
   Ял хĕрринчи лутра пӳрте пырса кĕрекен çын куçне чи малтан сулахай стена çумне лартнă верстак курăннă. Тĕпелте — сăрланă сĕтел. Урам енчи икĕ кантăк шăнса пăрланнă. Пӳртре тĕксĕм. Урайне шăналăк пек анлă шăвăç листи сарса пăрахнă. Ун çинче ăшă тумтирлĕ пĕчĕк ача йăраланать. Ачан сылтăм аллинче çинçе авăрлă пĕчĕк мăлатук.

Верстак умĕнче унăн ашшĕ ĕçлет. Вăл тăваткал лум çине витре тăхăнтартнă та çĕнĕ çĕвĕ тăрăх васкаса шаккать. Ăна курса, урайĕнчи ача та хăйĕн пĕчĕк мăлатукĕпе шăвăç листине çапа-çапа илет, унтан сасартăк кулса ярать, вĕтĕ шăрçа пек шурă шăлĕсене кăтартать. Ун чух ачан çивĕч куçĕсем те, кăштах хĕсĕнсе, чеен ялкăшса илеççĕ. Сасси илтĕнмест. Тен, вăл кулнă чухне мĕн те пулин калать те-и — ача ашшĕ лум çинчи витрине шаккани пӳртри ытти сасса пĕтĕмпех хупласа тăрать.

Иккĕри ачапа ашшĕ ĕçлекен пӳртĕн сылтăм пайне кăмака йышăннă. Кăмака умĕнчи лутра йывăç кравать çинче тӳшекпе минтерсен купи йăтăнса выртать. Вырăн çине ула-чăла утиял витнĕ. Кравать çинчи япаласене тирпейлĕ пухса хуни çак пӳртре хĕрарăм та пурăннине пĕлтерет.

[...]

  
   Умсăмах


   Ял хĕрринчи лутра пӳрте пырса кĕрекен çын куçне чи малтан сулахай стена çумне лартнă верстак курăннă. Тĕпелте — сăрланă сĕтел. Урам енчи икĕ кантăк шăнса пăрланнă. Пӳртре тĕксĕм. Урайне шăналăк пек анлă шăвăç листи сарса пăрахнă. Ун çинче ăшă тумтирлĕ пĕчĕк ача йăраланать. Ачан сылтăм аллинче çинçе авăрлă пĕчĕк мăлатук.

Верстак умĕнче унăн ашшĕ ĕçлет. Вăл тăваткал лум çине витре тăхăнтартнă та çĕнĕ çĕвĕ тăрăх васкаса шаккать. Ăна курса, урайĕнчи ача та хăйĕн пĕчĕк мăлатукĕпе шăвăç листине çапа-çапа илет, унтан сасартăк кулса ярать, вĕтĕ шăрçа пек шурă шăлĕсене кăтартать. Ун чух ачан çивĕч куçĕсем те, кăштах хĕсĕнсе, чеен ялкăшса илеççĕ. Сасси илтĕнмест. Тен, вăл кулнă чухне мĕн те пулин калать те-и — ача ашшĕ лум çинчи витрине шаккани пӳртри ытти сасса пĕтĕмпех хупласа тăрать.

Иккĕри ачапа ашшĕ ĕçлекен пӳртĕн сылтăм пайне кăмака йышăннă. Кăмака умĕнчи лутра йывăç кравать çинче тӳшекпе минтерсен купи йăтăнса выртать. Вырăн çине ула-чăла утиял витнĕ. Кравать çинчи япаласене тирпейлĕ пухса хуни çак пӳртре хĕрарăм та пурăннине пĕлтерет.

Акă алăк уçăлса хупăнать, пӳрте кĕрĕк тăхăннă çын кĕрет. Унпа пĕрле тултан сивĕ пăс хумĕ çапать, урайĕнчи ачана çавăрса илет, виç-тăват çеккунтлăха ăна йăлтах курăнми тăвать.

Ашшĕ, витрине верстак çине лартса, урайне пĕшкĕнет те ачине икĕ аллипе çупăрласа çӳле, мачча патнех, ыткăнтарса çĕклет. Ача савăнннпе ахăлтатса кулать. Хальхинче ĕнтĕ унăн шăнкăрав пек янăравла сасси те илтĕнсе каять. Тултан кĕнĕ çын, хуçине сывлăх сунса, çĕлĕкне хывать, ерипен çеç верстак патне иртсе, пукан çине ларать. Вăл пĕрре çаврака сăн-сăпатлă ача çине, тепре çӳллĕ çамкаллă ăстаçă çине пăхса илет. Ачипе ашшĕ пĕр сăнли таçтан паллă: куç хӳрисем иккĕшĕн те кăштах кукăрăлса тăраççĕ, иккĕшĕ те шĕвĕр янахлă, тӳрĕ сăмсаллă, уçă питлĕ.

— Санăн, Лука шăллăм, ывăлу та ху пек римислана юратакан ăста пулĕ ĕнтĕ, халех мăлатук тытнă та, — тесе, кӳршĕ çынни ачана илĕртет, хăй патне пыма чĕнет. Ача ют çын патне каясшăн мар, пуçне ашшĕ кăкăрĕ çине хурать, пытанам пекки тăвать, унтан тапаçланса кулса ярать.

— Эпĕ пĕр ĕçпе килтĕм, — тет кӳршĕ çынни, — ăйăр витине тĕкĕ ямалла тăвас тетĕп, тимĕр сăлăп туса параймăн-ши?

— Халех кирлĕ-и?

— Паянах аппаланса пăхасшăнччĕ çав.

Лука пĕр самантлăха шухăша каять, унтан верстак çинчи витрине каллех тăваткал кĕтеслĕ лум çине тăхăнтартса лартать те пĕр-икĕ хутчен шаккаса илет, тĕпне чӳрече тĕлне туса, çутă çине пăхса тĕрĕслет. Ăйăр хуçи ялти сарăмлă çын-мĕн. Лука ăна нумай кĕттермест. Урайĕнче тепĕр хут йăраланма пикеннĕ ачине йăтать те кăмака çине улăхтарса лартать. Тин çеç савăнса кулакан ача кăмака çинче ларасшăн мар — çари çухăрса ярать, тапкаланать. Куççулĕпех ĕсĕклесе йĕрет. Ашшĕ ăна, хĕрхенсех, лашана арканпа çаклатнă пек пилĕкĕнчен кантрапа йăлмакласа илет, кăмака çинчен ан ӳктĕр тесе, стена çумне кăкарса хурать.

— Эй, ан йĕр, ачам, эпир тетте илме каятпăр, — пуçне ухса йăпатать сухаллă мучи.

— Тетте, тетте илсе килетпĕр, — тет ашшĕ те.

Ача вĕсем мĕн каланине илтсе, чăнах та, пĕр минутлăха йĕме чарăнать. Ашшĕпе сухаллă мучи тимĕрçĕ лаççине тухса каяççĕ. Кăмака çине кăкарса лартнă пĕр-пĕччен ача каллех кăшкăрса йĕме тытăнать.

Çатан картишĕнче Лука темле ĕçпе амăшĕсем патне кайнă арăмне хирĕç пулать:

— Часрах, часрах, йĕкĕт кăшкăрать, — тесе васкатать вăл ăна.

Кăмака çинчи ача, амăшне курсан, пушшех ĕсĕклесе йĕрсе ярать, хăйне пилĕкĕнчен кăкарнă кантра çине кăтартать, салтма, ирĕке яма ыйтать. Амăшĕ тӳссе тăраймасть, хыпаланса салтăнать те ачи патне кăмака çине улăхса каять.

Ачи — эпĕ пулнă вăл. Урамри ачасем мана Ахмар Лука Сантăрĕ тесе чĕнеççĕ.

  
   Вырмара


   Эх, кансĕр-çке вăл хир варринче ача пăхса ларасси. Йĕри-тавра сарă ыраш хумханать. Кашни ана çинче çурла кăчăртатать. Пысăккисене курса, манăн та алла çурла тытас килет, каçалăк умĕнчи аннепе ăмăртса вырас килет. Çук, кӳмери Ванюк шăллăм ниçта ямасть — эпĕ аяккалла пăрăннă-пăрăнманах вăл тапкаланма, йĕме тытăнать. Мĕн тăвас тетĕн-ха, çулталăк та тултарайман вăл, манăн ăна, хуп кӳме çине лартса, ана тăрăх туртса çӳрес килменнине те пĕлмест, анне пушă маррине те ăнланмасть.

Ял çывăхĕнчи ана çинче анне пĕчченех вырать. Атте киле юлчĕ — тимĕрçĕ лаççинче Керимĕн выракан машинине юсать вăл.

Кăнтăрлахи апат хыççăн хĕвелĕ паян пушшех хĕртсе пăхать, шăрăха тӳсеймен шăллăма эпĕ ниепле те лăплантараймастăп, ана тăрăх туртса çӳренĕ çĕртех вăл çари те çари çухăрса илет. Ванюк вĕçĕмсĕр йĕнине илтсе, анне те вырма чарăнчĕ, çурлине кĕлте çине тăрăнтарса хучĕ, мана та хăй патне чĕнсе илчĕ. Кӳмери Ванюка алла тытса, вăл тĕм çине ларчĕ.

— Пепкем, чĕппĕм, мĕн пулчĕ сана, мĕншĕн куççульпех йĕретĕн, кам тиврĕ сана, — тесе, анне шăллăма ĕмĕртме тытăнчĕ.

Эпĕ, каçалăк умне тăрса, анне çурлине ярса тытрăм. Малтанхи ывăçран эпĕ кĕлте çыххи турăм, унтан çĕрелле усăннă парка ыраш хăмăлне тĕпĕнчен тытса çурлапа кăчăртаттарма тытăнтăм. Анне, савăнса, ман çине пăхса ларать. «Пултаратăн, маттур», — теççĕ унăн куçĕсем. Эпĕ пĕтĕм чун хавалĕпе тăрăшатăп. Анне тăриччен пĕр-икĕ кĕлте тăвасчĕ тетĕп. Анне йĕри-тавра пăхса илчĕ те, шăллăма кӳмене лартса, ял еннелле çаврăнса тăчĕ.

— Сантăр, эсĕ киле пыратăн-и? — терĕ вăл мана. — Эпĕ кăвас хума кайса килес тетĕп, ыран çăкăр пĕçерес пулĕ.

Эпĕ киле каясшăн пулмарăм. Хуп кӳмене туртса каякан анне часах куçа курăнми пулчĕ. Эпĕ аслă çул хĕрринчи ана çине пĕр-пĕччен тăрса юлтăм. Мана, ыраш çӳллĕш ӳсеймен ачана, юнашар ана çинче выракансем те курăнмаççĕ. Çапах та эпĕ шикленместĕп, киленсе кайсах выратăп. Манăн пĕчĕк ывăçа пилĕк-ултă пĕрчĕрен ытла кĕмест те — пурпĕрех кулянмастăп, кĕлте туласса шанатăп. Анне каялла киличчен хам мĕн чухлĕ вырни паллă пултăр тесе, çур утăм сарлакăшĕ те пулин уйрăм каçалăк туса, малалла вырса кĕме тытăнтăм. Эпĕ сисмен те — пирĕн ана вĕçĕнче пĕр хитре çамрăк хĕр тăра парать, майралла тумланнă хăй (вăл аслă çулпа иртсе пынă май, мана курса чарăннă иккен). Эпĕ ăна хамăр умран иртсе çӳренине темиçе хут та курнă: кӳршĕ ялти Савик хуçа хĕрĕ вăл. Хĕлле Чĕмпĕрте вĕренет, çулла килне таврăнать. Пĕрисем ăна — Зоя, теприсем Суя тесе чĕнеççĕ.

— Пилĕкӳ ыратмасть-и? — тесе ыйтать вăл.

— Çук. Ыратмасть, — тетĕп эпĕ, хама арçынла тытма тăрăшса.

— Эсĕ мĕншĕн пĕчченех выратăн? — хура куç харшийĕсене сылтăм аллипе сăтăрса илет Зоя. — Аçу-аннӳсем ăçта?

— Атте тимĕрçĕ лаççинче ĕçлет, анне киле кăвас хума кайрĕ.

— Эсĕ миçе çулта?

— Раштавра çиччĕ тултаратăп.

— Мĕн ятлă?

— Сантăр.

— Хамăн вырса парас мар-и? — тесе, Зоя ман енне ярса пусрĕ. — Пар-ха çурлуна.

Эпĕ çурлана çатăртаттарса тытрăм, «кай» тесе, пуçа сулларăм, хамах вырасшăн пулнине систертĕм.

Акăш пек шурă тумлă хĕр йăл кулса илчĕ те аслă çул çине тухса малалла утрĕ. Тĕлĕкри пек пулса иртрĕ ку. Пĕр кĕтмен çĕртен шурă тум ман ума халапри пек тухса тăчĕ те унтан пĕр сасăсăр çухалчĕ. Эпĕ чылайччен нимĕн тума пĕлмесĕр шанк хытса тăтăм. Пуçра темиçе тĕрлĕ шухăш вылянса илчĕ. Эпĕ те шкулта вĕренетĕп пек. Ялти шкул хыççăн эпĕ те хулана каятăп пек...

Халиччен эпĕ Савик хуçа хĕрĕпе калаçса курманччĕ-ха. Вăл мана тĕлĕнтерсех ячĕ: пĕртте мăн кăмăллă мар. Унăн хура куç харши айĕнче шăрçа пек йăлтăртатса тăракан куçĕсем те, икĕ улма пек хĕрелсе тăракан пит-çăмартийĕсем те, кулса калаçни те — пурте яланлăхах ман асра тăрса юлчĕç.

Зоя мана пулăшасшăн пулни çинчен эпĕ аннене каласа патăм.

— Ма выртармарăн? Выртăр пулатчĕ алли хăпариччен, — кулса илчĕ анне, — епле хитре хĕр сана хĕрхенсе илнĕ. Ăçта кайнă вара хăй, ыйтмарăн-и?

Эпĕ унтан ыйтма мар, вăл хамран ыйтнине хирĕç те аран-аран тавăрса калакаларăм, пĕр самантлăха алă-ура та хытса ларчĕ, чĕлхе те çыхланчĕ. Анне мана тăрăхласа каллех шахвăртать, иккĕн вырнă пулсан, халиччен ана вĕçне тухмаллачче тет. Эпĕ ăна хăлхана чикмерĕм, сивĕ шыв ĕçес килет тесе, киле вĕçтертĕм.

— Час каç пулать, аçуна кала: сурат тума килтĕр. Тимĕрçĕ лаççи патне çитсен, эпĕ аттене те пирĕн ана вĕçĕнче Зоя чарăнса тăнине пĕлтертĕм.

— Ну-у-у? — кăмрăк тусанĕ ларнă куç харшине сиктерсе ыйтрĕ атте. — Ют çын тесе, эсĕ унран хăрамарăн-и?

Эх, атте те çав, нимĕн те ăнланмасть...

  
   Хуткупăс


   Урамра эпĕ ялан хамăр касри Эçукпа вылятăп. Вăл чăх чĕппи пек çăмăл та хытканскер, мĕтеçле выляма та ăста, ман кĕсьери мĕтеçсем кирек хăçан та ун аллине куçаççĕ; вăл пилĕк утăмран та тӳрĕ тĕллет, вун утăмран та тивертет. Эпĕ пĕр мĕтеçсĕр тăрса юлсан, Эçук мана кивçен парать. Ырă кăмăллă ача вăл. Пашалу Ваççи пек мар.

Пашалу Ваççи, манран виçĕ çул аслăскер, урамра ялан мана мăшкăллать. Иртнĕ пасар кунĕ атте мана пĕчĕк хуткупăс илсе панăччĕ. Эпĕ купăса тытнă-тытманах урама чупса тухрăм, кӳршĕри Кавĕрле пиччесен умĕнче мĕтеçле вылякан ачасем патне пырса тăтăм.

Эçук, мана курсан, савăннипе выляма та пăрахрĕ, çĕрти мĕтеçĕсене пĕрерĕн пухса карттусĕ ăшне хучĕ, ман çума, крыльца урати çине, пырса ларчĕ.

— Купăсна кала ĕнтĕ, — терĕ вăл мана, хултан тĕртсе, — мана та вĕрентĕн-и?

Эпĕ купăса хам та тин çеç тытнă пулин те, Эçук умĕнче ăста çын пек мăнаçлăн пуçа ухса илтĕм, ăна вĕрентме те килĕшрĕм. Манăн купăста çулçи тĕслĕ пĕчĕк купăс пĕр Эçука çеç мар, ыттисен кăмăлне те хускатрĕ.

— Сантăр, купăсна кала-ха ĕнтĕ, — çине-çинех кăшкăраççĕ ачасем. Пĕрисем савăнса, теприсем кĕвĕçсе пăхаççĕ ман çине.

Эпĕ чăн-чăн купăсçă пекех турткаланатăп, мĕтеçле выляма парахнă ачасене пуç çаптаратăп, урам варрипе иртсе пыракансем çине пĕр чĕнмесĕр пăхса ларатăп.

— Ячĕ çеç купăс, калама çук унпа, пукане вырăнне чĕчĕ ачисене йăпатма çеç юрăхлă вăл! — тесе, мана тĕртсе илчĕ Пашалу Ваççи.

Çакнашкал элеклекене хирĕç, паллах, эпĕ купăс тытнă икĕ алла ик енне сарса ятăм, хамăн чи хаклă япалан сассине кĕвĕлесе кăлартăм. «Нăр-нар, нăр-нар», — лаша хыççăн хăвалакан каçхи пăван пек нăрлатса илчĕ купăс. Эпĕ унăн кĕввине улăштарас кăмăлпа хăвăртрах та, ерипенрех те каласа пăхрăм, анчах купăс ялан пĕр кĕвĕпе çеç, «нăр-нар, нăр-нар» туса илет.

— Купăсу лайăх та, калама вĕренсе çитмен иккен-ха эсĕ, — терĕ ман ума пырса тăнă Пашалу Ваççи, — ан кулян, вĕренсе çитĕн-ха.

Кĕвĕçекен Пашалу Ваççи те çапла ыррăн калани ман чуна хĕпĕртеттерчĕ. Эпĕ унпа килĕшрĕм, купăсĕ, чăнах та, аптрамасть, калама пĕлменни çеç касать.

— Кӳр-ха мана, каласа пăхам, — тесе, ман енне аллине тăсрĕ Ваççа.

Эпĕ, Ваççа ырă кăмăлпа ыйтать пулĕ тесе, туртка-ланса тăмарăм, алăри купăса ăна тыттартăм. Ваççа ура çинченех, ман купăспа ташă кĕвви каласа, хăех урисене хуçкаласа илчĕ, крыльца умĕнчен урам варринелле тăпăртатса кайрĕ. «Нăр-нăр-нăр-нăр-нăр-нăр». Чăнах та çĕнĕ кĕвĕ калать купăс. Ушкăнти ачасем каçса кайсах Ваççа çине пăхса тăраççĕ. Эпĕ хам та, Пашалу ачи текех мана аяла тăвасшăн шăртланса çӳремĕ тесе савăнтăм. Эçук та, чее куçĕсене хĕссе, мана хултан тĕртрĕ, ку: «Кур, купăс мĕн тăвать, çак тапхăртан пуçласа Ваççа пирĕн майлă пулать, пирĕн хута кĕрет», — тенине пĕлтерчĕ.

Урам варринче ĕнерхи çумăр шывĕ кӳлленсе тăнă вырăн пур. Унта, пылчăка çăрса, икĕ сысна кĕрсе выртрĕç. Пашалу Ваççи алхасса сыснасене купăс сассипе хăратам пекки турĕ. Ушкăнти ачасем пурте пĕр харăс кăшкăрса ячĕç:

— Сысна купăсçи, мĕншĕн пире ташлаттармастăн?! Унччен те пулмарĕ, Пашалу Ваççи аллинчи купăс сыснасем йăраланса выртакан пылчăк çине персе анчĕ. Эпĕ çухăрса ятăм, купăс патне сиксе ӳкрĕм:

— Мĕн турăн эсĕ, Пашалу?

— Эх, сысна вĕт эсĕ, сысна! — тарăхса каларĕ Эçук та.

— Ара, ӳкрĕ вĕт-ха! Алăран вĕçерĕнсе кайрĕ те… Мĕн тăвас тетĕн-ха? — çапла мăкăртатса, Пашалу Ваççи пăрăвăнни пек сарлака тутине чĕтретсе илчĕ.

Пылчăкпа вараланнă купăса тасатас тесе, эпĕ ăна шывпа çума тытăнтăм. Ку пушшех килĕшмерĕ — хутран çилĕмпе çыпăçтарса тунă купăс йăлтах ирĕлсе кайрĕ.

Эпĕ, Пашалу Ваççине урăх ĕмĕрне те тек ĕненессĕм çук тесе, икĕ пая татăлса ӳкнĕ купăса йăтса килелле утрăм. Мана Эçук хăваласа çитрĕ:

— Халь мĕн тăватпăр ĕнтĕ?

Пуринчен ытла аттепе анне куçĕ умне курăнма хăрушă. Тин илсе панă купăс икĕ сехет хушшинче пăрахăçа тухрĕ. Мĕн каласа, мĕнле çырлахтарас пулать-ха айăпа? Эх, Пашалу, ялан кĕвĕçсе те йуçĕхсе çӳрекен хура юнлă çын! Йăпăлтатса купăса илтĕн те юри пылчăклă шыва пăрахрăн, ултавçă!

— Атя, пирĕн пата каяр, аттен çилĕм пур, — ман хута кĕрсе каларĕ Эçук, — ирĕлнĕ тĕле пир татăкĕ хурса саплăпăр та çилĕмпе çыпăçтарса лартăпăр, э?

Эçуксем патĕнче эпир, чăнах та, шăратса хатĕрленĕ çилĕм тупрăмăр. Килĕнче никам та çук. Пикентĕмĕр ĕçе, Эçук аппăшĕн çӳпçине уçса пăрахрĕ, купăс валли саплăк шырама тытăнчĕ. Пир тăрăхĕсем хушшинче вăл хĕрлĕ пусма татăкĕ тупрĕ. Эпир ăна хачăпа тăрăхла касса татăк-татăк турăмăр, унтан кашни татăкне купăс вĕркĕчин хутламĕсем çине майлаштарса хутăмăр, купăста çулçи тĕслĕ купăс хăмачпа чĕркенĕ пĕчĕк ещĕк пек курăнакан пулчĕ. Эпĕ хăраса ӳкрĕм — аттепе анне ыйтсан, мĕн калăп-ши вара?

— Эпир ăна уткăшкар çулçипе сăтăрăпăр, симĕс тĕслĕ тăвăпăр, — терĕ Эçук.

Маттур вăл. Ун пек шанчăклă тантăш манăн урăх çук та, кирек мĕнле инкекрен те хăтарать. Уссен эпир иксĕмĕр те атте лаçĕнче ĕçлеме вĕренетпĕр, хамăра çӳреме самокатка тăватпăр, машинăсем юсатпăр, хулана кайма тăрантас илетпĕр.

Эçук, çилĕм куркине йăтса, хапха умĕнчи лаçа тухрĕ, кăштах вучахра лартса ăшăтма шутларĕ. Эпĕ пĕр-пĕччен тăрса юлсан, пӳрте Эçук аппăшĕ Кристин пырса кĕчĕ, уçă çӳпçе патĕнче эпир тураса тăкнă хĕрлĕ пусмана курчĕ.

— Эсир манăн сурпан пуçне мĕн кăтартнă? Эçук ăçта? Эй, тупата туршăн!

Эпĕ, хура куç харшиллĕ хитре Кристин куçĕсем вутлăн та хĕмлĕн ялкăшнине курса, темскер каласшăнчĕ — сасартăк чĕлхе çĕтсе кайрĕ, калаçайми те, хускалайми те пултăм. Пит-куçăм вутпа ăшаланă пек пĕçерсе кайрĕ, чĕре шаккани те урамра хĕрсем пир çапнă чухнехи пек картлатса илтĕнекен пулчĕ.

— Ара, çак сурпан пуçлăх пусма илессишĕн пĕлтĕр юри кĕрĕшсе вырма кайнăччĕ, кăçал канвине илĕп, тĕрлĕп тесе тăраттăм. Эй, ай-ай! Йăлтах пĕтерсе хутăр! Хĕрача та мар-çке, мĕн тума кирлĕ пулнă-ха вăл сире?!

Пӳрте çилĕм курки йăтнă Эçук пырса кĕчĕ. Кристин аппăшĕ пире тустарма тытăннине туйсан, вăл тӳрех ман пата чупса пычĕ, аппăшĕпе ман хушша тăрса, Пашалу Ваççи çинчен каласа кăтартрĕ, сурпан пуçĕ купăс юсама кирлине пĕлтерчĕ.

— Япалана ăна ыйтмасăр илмеççĕ, халех Таиççе инке патне кайса калатăп, сурпан пуçлăх кирек ăçтан тупса патăр! — тесе, Кристин, пусма татăкĕсене пухса, манăн анне патне тухса утрĕ.

Эпир пахчари чие йывăççи айне пытанса лартăмăр. Часах пире шыраса аннепе Кристин аппа килчĕç. Эпир сас-чӳ памарăмăр. Пăртак тăрсан, пахчара Эçук ашшĕпе амăшĕн сассисем те илтĕнсе кайрĕç. Эпир хускалмарăмăр. Çулçăсем витĕр анăçри хĕвел анни курăнать, кĕреннĕн те кăваккăн пайăркаланса пĕтнĕ пĕлĕт тĕксĕмленнĕçемĕн тĕксĕмленет, час каç пулмалла. Пăртак тăрсан, лупас хыçĕнче Эçук ашшĕпе ман атте калаçса тăни илтĕнчĕ.

— Пашалу эртелĕ хăçан çынна ырă туни пур? — тет Эçук ашшĕ. — Ваççи те ашшĕ пекех йӳçĕхсе çӳрекен пулать ĕнтĕ, ахаль мар шапа сăн-питлĕ çын вăл, ача аллинчи купăса хапсăннă имĕш.

— Купăсĕ вăл вылямалли тетте пекки çеç те пур-пĕрех ачасен сехрине хăпартнă иккен. — Кăна атте каларĕ, сасси хăйĕн пĕртте çилленнĕ чухнехи пек мар, йăвашшăн туйăнать. — Ăçта кайса кĕчĕç пулать-ха вĕсем?

— Хăранă çав, мĕскĕнсем, пытанса лараççĕ, — кăштах кулнă чухнехилле çепĕççĕн каласа хучĕ Эçук ашшĕ.

— Ăçта?

— Ав унта, чие йывăççи айĕнче.

Атте пирĕн умри чие тĕмĕ патне утса пычĕ.

— Тухăр ĕнтĕ, айвансем, пурпĕрех куртăм, — тесе, вăл икĕ чие хуллине икĕ енне сирсе ячĕ.

Эпир çĕтĕк купăса йăтса ура çине тăтăмăр.

— Эх, ачаммушкă-чамушкă! — çак сăмахсен кĕвви май атте мана йăтрĕ те хăйĕнчен çӳле çĕклерĕ, — хăçан çакăн пек пысăк пулăн-ши? Ун чухне Пашалу Ваççи хур кăтартаймĕччĕ те вĕт.

Тепĕр кунне çĕмĕрĕлнĕ купăса атте хăех юсаса пачĕ: унăн хутран тунă вĕркĕчĕ çеç çурăлнă иккен, сасă кăларакан чĕлĕхĕсем тĕрĕс-тĕкелех пулнă. Ĕнер Пашалу Ваççи мăшкăлларĕ пулин те, паян эпĕ ирех купăс каласа урам тăрăх тухса утрăм. «Кӳл хĕррине ансассăн та, кули ура йĕпенмест», — тесе юрлатăп хам.

— Сантăр, кур-ха манăн мĕнле теттесем пур! — тесе, хăйсен пахчинчен кăшкăрать Майка...

Вăл манпа пĕр çулхи хĕрача, пирĕнтен пĕр кил урлă пурăнать. Унăн ашшĕне Чĕлхесĕр Çĕпритун Кавăрли тесе чĕнеççĕ. Амăшĕ мункунта пĕрмай мана сăрланă çăмарта, хĕвелçаврăнăш парать. «Часрах ӳссе çитĕн, кĕрӳ тăвăп», — тет вăл, пуçран шăлса.

Эпĕ пӳрт умне решетке тытнă пахчана, Майка патне, кĕрсе лартăм. Тăватă шалча çине тĕрентернĕ сак çинче тăм теттесем: яшка тирĕкĕ, чӳлмек, чей чашкисем, алтăр, чейник, çĕçĕ, çатма, кашăк — тем те пур унта. Майка савăт-сапа тума юратать. Эпĕ тăмран лаша çеç тума пĕлетĕп.

— Сантăр, эсĕ хăни пул, эпĕ, хуçи, сана пăтă çитерем, — манăн купăс çине пăхса, йăпăлтатса илчĕ Майка. — Эсĕ купăс каласа кăтарт. Юрĕ-и?

— Юрĕ, — тетĕп ăна, хăма татăкĕнчен майлаштарнă сĕтел хушшине ларса.

Майка пĕр чашăк çине хыр кĕрпи тултарчĕ:

— Хăна ятне эпĕ пăри пăтти пĕçернĕччĕ-ха.

— Çук, ку вир пăтти, — терĕм эпĕ, шурă кĕрпе çине пахса.

— Вир пăтти пултăр эппин, — килĕшрĕ Майка, — кăна ак çакăнта сĕтел варрине лартатпăр.

— Сĕтел варрине хуплу лартаççĕ, — тесе, эпĕ пăтă чашкине айккинерех сиктерсе лартрăм.

Майка ман сăмаха хăлхана чикмерĕ, пăттине каллех сĕтел варрине лартрĕ.

— Эсĕ нимĕн те пĕлместĕн, хуплу çийиччен малтан пăтă çиеççĕ, — çапла вĕрентсе, Майка «сĕтел» çинчи «апат-çимĕçе» хăйне килĕшнĕ пек майлама пикенчĕ.

— Çук, апла мар! — терĕм эпĕ ăна хирĕç. — Пăтта ăна кирек хăçан та киле тухса каяс умĕн çиеççĕ те унтан, ура çине тăрса, çул курки ĕçеççĕ. Çул курки ĕçсен, тек ларса тăмаççĕ, юрă юрласа киле кайма тухаççĕ.

— Тĕрĕс мар, тĕрĕс мар! — çинçе сассипе хăлхана янăратса ячĕ Майка. Пĕркунне пирĕн пата Сăкăтри хăтасем килнĕччĕ, вĕсене анне малтан пăтă çиме лартрĕ, унтан така пуçĕ çитерчĕ, кайран тин хуплу кастарчĕ! Э-э, эсĕ, Сантăркка-халтăркка, нимĕн те пĕлместĕн! Ан та тавлаш!

Хĕрача мана, арçынна, хирĕç пулнине текех тӳссе тăраймарăм эпĕ, хам чĕркуççи çине тĕрентерсе хунă тăваткал хăма татăкне — сĕтеле тĕртрĕм те, ура çине сиксе тăтăм. Майкан теттисем шăнкăр-шанкăр сирпĕнсе кайрĕç: хăшĕ çурмалла çурăлчĕ, хăшĕ виç-тăват катăк пулчĕ, хăшĕ йăлтах ванса кайрĕ.

— Сантăркка-халтăркка, мĕн туса хутăн ĕнтĕ! — тесе, Майка нăшăклатма тытăнчĕ.

Эпĕ хĕрачасем йĕнине юратмастăп вара, купăса йăтса, киле кайма хатĕрленсе тăтăм. Майка пушшех йĕнĕ-çемĕн йĕме, мана хулпуççинчен лăскаса тăрмалама тытăнчĕ. Эпĕ Майка аллинчен çăлăнса урама тухрăм. Майка çари çухăрса ячĕ. Ун сассине илтсе, пӳртĕнчен Укахви инке сиксе тухрĕ.

— Мĕн пулчĕ, хĕрĕм? Кам тиврĕ?

— Сантăр чашăксемпе тирĕксене çĕклесе çапрĕ, йăлтах çĕмĕрсе пĕтерчĕ! — тесе, Майка тепĕр хут йĕрсе ячĕ.

Амăшĕ ăна йăпатма, мана ятлама пуçларĕ. Эпĕ, кунта мана патак та лекме пултарасса туйса, часах киле вĕçтертĕм, купăса сакайне пытартăм, хам кăмака хыçне кĕрсе лартăм.

Унччен те пулмарĕ, ман хыçран Укахви инке персе çитрĕ.

— Хам ăна кĕрӳ тăвăп тесе ачашлатăп, вăл ман хĕре макăртать, — тесе, Укахви инке манăн аннене тĕтхĕртме тапратрĕ.

— Сантăр, тух-ха кунта! — çилленсе каларĕ анне. — Айăпран кăмака хыçĕнче ларса хăтăлаймăн. Кала, мĕн-шĕн Майкана тиврĕн?

— Ма хăй пăтă пĕçерме пĕлмест, — тӳррĕн персе ятăм эпĕ.

— Пăтă пĕçерме пĕлме-е-ест? — тесе, Укахви инке тĕлĕнсех кайрĕ, куçĕсене пысăклатрĕ, уçăлнă тути те хупăнмасăр хытса кайрĕ. — Пĕтрĕм пуç!

Çилленнĕ анне куçĕсем те ялкăшса шывланчĕç, текех чăтса тăраймарĕ вăл, мана ятлас вырăнне кулса ячĕ. Ун хыççăн Укахви инке те ахăлтатма, мана мухтама тытăнчĕ:

— Мĕн тăвас ĕнтĕ, ку арçын пĕчĕккĕллех мана намăслантарать, хĕрне пăтă пĕçерме вĕрентеймен тесе хурлать. Хам айăплă!

Çапла ĕнтĕ, мана вăрçтарма чупса килнĕ Укахви инке кулкаласа килне тухса кайрĕ. Эпĕ, аслати иртнĕ пулĕ тесе, сакайĕнчен купăса илме тăтăм. Анне купăса каялла шак лартрĕ, мана, кĕпе çухинчен тытса, кăмака хыçне танкăлтаттарса уттарчĕ.

— Урамра хĕрачасемпе çапăçса çӳренĕшĕн эсĕ пуçран шăлĕç терĕн пулĕ. Асту!.. Тăр-ха çакăнта кăнтăрлаччен, аçу апата киличчен. Унтан аçуна каласа кăтартатăп. Чĕн пиçиххипе ăшă кулачă çитермелле мар-и сана? Епле-ха вăл çын япалисене çĕмĕрсе çӳрес пулать?!

— Чăн япала мар вĕт вăл, тăмран тунă тетте çеç...

— Паян эсĕ теттене çĕклесе çăпăн, ыран манăн савăт-сапана та ватма тытăнăн. Епле вăл иртĕнсе кайнă. Ашшĕ ăна купăс илсе парать, çĕмĕрсен те тӳрлетет, тăрăшать уншăн, вăл — хĕрачапа çапăçать!

— Çапăçать? Эпĕ ăна пӳрнепе те тĕртмен...

— Аннӳ вĕрентсе каланă чухне чĕлхӳне çырт та шăпах тăр. Аслă ача пысăккисене хирĕç нихçан та сăмах чĕнмест. Эсĕ пур — аннӳне те çăвар уçтармастăн, эпĕ пĕр сăмах каланă çĕре вунă сăмах тавăратăн!

  
   Савик хуçа


   Пирĕн ял — Пăла шывĕ хĕрринче. Урам вĕçĕнче пирĕн пĕчĕк пӳрт çĕр çумне лапчăнса ларать. Пӳрт хыçĕнче хăмаран тытнă алкум пур. Алкум хыçĕнче — карта. Урăх хуралтă таврашĕ çук вара пирĕн картишĕнче, хапха вырăнĕнче те вĕрлĕк алăк çеç. Эпир асаттесем патĕнчен — тĕп çуртран пĕр хуралтăсăр уйрăлса тухнă. Картиш тавра хӳме, лупасайсем тума манăн атте «алă çавăрайман-ха». Картара пирĕн ĕне тата виçĕ сурăх пур. Тĕп çуртран уйрăлнă чух асатте лаша паман пире. Анне калашле, эпир çара çерçи пек çап-çара уйрăлса тухнă. Пӳртпе алкумне кукаçи илсĕ панă имĕш. Асатте мĕншĕн çав тери хытă чĕреллĕ пулнине эпĕ пĕлсех пĕтерейместĕп, анчах аттепе анне хушпшнче ун пирки тăтăшах урлă-пирлĕ калаçусем пулкаласа иртеççĕ.

Ял хĕрринче пурăнатпăр пулсан та, çынсем пирĕн пата тăтăшах килсе тăраççĕ. Атте тимĕрçĕ-çке-ха. Пĕрисем ун патне сухапуç тимĕрне туптама илсе килеççĕ, теприсем пăрахăçа тухнă пуртă е тĕлсĕр витре парса хăвараççĕ. Лаша таканлаттаракансем те пур.

Эпĕ пуринчен ытла лаша утланса пыракансене тарават. Хăшĕ-пĕрисен лашисем шухă пулаççĕ. Тимĕрçĕ лаççинчен клеще йăтса тухакан аттене çываха та ярасшăн мар хăмсарма тытăнаççĕ, урисемпе çĕре чаваççĕ, мăйĕсене те сăхма хăтланнă хур пек пăркаласа илеççĕ, хăлхисене лапчăтаççĕ. Сăран саппун çакнă атте пĕринчен те хăрамасть. Таканлатма илсе килнĕ лаша тем пек усал пулсан та, вăл унăн чĕлпĕрĕнчен тытать те лаç умĕнчи станока кĕртсе тăратать. Станока çакланнă лаша пĕр-икĕ хутчен тулхăрса илет, чавма, тапма, çыртма хăтланать, анчах атте лаша урине çĕклесе чĕркуçлентерет те станок çумĕнчи урата çумне çыхса хурать. Виçĕ ура çинче тăракан лаша ирĕксĕрех парăнать. Атте лаша таканланине эпĕ темиçе хут та курнă. Малтан лаша чĕрнине хырса тасатмаллине, унтан рашпильпе якатмаллине те пĕлетĕп. Такан пăти лапчăк, тăват кĕтеслĕ пулать. Лаша чĕрни çумне такан хурса пăталанă чухне эпĕ пĕрмай çӳçенсе илетĕп: тăватă кĕтеслĕ пăта лаша урине ыраттарассăн туйăнать.

Таканланă лашана хуçи, станокран кăларсан, атте умĕнче уттарса пăхать: лаша тăн-тăн пусать, уксахламасть!

Çăва тухсан, лаша таканлаттарма килекенсем сахал пулаççĕ вара, çулла лашисене ямшăксем çеç таканлаттараççĕ. Тен, çавăнпа та паян тимĕрçĕ лаççи умне тăрантас кӳлнĕ пар ут пырса чарăнсан, эпĕ килтен тӳрех атте патне тухса чупрăм, ямшăк лашисене таканлатнине курасшăн пултăм. Эпĕ лаç умне хашлатса чупса çитнĕ çĕре тăрантаспа килнĕ çын атте патне кĕрсе кайрĕ. Эпĕ ăна халиччен курман, ахăртнех, вăл ютран килнĕскер пуль. Çул çинче питĕ те васканă иккен, лашисем иккĕшĕ те чăм-шыва ӳкнĕ, пăс кăларса тăраççĕ.

— Эпĕ сана халех илсе каяс тетĕп, курмастăн-и-мĕн, юри тăрантас кӳлсе килтĕм, — тесе васкамасăр каларĕ вăл.

— Паян эпĕ çакна туса пĕтерме пулнăччĕ те, — вучахра хĕрсе выртакан сӳре шăлĕсем çине тăсса кăтартрĕ атте, — каçпа килсе илме пулнăччĕ.

— Е, сӳре шăлĕсем ниçта та тармĕç-ха, — аллипе сухалне якатса илчĕ тăрантас хуçи, — эпĕ ют ялтан килнĕ çын. Машина еккине яма пултартăн-тăк, ĕмĕр манмăп, хăна тăвăп, килне те лашапах кӳрсе хăварăп!

— Машинине курмасăр калама хĕн, — тесе, атте аллине шетникри шывпа çуса илчĕ, вучахри сӳре шăлĕсене сивĕнме айккине сарса хучĕ.

— Эпĕ те çавна калатăп çав, пырса пăхасах пулать санăн, Лука Тимофейчă, — хура куç харшийĕсене вылятса чăр-чар пăхса илчĕ хайхи çын.

«Мĕнле машина çинчен калаçаççĕ-ши кусем?» — шухăшласа илтĕм эпĕ.

Атте симĕсĕн те кăвакăн ялкăшса çунакан кăмрăклă вучаха сӳнтерчĕ те, верстак çинчен инструментсем илсе, тула тухрĕ, лаç алăкне питĕрсе илчĕ. Тăрантас хуçи станок çумне кăкарса хунă лашисен тилхепине салтма тытăнчĕ.

— Атте, эсĕ ăçта каятăн? — тесе, эпĕ унăн куçĕнчен йăлăнса пăхрăм.

— Мана кӳршĕ яла чĕнеççĕ, вутлă арман юсамалла тет. Аннӳне кала, каçсăр таврăнаймастăп пулĕ.

— Эпĕ те пырам-и? — ют çынран тем пек вăтансан та, çапла калама хăйрăм хам.

Атте ман çине хĕрхенсе пăхрĕ, ирĕксĕр кулса ячĕ.

— Ан тив, пытăр, ӳссен ху пекех ăста пулĕ! — ман хута кĕчĕ ырă хуçа. — Лар, ачам. Мĕн ятлăччĕ-ха?

— Сантăр.

— Элександр Лукич пулатăн иккен. Э-э, мана ял-йышсем Савик хуçа тесе чĕнеççĕ, вырăссем вара, хулара тĕл пулсан, Савели Кондратич тесе хисеплеççĕ. Ларкăч çине лар. Туххăмра персе çитĕпĕр.

Эпĕ атте куçĕнчен пăхатăп, урасем хăйсемех тăрантас еннелле утаççĕ.

— Лар эппин, — тет кулса атте.

Эпир пĕр минутлăха пирĕн пӳрт умĕнче чарăнса тăратпăр.

— Кинĕм! — тесе чӳрече витĕр пăхакан аннене кăшкăрать Савик хуçа, — ывăлупа ашшĕне эпĕ илсе каятăп-ха, çухалчĕç тесе, тиеке евит ан ту!

— Кăнтăрлахи апата таврăнатăр-и?

— Темĕн, каçсăр пушанаймастпăр пулĕ.

— Ну, кинĕм, сыв пул-ха, — тесе, тилхепине карт туртать хуçа. — Ĕç ăнсан, хăнана чĕнме килĕп!

— Сантăра çĕнĕ кĕпе тăхăнтарам, тăхтăр-ха пăртак! — тесе хăлаçланать анне, — санăн Суя ятлă хĕрӳ ялан чаплă тумланса çӳрет, манăн йĕкĕте вăтантарса пĕтерĕ.

Савик хуçа васкать, анне сăмахне шута илмест:

— Но-о-о! Кайрăмăр. Сывă пул, кинĕм!

Урамра вылякан ача-пăчасем ман çине кĕвĕçсе пăхса юлаççĕ. Эпĕ мăшăр ут кӳлнĕ тăрантас ларкăчĕн тимĕр тыткăчинчен ярса тытатăп. Аттепе хуçа ман хыçра лараççĕ, тилхепине çеç хуçа хăй тытса пырать.

— Но-о-о! — хăвалать Савик, — вăйăн-шайăн юртсă пыма эсир сĕлĕ çимен-и-мĕн!

Çавраçил пек сиксе ӳкрĕç утсем, тимĕр тĕнĕллĕ тăрантаса сăпка пек ярăнтарчĕç, малалла ыткăнтарчĕç. Эпĕ савăннипе çиле хирĕç пулсан та каçăрăлса ларатăп. Тимĕр тыткăчран тытнă икĕ алă та утсем ярса пусмассеренех тĕрекленсе хулпуççисене çӳлелле çĕклентернĕн, çунат пек хăлаçлантарнăн туйăнать. Çул çинче пире хирĕç пулакан лавсем те, çуран утакан хĕрарăмсем те, хура пусăри кĕтӳçĕсем те — пурте эпĕ ларкăч çинче ларса пынишĕн хĕпĕртенĕн туйăнать мана. Ахмар Лука ывăлĕ пĕчĕклех ямшăкпа çӳрет тесе калаççĕ пек. Хура пусă урлă каçсан, эпир ыраш анисем патне çитрĕмĕр, унтан сар чечеклĕ пĕчĕк çаран курăнса кайрĕ. Çаран хĕрринче икĕ çил арманĕ авăрмасăр лараççĕ. Савик хуçа, малтанхи арманпа тĕл пулсан, тилхепине тăп тытрĕ — утсем юртма чарăнчĕç, тепри вĕçĕмсĕр пуçне ухса кĕске хӳрине пăтратать.

— Куратăн-и, авăрмаççĕ, çил çук, — тесе, Савик хуçа пушă аврипе çил арманĕсем енне тăсса кăтартрĕ. — Кун пек чухне халăх ман пата çӳреме тытăнаканччĕ, кĕреçе çăнăхĕ ытларах илетĕп пулсан та, тиркешекен марччĕ.

— Двигателĕ хăçан ĕçлеми пулчĕ вара? — кĕсйинчен табак хутаççине кăларнă май ыйтрĕ атте.

— Ĕнер! Шăпах пĕрме тулли тырă пур чухне сӳнсе ларчĕ. Тем амакĕ пулчĕ. Аслă ывăлпа муталантăмăр-муталантăмăр — ĕç тухмарĕ, — тарăхса илчĕ Савик хуçа. — Ăстине чĕнтерме инçе, Хусанта пурăнать. Хамăр ялти Ястук тимĕрçĕ тӳрех каларĕ, манран пиçмест терĕ. Шухăшларăм-шухăшларăм та сана чĕнсе пăхас терĕм, эсĕ ăна-кăна тĕшмĕртекенччĕ.

— Улăштармалли пайĕсем алă айĕнче çукки кансĕрлеме пултарĕ-ха, — тесе хучĕ атте.

— Эпĕ, Лука Тимофейчă, çапла шухăшлатăп. Малашне пирĕн хамăрăн ура çине тăрас пулать. Пулчĕ-пулмарĕ Хусанăн та Чĕмпĕрĕн çил хăваласа çӳрени саншăн та, маншăн та тăкак çеç кӳрет. Эсĕ римислана пикенсех тытăн. Кирлĕ пулсан, Хусана кайма лав та, укçа та кĕтмелле парăп. Мĕн кирлине пурне те илсе кил. Ытти хатĕрсем те алă айĕнче пулччăр. Вутлă арман вăл ялан ĕçре пулмалла. Ялан ĕçре пулсан, хăй хакне кăларатех вăл. Эпĕ ун пирки текех иккĕленместĕп. Сана та укçаллă тăвăп. Çапла, Лука Тимофейчă, малашне эпĕ санран пуçне ытти ăстасене хам çывăха та ямăп. Малтанах çапла сăмах пĕтерер. Эпĕ сана шанатăп. Çавăнпа саншăн нимĕн те хĕрхенместĕп. Илтрĕн-и? Е, юрĕ, хамăр хушăмăрта пултăр.

Çапла шахвăртса каланă хыççăн. Савик хуçа лашисене тепĕр хут хăваларĕ:

— Но-о-о! Утамансем! Час киле çитетпĕр.

  
   «Вутлă арман»


   Урамра ачасем темле «вутлă арман» çинчен калаçнине эпĕ темиçе хут та илтнĕччĕ, анчах вăл мĕнлине пĕлсех пĕтерменччĕ. Паян акă ăна хам куçпах курма тĕл килчĕ.

Савик хуçан «вутлă арманĕ» пысăк мар — икĕ вите пысăкăш хуралтах шăнăçнă. Пĕринче нефтьпе ĕçлекен двигатель ларать, тепринче арман чулĕпе пĕрме тата çăнăх ларĕ вырнаçтарнă. Çакнашкал армансем пирĕн таврара урăх никамăн та çук. Савик хуçа ăна Хусантан кӳртертĕм тет. Çил арманĕнче çăнăх авăртнăшăн кашни пăтран кĕреçе çăнăхĕ икĕ кĕрепенкке илеççĕ. Савик хуçа — тăватă кĕрепенкке тытса юлать. Çынсем çил çук чухне пурпĕрех вутлă армана пыраççĕ.

Атте двигатель мĕншĕн ĕçлеменнине тĕрĕслеме тытăнчĕ. Эпĕ инструментсен ещĕкĕ патне кукленсе лартăм, атте ман енне çаврăнса: «Плоскогубцы пар» е «французски ключне кӳр-ха», — тесе ыйтать. Эпĕ ещĕкри инструментсен ячĕсене пурне те пĕлетĕп. Ку хуçана та килĕшрĕ пулас, вăл мана, пуçран шăлса, çапла каларĕ: «Тепĕр икĕ çултан, Лука Тимофейчă, санăн помощникӳ çитĕнет». Кăна хирĕç атте: «Помощник çитĕнет те, анчах пĕр-пĕр çĕре вĕренме кĕртесчĕ-ха ăна», — тесе хучĕ. Савик хуçа аттепе килĕшмерĕ: «Хăвпа пĕрле тăрмашсан, сисмĕн те акă, ăста çын пулса тăрĕ». Акă мĕнле шутлать вăл.

«Вутлă арман» патне ялти çынсем пухăнчĕç. Пурте атте куçĕнчен пăхаççĕ. Хăшĕ-пĕрисем, аттене пулăшам пекки туса, шалах та кĕрсе тăраççĕ. Атте хăйне кансĕрлекенсене юратмасть. Хуçапа ывăлĕ те ăна кашни çаврăнмассерен: «Ку мĕншĕн апла та, ку мĕншĕн капла?» — тесе аптратаççĕ. Атте кас-кас шухăша каять, хуçапа ывăлне хирĕç те чĕнмест. Ун пек чухне эпĕ тытăнатăп аттерен ыйтма, хуçапа ывăлĕ мĕн çинчен пĕлесшĕн пулнине астутаратăп. Атте ман сăмаха та хăлхана чиксех каймасть. Пĕр самантлăха двигатель лаççи шăплăха путать.

Савик хуçапа ывăлĕ те, армана пынă çынсем те атте двигателе ĕçе ярасса кĕтеççĕ. Çак машинăна манăн та ĕçлеттерес килет. Киле таврăнсан, «вутлă арман» çинчен эпĕ аннене, хамăр касри ачасене те каласа тĕлĕнтерĕттĕм ĕнтĕ. Эпĕ халĕ двигателĕн цилиндрĕ пуррине те, поршеньсем çине кăшăл пек пысăк çĕрĕсем тăхăнтартнине те пĕлетĕп. Двигатель тĕнĕлĕ çинче пĕчĕк кустăрма ларать, ăна шкив теççĕ. Çак шкив тăрăх чĕн пиçиххи чупать. Вăл юнашар çуртри арман чулне çавăрать. Паян тем те пĕлекен пултăм эпĕ. Атте пек пысăк пулсан, çакнашкал двигательсене хамах юсăттăм та-ха. Анчах мĕн çинчен шухăшлать-ши атте, мĕн пирки вăл иккĕленет е кулянать-ши? Цилиндр хуппине уçса юсанăранпа вăхăт чылай иртрĕ ĕнтĕ, çу юхакан трубкине те тасатрăмăр, анчах темшĕн атте двигательне чĕртсе яма васкамасть. Ăна кĕте-кĕте манăн хырăм та выçрĕ, киле те каяс килекен пулчĕ. Çапах та хам атте куçĕнчен пăхса: «Манăн шыв ĕçес килет», — тетĕп.

Ирхине тăрантаспа лартса килнĕ чухне Савик хуçа калама çук ырă çын пек туйăнчĕ, двигательне юсама тытăнсан та, пур енчен те тарават та вашават пек курăнчĕ. Халĕ, кăнтăрла иртрĕ пулсан та, пире апата чĕнмест. Килте пулсан, эпир тахçанах апатланмалла. Анне кăмакана çăмарта хăпартни лартатчĕ. Эпир ку таранччен апата таврăнманнине курсан, анне ик-виçĕ хут та пирĕн пата лаççа пырса кайнă пулĕччĕ, апат сивĕнет тесе ӳкĕтленĕ пулĕччĕ. Кунта акă пирĕн çинчен аса илекен те çук.

Атте, ман пуçри шухăша пĕлнĕ пекех, кĕсйинчен çутă ункăллă пăртманет кăларать, мана пăхăр укçа тыттарать.

— Авă унта лавкка пур, — урам енне тăсса кăтартать вăл, — пĕремĕк кайса ил.

— Манăн киле каяс килет, — тетĕп йăвашланса.

— Çак двигателе ĕçе ямасăр киле каясси çинчен ан та шухăшла ĕнтĕ, ачам. Каларăм сана, илсе килес мар терĕм. Эсĕ пырам-и те пырам-и тесе аптратма тытăнтăн. Халĕ киле васкататăн. Эх, нуша!

— «Вутлă арманĕ» каçчен те хатĕр пулмĕ.

— Е, ан йынăш. Эпĕ аннӳ мар, йынăшакана юратмастăп. Ăста пулас тесессĕн, йынăшма пăрахас пулать. Текех пĕчĕк ача мар ĕнтĕ.

Урам урлă лавккари хуçа эпĕ кам ачине пĕлет иккен. «Вутлă армана» час ĕçе яратăр-и, ăна юсама мĕн чула килĕшрĕр, укçине Савик хуçа çийĕнчех тӳлеме пулчĕ-и, килте аннӳ мĕн тăвать, аслаçупа асаннӳ патне хăнана каятăр-и, хăйсем сирĕн пата пыркаласа лараççĕ-и? — тесе ыйтса тĕпчерĕ. Эпĕ чĕрĕк кĕрепенкке пĕремĕке карттус ăшне тултарса кайма тăрсан, лавккаçă: «Аçуна кала, канмалла ман пата кĕрсе тухтăр, лайăх йышши стемас-табак пур», — тесе кăшкăрса каларĕ. Унăн сассине Савик хуçа та илтрĕ пулмалла, пĕр-икĕ хутчен куç шуррине тавăрса, усал лаша хăмсарнă пек, лавккаç енне çаврăнса пăхрĕ. Ман карттусран пĕр пĕремĕке илчĕ те вăл çыртса пăхрĕ. Унччен те пулмарĕ, пĕремеке каялла карттус ăшне ывăтса, тем пулнăн кăшкăрса ячĕ:

— 0-ох! Чул пек хытă, чутах шăла катса пăрахмарăм. Ха, усал, намăса та пĕлмест, пĕремĕк вырăнне ачана шăши юлашкисем тыттарса янă.

Эпĕ, тĕлĕннипе, пĕрре пĕремĕк çине, тепре атте çине пăхса илтĕм. Вăл хăй тĕллĕн кăштах кулса: «Шăлу витет пулсан çи, ан хăра, нимĕн те пулмĕ», — тесе каларĕ. Паçăр, ыйхăри пек тĕлĕрсе, шухăша кайса ларнă атте халĕ сасартăк васкама, гайкăсене мĕнпур вăйĕпе пăрса хытарма пикенчĕ, çавăнтах, форсунка умне краççынлă çĕтĕк хурса, вут чĕртсе ячĕ, ман çине те ăшă куçпа пăхма пуçларĕ. Атте куçĕсем ыррăн ялкăшни манăн кăмăла та çĕклет. Эпĕ çăвар тулли пĕремĕке çăтнă-çăтманах ялкăшса çунакан çĕтĕк çине пикенсех вĕрме тытăнатăп. Атте çулăма карттусĕпе сулласа вĕртерет, çулăм парăнмасть, сӳнмест. Ахăртнех, хăватлă çулăм двигателе чĕртсе яма та кунăçлăрах. Атте хыççăн эпĕ те хамăн пĕремĕклĕ карттуса икĕ алăпа чăмăртаса çулăм çине суллатăп. Кăлăхах пулчĕ. Икĕ пĕремĕк вут çине вĕлт сиксе ӳкрĕç. Ку аттене çеç çиллентерчĕ: «Айван, çиме пĕлместĕн», — тесе, ятласа пăрахрĕ вăл.

Эпĕ ăна юри алхасса ӳкермен те, пурпĕрех, айăпа кĕнĕн, алăк патне кайса тăтăм.

Атте йăлкăшса тăракан çулăм хевтипе, форсункăна ăшăтса, двигателе тапратса ячĕ. Хуçапа ывăлĕ малалла ӳпĕнчĕç. «Тук-тук, тук-та» тенĕ сасă, пĕтĕм тавралăха савăнăçпа тултарса, манăн тăсăк тутана та (эпĕ атте айăпсăр вăрçнăшăн кăмăлсăр пулнă-çке!) кулăпа ирĕлтерчĕ. Двигатель, туклатмассеренех, çăра тĕтĕм вĕрсе кăларать, темиçе лаша хăвачĕпе шкив кустăрмине кĕрĕлтеттерет — çаврăннине куçпа курма та çук, лаç çуртне чĕтретет, çĕре те кисрентерет. Çак тапхăрта лаçра аттерен асли никам та çук, вăл двигателе пăхăнтарать, васкарах та майĕпентерех те ĕçлеттерет, тухтăр чирлĕ çын чĕрине итлесе пăхнă пек, атте те цилиндр çумне лăпчăнса итлет, нефть чупакан трубкăсене тĕрĕслет, шĕтĕрнексем çине сăмсаллă масленкăран шĕвĕ çу тумлатать.

Савик хуçапа ывăлĕ атте çумăнчен хăпмаççĕ, вăл мĕн каласса кĕтсе, аш ыйтакан кушак пек куçран пăхаççĕ. Двигатель шалтлатать, ӳлет, тулашать, инçетри аслати пек кĕмсĕртетсе, хăйĕн хăватлăхĕпе мухтанать. Часах шкив çине чĕн пиçиххи тăхăнтарчĕç. Юнашар çуртри арман чулĕ, пĕрмерен юхакан тырă лутукне силлесе, ĕçчен çын пек кунăçса ĕçлеме тытăнчĕ.

Ĕç ăннă хыççăн эпр аттепе иксĕмĕр те, çанăсене чавса таран тавăрса, çыран хĕррине антăмăр, çăвăнма тытăнтăмăр. Кăмăллă Савик хуçа тахăшне кăшкăрни илтĕнчĕ:

— Кине калăр-ха, Лука Тимофейчă алă çума анчĕ тейĕр, алшăлли илсе килтĕр! 

Хĕвел анса ларнă çĕре тин эпир Савик хуçа сĕтелĕ хушшине кĕрсе лартăмăр. Хырăм тем пек выçнă пулсан та, эпир кашăксене тирĕкри яшкана ăсса илмессеренех сĕтел çине хурса унăн-кунăн пăхкаласа илетпĕр, майĕпен кавлетпĕр; хăнара çапла çимелле тесе, мана мĕн пĕчĕкренех вĕрентнĕ. Савик хуçа çине-çинех аттене сăра чаплашки тыттарать те кăмăллăн хистесе илет.

— Ĕç-ха, ĕç, Лука Тимофейчă, сăра хыççăн апат аван анаканччĕ.

Така яшки хыççăн сĕтел çине пăри пăтти пырса лартрĕç. Турилккесем çинчи чăкăтпа шăрттана, пиçнĕ çăмартана та пирĕн умарах тĕртрĕç, аттене те, мана та тепĕр хут сăра чаплашки тыттарчĕç. Çак вăхăтра урамра тăрантас сасси илтĕнсе кайрĕ. Ку пире ăсатма кӳлнĕ мăшăр ут пулĕ тесе, эпĕ тулалла çаврăнса пăхрăм. Ак тамаша, тăрантас çинче манăн анне лара парать. Савик хуçа ăна чĕнме пире систермесĕрех тарçине янă нккен. Атте тĕлĕннипе чыхăнсах кайрĕ.

— Пирĕн киле васкамалла, эсир манăн мăшăра илсе килетĕр, — терĕ вăл, уссисене якаткаласа.

— Çавăн пек пысăк ĕç турăмăр иккен те, епле-ха хăналамасăр ярас? Эпир лавккаçă Сименкке мар вĕт, — паçăр эпĕ пĕремĕк илнĕ суту-илӳçе тĕртсе илчĕ хуçа. — Кин, хăнана хирĕç тухăр. Курмастăр-и-мĕн кам килнине?!

Анне, сăрланă урайлă чаплă пӳртĕн урати урлă ярса пуснă май, кĕтесри турăшсем çине пăхса сăхсăхрĕ, хуçасене сывлăх сунчĕ, алă тытса тухрĕ, унтан, ман çине пăхса, тĕрленĕ саппунĕн аркине шарт çапрĕ.

— Манăн Сантăр та ăстана тухнă иккен, ашшĕле пĕрле çӳрекен пулнă!

— Эй, эсĕ, кин, ачаран ан кул, сисмĕн те акă, йĕкĕт пулĕ, авланас тейĕ, — çинçе сассăн тавăрчĕ хуçа арăмĕ.

Анне пӳртри çынсем çине пăхкаласа илчĕ те хулара вĕренекен Зоя çинчен ыйтрĕ:

— Сирĕн хĕрĕр килте çуки-и-мĕн?

— Хулара-ха, кăçал темшĕн вăраххăн вĕрентеççĕ... Эпир ăна кĕтсе те ывăнтăмăр ĕнтĕ.

— Виçĕмçулхине вăл пирĕн Сантăрпа тырă вырасшăн пулнă вĕт, — тесе, анне мана вăтантарчĕ, хирте эпĕ пĕр-пĕччен мĕнле тырă вырнине каласа кăтартрĕ.

— Сывлăхĕ пултăр, — ман куçран пăхса каларĕ хуçа, — ӳссен ашшĕнчен кая пулмĕ.

— Манăн ăна хамран ăслăрах ăстаçă тăвас килет-ха, — ерипен хуравларĕ атте. — Эпĕ ялти шкулне те икĕ çул çеç çӳрерĕм, килтисем малалла вĕрентесшĕн тăрăшманни хупларĕ.

— Э, мĕн чул вĕреннипе те çитĕ. Пурпĕрех эпир тиеке тухас çукчĕ вĕт.

— Тиеке тухма ĕмĕтленмен те...

— Апла мĕн ӳкĕнмелли пур? Телей шкулта мар! Чĕмпĕрти Ульянов инспектортан ăслă çын кам пулнă-ши? Ăвăс хушшинчи юман пекчĕ вĕт?

— Нумай вĕреннĕ çын пулнă вăл, — терĕ атте.

— Ачисем пурпĕрех телейсĕр. Пĕри çамрăклах пуçне çирĕ, тепри таçта çухалса çӳрет. Вĕреннĕ çынсем вĕт вĕсем.

— Тен, Ульянов ывăлĕ тĕрĕслĕхшĕн тăрăшать?

— Пустуй сăмах! Инçе ăсатна, тет, ăна. Пĕркун писĕр каласа кăтартрĕ.

— Писĕр пурне те пĕлес çук... Тĕрлĕ машинăсем киле пуçларĕç, вĕсене юсас тесен, кĕнекере мĕн çырнине пĕлес пулать.

— Эсĕ пурпĕрех вулама пĕлетĕн вĕт?!

— Вулама пĕлни çеç çителĕклĕ мар, алгебра, геометри, механика законĕсене пĕлмелле.

— Мĕн тен? Мĕн законĕсене тен?

— Алгебра, геометри...

— Ха-ха-ха! Тем кĕперрисем çинчен калаçать тата. Пустуй япала вăл. Эпир турă законĕпе пурăнатпăр. Укçа хутаççи сулмаклă пулсан, хулара сана кашни кĕтесрех прошени çырса паракан писĕр тупăнать, укçа çеç пултăр! Çапла, Лука Тимофейчă, малашне эпĕ нимĕнле ăста патне те каймастăп. Эхер те машина кутăнланма тытăнчĕ-тĕк — тӳрех сан патна лав яратăп. Туслă пулăпăр малашне. Ухмаха юлас мар. Чăваша ăна ухмахлăх пĕтерет.

Çакнашкал калаçу мĕнпе пĕтнĕ-тĕр — эпĕ астумастăп. Апат хыççăн мана ыйхă пусса лартнă-мĕн. Эпĕ хăнарах çывăрса кайнă. Анне каланă тăрăх, вĕсем мана лав çине хурса киле каясшăн пулнă. Савик хуçа яхăна та яман, ирĕксĕрлесех çĕр вырттарнă.

Киле эпир тепĕр кунне тин таврăнтăмăр. Яла пырса кĕреспе анне çинçе сассипе юрă пуçларĕ. Ун çумне хулăн саслă атте те хутшăнчĕ:



Хусан хулинче, ай, хут хаклă,

Чĕмпĕр хулинче, ай, чĕн хаклă.

Çак çутçанталăкра, ай, мĕн хаклă? 

Ырлăхпала сывлăх, ай, пит хаклă.



Тăрантас пирĕн кил умне çитсе чарăнсан, урама кӳршĕсем чупса тухрĕç.

— Тавсье, тăвансем, тавсье! — тесе, аттепе анне, Са-вик хуçа тарçине çавăтса, пӳрте кĕрсе кайрĕç. Эпĕ ура-мах тăрса юлтăм — икĕ ут кӳлнĕ лава сыхласа тăрам пекки турăм. Часах тăрантас тавра тем чухлĕ ача-пăча пухăнса шавлама тытăнчĕç, вĕчĕхекен куçĕсемпе ман çине пăхса илчĕç.

Лавçă кайсан, анне мана çапла каларĕ:

— Пире, ывăлăм, чухăн пурăнатпăр пулсан та, шелесни хутпа илсе çӳреççĕ. Пулин, ан тив, паян пирĕн вĕрлĕк хапха кăна. Эпир пурпĕрех çынсенчен катăк мар. Çапла, Сантăрăм, пуçна ан ус!



* * *

Анчах çакнашкал савăнăç нумая пымарĕ. Тепĕр кунне анне аттене ятлама тытăнчĕ, мĕншĕн Савик хуçаран укçа илмерĕн, «вутлă арманне» юсанăшăн мĕн чул тӳлемеллине малтан пĕлтермерĕн, калаçса татăлмарăн тесе вăрçса тăкрĕ.

— Савик вăл япшар чĕлхеллĕ, юптарса калаçма пултарать, çемçе калаçса, хытă çĕре лартать, теме кирлĕ унăн ĕçки-çики. Укçа пулсан, килте хăнасем те пухма пулатчĕ. Хăçантанпа ĕнтĕ тăванăмăрсене хăнана чĕнейместпĕр, çынтан та намăс!

— Ан та кала, хуçа пире чике таранах лартрĕ, — тет атте.

— Ахаль каламан ĕнтĕ, чăваша ăна каçкӳлĕм ăс кĕрет тесе...

— Пуян хуçа вырăса та улталать те...

  
   Ухик


   Эпĕ, выçă вилсен те, ял тăрăх ыйткаласа çӳрес çук. Намăс пек туйăнать вăл мана килĕрен киле «христа ради» ыйтса çӳресси. Эпĕ питĕ вăтанатăп. Хамшăн пулсан, ниçта тухса кĕрессĕм çук. Чӳк пăтти пĕçернĕ чух вара!.. Ман пек йăпăр-япăр чупкаласа çӳрекен те çук.

Кăçалхи çумăр чӳк пăттине пĕçерме эпир эрнекун каçĕ тытăнтăмăр. Чи малтан эпĕ хамăр касри ачасене пухрăм та хăшне витре, хăшне чĕрес, хăпше хупран тунă кунтăк йăтса тухма хушрăм.

Çумăр чӳкĕ тесен, камăн амăшĕ ачине хирĕç тăтăр-ха? Ун пек хĕрарăм пирĕн ялта çук, пулман та пулĕ. Чӳк пăтти пĕçерме хатĕрленнĕ чухне пире, ачасене, пĕри пĕр сивĕ сăмах каламасть. Савăт-сапа йăтнă ачасем пухăнса çитсен, эпир, кайăк хур пек карталанса, пирĕн пата кайрăмăр. Ял хĕрринчи çурт — пирĕн. Çавăнпа эпĕ пӳрте чупса кĕтĕм те аннене васкатма тытăнтăм.

— Çумăр чӳкĕ тăватпăр вĕт. Часрах çăмарта, çу, кĕрпе парса яр. Урамра мана ачасем кĕтсе тăраççĕ.

— Пăттине ăçта пĕçеретĕр?

— Пăла хĕрринче. Хуранне Керим пачĕ. Шыв арманĕ патне лартрăмăр.

Анне пирĕн валли нӳхрепрен пĕр кăкшăм хăймаллă сĕт кăларчĕ, ăна эпир Эçук витрине ятăмăр. Сергей йăтнă чĕресе анне пĕр чаплашка пăри кĕрпи ярса пачĕ, Ехрем аллинчи хуп кунтăк тĕпне икĕ çăмарта хучĕ.

— Аллу çăмăл пултăр, инке! — манăн аннене харăсах темиçен тав туса хăварчĕç.

— Чипер кайăр, ыран çумăр çумалла пултăр! — пехиллерĕ анне.

Çапла ĕнтĕ, пирĕн килтен пуçласа, эпир урам тăрăх утрăмăр. Кашни çурт умне пырса чӳрече янахĕнчен шаккатпăр, хамăр мĕн çăмăлпа çӳренине пĕлтеретпĕр. Пурлăх тĕлĕшĕнчен пирĕн пĕчĕк ялта пуянсем икĕ çын çеç — Керимпе Ильпăрас, ыттисем — юрлисемпе вăтам пурăнаканнисем. Чӳк пăтти валли памасăр ирттерсе яракансем чухăнсенчен те пĕр çын пулмарĕ. Черет ялти çĕрме пуян Ильпăрас патне çитрĕ. Пире хирĕç вăл хăй тухрĕ.

— Ну, шĕвилккесем, мĕн чул пухрăр? — тесе, Ильпăрас пирĕн витресемпе чĕрессенчи апат-çимĕçсене тĕрĕслерĕ, хура сухалне якатрĕ, шухăша кайнă пек пулса пĕр кана айккинелле пăхса илчĕ, унтан крыльци енне çаврăнса, ерипен каларĕ.

— Амăшĕ, тух-ха...

Эпир унăн сассине илтекен пулмарĕ ĕнтĕ тесе тăратпăр. Ильпăрас кăшкăрса пăрахасса кĕтетпĕр. Унччен те пулмарĕ, крыльца алăкĕ яр уçăлчĕ, пирĕн ума Ильпăрас арăмĕ тухса тăчĕ. Чĕрне вĕççĕн утать тейĕн çав — ури сасси пĕртте илтĕнмерĕ.

— Çанталăкĕ уяр, çумăр çумасть, чӳк туса турра йăлăнса пăхас тетĕп, — арăмĕ çине пăхмасăр каларĕ хуçи, — пĕрер чаплашка кĕрпе парса яр çак ачасене. Асту! Кĕлетри лартан ан ил, ăна эпĕ Юхма пасарĕ валли юри тасатса çуртарнăччĕ. Кĕтесри пӳлме тĕпĕнчен хырса ил.

Эпир Ильпăрас хыт кукар тенине чылай илткеленĕ, анчах çумăр чӳкĕ валли кĕрпипе юр-варне хĕрхенессе шутламанччĕ. Унăн арăмĕ кĕрпине чаплашкапа мар, чей куркипе илсе тухса панине курсан, тĕлĕнсе хытсах кайрăмăр. Пулать те иккен намăса пĕлмен çын. Ун пек кĕлмĕçленекен çын ялта урăх пулмарĕ вара. Мунчара пурăнакан Кантрет кĕтӳç арăмĕ те пире виçĕ çăмарта парса ячĕ. Турăран çумăр ыйтса чӳклесси вăл авалтан пыракан йăла иккен те, уншăн пирĕн ялйышсем, хăйсем выçă ларсан та, мĕн те пулин тупса параççех ĕнтĕ.

Эпир, килтен киле çӳресе ял тăрăх тухсан, тулли витресемпе чĕрессене Пăла хĕррине йăтса кайрăмăр. Малтан кайса тăнă ачасем Керимĕн сăра хуранне вучах çине çакса хунă та иккен, шывĕ те вĕреме тытăннă. Кунти йĕркене тытса пыракансем ваттисем пулчĕç. Вĕсем хушшинче Ильпăрас хăйне хăй йăлтах хуçа пек тыткалать, килĕнче хыт кукар пулсан та, вăл кунта çуллă пăтă пĕçересси пĕтĕмпех унран килнĕ пек хăтланать, хуран çинчи вĕри шыва тăктарса, ун вырăнне сĕт яма хушать, кĕрпине сăвăрттарать, çу витрипе çăмарта кунтăкĕсене хăй умне илсе лартать.

Пысăк хуранти пăтă пиçиччен эпир, ача-пăчасем, пĕчĕк витресем йăтса, Пăла хĕррине антăмăр, кашниех вара шыв ăсса çул хĕррине, хăвалăха, кайса лартăмăр. Кам иртсе пырать — пирĕн ăна шывпа чашлаттармалла. Чӳк пăтти пĕçерекенсен умĕнчен типĕ тумтирлĕ çын иртсе каймалла мар. Çапла вăл çумăр чӳклес йăла.

Каçкӳлĕм пирĕн ял умĕпе Юхма пасарне килекенсем иртме пуçларĕç. Хăшĕ тулли лавпа, хăшĕ пушăлла. Эпĕ чи малтан вăрăм урапа çинче ларса пыракан сар сухаллă мучие чашлаттартăм. Тĕлĕнсех кайрăм: мучи пĕртте çилленмерĕ, пушă аврипе те юнамарĕ, йĕпеннĕ кĕпи аркине силлерĕ те тилхепине карт туртрĕ, лашине çеç хистерĕ. Пĕчĕккĕ чухне, тен, вăл хăй те пирĕн пекех шывпа алхаснă, «Çумăр чӳкĕ!» тесе кăшкăрнă. Ман хыççăн сарă сухала Эçукпа Сергей те çулăхрĕç. Кăлăхах пулчĕ. Вĕсем лавçа тивертеймерĕç, витрери шывĕ çул çинчи тусана çеç тикĕт пек шĕвĕ пылчăк туса хучĕ. Урапа кӳлнĕ хура лаша мучие Юхма енне ыткăнтарса кайрĕ.

Малтанхи витресене пушатнă хыççăн эпир тепĕр хут Пăла хĕррине анса улăхрăмăр та каллех хăва ăшне пытантăмăр. Хуран тавра пухăнса ларнă стариксемпе хăвалăхри çамрăксем хушшинче пĕрмай çыхăну тытаканнисем те пур. Вĕсем пирĕнтен кĕçĕнреххисем, пĕчĕк ачасем, пирĕн пата чупса пымассеренех пăтă вĕреме кĕни е витрери çăмартасене шăтарса пысăк чара çйне янине каласа параççĕ; çавăнтах пирĕнпе пĕрле кĕпер урлă иртекенсем хыççăн чупаççĕ. Вĕсен те шывпа алхасасси килет, анчах витре йăтмалăх вăйĕсем çук-ха. Кĕпер леш енчен çуран çын е лав килнине асăрхасан вара, пирĕн тавра явăнакан ачасем чĕпĕ кăларнă чавкасем евĕр чĕвĕлтетме тытăнаççĕ, кашниех: «Кăна чи малтан эпĕ куртăм», — тесе шапăлтатса илеççĕ. Кĕпер урлă каçакан çын ача-пăчасем шавланине шута илмест, хăйне мĕн кĕтнине те пĕлмест-ха, пĕр шикленмесĕр пирĕн енне утать. Хăвалăхран эпир сиксе тухсассăн тин вăл çумăр чӳкĕ тунине ăнланса илет, пиртен тарса ӳкме тăрăшать. Ăçта унта хăтăлма — кĕпи-йĕмĕ таран лачкам шыв тăватпăр!

Хĕвел, çĕр çине анма хатĕрленсе, хăйĕн вăрăм урисемпе пĕлĕте ярăм-ярăм йĕрлесе пĕтерчĕ. Пăла леш енчи ешĕл ыраш калчисем сасартăк сарăхса çитнĕ пек курăнакан пулчĕç. Хир варринчи пĕччен хурăн та сарă милĕкĕн курăнать. Çил çук. Тӳпери пĕлĕтсем супăнь кăпакне вĕрсе хăпартнă пек пĕр вырăнта çăмхаланса тăраççĕ. Анăçри хĕвел ярăмĕсем пĕтĕм пĕлĕте ыталаса илме хăтланнăн аякка-аякка тăсăлса кайнă. Вĕсен йĕрĕсем Пăлари тăрă шыв тĕпĕнче те курăнаççĕ. Эпир лавсем хыççăн чупса çĕкленĕ тусан паçăрах пусăрăнса ларчĕ. Текех кĕпер урлă каçса килекенсем çук. Шăп. Çывăхри шыв арманĕ çеç çын чĕри тапнă пек пĕр тикĕс кăлтăртатса авăрни илтĕнет. Часах пăтă пиçмелле — хăвалăха тутлă шăршă персе çитрĕ. Кăвайт умĕнче Ильпăрас, чӳк кĕлли калама хатĕрленсе, сухалне шăлкаласа тăрать. Эпир, хуран патне кайма пикенсе, кăштăртатса сукмак çине тухрăмăр, юлашки хут Пăла леш енне пăхса илтĕмĕр. Пăхса илтĕмĕр те курах кайрăмăр, хура лашине ташлаттарса, пĕр вĕçкĕн çын кĕпер урлă каçать. Эпир каялла хăва хушшине лăпчăнса лартăмăр. Çăм шлепкеллĕ ямшăк лашине çине-çинех хистет, анчах, лаши малалла ыткăнса юртма пикенсен, тилхепине тăп тытса чарать. Сакăл ура ниçта кайса кĕреймест, çăварлăхне чăмлать, пуçне каçăртать, пĕр вырăнта тапăртатса илет. Ямшăк хăтланнинче вăл мухтанма юратни сисĕнет. Ахаль мар ĕнтĕ вăл, тикĕтлĕ сăран аттине хĕвел çинче ялтăртаттарса, пĕр-пĕччен пулсан та, ларкăч çинче ларса килет. Пĕрме пилĕклĕ плис сăхманне йӳле янă, ун айĕнчен тĕрленĕ хĕрлĕ кĕпи курăнать. «Ну, лӳшкентеретпĕр те ĕнтĕ кăна», — тесе, эпир витрери таса шыв çине тăпра яратпăр. Темшĕн çак вĕçкĕне шывпа йĕпетни çеç çителĕклĕ мар пек туйăнать, пылчăкпах варалас килет.

Лав кĕпер урлă каçсан, ăна хирĕç чи малтан Эçук сиксе тухрĕ. Тĕлĕннĕ ямшăк пиртен тарас вырăнне лашине тăп чарчĕ, хăй тăрантас çинчен сиксе анчĕ.

— Эпĕ сире, шельмăсене, алхастарăп! — тесе кăшкăрса ячĕ вăл, аллинчи пушшипе юнаса, — курмастăр-и-мĕн, плис халатпа эпĕ!.. Йĕпет-ха!

Ман умри ачасем, витрисене йăтса, чăлпар саланчĕç, ямшăкран хăраса ӳкрĕç. Эпĕ пĕр-пĕччен тăрса юлтăм. Ман шутпа, çав вĕçкĕн ямшăка йĕпетмесен, çумăр чӳкĕ туни те мар. Мĕн пулсан пулать, эпĕ иккĕленсе тăмарăм, алăри пĕчĕк витрене сулмаклăн каллĕ-маллĕ суллантарса илтĕм те чаш! тутартăм.

— Ха-ха-ха! — кулса ячĕç пысăк хуран патĕнче пăтă пĕçерекенсем.

— Ха-ха-ха! — шлепкеллĕ лавçă хăй те ахăлтатса илчĕ. — Ачи маттур, хăравçă мар. Мĕн ятлă эсĕ? Кам таврашĕ пултăн-ха? Хăлха чикки тыттарасран та хăрамасть.

Пире хуран çывăхĕнчи çынсем çавăрса илчĕç. Пурте плис сăхманлă çын çине пăхса тĕлĕнсе кайнă. «Ара, ку Ухик мар-и?» — тесе пăшăлтатаççĕ ушкăнти çынсем.

— Мĕн чĕнместĕн, кам ачи тетĕп?! — ман куçран чăр пăхса ыйтать ямшăк.

Эпĕ нимĕн калаймастăп, чĕлхе-çăвар çыхланнăн туйăнать. Ман хута асатте кĕчĕ.

— Пирĕн вăл, аслă ывăл ачи пулать, шухăскер, ан ятла ĕнтĕ ăна. Ара, паян эпир, ваттисен йăлипе, çумăр чӳкĕ тăватпăр ĕнтĕ. Йăли çапла. Сăхманна йĕпетнĕшĕн ан çиллен ĕнтĕ, турра кӳрентерĕпĕр тата.

Ухик лашине йăмра çумне кăкарса хучĕ те, хуран патне пырса, Ильпăраса пуç тайрĕ.

— Ха, Сахьяна ывăлĕ мĕн хăтланать, — кăштах йĕкĕлтесе каларĕ Ильпăрас. — Эсĕ тиеке тухман-тăр? Лашу та хăвăн-и?

Ухик кăна хирĕç шурă шăлĕсене кăтартрĕ:

— Мĕншĕн лаша туянса чăрманас, — терĕ вăл, чăрсăр куçĕсене вылятса. — Апатне те хатĕрлемелле, вăрласа та кайма пултараççĕ.

— Э, эсĕ сăмах илме кивçене каймăн, ямшăка кампа килтĕн-ха? — ыйтрĕ Ильпăрас.

— Байдуганăн аслă ывăлне лартса килтĕм.

— Апла ăçта вăл?

— Кӳршĕ яла, Савик хуçа патне, анса юлчĕ.

— Пуян пуян патнех кĕрет ĕнтĕ, — асатте тепĕр хут сăмаха хутшăнчĕ. — Ухик шăллăм, эсĕ, чăнах та, хуçана тухман-и? Питĕ чаплă тумланнă.

— Хуçа пулма та хăратăп, Тимахви пичче, укçи нумай тесе, çул çинче таркăнсем вĕлерсе пăрахĕç, — кулса ячĕ Ухик.

Вăл пирĕн ял çынни иккен, халĕ Хусан çывăхĕнчи пĕр чăваш ялĕнче, Байдуган ятлă пуян хуçа патĕнче, тарçăра пурăнать. Пирĕн ялта унăн пĕр-пĕччен амăшĕ çеç, ăна ялйышсем Сахьяна карчăк тесе чĕнеççĕ.

— Байдуган хуçа Савикпе хурăнташланма шутлать, — тесе, Ухик ушкăнти çынсем çине пăхкаласа илчĕ, — сисмĕр те ак, хĕр кăларса кайăпăр.

Куна илтсен, эпĕ сасартăк хăраса ӳкрĕм, Ухике курайми пултăм. Манăн тантăшсем те пĕр-пĕринпе пăшăлтатса калаçма тытăнчĕç. Мана тырă вырма пулăшасшăн ырă сăмах каланă Зойăна тавраран ниçта та ярас килмест.

— Тĕклĕ ура чăх сыхлать, чăххи чее, тыттармасть, теççĕ. Çавăн пек ан пултăр, — ĕхĕлтетсе каларĕ Керим.

— Мĕншĕн тата?

— Савик хĕрĕ хăй пек вĕреннĕ çыннах куç хывнă, теççĕ. Шăмăршă учительне, Пăшатан ывăлне, тухать, тет.

— Манăн хуçа пек пуян купса чăвашра урăх çук. Ăна пĕтĕм тĕнче, хранцусра та, акăлчанра та пĕлеççĕ. Кампур хулинче вăл лавкка тытать, хăй пĕрмай нимĕç тăлмачĕпе çӳрет, — сăмаха вĕлтĕртеттерсе илчĕ Ухик. — Ун пек çын мулне хапсăнман хĕр тĕнчере пур-ши вара вăл?

Ильпăрас текех Ухик павранине итлесшĕн пулмарĕ, хуран умне чĕркуçленсе кĕлтума, турăран çумăр ыйтма тытăнчĕ. Халăх шăп пулчĕ. Эпир, ача-пăчасем, ваттисем хыçне тирĕк-чашăксем тытса тăтăмăр. Кашнийĕнех часрах çуллă пăтă çисе пăхас килет.

Чӳк кĕлли хыççăн манăн ырă кăмăллă асатте Ухике те хуран пăтти чашкине тыттарчĕ, хăйпе юнашар çыран хĕррине ларма сĕнчĕ.

— Пуянсем çумĕнче пирĕн ĕç çук, — терĕ вăл Ухике, — вĕсем авланĕç, туйне те тăвĕç, ятлаçĕç, килĕшĕç те. Хăйсен ирĕкĕ. Эсĕ çавна кала-ха, Хусан енче çумăрсем çукаларĕç-и, тырăсем мĕнле?

— Атăл тăрăхĕнче çукаларĕ те, тырăсем чаплă мар, Тетĕçре ыраш хакĕ икĕ пус ӳснĕ теççĕ.

— Пирĕн пурпĕрех сутмалли çук, — асатте, хуран тăвра карталанса ларнă халăх çине пăхса, хăй тĕллĕн мăкăртатса илчĕ. Эпĕ вăл «Пихампар» тенине çеç илтрĕм. Пихампар — чăвашсен чи çӳллĕ пĕлĕт çинче пурăнакан турри, çĕр çинчи пĕтĕм тӳре-шарана пăхса тăрать.

Ухик, чӳк пăттине мухтаса, ваттисене тав турĕ те кайма тăчĕ.

— Тимĕрçĕ ачи! — тесе, вăл мана хăй патне чĕнсе илчĕ. — Атя, лар, тăрантаспа катаччи чуптарам. Эпĕ сан пек ачасене юрататăп. Пĕчĕккĕ чух хам та шухăччĕ, никамран хăрамастăм!

Эпĕ Эçука та хампа юнашар лартасшăн пултăм.

— Иккĕн ларма юрать-и, эпир ялан пĕрле çӳретпĕр.

— Кам ачи эсĕ? Э-э-э, пĕлетĕп. Эрнаслу инке ачи, Лар. Епле пысăкланса кайнă. Шкула çӳреместĕн-и?

Ухик, пире лартса, ял енне тĕрĕлтеттерчĕ. Эпир савăннипе ниçта кайса кĕме пĕлместпĕр. Чӳк пăтти çисе таврăнакансем пурте сакăл ураллă ăйăр çине тĕмсĕлсе пăхаççĕ. Ял тăрăх пĕр-иккĕ хутласан, Ухик çырма хĕрринчи мунча пек пĕчĕк пӳрт умне çул тытрĕ. Унта Сахьяна карчăк пурăнать. Вăл, вăйран тайăлнăскер, Пăла хĕррине çумăр чӳкĕ тума та анман. Ухик пӳрте кĕрсе кайрĕ. Эпир тăрантас çинчен анас-и, анас мар-и текелесе ларатпăр. 

Çĕр çине тĕренсе ларнă хĕвел пайăркин çути пире хирĕç çурт кантăкĕ çинче вылять, куçа йăмăхтарать. Çавăнпа та пĕтĕм урам хĕп-хĕрлĕн курăнать. Акă пире кӳршĕ карчăкĕсем çавăрса илеççĕ.

— Сахьяна кинĕм, урхамахна тухса кур-ха! — тесе кăшкăраççĕ Ухикрен тĕлĕннĕ хĕрарăмсем. — Ывăлу, тарçăра пулсан та, епле чаплă çӳрет!

Сахьяна карчăк, шывланнă куçĕсене саппун аркипе шăлкаласа, урамри тантăшĕсем патне тухать, ывăлне тек ниçта та ямастăп, килтех усратăп тесе хытах евит тăвать.

— Кин кĕртес пулать, кин, унсăрăн ун пек усала тухнă касака тытса чарма хĕн, — харăсах ик-виçĕ хĕрарăм сасси илтĕнет ушкăнтан.

— Çитет тĕнче тăрăх сĕтĕрĕнсе çӳрени, — ӳпкелешнĕн калать Сахьяна карчăк, — кам пĕлет, вилĕп кайăп та, çын йĕркеллĕ пытаракан та пулмĕ.

Унăн хурлăхлă сассине илтсе, ывăлĕ те урама тухать, пире куç хĕссе, лаши çине кăтартать. «Мĕнле, лаши килĕшет-и?» — тенĕ пек туйăнать. Эпир, Эçукпа иксĕмĕр те, сакăл ураллă ăйăра мухтатпăр.

— Анне, эпĕ Савик патне çитсе килем-ха, тен, хуçана лав кирлĕ пулĕ.

— Апат çимесĕрех каятăн-и, ачам?

— Эпĕ нумай тăмăп, анне. Çĕр выртма килех килĕп, — Ухик тăрантас çине сиксе ларчĕ.

Тапранса кайма ĕлкĕреймерĕмĕр — пире хирĕç таçтан Ильпăрас ывăлĕ Тиххăн сиксе тухрĕ. Аллинче хăйĕн — шăнкăравлă хуткупăс. Эпир Эçукпа иксĕмĕр те Ухик лашине маларах хускатма ĕлкĕрейменнишĕн пăшăрханса илтĕмĕр. Тиххăнпа Ухик пĕр-пĕрне алă пачĕç. Калаçу пуçланчĕ. Ухик Тиххăн аллинчи хуткупăса тӳрех мухтаса тăкрĕ. Кăна хирĕç Тиххăн та кавăн вăрри пек шултра шăлне кăтартса кулса илчĕ:

— Айта улăштарар, эпĕ сана купăс парам, эсĕ лашуна пар.

— Лаши хамăн мар-çке.

— Э, мĕншĕн эсĕ ют çын лашипе çӳретĕн, — тĕртсе илчĕ пуян Ильпăрас ачи. — Хăвăннипе çӳрес пулать.

— Пĕлессӳ килсен, санăн купăсу та хăвăн мар вĕт?

— Мĕнле хамăн мар? Камăн?

— Аçун... — Тиххăн куçĕнчен пăхса тавăрчĕ Ухик. — Аçу укçипе илнĕ вĕт ăна? Манăн атте лавкка хуçи пулманнишĕн эпĕ айăплă мар-çке, çитменнине, вăл эпĕ çуралнă-çуралманах вилсе кайнă: шыв арманĕ те хăварман, выльăх-чĕрлĕхĕ те пулман.

— Эсĕ, ютра çӳресе, чĕлхепе ĕçлеме вĕренсе çитнĕ иккен.

— Ун пирки мана чӳкре те каларĕç-ха. Эсĕ ма унта пулмарăн?

— Сăкăт вăрманне çаран пăхма кайнăччĕ, — кунăçлăн каласа хучĕ Тиххăн, — каçпа вăййа тухăн-и?

Ухик текех пуян ачине вăрçтарса тăрасшăн пулмарĕ, йĕри-тавра пăхса илчĕ те тилхепине карт туртрĕ.

Эпир каллех тусан кăларса ял тăрăх вĕçтеретпĕр, урамри çынсене тĕлĕнтерсе сакăл ураллă çилçуната пĕрре ĕрĕхтерсе яратпăр, тепре, пуçне каçăрттарса, ташлат-тарса илетпĕр. Ял хĕрринчи тимĕрçĕ лаççи патне çитсен, Ухик пире атте патне антарса хăварчĕ. Эпир ăна пружин-лă тăрантас сăпка пек çемçен сиктерни çинчен ăмăртмалла каласа паратпăр. Атте темшĕн пĕртте чĕнмерĕ. Вара эпир анне патне чупрăмăр, унтан Эçук ашшĕпе амăшне те хамăр кăмăла çĕклентернĕ Ухик çинчен хыпар турăмăр.

  
   Мыскара


   Тепĕр кунне атте мана пасара илсе кайрĕ. Эпĕ унта та Ухик хыççăн чупса çӳрерĕм, унăн хуçине те куртăм. Байдуган пирĕн ялйышсене те, патăръелсене те темиçе çынна çăмарта пухма тытнă, хăй халăх хушшинче çеç ухăнса çӳрет. Паян ун çинчен пĕтĕм пасар шавлать. Байдуган ют çĕршывсем тăрăх тухса кайсан, ăна нимĕçле е акăлчанла калаçма тăлмачă пулăшать, тет. Вырăсла Байдуганĕ хăй те ăста-мĕн. Кунта, Юхма пасарĕнче, пухнă çăмартана Байдуган Мускавра та, Питĕрте те сутмасть, тет, Лондона, Парижа леçтерсе, унта темĕн чул тупăш тăвать, тет.

Акă, шăп пасар варринче Байдуган манăн аттене алă парать.

— Ну, Лука тимĕрç, хăçан эсĕ, тимĕрçĕ лаççинче аппаланма пăрахса, ман валли çăмарта пухма тытăна-тăн? — тет вăл хулăн сасăпа.

— Тем тумалла ĕнтĕ, — иккĕленсе хуравлать атте.

— Мĕн хăрамалли пур, ман патăмра эсĕ укçине ытларах тăватăн!

— Çапли çапла пулĕ те, çапах та арăмпа канашласа пăхмасăр нимĕн те калама пултараймастăп.

— Асту, — тет Байдуган, — кайран ӳкĕнмелле ан пултăр. Шăнкăртам тутарне чĕнтертĕм-тĕк, кайран пуççапсан та йышăнмастăп. Çитес вырсарникун манăн приказчикран каласа яр. Юрать-и?

Атте ăна хирĕç: «Юрать», — тет те хуçа ют патшалăха мĕнле кайса килни çинчен ыйтать.

— Çул ăнсах пĕтмерĕ, — Байдуган куçпуçне вылятса илет, — кăштах тăкак турăм.

— Нумаях-и?

— Нумаях мар, пĕр çĕр пин тенкĕлĕх.

Кăна илтсен, атте тĕлĕннипе нимĕн чĕнейми пулать. Çĕр пин тенкĕлĕх тăкак курнă купса кулкаласа малалла утать.

— Илтрĕр-и? — тет атте çывăхĕнче тăнă Шаккаман старик. — Эпир сурăх вилсен те куççуль тăкатпăр, çурта хуçса хăварчĕ тетпĕр. Çĕр пусшăн тем тума хатĕр. Вăл пур, çĕр пин тенкĕ тăкака та ним вырăнне хумасть.

— Ара, унăн укçи миллионшар, тет те.

— Епле ăна çаратмаççĕ-ши?

— Ун чул укçана килте тытмасть ĕнтĕ вăл, банкра усрать пулĕ.

Эпĕ хуçи куçĕнчен пăхкаласа çӳрекен Ухик хыççăн утрăм. Манăн вăл Мускавра пулни, унта çуртсем чăнахах та чиркӳ пысăкăшши çинчен ыйтса пĕлес килет. Ухикĕн манпа аппаланма паян вăхăчĕ çук иккен. Эпĕ кулянмастăп пасар хыççăн ăна хамăр ялта тĕл пуласса шанатăп.

Каçпа Ухик, чăнах та, урама тухрĕ. Ăна çийĕнчех яш-кĕрĕмсем çавăрса илчĕç. Вĕсем хушшинче Ильпăрас Тиххăнĕ те хитре купăсне йăтса явкаланса çӳрет.

— Миçе çул тарçăра ĕçлесе те, эпĕ купăс илмелĕх укçа тăваймарăм, — çапла каласа, Ухик Тиххăн куçĕнчен пăхрĕ, — пар-ха купăсна, каласа пăхам.

— Калама пĕлетĕн-и?

— Кăштах пĕлетĕп. Чĕмпĕре кайсан, хваттерте тăнă чухне пĕр вырăс вĕрентнĕччĕ мана. Хăй вăл çăкăр пĕçерекен те, пушă вăхăтра пĕрмай купăс калатчĕ.

Хапха умне тухса ларнă хĕрупраçсем, часах Ухикпе Тиххăн тавра хур кĕтĕвĕ пек карталанса, вĕсене вăйă пухăнакан улăха илсе кайрĕç. Çак каçхине ял çумĕнчи улăхра çĕрĕпех купăс янăрарĕ. Ирхине эпир, урамра вылякан ачасем, каллех Ухике куртăмăр. Ăна тĕл пулакансем, кашниех, Байдуган пуянлăхĕ çинчен ыйтса пĕлме тăрăшаççĕ. Акă вăл пирĕн асаттесен хапхи умне пухăннă стариксен ушкăнĕ патне пырса тăчĕ.

— Эсĕ паян ма çуран çӳретĕн? — тесе ыйтрĕç ял-йышсем.

— Хуçана çиллентертĕм, мĕн тăвас тетĕн, антарчĕ те хăварчĕ.

— Мăй пулсан, хăмăт тупăнать, теççĕ, ан кулян, ĕçĕ кунта та тупăнĕ-çке, — терĕ асатте, Ухик кăмăлне çĕклентересшĕн.

— Э, хуçуна мĕн пирки юраймарăн вара? — кăна Лăриван мучи ыйтрĕ. — Савик хуçа хĕрне кăларма килнĕскер, пĕчченех кайрĕ-и?

— Пĕчченех.

— Кăмăлне каймарĕ-и-мĕн?

— Каччи хĕрне хапсăнать те, хĕрĕ килĕшмерĕ.

— Ну? Çав пуяна та тиркет-и?

— Чĕмпĕрте вĕренекен хĕр вăл, паллах, хăй пек вĕреннĕ çынна кăмăл тăвать ĕнтĕ, Байдуган пурлăхĕ ăна мĕне кирлĕ.

— Пуянлăхĕ пăсмĕччĕ те, каччи килĕшмен пулĕ, — тесе, Лăриван Ухик çумнерех пырса ларчĕ. — Савике мĕн терĕ?

— Савикшĕн пулсан, пуянпа хурăнташланса пултăр. Хĕрĕ турткаланнине сиснĕ-сисменех, ăна йăпăлтатма, Байдуганне çавăрма тытăнчĕ. Хĕрĕ яхăна та ямасть. Савик самантра улшăнса кайрĕ, урăм-сурăм тăман кăлара пуçларĕ. «Эсĕ ман ирĕкрен тухма çеç Чĕмпĕрте вĕренетĕн иккен, халех çыхса пăрахăп та Байдуган килне леçсе хăварăп. Хăвăн телейне ху пĕлместĕн», — тесе вăрçса тăкрĕ. Хĕрĕ пурпĕрех пăхăнмасть. Юлашкинчен, ашшĕ ăна çапла каларĕ: «Асту, ыран ирччен шухăшласа пăх та, аçу кăмăлне ту, Байдуган таврашĕ чыс тунишĕн савăнма пĕл, атту хамах вăрлаттарса ярăп», — терĕ.

— Вара?! — ушкăн пĕр харăс хускалса илчĕ. — Ирхине мĕн пулчĕ?

— Савик хĕрĕ ирччен тăмарĕ, çур çĕр варринче Чĕмпĕре тухса вĕçтерчĕ.

— Ай, пултарать те иккен хĕрĕ. Ара, çĕр варринче ăна кам лаша кӳлсе панă пулать-ха?

— Çылăхлă, — сылтăм аллине çӳлелле çĕклесе каларĕ Ухик, — эпĕ ăна хуçа лашипех Шăмăрша çити ăсатса ятăм.

— Хуçу çăкăрне çисе, хуçуна хирĕç пыратăн пулать, — çилленсе каларĕ Ильпăрас Тиххăнĕ, — юрать-ха, сана вăл кутузкăна лартман. Хам пулсан...

— Эпĕ хуçа çăкăрне мар, хам ĕçлесе хам çинĕ, акă çак аллăмсем хăпариччен тĕрмешнĕ, — Тиххăна пӳлсе хуравларĕ Ухик, унтан стариксем енне çаврăнчĕ те сăмаха малалла тăсрĕ. — Эпĕ тăрантас çинче çывăраттăм, автансем авăтма тытăнсан вăранса кайрăм та тепĕр май çаврăнса выртрăм. Унччен те пулмарĕ, лупас айĕнчен шап-шур тумтирлĕ хĕр сиксе тухрĕ те мана йăмлăнма тытăнчĕ: «Çак тамăкран çăл мана», — тет. Эпĕ Савик хĕрĕ унашкал теветкеллĕ иккенне пĕлмен те, тĕлĕнсе хытсах кайрăм. «Мĕнле çăлас», — тетĕп. «Атте вăраниччен лаша кӳлсе пар», — тет. «Аçу вăранĕ-и, вăранме-и — сана манăн хуçа сыхлать пулĕ-ха», — тетĕп. «Усĕр вăл, курницара харăлтаттарсах çывăрать», — тет. Эпĕ ним тума пĕлместĕп, вăл ĕсĕклесе йĕме пуçларĕ. «Çакăнса вилетĕп, эсĕ айăплă пулатăн», — тесе хурлантарать чуна. Тӳссе тăраймарăм, тăрантас кӳлсе çавăрса тăратрăм та хапхине уçма хушрăм. Унччен те пулмарĕ, Савикĕн хăла йытти вĕрсе ячĕ. Тинех çаклантăм иккен тесе тăратăп. Юрать-ха, вăранакан-тăвакан пулмарĕ. Автансем виççĕмĕш хут авăтнă çĕре Шăмăрша çитрĕмĕр. Савик хĕрне унта Пăшатан ывăлĕ кĕтсех тăнă иккен. Эпĕ лаша урхалăхне кăштах пушатса кантарнă çĕре вĕсем Чĕмпĕре тухса та кайрĕç. Мăшăрланаççĕ пулĕ вĕсем унта.

— Ну, эсĕ кăялла таврăннă çĕре Савик тăнă-и?

— Тăнă та хĕрĕ шунине сисмен-ха. Мана курчĕ те, эсĕ мĕн çĕр хута кастарса çӳретĕн, лашана епле кăпăка ӳкернĕ, хуçу курсан ятлать вĕт тесе хăратать. Эпĕ ăна-кăна шарламастăп, лашана тăварса витене хупса хуратăп. Пăртак тăрсан, Байдуган ывăлĕ те тăрса тухрĕ. Савик тарçисем чаплă хăна умĕнче такăна-такăна чупкаласа çӳреççĕ, хĕрарăмсем ирхи апат хатĕрлеççĕ. Пурте чăлантан Зойи тăрса тухасса кĕтеççĕ. Лешĕ вĕçсе кайнăранпа вырăнĕ те сивĕннĕ.

— Епле-ха эсĕ вара хăлха чиккисĕрех хăтăлтăн? — кулса ячĕ Тиххăн. — Савик хĕрĕ сана пĕр кĕсье укçа тултарса хăварчĕ пуль? Ĕçтер-ха пĕрре.

— Манăн ахаль те пуç ыратать. Ĕнерхи мухмăр пĕтерет, — тесе, Ухик çаннипе çамкине шăлса илчĕ.

— Мухмăр чĕртес пулать. Укçасăр çын мар вĕт эсĕ. Ухик пĕр чĕнмесĕр кĕсйинчен икĕ кĕмĕл укçа кăларса Лăривана тыттарчĕ. Манăн асатте, Ухик хутне кĕрсе, унăн юлашки укçине ушкăнпа пĕр сăлтавсăр ĕçсе яни аван мар тесе калама тăчĕ, анчах Лăриван ун сăмахне хăлхана та чикмерĕ, укçине хăйĕн Илюш ятлă мăнукне тыттарса хупаха чуптарчĕ.

Ильпăрас Тиххăнĕ аллинчи купăсне Ухике пачĕ:

— Мĕн эсĕ пуçна усатăн, ĕнерхи кĕвве тепре выляса кăтарт-ха, ниепле те вĕренеймерĕм.

Ухикĕн шыв ĕçесси килнĕ-мĕн. Эпĕ çийĕнчех асанне патне кĕрсе пĕр курка сивĕ шыв ăсса тухрăм. Ухик ăна пĕр сывламасăр ĕçсе ячĕ те мана тав турĕ.

— Эй, асту, мухмăр чухне шыв нумай ĕçме юрамасть, пушшех нимĕрленсе каятăн, — кулса астутарчĕ Тиххăн.

Ухик никам çине пăхмасăр, купăс çаккине хулпуççийĕ урлă ывăтса, пĕрене купи çине улăхса ларчĕ. Акă вăл эпир халиччен илтмен çĕнĕ кĕвĕ калать.

— Мĕнле юрă ку? — ыйтрĕ юнашар ларакан Тиххăн.

— Кăна эпĕ Чĕмпĕрте илтнĕччĕ, — тесе, Ухнк купăс кĕвви май хăех вырăсла юрласа ячĕ:



Из-за острова на стрежень, 

На простор речной волны, 

Выплывают расписные 

Стеньки Разина челны.



Юрă кĕвви мана тем пек килĕшрĕ. Сăмахĕсенчен «речной волны» тенине çеç ăнлантăм, ыттине Ухикрен ыйтса пĕлĕттĕм те, халлĕхе çынсем кансĕрлеççĕ.

Каçунккăна кайнă Илюш пĕр штоф эрех тата икĕ канфет илсе килчĕ. Пĕр канфетне вăл мана пачĕ. Арçынсем эрех ĕçме тытăнчĕç, эпир, Илюшпа иккĕн, пĕрене çине хунă купăса тыткаласа пăхрăмăр. Кăна Тиххăн курчĕ те юнаса илчĕ. Эпир кăштах айккине пăрăнса тăтăмăр. Тиххăн пурпĕрех пире шанмарĕ — купăсне çурăмĕ хыçне çакса ячĕ.

Ухик Тиххăн купăсне мухтаса çапла каларĕ:

— Лайăх, Чĕмпĕрти çăкăр пĕçерекен вырăсăн кун çывăхне те пыраймасть.

— Тавай улăштаратпăр, — тутине чăмласа каларĕ Тиххăн.

— Мĕнпе?

— Хуçу рысакĕпе улăштарма пулать терĕм-çке...

— Рысак пама пултараймастăп, мĕншĕн тесен — çук, качака путекки пама пулать.

Эрех ĕçсе кăштах çĕкленнĕ арçынсем кулса ячĕç. Тиххăн, чухăн çын чăрсăрлăхне кура, хăй те чĕрре кĕрсе кайрĕ.

— Апла пулсан, çаппа-çарамасланса ял вĕçне çитсе кил, вара купăса ахалех парăп.

Хальхинче ушкăнти халăх Ухикрен кулма, ăна тĕтхĕртме тытăнчĕ.

— Çарамас Ухик тейĕпĕр вара!

— Çĕнĕ хушаматлă пулăн!

— Темĕн, хĕвел анмасăр çарамасланма пултарас çук вăл!

— Кăнтăр варринчех пиçмĕ çав!

Ухик Тиххăн сăмахĕнчен именнĕ пек пулчĕ, ерипен çеç «ытла пит» тесе хучĕ. Тиххăн ăна тепĕр хут тĕртсе каларĕ:

— Санран пулать-и вăл.

Сулхăнта ахăрса ларакан ушкăн патне çамрăксем те пухăнчĕç. Ухике ял тăрăх çаппа-çарамас чупма сĕнни пурне те хавхалантарса ячĕ. Пуринчен ытла Ухике ялти карма çăварсем Лăриванпа Терентей тĕтхĕртеççĕ, куçĕсене хĕсе-хĕсе илеççĕ.

— Манăн паян ирех пыр ярăнать, — тесе хурать Лăриванĕ.

— Тиххăн купăсĕ Ухике куçсан, каçункка эрехне пĕрер четвĕрт ĕçесех пулать, унсăр юрамасть, — шахвăртать Терентейĕ те.

— Тĕрĕс! Юрамасть унсăр!

Тиххăн часах Ухик килĕшме пултарасса туйса илет, хăйне чăнах та купăссăр тăратса хăварасран шикленсе, вăл тăрса айккине пăрăнма хăтланать.

Мăкăрич ĕçме хатĕрленнĕ ушкăн кăшкăрашма тытăнать, кăшăл пек çаврăнса ларнă вырăнтан Тиххăна кăлармасть.

— Эпĕ киле кĕрсе табак хутаççи тултарса тухам-ха, — тет Тиххăн.

— Эй, мĕн кĕлмĕçленетĕн, акă хамăнне турт! — Лăриванпа Терентей сурпан пуçĕнчен çĕленĕ табак хутаççийĕсене силлеççĕ.

Тиххăн ирĕксĕрех каялла пусăрăнса ларать. Ăна хулĕнчен те, пилĕкĕнчен те çавăрса тытма хатĕрленнĕ кӳршĕсем Ухике чеен куç хĕсеççĕ:

— Ну, мĕнле, килĕшетĕн-и, çук-и? Лешĕ турткаланам пекки тăвать.

— Кĕпер патне çеç çитсе килмелле пулсан, пырĕччĕ, килĕшме пулĕччĕ, ял вĕçнех çитме çук. Уретник курсан, Çĕпĕре ярĕ.

Ăна хирĕç Лăриван кăшкăрса пăрахать:

— Çук, çук, юрамасть, ял вĕçнех çитмелле, ял вĕçнех!

Ушкăнти халăх, пĕрне-пĕри тĕрткелесе, ятлаçа, кĕрмешсе те илет. Тиххăн пĕрре шуралса, тепре хĕрелсе каять. «Эпĕ кулса çеç каларăм, Ухик мыскаришĕн алăри купăса вĕçертмĕп-ха», — тесе хурать, халăха ӳкĕте кĕме ыйтать. Ăçта унта! Тиххăн сăмахне пĕри те хăлхана чикмест.

Çавăнтах Ухик ура çиие тăрать те çăм шлепкине çĕре çĕклесе çапать.

— Мĕн пулсан пулать, ял вĕçне çитме килĕшетĕп, каялла вара тумтирпе таврăнатăп!

— Эпĕ килĕшместĕп! — кăшкăрать Тиххăн. Лăриванпа Терентей ăмăртмалла шавлаççĕ:

— Çук, çук, юрамасть! Çарамас кайса, çарамас килмелле пултăр!

Ушкăнти куштансем çийĕнчех «пунеттейсем» суйлаççĕ. Икĕ çын ял вĕçне, икĕ çын урам варрине кайса тăмалла, ыттисем Ухик таврăнасса çакăнтах кĕтсе лармалла.

— Çарамастăк çарамас! — тесе, Ухик васкаса салтăнма тытăнать.

— Эпĕ килĕшместĕп, кирек мĕн тăвăр! — пыр тĕппе кăшкăрать Тиххăн.

Ашкăнма тытăннă çынсем ун сăмахне хăлхана та чикмеççĕ, ахăрса, хулĕнчен ярса тытаççĕ, ирĕксĕрлесех çерем çине куклентереççĕ, купăсне туртса илеççĕ.

Çаппа-çарамас Ухик, ерипен кăна хăлаçланса, аслă урама тухать, унтан, мĕнпур вăйне пухса, Ильпăрас çурчĕ умĕнчен чупса иртет, Пăла тăрăх тăсăлса кайнă урампа ял вĕçне тухать. Лере «пунеттейсем» тăраççĕ. Ухик вĕсем патне çитсе чарăнать те сывлăш çавăрса илет, каялла урам варринелле пăхать. Вăл иртсе килнĕ чух урамра çынсем кăшт-кашт çеç тĕл пулкалатчĕç, халĕ кашни килтен çын сиксе тухни курăнать, пурте Ухик «мыскари» пирки шавлаççĕ. Ун хыççăн ял вĕçнелле лĕпсĕртетекенсем те пур. «Пунеттейсем» Ухике васкатаççĕ, урамри халăх ăнкарса иличчен каялла чупма хистеççĕ: «Атту чулпа е çĕрĕк çăмартапа ывăтса пеме тытăнĕç е йытăпа вĕслетĕç», — теççĕ. Ухик хăй те туять: вăраха чарăнса тăнин усси çук... Урамри халăх Юхма пасарĕнчи пек шавлать. Керим кӳршисене тĕтхĕртет, «турра мăшкăлласа çӳрекен тарçа» тытса вĕлтренпе çунтарма хушать. Анчах ун пек шухăшлакансем пĕрлешиччен Ухик тумланма ĕлкĕрет. Тиххăнăн купăсне йăтса, Юхмари хупаха чупать. Ун хыççăн Лăриванпа Терентей «пунеттейсем» те каяççĕ. Çапла Ильпăрас ывăлĕн чаплă купăсĕ Ухике куçать.

  
   Выртмара


   Хупахра мĕн пулнине эпир, ача-пăчасем, пĕлместпĕр, тепĕр кун Ухик ӳсĕр çӳренине темиçе хут та куртăмăр. Ăна купăслă тăвакан куштансем те ĕçкĕшĕн каçсах кайнă-мĕн, Ухик çумĕнчен хăпмаççĕ. Хупахра каçункка эрехĕ илме хевте çитми пулсан, вĕсем килĕрен киле çӳреме тытăнаççĕ, малтанхи кăрчама чаплашкине кирек кам патĕнче те Ухике тыттараççĕ. Ухик, епле тĕреклĕ пулсан та, икĕ талăка пыракан ĕçкĕ-çикĕ хăватне тӳсеймест, йăванса каять.

Сахьяна карчăк ывăлне ӳпкелесе вăрçма тытăнать: «Ята ярса çӳретĕн, намăссăр», — тесе, ĕсĕклесе йĕрсех ярать. Ухик çийĕнчех амăшĕн сăмахне хăлхана чикмест. Пыра-киле кăштах урăлать, амăшĕ çине пăхса илет. Амăшĕ тепĕр хут ятлама тытăнать: «Аçусăр асаплантарса ӳстерни çитмест, çын пулсан та, манăн чуна хурлантаратăн, пархатарсăр, — тет, — кăна пĕлнĕ пулсан, сана пĕчĕккĕллех кушак çури пек çырма тĕпне кăларса пăрахмалла пулнă», — тет.

Ухик вăйăран вăкăр тухнине туйса илет те, тарăхнă енне, каллех Юхмари хупаха пырса кĕрет. Хупахри çынсем, Ухик уçă кăмăллине курса, унăн купăсне ушкăнпа ĕçсе ярасшăн тăрăшаççĕ. Анчах Ухик купăса хапсăнакансене çапла калать: «Лаша парсан та, купăса памастăп», — тет. Лешсем пуçа усмаççĕ, çакнашкал кăткăс япалана пурнăçра кирек хăçан та ĕçкĕ-çикĕ йӳнеçтерессе шанаççĕ. Ухик хыççăн чупса пынă Тиххăн та хăй майлă тăрăшать. Хупахран вăл Ухике хăйсем патне илсе каять, кăрчама ĕçтерет, анчах, часах ӳсĕрĕлтĕр тесе, анатне лартмасть.

Ухик, юман пек тĕреклĕскер, темĕн чул ĕçсен те, аптрамасть, чĕлхи-çăварĕ çыхланать те — тăнне çухатмасть, каллĕ-маллĕ тайкаланать те — ураран ӳкмест.

Чаплă купăса каялла тавăрассишĕн ăмсанса çӳрекен Тиххăн пĕр кун ĕçтерет Ухике, икĕ кун ĕçтерет, лешĕ çав-çавах хăнк та тумасть. Юлашкинчен Тиххăн тарăхса çитет те сăра çине темле типĕтнĕ курăк çулçине йăваласа ярать. Çакна ĕçсен, Ухикĕн çутă куçĕсем çийĕнчех пăрăвăнни пек тĕссĕрленсе каяççĕ. Тиххăн купăсĕ пирки сăмах тапратать. Ухик ăна хирĕç пĕр сăмах та чĕнмест, сĕтел хушшинчех тӳнсе каять. Тиххăн хăйĕн хăнине йăтса тăратма хăтланать те сасартăк хăраса ӳкет: Ухик сывлайми пулнă. Çийĕнчех ăна, лав çине хурса, Сахьяна карчăк патне леçсе пăрахаççĕ, ывăлу вил ӳсĕр теççĕ. Сахьяна карчăк, хăнасем тухса кайсан, вырăн çине вырттарнă Ухик çумне пырса ларать, унăн сывлăшĕ тухманнине асăрхать, алă тымарне хыпашласа пăхать. Ăна мĕн пулнине ăнкарсах илсен, карчăк чĕре тĕпĕнчен тухакан сасăпа йĕрсе ярать:

— Ача пĕтрĕ, чĕри те тапмасть, сывлăшĕ те тухмасть! Эй, турă! Мĕншĕн çав тери хурлăха хăвартăн-ши? Хама илсе каяс вырăнне ывăлăма илтĕн, мана пĕр-пĕччен тăратса хăвартăн!

Ухикпе пĕрле мухмăр чĕртсе çӳренĕ ялйышсем Сахьяна пӳртне пухăнса çĕлĕкĕсене илеççĕ. Чухăн çын вилсен, ăна пытарнă чухне пирĕн ял çыннисем вăраххăн чăрманмаççĕ. Ухике те, çав кунах тирпейлесе, каçа хирĕç масар çине йăтса кайрĕç.

Эпир, ача-пăчасем, масар çывăхĕнчи улăхра лаша çитереттĕмĕрччĕ те, пурте Ухике пытарнă çĕре пухăнтăмăр. Хĕвел анас умĕнхи лăпкă та ăшă çанталăкра çĕре кĕрекен çын тупăкĕ умĕнче эпир те ыттисемпе пĕрле пуçа усса тăтăмăр, унăн хупăннă куçĕсем çине пăхса илтĕмĕр. Пуçĕ вĕçне, чăваш йăлипе, шĕшлĕ (леш тĕнчере çăпата тума), кашăк (апат çиме), чаплашка, эрех тултарнă çур штоф кĕленчипе купăсне ури вĕçне хунă (кăна амăшĕ çăпла хушнă: «Ку тĕнчере ялан тарçăра пурăнчĕ, хурлăх нумай курчĕ, леш тĕнчере пурте çителĕклĕ пултăр, савăнса пурăнтăр», — тенĕ тет).

— Эх, Ухик, ирхине çеç купăс каласа çӳреттĕн, — пысăк çын пек сăмаха тăсса каларĕ Эçук, масар çинчен тухсан, — ытла та кĕске пулчĕ-çке ĕмĕрӳ.

Масар çинчен çынсем саланса пĕтсен, эпир, выртма килнĕ ачасем, улăхри лашасене тĕрĕслесе тухрăмăр та кăвайт умне пухăнса лартăмăр. Пурте пуçĕсене салхун уснă, ĕлĕкхи пек калаçакан та, юптаракан та, кулакан та, ташлакан та çук. Паян эпир хĕвел аннă-анманах çывăрса каякансене ураран чĕлпĕрпе кăкарса сĕтĕресси çинчен те шухăшламастпăр. Чĕнмесĕр ларатпăр. Шăп. Улăхри лашасем сĕтеклĕ курăка шăтăрт-шăтăрт туртса çини илтĕнет. Масар леш енче çур тырри пусси. Хăш-пĕрин лашисем иртĕнме те тытăннă, çур тырри анисем çине кĕрсе кайнă, тин çеç пуç сăхнă сĕлле васкаса çиеççĕ, ахăртнех, хăваласа кăларасса сисеççĕ. Кăвайт умĕнче сĕнксе ларакансенчен пĕри, аслăраххи, пирĕн пек пĕчĕккисем çине пăхса кăшкăрса пăрахать, çур тырри пуссине таптасран сыхлама хушать. Эпир паян пĕччен-иккĕн çӳреме шикленетпĕр — ушкăнĕпе, çиччĕн-саккăрăн тăрса утатпăр, хамăртан икçĕр утăмри масар çине те пăхмастпăр. Ухике хамăр куç умĕнчех çĕр айне пытарчĕç пулсан та, халĕ эпир унăн вилли тытасран хăратпăр. Пуçа асанне кăланисем, вилнĕ çын шăтăкĕнчен чунилли, эсрел тухать, вăл пытарма килнĕ çынсем хыççăн пырать тенисем аса килеççĕ. Эсрел çип тăрăх çӳрет, тет. Çавăнпа Ухике пытарнă хыççăн пире пурне те пĕрер сĕвем çĕлен çип валеçсе пачĕç. Темиçе çынри çип сĕвемĕсем пĕр вĕçĕм пулаймаççĕ, вара вилĕм валеçекен эсрелĕ те хăйĕн çулĕ татăлнипе аптрать, çын хыççăн пыраймасть.

Кăвайт çĕрĕпех çунать. Паян эпир ăна сӳнсе ларма памастпăр, çине-çинех турпас таткисемпе хăва çапписем хурса тăратпăр. Ĕнерсенче çуллахи каç иртнн сисĕнместчĕ те, паян хĕвел аннăранпа пилĕк çĕклем хăва, виçе кунтăк турпас çунтартăмăр, ялта автансем авăтни илтĕнмест те илтĕнмест. Эсрел автан авăтнинчен хăраса шăтăка пытанать, тет. Çакна асра тытса, эпир, тухăçри пĕлĕт шупкаланмасть-и тесе, кăвайт урлă пăхмассеренех, автансем авăтса ярасса кĕтетпĕр.

Автансем авăтма тытăнсан, ушкăнĕпех кăвайт умĕнчен тăрса, улăхри лашасене тепĕр хут пăхса çаврăнтăмăр та, шурăмпуçĕ те палăрчĕ. Пирĕнтен пысăкраххисем паçăрах кăвайт ăшшине тăсăлса выртрĕç, харлаттараканнисем те, сăмсипе шăхăрттараканнисем те пур. Эпир, Эçукпа иккĕн, çывăрса каяс мар тесе, пĕрне-пĕри сăмсаран е янахран кăтăкласа илетпĕр е алăри патак таткисемпе вучахри вутпуççисене пăтрататпăр.

Çапла аппаланса ларнă çĕрте ман хăлхана масар енчен Ухик сасси илтĕннĕ пек туйăнчĕ. Эпĕ турра асăнса сăхсăхма хăтлантăм, сылтăм алла çамка патне çĕклерĕм те — те хăранипе, те тĕлĕннипе — алă хытса ларчĕ, хĕрес те хываймарăм. Масар енчен килекен сасса Эçук та, ытти ачасем те илтрĕç. Пĕр сывламасăр ларатпăр. «Тиххăн, ăçта каятăн, пурпĕрех палларăм вĕт!» — тесе кăшкăрса ячĕ вилнĕ Ухик сасси. Эпир хăранипе чĕтресех ӳкрĕмĕр, пысăккисене вăратрăмăр. Унччен те пулмарĕ, масар çинчен купăс каласа виçĕ çын тухрĕç. Ыталаннă. Пирĕн енне утаççĕ. Эпир, виçĕ мĕлке кăвайт патне çывхарнине курсан, чăлпар саланса пĕтрĕмĕр. Хăшĕ яла, хăшĕ хирелле, хăшĕ Пăла хĕррине чупрĕç. Эпир Эçукпа иккĕн, пирĕн киле хашкаса çитрĕмĕр те чӳрече янахне шаккама тытăнтăмăр. Ман сасса илтсен, атте çара уранах чупса тухрĕ, мĕн пулчĕ тесе ыйтрĕ. Эпир нимĕн те чĕнейместпĕр, иксĕмĕр те йĕрсе ятăмăр. Атте пире пӳрте илсе кĕчĕ, аннепе шăллăм та вăранчĕç. Эпĕ шăла шаккаса тăнă çĕртех атте кăкăрĕ çумне лăпчăнса пуçа пытаратăп, куçа хуплатăп.

— Тихаллă лашасем патне кашкăр пынă пуль, — тет анне.

— Çук, кашкăр мар, — ĕсĕклесе хуравлать Эçук.

— Апла пулсан, лаша вăррисем пынă ĕнтĕ, эй, пăшалччĕ вĕсене, мур илесшĕсене, ачасене хăратса çӳреççĕ!

— Вăрă та мар.

— Мĕнрен хăраса ӳкрĕр вара, арман хуçи лашăрсене тытса кĕмерĕ пуль вĕт? — ман пуçран шăлса ыйтать атте.

Эпĕ аран-аран сывлăш çавăрса илтĕм.

— Ухик хăратрĕ.

— Вилнĕ çынран мĕн хăрамалли пур, вăл çĕр айĕнче вĕт, — тесе, пире лăплантарать атте.

— Масар çывăхне каймалла та мар, кĕтӳ кĕтмелле те, ĕçĕ те пĕтнĕ, выртма çӳремешкĕн Йӳçлĕх улăхĕ пур, Палăк çаранĕ те аптрамасть. Хурамара та кăçал курăкĕ лаша хăлхи таран ӳснĕ.

— Ухик масар çинчен купăс каласа тухрĕ, — персе ярать Эçук, ĕсĕклеме чарăнса.

— Пытарнă çын епле-ха шăтăкран тухтăр, — мана çурăмран лăпкаса илет атте, — хăранипе куçа курăннă ĕнтĕ вăл. Эккей, айвансем...

Анне турăш хыçĕнчен çветтуй шывĕ тултарнă çур штоф антарать, унпа пире пĕрĕхсе илет те хĕрес хывать, турра асăнать. Эпир Эçукпа иксĕмĕр те турăш умне тăрса пĕтĕм вăйпа сăхсăхатпăр, анне хыççăн сасăпах кĕлтăватпăр. Анне шучĕпе, çӳлти турра çеç асăнни çителĕклĕ пулмарĕ имĕш, кăмака шăтăкĕнчен вăл типĕ кăмпа туртса кăларчĕ те аттене тивертме хушрĕ. Сăмсана ĕнĕк шăрши çапрĕ. Анне, иксĕмĕре те алăк патĕнчи кĕтесе тăратса, ăвă пек çунакан кăмпапа темле усал-тĕселтен тĕтĕрме тытăнчĕ: «Тухтăр, тухтăр!» — тет.

Урамра каллех Ухик купăсĕн сасси илтĕнсе кайрĕ. Атте чӳрече патне пырса пăхрĕ, анне, тĕтĕрме пăрахса, урамра çынсем шавланине итлесе тăчĕ, унăн чĕтрекен аллинчи кăмпа урайне персе анчĕ.

Çĕрлехи урама çав-çавах купăс сасси янăратать.

Такам пирĕн чӳречерен шаккарĕ:

— Лука пичче килте-и? Атте урамри çынна палларĕ:

— Тиххăн, эсĕ мар-и?

— Эпĕ, Лука пичче, уç-ха, санпа канашласа пăхас тетпĕр.

— Кĕрĕр. Кампа эсир?

Пӳрте виççĕн кĕрсе тачĕç. Чи малтан тĕпеле Лăриван иртсе ларчĕ. Ун хыççăн — Тиххăн. Виççĕмĕш çын урай варрине ярса пусрĕ те сылтăм аллине, хĕç тытнă пек, сулмаклăн сулса çапла каларĕ:

— Леш тĕнчерен таврăнатăп!

  
   Ухик парни


   Хальхинче аттепе анне те шанк хытса кайрĕç. Пирĕн умра Ухик тăрать. Пичĕсене чĕрнипе чаваласа пĕтернĕ хăй, хулпуççи урлă купăсне çакса янă.

Лăриванпа Тиххăн çийĕнчех пире акă мĕн каласа кăтартрĕç.

Ухике пытарса таврăнсан, Тиххăн пĕр усал шухăш тытнă (кăна Лăриван çапла каларĕ). «Ухикĕн чăплă хуткупăсне çĕр айĕнче çĕртмелле мар», — тенĕ вăл. Лăриван патне пырса, ăна та çĕр варринче масар çине пыма тĕтхĕртнĕ. Кун пирки Лăриван çапла каларĕ: «Ара, Тиххăн эрехпе илĕртрĕ, купăсне Пăва пасарĕнче сутса укçа тума пулĕ», — тет. Хĕвел анса тĕттĕмленсен, Лăриванпа Тиххăн, икĕ кĕреçе йăтса, масар çине кайнă та Ухик тăпри умне лăпчăнса выртнă. Çывăхра выртма килнĕ ачасем кăвайт хурса ларни вĕсене кăштах чăрмантарнă: курасран шикленнĕ. Анчах уйăх тухиччен çĕр тĕттĕм пулнă, выртмари ачасем те кĕçĕр кăвайт умĕнчен хăпман. Тарăн мар чавса пытарнă шăтăкри тăпрана ывăтасси Лăриванпа Тиххăншăн йывăр пулман. Васкаса ĕçленĕ вĕсем. Тупăк патне çитсен, пĕр кана чарăнса тăнă. Сасартăк тупăк хуппи хăй тĕллĕн уçăлма тытăннă. Лăриванпа Тиххăн шанк хытса кайнă. Тепĕр самантран Ухик хăй те йăшăлтатса илнĕ, унтан тăрса ларнă. Лăриванпа Тиххăн çӳлти çветтуй турра асăна-асăнах шăтăкран сиксе тухнă, тарма тытăннă. Вĕсем хыççăн: «Пурпĕрех палларăм», — тесе, Ухик те кăшкăрса чупнă (кăна эпир те кăвайт умĕнче ларнă чух илтрĕмĕр). Лăриванпа Тиххăн, халтан кайнăскерсем, ирĕксĕрех Ухик умне кукленсе ларнă. Лешĕ ыратакан пит-куçне икĕ аллипе сăтăрса илнĕ. «Ĕçкĕ мĕн тăвать, — тенĕ вăл. — Шăтăкра сывлăш çитменнипе вăранса кайрăм, питçăмартисене чаваласа пĕтертĕм».

Ухик чăнах та чĕрĕ çын иккенне тавçăрса илсен, Лăриванпа Тиххăн, каялла çаврăнса, Ухикĕн тупăкри купăсне тата çур штоф эрехне илтернĕ. Эрехне вĕсем çавăнтах тутанса пăхнă та Ухике купăсне калама хушнă. Эпир, выртмари ачасем, хунă кăвайт патне çитсен, тепĕр «мыскара» пулса иртнĕ. Унта чаппанпа чĕркенсе выртнă Кутĕрке Ваççи пĕр-пĕччен çывăрса юлнă. Тиххăн ăна тапса вăратнă та юлашки эрехне кăтартнă: «Ухик чĕрĕлсе тăнă ятпа сыпса пăхсам», — тенĕ. Кутĕрке Ваççи, Ухике пытарнă çĕрте пулнăскер, халĕ ăна курсан, сăхсăхма тытăннă, унтан ялкăшса çунакан кăвайт урлă сиксе каçнă та масар енне тарма тытăннă, унти хĕрессене курса пушшех хăраса ӳкнĕ, каялла çаврăнса, каллех кăвайт умне чупса пынă, вутпуççине пуççапма пикеннĕ.

Çакна каласа кăтартнă хыççăн анне сĕтел умне тухрĕ те Ухик çине пăхса илчĕ:

— Эсĕ халех аннӳ патне пырса ан кĕр-ха, тем курса тăрăн, хăранипе вилсе кайĕ.

Анне сăмахĕпе пурте килĕшрĕç. Унтан ăна мĕнле хыпар тумалли çинчен канашласа илчĕç. Сахьяна карчăк патне чи малтан манăн анне каять. Вăл Ухик пирки сăмах тапратать те: «Ывăлу пĕртте вилмен пек туйăнать», — тесе сăмах калать, унтан карчăка пирĕн пата илсе килет. Пирĕн патăртан вара Ухикпе амăшĕ тӳрех Патăръелĕнчи чиркĕве каяççĕ (унччен Лăриванпа Тиххăн пупа кайса пĕлтереççĕ).

Анне, картишне тухса, ĕне суса кĕчĕ те Сахьяна карчăк патне кайма хатĕрленсе çĕнĕ саппун çакса ячĕ.

— Кĕтӳ хăваличчен çитсе килес пулĕ.

— Анне, эпĕ те санпа пырам-и? — тесе шăппăн кăна ыйтрăм эпĕ аннерен.

Вăл та мана шăппăн хуравларĕ:

— Мĕн шăршлама?

Атте мана выртса çывăрма хушрĕ, лашана улăхран хăех тытса таврăнма пулчĕ. Эçук килне кайрĕ.

Эпĕ ирĕксĕрех алкумĕнчи чаршав айне кĕрсе выртрăм. Ыйхă килмерĕ. Пӳрте кĕрсе тухакансем нумай пулчĕç. Ухике курма хускалнă çынсем пурте алăка уçиччен сăхсăхса илеççĕ. Акă анне те чупса таврăнчĕ. Пӳртри çынсем, пĕр ăстрăм канашласа илсен, Ухике кӳршĕ ял чиркĕвне илсе кайрĕç. Вĕсем хыçĕнчен эпĕ те чаршав айĕнчен тухса утрăм. Çакăн пек тĕлĕнмелле кун епле-ха çынран çывăрса юлас? Çула май Эçук патне те кĕрсе тухрăм, вăл вите çинче çывăра парать. Лăскаса тăратрăм.

Ухикпе амăшĕ мĕнле тĕл пулнине эпир кураймарăмăр (Эçук час вăранайман пирки кая юлтăмăр). Чиркӳ умне кĕпĕрленсе тăнă халăх хушшинче вара эпир шыври пулă пекех ирĕккĕн çӳрерĕмĕр. Çынсем çапса хĕстернĕ пек пĕр-пĕрин çине ӳпĕнсе, тĕртĕнсе тăраççĕ пулин те, эпир аптраса тăмарăмăр. Икĕ чавсапа икĕ енне чыша-чыша, пуçа малалла чикетпĕр те пĕр çĕртен тепĕр çĕре куçатпăр. Чиркӳ тавра тытнă тимĕр карта алăкĕ умĕнче сухаллă стариксем тăраççĕ. Пупĕ килмен-ха. Чиркӳ старости — Патăръел çынни Губанов, Атраçран куçса килнĕ ирçе, шакăртаттарсах чăвашла калаçать, ĕнер чиркӳ кĕнеки çине «Ухик вилнĕ» тесе çырса хуни çинчен пĕлтерет. «Шур хут çине хурапа çырнине кĕреçепе хырса тăкма çук. Мĕн тăвас пулать ĕнтĕ халь?» — тет вăл. Губанова ăс параканнисем те пур. «Ухике ăна халь çĕнĕрен çуралнă çынсен кĕнеки çине çырмалла», — теççĕ. Теприсем ку шухăша пачах хирĕç тăраççĕ: «Ай-ай, ытла пит, вара вăл ача шутĕнче çӳретĕр-и? Апла унăн ячĕ салтака кайнă чух та тухас çук? Капла юрамасть, çук, юрамасть!» Тепри каллех тепĕр тĕрлĕ калать: «Ĕнер вилнĕ тесе çырса хунă çын пирки паян мĕнле çырас тетĕн вара? Вилсен тепĕр кунне чĕрĕлсе тăчĕ тесе çырма Иисус Христос мар вĕт вăл?»

«Иисусĕ Иисус мар та, анчах масар çинчен каялла таврăнакан пирĕн таврара пулманччĕ-ха».

«Пĕлтĕр ун пекки Шăмăршăра пулнă, тет, шăпах шăтăка янă чухне тупăкĕнчен сиксе тăчĕ, тет».

Губанов, чиркӳ кĕллисен йĕркине пĕлекенскер, халĕ мĕнле кĕлĕ каламаллине те пĕлмелле мар тет, мĕншĕн тесен кĕнекери кĕлĕсем те пĕр йышшисем — çуралсан, тепĕр йышшисем — вилсен вуламаллисем.

Ушкăнти халăх, пĕр тăрук ш-шш-шшш тесе, лаштра йăмра пек чăштăртатса илчĕ те сасартăк шăп пулчĕ. Губанов чиркӳ алăкне яри уçса пăрахрĕ. Лăриванпа манăн атте Ухике çавăтса чиркĕве илсе кĕчĕç. Ухикĕн пит-куçĕ халĕ, хĕвел çутинче, пушшех хăрушшăн курăнчĕ. Урăх кĕпе тăхăнтарнă хăйне, уринче те çăпата мар, атă. Ухик хыççăн Сахьяна карчăкпа ăна хулĕнчен тытнă инкесем утрĕç шалалла. Пăртак тăрсан, хура тумлă пупĕ те персе çитрĕ. Ун хыççăн икĕ ял çыннисем пурте чиркĕве кĕпĕрленсе кĕме пикенчĕç, пĕр енчен тепĕр енне туртăнса, хумханса илчĕç, пире, ача-пăчасене, тимĕр карта алăкĕ хыçне хĕссе хăварчĕç. Хальхинче эпир йăнăш турăмăр — маларах шала кĕрсе тăмалла пулнă иккен...

Чиркӳрен тухсан, Тиххăн Ухикпе амăшне лав çине лартсах хăй килне илсе кайрĕ. Унта эпир те чупса çитрĕмĕр. Тиххăн çын умĕнче мухтанма юратать. Çавăнпа вăл, хăй патне пухăннă ялйышсене тепĕр хут тĕлĕнтерме тăрăшса, иртнĕ хăрушă каç çинчен темтепĕр каласа кăтартать.

Ухик чылайччен чĕнмесĕр ларчĕ. Унтан, такам аяк пĕрчинчен чышнă пек, ассăн сывласа илчĕ те ура çине сиксе тăчĕ:

— Ăçта манăн купăс?

Тиххăн унăн шурă тӳмеллĕ купăсне сентре çинчен илсе тыттарчĕ.

— Çухăртса ил-ха пĕрех хутне!

Кăна хирĕç Ухик, купăсне каялла Тиххăна парса, çапла каларĕ:

— Пехиллетĕп, санăн пултăр! — тере.

Унтан вăл амăшне çавăтрĕ те пĕр чĕнмесĕр килне тухса утрĕ.

Çак «мыскараран» тĕлĕнчĕ ялйышсем сиссе те юлаймарĕç — Ухик каллех куçран çухалчĕ. Ун пирки акă мĕнле хыпар сарăлчĕ. Байдуган хуçа хăйĕн тарçине чĕнсе лав янă, тет, анчах Ухик килĕшмен, çуранах чугун çул станцине утнă. Унтан вăл, Чулхулана кайса, вырăссем ĕçлекен завода кĕретĕп тесе каланă-мĕн.

Сахьяна карчăк каллех пĕр-пĕччен тăрса юлчĕ. Вăл, килне кин кĕртсе, ывăлне хăй патĕнчен урăх ниçта та ямастăп тесе ĕмĕтленни кăлăхах пулчĕ.

Чылай вăхăт иртсен, ун патне Чĕмпĕртен Савик хуçа хĕрĕ Зоя килсе кайрĕ. Сахьяна карчăка вăл хаклă кучченеçсем парса хăварнă тата ун ывăлне, Ухике, мухтаса, ырă сăмахсем каланă, тет. Ашшĕ ăна халичченех çилленсе çӳрет имĕш. Тен, çавăнпа та Зоя пирĕн ялта пулнă хыççăн тӳрех каялла Чĕмпĕре вĕçтерчĕ. Савик хуçа хăйĕн хĕрне тӳре-шара урлă килне кӳртересшĕн, анчах Чĕмпĕрти Иван Яковлевичран хăрать тесе шавлаççĕ пирĕн аннесем. Тепĕр çулхине Зоя каллех пирĕн ял урлă иртсе кайни курăнчĕ. Эпир, урамра выляса çӳрекен ачасем, паллах, ăна сăмах чĕнме иментĕмĕр. Апла пулин те, Савик хуçа хĕрĕ Юхма çулĕпе кайни çинчен пĕтĕм яла хыпар сартăмăр. Каçхине апат çисе ларнă чухне ун пирки анне акă мĕн пĕлтерчĕ:

— Учительницăна тухса килнĕ тет, кăçал Патăръел шкулĕнче вĕрентме тытăнать тет.

  
   Эпĕ шкула каятап


   Кӳршĕри ял. Чиркӳпе юнашар сакăр чӳречеллĕ урама тăрăх çурт пур. Унта земство шкулĕ вырнаçнă. Эпĕ тахçанах çак çурта çӳресси çинчен ĕмĕтленетĕп. Кăçал акă тинех манăн çул тухрĕ. Шкул алăкĕ уçăлнă пирвайхи куна эпĕ нихçан манас çук. Ун чухне эпĕ ирхине ирех тăтăм, аннене часрах яшка пĕçерме васкатрăм, тимĕрçĕ лаççинчи атте патне темиçе хут чупса килтем, шкула кайма вăхăт çитрĕ пулĕ тесе аптратрăм. Атте, учительница тăхăр сехетсĕр шкула пымасть тесе, текех вĕркĕч умĕнче аппаланать. Эпĕ тимĕрçĕ лаççи умне тухса тăратăп, миçе сехет иккенне пĕлес тесе, тухăçри ăшă хĕвел çине пăхса илетĕп. Вăхăт, чăнах та, нумаях мар пулмалла çав: хĕвел Улăп тăвĕ айккинчи хурăнпа çеç танлашнă-ха. Атте çак хурăнтан иртнĕ хĕвел çине пăхса сехетне тĕрĕсленĕ чух пĕрмай: «Сакăр сехет çеç-ха», — тесе калатчĕ. Халĕ çиччĕрен те ытла мар-мĕн. Апла пулин те, эпĕ атте куçĕ умĕнчех çаврăнкаласа çӳретĕп.

Ман хыçран тимĕрçĕ лаççине Ванюк шăллăм чупса килчĕ. Вăл та шкула пырасшăн, аттене хăйпе пĕрле ертсе кайма анратать. Атте ăна кăштах ӳсиччен, ман пек пуличчен тăхтама кирлине астутарать. Ванюк, ман ума чĕрне вĕççĕн тăрса, пуçĕпе хырăма чышать: «Кур-ха, атте, эпĕ Сантăртан кăшт кăна пĕчĕккĕ», — тет. Атте ăна: «Килес çулччен Сантăрпа пĕр тан пулатăн», — тесе лăплантарать. Ванюк савăннипе мана çанăран тула сĕтĕрет. Эпĕ шăллăм мĕншĕн чĕннине пĕлместĕп те, пурпĕрех унăн кăмăлне хуçас мар тесе, тимĕрçĕ лаççи умне тухса тăтăм. Ванюк кĕсйинчен хутпа чĕркенĕ канфет кăларчĕ те чĕлхипе пĕрре çуласа илчĕ, унтан мана тыттарчĕ: «Ме, асатте кучченеçне ил. Эпĕ ăна юри, сана шкула парса ярас тесе, çимесĕр усрарăм». Шăллăмçăм! Ытла та ырă кăмăллă-çке эсĕ, мăнтарăн ачи! Эпĕ тепĕр хут киле чупса кайрăм, ирхи апат хатĕррипе хатĕр маррине тĕрĕслерĕм, яшка часрах пиçтĕр тесе, хуран айне аннерен вăрттăн кăвайт хутăм.

«Апат пиçрĕ, аçуна чĕн», — тенĕ анне сăмахне илтсен, эпĕ çил-тăман кăларса каллех лаççа чупатăп. Атте çаплах васкамасть, сунтал çинчи тимĕре туптать.

— Эçуксем паçăрах шкула кайрĕç, эпир пуринчен кая юлтăмăр, — тесе васкататап аттене.

Вал ман çине пахса кулать:

— Эçукран кая юлтăмăр тетĕн? Ав, вăл кунта килет!

Эпĕ çаврăнса пăхрăм та Эçукă курах кайрăм, тĕрленĕ çухаллă çĕнĕ кĕпе тăхăннă хăй, сăхмайне те тумеленĕ (ахаль чух вăл йӳле ярса çӳрет).

— Лука пичче, атте каларĕ, эсĕ мана та Сантăрпа пĕрле шкула ертсе каймĕ-ши терĕ. Хăй йĕтем çинчи тырра сăвăрма тытăнчĕ те, çил пур чухне пĕтерсех пăрахасшăн.

— Юрать, ачам, пĕрле кайăпăр, эсĕ ялан Сантăрпа пĕрле çӳретĕн иккен те, шкул кĕнеки çине те хушаматăрсене юнашар çыртарăпăр. Тăрăшса вĕренĕр вара!

Киле кĕрсе ирхи апат çиетпĕр те виçсĕмĕр те шкула каятпăр. Анне мана та Эçукăнни пек тĕрленĕ çухаллă кĕпе тăхăнтартрĕ, пиншак кĕсйине сăмса тутри чиксе ячĕ. Урам варрипе пынă чух эпир Эçукпа пĕр-пĕрин çине пăхса илетпĕр, таса алăсене варалас мар тесе, пӳрнесене хуçкаламастпăр, çурта пек тӳп-тӳрĕ тăсса пыратпăр. Паянтан пуçласа иксĕмĕр те шкул ачисен ятне илетпĕр-çке! Нумай та пулмасть, пĕлтĕр çеç-ха, урамра кĕнеке сумки çакнă ачасене курсан, вĕсем çине тĕлĕнсе пăхаттăмăр, вĕсем пек пулас килетчĕ. Акă паян хамăр тă шкула каятпăр. Кĕнеке сумкисем пирĕн тахçанах хатĕр, анчах паян çырăнма сумкăсăр каятпăр.

Аслă Патăръелне çитнине сисмерĕмĕр те урамра хирĕç пулакан çынсем çĕлĕкĕсене хывса илсе, аттерен: «Ăçталла каятăр?» — тесе ыйтаççĕ. Атте пирĕн çине кăтартса: «Çаксене шкула леçсе ярас терĕм-ха», — тет, — «Иккĕшĕ те хăвăн-и?» — «Çук, пĕри çеç, тепри вăл кӳршĕри Калля ывăлĕ», — тесе хуравлать атте.

Шкула çитеспе атте пире лăпкă çӳреме хушать, ачасемпе çапăçса, учительницăна çиллентерме кирлĕ маррине астутарать.

— Хушамату мĕнле тесе ыйтсан, калама пĕлетĕн-и-ха?

— Пĕлетĕп. Ахмаров Александр.

— Эçук, эсĕ мĕнле калатăн?

— Алексей Чакак, анчах пирĕн хушамат чипер мар, ачасем мăшкăлласран хăратăп. Атте ятне çеç çыртарсан юрамĕ-ши?

— Хăвна мĕнле килĕшет, çапла çыртарăпăр.

Чиркӳ тĕлне çитсен, чĕре кăрт-кăрт тапма пуçларĕ. Чиркӳпе юнашарах шкул. Ачасем шавлани таçтан аякран илтĕнет. Акă эпир те вăрăм коридор тăрăх утатпăр, кĕрлесе ларакан шкул алăкне уçатпăр. Учительница, Зоя Савельевна, аттене алă парать, сĕтел çинчи уçă журнал çине малтан ман ята, унтан Эçук ятне çырса хурать, миçе çултине ыйтать. Пирĕн хыçран ачисене ертсе килекенсем тата та пур. Эпĕ пуçа çĕклесе хура партăсем хушшинче ларакансем çине пăхатăп. Малтанхи парта хушшинче çитсă кĕпеллĕ виçĕ хĕрача лараççĕ, вĕсем Юхма пасар çĕрĕнчи вырăс хĕрĕсем пулас. Учительница пире, Эçукпа иксĕмĕре, иккĕмĕш парта хушшине лартать. Эпĕ класри доска умĕнче тăракан атте çине пăхса илетĕп. Вăл та ман çине ырă куçĕсемпе пăхать, эпĕ шкул ачи пулнишĕн савăнса, кулкаласа илет, учительницăна темскер калать. Шкула кĕме килнĕ ачасене журнал çине çырса пĕтерсен, Зоя Савельевна, ура çине тăрса: «Перемена, урама тухса кĕрĕр!» — тесе пĕлтерет.

Чи малтан шкулăн тепĕр енчи класс сиксе тăрать. Унта — тăваттăмĕшпе виççĕмĕш çул вĕренекенсем. Вĕсем хыççăн эпир те парта хушшинчен тăрса урама тухатпăр. Тăваттăмĕшпе виççĕмĕш çул вĕренекенсем пире çын вырăнне хисеплемеççĕ, хăйсем пĕрне-пĕри хăваласа çӳренĕ чух та пирĕн пек чĕмсĕр ачасен урисем çинех пуса-пуса каяççĕ, тĕртсе йăвантараканнисем те, мăшкăллаканнисем, витлекеннисем, хăратаканнисем те пур. Чиркӳпе шкул хушшинчи лаптăкра алхасакан ачасем çине пăхса тăрсан-тăрсан, эпир те, тин шкула килсе çырăннисем, кăштах хăюланса çитрĕмĕр. Эпĕ Эçука систермесĕр унăн кĕсйине пĕр çăмха куршанак хутăм та: «Санăн кĕсйӳ йывăрланса çитмерĕ-и?» — тĕрĕм. Вăл аллине кĕсйине чиксе пăхрĕ, куршанак çăмхипе мана пеме тăчĕ...

Шăнкăрав сасси перемена пĕтнине пĕлтерчĕ.

Эпир, класа кĕрсе, хамăр парта хушшине лартăмăр. Атте кайнă иккен. Учительница пĕр-пĕччен уткаласа çӳрет. Эпĕ пуçа çĕклесе пăхрăм та тĕлĕнсех кайрăм: паçăр тем пысăкăш туйăннă шкул халĕ пĕртте ун пек

мар. Вăта çĕрте, шкула икĕ пая уйăрса, хура доска тăрать. Доскаран сылтăм енче пĕрремĕшпе иккĕмĕш класс, сулахайра — виççĕмĕшпе тăваттăмĕш класс вырнаçнă. Пĕрремĕш класс пилĕк парта йышăннă, кашни парта хушшинче виçшер ача ларать — вунпĕр арçын ача, тăватă хĕрача. Иккĕмĕш класра — вуникĕ ача, виççĕмĕшĕнче — саккăрăн, тăваттăмĕшĕнче — пиллĕкĕн çеç вĕренеççĕ, вĕсенчен пĕри хĕрача. Тăватă класра та пĕр учительница, Зоя Савельевна, вĕрентет. Вăл паçăр, ман аттене тăваттăмĕш класс çине кăтартса, çапла тарăхса илчĕ:

— Халăх тĕттĕмлĕхĕ хуплать, ачисене нумайăшĕ тăваттăмĕш класа çитсен пăрахтараççĕ. Ултçĕр киллĕ ялта шкулта вĕренмелли ачасен хисепĕ çĕртен иртет, вĕсенчен кăçал пиллĕкĕшĕ кăна шкула çӳреççĕ. Шкулĕ те ялтах вĕт-ха. Эпĕ вĕреннĕ чухне пирĕн ялта шкул та çукчĕ, эпĕ сакăр çухрăмри яла чупаттăм.

— Мĕн тăвас тетĕн пирĕн халăхпа, асаттесем çыру пĕлмен. Эпир те вĕренмен, ачасем те çаплипех пурăнĕç-ха тесе калаçакансем нумай вĕт, — терĕ атте Зоя Савельевнăна.

— Ĕлĕк пурăннă та, малашне çыру пĕлменнисене кунсерен хĕн пулать. Çапла, Лука Тимофеевич, эсĕ хăвăнне вĕрентме тăрăш ĕнтĕ, вулама-çырма пĕлнĕ-пĕлменех ан пăрахтар.

— Амăшĕ ятлать те, эпĕ вĕрентес тетĕп-ха. Пирвайхи кун Зоя Савельевна виççĕмĕшпе тăваттăмĕш класра вĕренекенсене сарă хупăллă кĕнеке валеçсе пачĕ те пирĕн енне çаврăнса тăчĕ:

— Ну, кам вунна çитиччен пĕр такăнмасăр шутлама пĕлет?

Эпĕ вунна çитиччен мар, çĕре çитиччен те шутлама пĕлетĕп, анчах ачасем умĕнче вăтаннипе сасă памастăп. Эçук та ман пекех пуçне чиксе ларать.

— Кам пĕлет, çавă алă тăратăр.

Эпĕ хам та сисмерĕм, манăн сылтăм алă яшт çĕкленчĕ:

— Ну, Ахмаров, шутласа кăтарт-ха.

Эпĕ сиксе тăтăм та, мĕн пулсан пулать тенĕ пек, васкаса шутлама тытăнтăм. Пĕрре, иккĕ, виççĕ... Учительница кăмăллăн пăхса тăрать. Эпĕ савăннипе вунна çитиччен çеç шутламаллине мансах кайнă. Хĕрĕх, хĕрĕх пĕр, хĕрĕх иккĕ... алла, утмăла, çитмĕле, сакăрвунна, тăхăрвунна, çĕре çитичченех шутласа тăкрăм.

— Маттур, анчах эпĕ сана вунна çитиччен çеç шутлама каланă марччĕ-и?

Учительница асăрхаттарни ман кăмăла пĕр самантра пусăрăнтарса лартрĕ. Урамра, киле кайнă чухне, Эçук, ман хута кĕрсе, çапла каларĕ:

— Эсĕ вуннă урлă каçсан, эпĕ хулăнтан тĕртрĕм те, эсĕ сисмерĕн. Э-э, çĕре çитиччен шутлама пĕлни аван-ха вăл.

Киле таврăнсан, шкулта мĕн пулни çинчен малтан аннене, унтан тимĕрçĕ лаççинчен таврăннă аттене каласа кăтартрăм. Анне вуннă вырăнне çĕре çитиччен шутласа тăкнăшăн мухтарĕ, пуçран шăлса, «маттур пул» терĕ, атте вара йăлтах урăхла каларĕ:

— Вĕçкĕн ан пул, малтан ытлашши хăвăрт чупакан кайран кая юлать, теççĕ. Учительница мĕн ыйтать, çавна кала. Эпĕ ăна пине çитиччен те шутлама пĕлетĕп те, пурпĕрех, учительница каланă пек, вунна çитиччен çеç шутласа кăтартнă пулăттăм.

Кăна илтсен, савăнса урам тăрăх тухса чупас вырăнне, эпĕ пысăк шăпăр тытрăм та картишне шăлма тытăнтăм.

  
   Пирĕнтен аслисем


   Иккĕмĕш кун пире учительница доска çине икĕ пысăк саспалли хурса кăтартрĕ: А тата У. Тепĕр эрнерен букварь валеçсе пачĕ. Халĕ ĕнтĕ сумкăна хумалли япала та пулчĕ.

Киле çитсен, кĕнекене апĕ чи малтан аннене кăларса кăтартрăм. Вăл, манăн савăнăçа хапăл туса, букварь хуплашкине аллипе хыпашласа пăхрĕ, пушшех чунăма çĕклентерчĕ. Эпĕ васкаса кĕнекен пĕрремĕш листине уçрăм та пӳрнепе А саспалли çине пусрăм.

— Ку мĕн иккенне пĕлетĕн-и?

Анне, ăшшăн кăна ман куçран пăхса, çапла каларĕ.

— Кăна санран ыйтас пулать, шкула чупаканĕ эсĕ вĕт.

Ванюк шăллăма та тĕлĕнтерес килсе кайрĕ — букваре ун умне хурса, эпĕ У саспалли çине пусса кăтартрăм.

— Ку мĕнли?

Ванюк, хулăн тутине тăсса, кăмăлсăр пулчĕ.

— Анне, кур-ха, пиччи каллех манран ыйтать, хăй шкула каять, вулама пĕлмест. Эпĕ, шкула каякан пулсан, хам та вулатăп, сана та вĕрентетĕп. Юрĕ-и, анне?

— Юрĕ, ывăлăм, юрĕ, вĕрентĕн.

Эпĕ кĕнекеме сĕтел çине хутăм та Ванюка чĕнсе илтĕм.

— Эпĕ вулама пĕлместĕп-и? Ну, итле.

Пӳрнене сурчăкпа йĕпетсе, эпĕ кĕнекене тепĕр хут уçса хутăм та пысăк çын пек кăххăмлатса илтĕм, унтан вулама тытăнтăм: а-у, у-а, а-у, у-а.

— Ну, мĕнле, вулама пĕлетĕп-и, пĕлместĕп-и? — мăнкăмăллăн Ванюк çине пăхса илтĕм эпĕ.

Ванюк парăнасшăн пулмарĕ, хăрах куçне хĕсрĕ те мана тĕртсе акă мĕн каларĕ:

— Ун пек вулани мĕн вăл? Эсĕ ман кĕнекене вулайсанччĕ.

— Мĕнле кĕнеке?

Ванюк картишне чупса тухрĕ те таçтан шăннă купăста пуçĕ пек лӳчĕркенсе пĕтнĕ çĕтĕк кĕнеке йăтса килчĕ.

— Акă вăл. Эсĕ шкулта чух Хĕритун пиччи картишĕнче эпĕ йĕнине илтрĕ те ан йĕр терĕ, кунта кил, пĕр япала паратăп терĕ. Вара кĕнеке пачĕ. Картинкисем те пур. Вула!

Эпĕ пылчăкпа вараланса пĕтнĕ кĕнеке татăкĕн тепĕр листине уçрăм.

— Кунта саспаллисем те палăрмаççĕ. Ванюк ман сăмаха хăлхана та чикмерĕ.

— Ну, вула, пĕлетĕн пулсан! — хистет вăл мана. Эпĕ кĕнекери картинкăсем хушшинче ĕне кĕлеткине астурăм та Ванюка пӳрнепе тăсса кăтартрăм, унтан вулам пекки турăм: вăкă-ррр. Вăкăр.

Тата тепĕр тĕлте автан ӳкерчĕкне куртăм. Ун айĕнче пĕр саспалли те çукчĕ, анчах эпĕ Ванюк умĕнче мĕнле вуламаллине çийĕнчех тавçăрса илтĕм.

— Итле, ак, кунта мĕн çырнă: ав-тан а-вă-тать ки-ки-ри-кик.

Ванюк эпĕ картинка тăрăх вуланине сисрĕ те кĕнекине ман алăран туртса илчĕ.

— Ун пек эпĕ те вулама пĕлетĕп, — тесе, вăл анне хыççăн картишне чупса тухрĕ.

— Анне, анне, часрах кил-ха кунта, эпĕ Хĕритун пиччи панă кĕнекене вуласа кăтартам.

Анне пӳрте кĕрсен, Ванюк кĕнеке варринче сысна ӳкерчĕкне шыраса тупрĕ, унтан, пӳрнине ман пек чĕлхи вĕçĕпе йĕпетсе, лапсăркка хăлхаллă сысна айне тăсрĕ, «вулама» тытăнчĕ: нăрик — нă-рик.

Пĕчĕк Ванюк та тавçăруллă пулнишĕн савăннă анне ăна ыталаса чуптума пикенчĕ, Ванюк, анне аллинчен çăлăнса, ман хыçран алăк патне чупса пычĕ. Кунта эпир иксĕмĕр те çамкасемпе çапăнатпăр, ыратнине те пăхмастпăр, ăмăртмалла тимĕрçĕ лаççине тухса чупатпăр. Шăллăм ĕмĕтне татас мар тесе, эпĕ ăна малтан яратăп.

— Шкулта кĕнеке панă! — аттене пĕлтерет пашкаса çитнĕ Ванюк. — Мана Хĕритун пиччи пачĕ. Картинкăллă! Халĕ эпĕ те вулама пĕлетĕп!

Атте шетникри шывпа аллине çăвать те темиçе хутчен чӳпĕкпе сăтăрать, типĕтет, унтан, сунтал çине ларса, манăн кĕнеке листисене уçа-уçа пăхать.

— Ну, миçе саспалли пĕлетĕн?

Эпĕ шкулта учительница пире ултă саспалли çеç кăтартнине пĕлтеретĕп.

Шăллăм хăйĕн лӳчĕркеннĕ кĕнеке татăкне пĕрмай атте умне тăсать, вĕçĕмсĕр: «Эпĕ картинка айне çырнă сăмахсене вулама пĕлетеп», — тесе кансерлет. Аттен ирĕксĕрех малтан Ванюка йăпатса илес пулчĕ, ун кĕнекине те тытса пăхрĕ.

Манăн кĕнекере саспаллисемсĕр пуçне пĕчĕк калавсемпе халапсем нумай иккен. Эпĕ ăна пĕлмен те, халĕ, атте йĕркипе вуласа пынă май, эпĕ Сармантейăн сар чăххи сарă çăмарта тунине те, кукка улпут хур ури çинине курнине те пĕлетĕп. Атте вуланине Ванюк та каçса кайсах итлет. Сисмерĕмĕр те — лаçрах каç пулчĕ, вулама тĕттĕмленсе çитсен, эпир ирĕксĕрех лаççа хупса, киле кайрăмăр.

Каçхи апат çинĕ хыççăн анне сĕтел çинчи çăкăрпа савăт-сапасене пуçтарнă-пуçтарманах, эпĕ кĕнеке уçса хутăм, лампа çывăхнерех сиксе лартăм та сасăпа вулама , тытăнтăм: упа, пар, аппа, пура, урпа, урапа. Ванюк, тултармăш пек тулли пичĕпе сылтăм ал тунийĕ çине таянса, манпа юнашар ларать, вулама кансĕрлесрен сыхланса, пĕр сăмах чĕнмест. Аттепе анне эпĕ вулама вĕреннине савăнса итлеççĕ, хутран-ситрен çеç пăшăлтатса пĕр-икĕ сăмах каласа хураççĕ. Эпĕ вĕсен сăмахĕсене уйăрсах илейместĕп те пурпĕрех туятăп: мана ырлаççĕ. Эпĕ малтанхи урока вуламассерен лайăхрах, якарах вулама тытăнатăп. Юлашкинчен, тăватă саспаллиллĕ пилĕк-ултă сăмаха кĕнеке çине пăхмасăрах вулакан пултăм. Тепĕр кунне урокра та пĕр такăнмасăр вуларăм. Зоя Савельевна мана та, Эçука та урок лайăх вĕреннишĕн маттур терĕ, çĕнĕ саспалли кăтартса, çĕнĕ урок парса ячĕ.

Виçĕ уйăх хушши шкула çӳренĕ хыççăн шартлама сивĕ хĕл пуçланчĕ. Хăш чухне тата урăм-сурăм тăман тухать те, икĕ ял хушшинчи çул пĕтĕмпех пытанать, хура тăхлан тĕслĕ пĕлĕтпе çĕр хушшине те уйăрса илме çук пулать. Эпир Эçукпа пĕрне-пĕри хавхалантарса маяксем — улăм кĕлтесем лартнă çул тăрăх киле утатпăр. Пирĕн аннесем тепĕр чухне, шкула каймасан та юрĕ тесе, килте ларма сĕнеççĕ. Эпир ун пек шухăша парăнмастпăр вара, урокран юласси е вĕренӳ кунне сиктерсе хăварасси пĕртте пирĕн кăмăла каймасть. Çанталăкĕ тем пек урса кайсан та, эпир шкулах чупатпăр.

Виçĕ уйăх хушшинче эпĕ кенекери печĕк калавсемпе халапсене пурне те вулакан пулса çитрĕм. Халĕ аннепе Ванька кашни каç çĕнĕ калав вуласа паратăп. Пĕррехинче кĕнекен 43-мĕш страницинче «Эпĕ сехет çемĕрни» ятлă калав вуларăм.

Çак калава вуласа пĕтерсен, тĕпелте кĕнчеле арласа ларакан анне пире вăрçрĕ тăкрĕ:

— Çапла кирлĕ ăна, ашшĕ-амăшĕнчен ыйтмасăр ан тыттăр вăл япалана, — терĕ анне. — Сире те пĕрре лекет-ха, яланах тимĕрçĕ лаççине чупатăр, аçăра ĕçлеме кансĕрлесе çӳретĕр.

Ванюк çийĕнчех аннене лăплантарма тытăнчĕ, атте патне лаççа кайсан та, ăна ĕçлеме кансĕрлеместĕп, тул енчен çеç сунтал çине пăхса тăратăп тесе ĕнентерчĕ.

Пирĕн букварĕн иккĕмĕш пайĕнче вырăсла алфавитпа вырăсла пĕчĕк калавсем пур. Раштав иртсен, эпир чăваш алфавитĕнче çук саспаллисене вĕрентĕмĕр, унтан вырăсла сăмахсене чăвашла куçарма тытăнтăмăр. Халĕ эпĕ кĕнекере мĕн пур — пурне те вулама пĕлетĕп. Унăн хуплашки çине вырăсла «Букварь для чуваш с присоединением русской азбуки. Пятое издание. 1886 г. Симбирск», тепĕр енне «С требованием на букварь обращаться в Симбирск, к инспектору чувашских школ И. Я. Яковлеву» тесе çырнă.

Эçука вара çĕнĕ букварь лекнĕ: çирĕммĕш издани, 1907 çул. Ытти ачасен аллинчи букварьсене 1900 çулхине кăларнă. Пĕр çулта кăларнă кĕнекесем пурин валли те çитменнипе кашнинех тĕрлĕ издани панă. Çавăнпа та Зоя Савельевна пире малтан ман букварь тăрăх, унтан 20-мĕш издани тăрăх вĕрентет.

Шкула эпир питĕ те ир, учительница тăриччен, пухăнатпăр. Урай шăлса тăракан сторож пире хирĕç тухать те пĕр кана шкула кĕртмесĕр тăрать. Юрать-ха, çанталăк çуркунне енне тайăлчĕ — сивĕ мар. Унтан тăваттăмĕшпе виççĕмĕш класра вĕренекенсем килеççĕ те шкул алăкне урапа тапса шаккама тытăнаççе. Сторож вĕсене те ятласа илет, анчах нумай турткаланса тăмасть, алăка яриех уçса пăрахать.

Эпир партăсем хушшине кĕрсе ларатпăр та букварьсене вулама тытăнатпăр. Пĕтĕм класс пĕр харăс сасăпа вуланă чух шкул хурт вĕлли пек сĕрлесе тăракан пулать. Хăлхасене алăпа хупласан — таçтан аякран урапа халтăртатса килнĕ пек туйăнать. Хупланă хăлхасене хутран-ситрен пĕрре сылтăм алла, тепре сулахаййине уçа-уçа илсен, темле шăхăртнăн илтĕнет. Çакнашкал мыскарана пире иккĕмĕш çул вĕренекен ачасем вĕрентрĕç.

Акă класа уретник ывăлĕ, Муратов, тăваттăмĕш класра вĕренекен ача, пырса кĕрет. Вăл çурăмĕ хыçне çакса килнĕ хитре сумкине хăй ларакан парта ăшне кайса хурать те, сăмсине каçăртса, малти парта çине улăхса тăрать. Эпир, букварьсем унăн ури айне пуласран шикленсе, вĕсене парта айне пытаратпăр. Муратов, аллинчи линейкине çӳле çĕклесе, çапла кăшкăрса пăрахать:

— Чĕнми шăрчăк!

Эпир, çăварсене карса, вăл малалла мĕн тăвасса пăхса тăратпăр. Муратов партăсем тăрăх лаплаттарса утнă май аллинчи линейкипе кашни ачанах пуçĕнчен шаклаттарать. Пуçа хĕрхенсе алăпа хупласан, тăватă кĕтеслĕ юман линейка пӳрнесене ăшаласа илет. Çавăнпа та эпир алăпа пуçа сиксе тухнă мăкăльсене çеç хыпаласа пăхатпăр. Çавнашкал «мыскара» хыççăн Муратов хыçалти партăран пуçласа пирĕн кĕнеке сумкисене тĕрĕслеме тытăнать. Сумкăра çăкăр татăкĕ пуррине курсан, вăл ура çине тăратать, икерчĕ лулсан — чĕркуççи çине лартать, хĕвелçаврăнăш е мăйăр пулсан, — пĕтĕмпех тустарса илет те пуçран шăлса çапла йăпатать:

— Санăн мăйăр пуррине пĕлнĕ пулсан, линейка тутантармастăмччĕ, ыран тата илсе кил, — тет.

Сумкăра сĕт тултарнă кĕленче пулсан, вара Муратов каçсах каять: сĕт илсе килнĕ ачана доска патне чĕнсе кăларать те кĕленчине çу ӳкиччен лăкама хушать.

Малалла Муратов эпир урока мĕнле хатĕрленсе килнине тĕрĕслеме тытăнать. Вăл кама та пулин доска патне чĕнсе кăларать те пурăпа çырнă саспаллисене вулаттарать. Кам такăнать, ăна кăмакапа стена хушшинчи тăвăр тăкăрлăка тăратать. Муратов пирĕнтен учительница парса янă урока мар, эпир пĕлменнине ыйтать. Çавăнпа, тепĕр чухне, пĕтĕм класс кăмака хыçĕнчи кукăра куçать. 

Тĕрĕссипе каласан, Муратов «урокĕсем» пире килĕшеççĕ те, кăмака хыçĕнче эпир вăйă пуçласа яратпăр. (Малтан пĕри куçне хупласа çурăмĕпе ушкăн енне çаврăнса тăрать, ăна ун хыçĕнче тăракансем пĕрер хут çурăмĕнчен чышса илеççĕ. Çурăмне кӳпкеттерекеннин кам малтан çапнине пĕлмелле, пĕлеймесен, унăн каллех хупланса, кĕтес енне çаврăнса тăрас пулать, пĕлсен — хăтăлать, ун вырăнне малтан çапаканни тăрать. Эпĕ çак вăйăра кам мĕнле тата хăш тĕлтен тĕксе илнине сăнакан пултăм. Çавăнпа та хам хупланса тăраканни пулсан, кам малтан çапнине çийĕнчех пĕлетĕп, кирек хăçан та пĕр хут çеç тăрса ирттеретĕп. Селĕп Иванĕн Кĕçтукĕ вара, мăранскер, ăна-кăна час тавçăрса илеймест, вĕçĕмсĕр хăйне кӳпкеттерет. Çурăмĕ ытлашши ан ыраттăр тесе, вăл икĕ хут пиншак тăхăнса килекен пулчĕ.

Муратов «тĕрĕсленĕ» хыççăн пирĕн çине тăваттăмĕш класри тепĕр ача ăмсанса пăхать. Вăл кĕске ураллă мăнтăркка Кириле, шыв арманĕ тытакан Долбов ачи. Кириле пире кăмака хыçĕнчен хăваласа кăларать те парта хушшине кĕрсе ларма хушать. Хăй вăл учительница сĕтелли умне пырса тăрать, аллинче — чукмар пек тĕреклĕ линейка.

Пахча енчи чӳречерен ӳкнĕ хĕвел пайăрки паçăрах кĕтесри шыв витрине çутатать. Вăхăт кăнтăр енне шăвать. Эпир, аслисен мыскарипе тарăхса çитнĕскерсем, часрах учительница килтĕрччĕ тесе ларатпăр, Шăнкăрав сасси илтĕнмест-ха. Класс тăрăх хыпар сарăлать: учительницăна пуп хăй патне чĕнтернĕ. Ачасем пĕр-пĕринпе тавлашма тытăнаççĕ: ялта кам аслăрах — пуп-и е учительница-и? Тĕреклĕ çанçурăмлă Кириле патша çемйине хисеплет. Аллинчи линейкипе вăл стена çумĕнчи портретсем çине тăса-тăса кăтартать. Унта патши те, арăмĕ те, хĕрĕсем те пур.

— Ку кам?

Эпир шыв арман хуçи пек сарлака пит-куçлă патша ӳкерчĕкĕ айне çырнă «Николай II» тенине вулама тăрăшатпăр.

Кириле линейкине юнашар портрет çине тĕкет.

— Ку кам? — ыйтать вăл манран.

— Арăмĕ, — тетĕп эпĕ, хыткан майра ӳкерчĕкĕ çине пăхса.

— Мĕнле арăмĕ? Тĕрĕс мар! Кам пĕлет мĕнле каламаллине?!

Малти парта хушшинче ларакан шурă çӳçлĕ Тоня аллине çĕклет.

— Ее величество императрица всея Руси.

Тоня пусма таварпа суту-илӳ тăвакан хуçа хĕрĕ, унăн ашшĕ пĕрмай Долбовсемпе хирĕçсе пурăнать, теççĕ.

— Тĕрĕс! Халĕ тата тепĕр ыйту: ĕнер эсĕ пирĕн вите хыçĕнчи йăваран миçе çăмарта вăрласа тухрăн?

Тоня, вăтанса, пуçне чикет, класс ахăлтатса кулса ярать.

Кириле хăйма çинĕ кушак пек кăмăллăн çуланса илет те каллех хуçа хĕрне намăслантарма тытăнать.

— Çăмарта вăрри...

— Вăрă эпир мар, эсир, армана пыракансеичен ытлашшй çăнăх илсе юлатăр. Çавăнпа пуйнă та, — тесе, Тоня йĕме тытăнать те класран тухса тарать.

Тултан шăнкăрав сасси илтĕнет. Учительиица класа кĕнĕ-кĕменех эпир сылтăм кĕтесри иконăсем енне çаврăнса тăратпăр. Пирĕнтен аслисем пурте ирхи кĕлĕ юрлаççĕ. Эпир сас-чĕв кăлармастпăр-ха: «ашшин, ывăлин, çветтуй сывлăшин ячĕпе» кĕлĕрен пуçне урăх нимĕн те вĕренмен-ха эпир.

Паян учительница пуп патĕнчен темшĕн кăмăлсăр килчĕ. Ирхи кĕлĕ хыççăн виççĕмĕшпе тăваттăмĕш класри ачасене кĕнеке тăрăх харпăр хăй тĕллĕн вĕренме хушрĕ те çийĕнчех класран тухса кайрĕ, Эпир иккĕмĕш класри ачасемпе каллех ĕçсĕр тăрса юлтăмăр. Ним тума аптранă енне эпир хутран «сăнăсем» туса маччана пеме тытăнатпăр.

Çапла алхасса ларнă çĕре пуп пырса кĕчĕ. Эпир каллех кĕтесри иконăсем енне çаврăнса тăтăмăр, иккĕмĕш хут ирхи кĕлĕ кĕввине итлерĕмĕр. Пуп класра учйтельница çуккишĕн савăннă пек кăмăллăн ӳсĕрсе илчĕ те пире «турă законне» вĕрентме тытăнчĕ.

Хăй сĕтел çине ӳпĕнсе ларать, пире пĕрерĕн-пĕрерĕн ура çине тăратса, ĕнерхи кĕлле вуласа пама ыйтать. Черет мана та çитрĕ.

— Ашшин, ывăлин, çветтуй сывлăшин ячĕпе, аминь! — тесе каласа пыратăп эпĕ вăрăм çӳçпуçлă пуп хыççăн.

Вăл пĕрре каланипе çырлахмасть:

— Тепĕр хут кала!

— А-шшин... ы-ывă-ă-лин...

— Тата тепĕр хут. Хытăрах кала. Ну...

— А-ашши-ин... ывă-ли-ин... çве-етту-уй... сы-ыв-лă-ши-ин... я-ячĕпе... а-ами-инь!

— Маттур, ну, тата тепĕр хут пĕр чарăнмасăр кала та — çитет!

Эпĕ каллех, йăвари курак чĕппи пек, мĕнпур вăйпа хăлаçланатăп, парта хушшинчен сиксе тухас пек ӳхăнса, пуп аллинчи линейка пĕрре çӳлелле, тепре аялалла сулăннă май «ашшин — ывăлин» сăмахсене кĕвĕлетĕп. Шăнкăрав сасси илтĕнмен пулсан, тен, пуп мана татах вулаттаратчĕ-и, коридорта шăнкăрав шăнкăртатни хăтарчĕ. Перемена вăхăтĕнче ачасем мана «ашишн — ывăлин» тесе йĕкĕлтеме, эпĕ урокра мĕнле тăрăшнине хуçкаланса кăтартма, манран кулма пикенчĕç.

Иккĕмĕш урокра пуп çитес вырсарникун пире пурсăмăра та чиркĕве пыма хушрĕ, кĕлтăвиччен апат çимелле мар — çылăх пулать терĕ. Ман çине ăшă кăмăлпа пăхса илчĕ те çапла пиллерĕ:

— Сассу лайăх, чиркӳре часослов вулакан пулăн, тăрăшса вĕрен! — терĕ.

Килте эпĕ аттене «турă законĕ» урокĕ мĕнле иртнине каласа кăтартрăм.

— Шкулта, ачам, вулама, çырма тата шутлама вĕренес пулать, çавна ан ман, — терĕ мана атте.

  
   Пăла хĕрринче


   Хĕллехи тăманта пире шкула çӳреме хĕн пулчĕ. Икĕ ял хушшинчи уя тухсан, эпир Эçукпа иксĕмĕр те аташса каясран хăраттăмăр. Çитрĕ çуркунне. Пирĕн яла икĕ пая уйăрса Пăлана юхса кĕрекен çырма кĕперне сӳтсе пăрахрĕç те, пăр урлă каçнă чух кунсеренех урасене йĕпететпĕр. Халĕ пирĕн çул хĕллехинчен те кансĕр.

Пĕррехинче пирĕн пата асатте пычĕ те мана шыв-шур тапраннă вăхăтлăха хăй патне — çырма леш енчи тĕп çурта илсе кайрĕ. Эçука та халлĕхе Патăръелĕнчи хурăнташĕсем йышăнчĕç. Эпĕ шкула пĕр-пĕччен çӳреме тытăнтăм. Апла пулин те, эпĕ шкултан тухнă-тухманах асатте патне васкатăп.

Çуркунне, Пăла хĕррине ейӳ кайсан, Катек лаппинчи улăх пĕтĕмпех шыв айне пулать, ун чухне Пăла Атăл пек сарлакан курăнать. Юрататăп эпĕ çурхи Пăла шывне. Пăр кайнă-кайманах эпир атмапа пулă тытма тухатпăр. Ун чухне, асатте каланă тăрăх, пулăсем шыва хирĕç ишеççĕ. Çавăнпа та пирĕн атмана инçетри Атăлтан килнĕ пыçăк пулăсем те час-часах лекеççĕ.

Пирĕн хушамат Ахмар пулин те, ялта ман асаттене Караç Тимахви теççĕ. Кĕреçе сухаллă патвар старик вăл. Пӳрте кĕнĕ чух, пуçĕпе алăк янахне перĕнес мар тесе, яланах пĕшкĕнсе кĕрет.

Çамрăк чухне ман асатте салтак пулнă. Варшава çывăхĕнчи крепоçра тăнă, тет. Тупăпа перекен пулнă имĕш. Вăйлă çын вăл. Çирĕм пилĕк пăтавкка ыраш тиенĕ урапана халĕ те хыçалти тĕнĕлĕнчен çĕклесе йăтать. Салтак чухне тата вăйлăрах пулнă, тет. Пăла хĕррине пулă тытма кайсан, асатте мана пĕрре акă мĕн каласа пачĕ. Вăл, Варшава çывăхĕнче тăнă чух, хулана офицер валли пирус илме кайнă пулнă. Каялла çĕрле таврăнма тивнĕ. Хуларан тухсан, пĕр-икĕ çухрăмра ăна хирĕç хăва хушшинчен [[I,468]] сиксе тухнă. Асатте пĕччен, лешсем — тăваттăн. Асатте аллинче пăшал та çук, хĕçĕ те çук, лешсенчен пĕри кинжалпа хăмсарма тытăнать. Ман асатте хăравçă пулман, кинжаллине тытнă та хăлха чиккинчен туянтарса янă; лешĕ вара кинжалĕ-мĕнĕпех çул хĕрринчи канава кĕрсе ӳкнĕ. Теприне вăл урипе тапса антăхтарнă, виççĕмĕшне — кăкăрĕнчен тытса лăсканă, тăваттăмĕшĕ — тарма тытăннă. «Икĕ çухрăм ытла хăваларăм, мур илесшĕне, мулкач пек çăмăлскер пулчĕ, тытаймарăм, атăпа эпĕ хытă чупаймастăмччĕ», — тесе асатте халĕ те çавăн чухнехине аса илсе ӳкĕнет.

Вăт мĕнле чăрсăр та вăйлă çын пулнă манăн асатте.

Пирĕн ялта ман асатте пек пулă тытма юратакан çын урăх çук та. Ăна кура эпĕ те хĕл варринчех хам валли пĕчĕк атма хатĕрлесе хутăм, аврине Ката вăрманĕнчен касса килнĕ пилешрен турăм.

Пăла шывĕ Катек лаппи енне тапса тухнине кăçал эпĕ шкултан таврăннă чух куртăм. Хĕвелĕ паянхи пек тепĕр икĕ кун пикенсех хĕртсен, Пăлари пăр та тапранĕ тесе, хам тĕллĕн шухăшласа илтĕм. Киле çитсен, часрах асаттене аптратма тытăнтăм, пулă тытма хатерленме васкатрăм.

— Пурте хатĕр ман, пăр çеç тапрантăр, — лăплантарма хăтланчĕ мана асатте, — пăр тапрансанах атма йăтса тухăпăр.

Пулă тытма кайнă чух асатте хăйĕн салтакранах илсе килнĕ пĕç тĕп таран аттине тăхăнатчĕ. Кĕркунне ăна сĕлĕ тултарса кĕлете çакса хунă та урăх пĕрре те тăхăнман. Эпĕ асаттене ун пирки те астутартăм.

— Атту мĕншĕн кĕлетре çакăнса тăрать? — терĕм.

— Аттине ăна кĕçĕр пӳрте кĕртсе хурăпăр.

— Тен, пăр халех тапранĕ те...

— Темĕн, Пăла пăрĕ каяс вăхăт çитеймен пулĕ-ха.

Эпĕ асаттене аптратнине кутник çинче пушăт тирсе ларакан Мишша пичче илтрĕ те мана сасартăк хăтăрса тăкрĕ:

— Мĕн янăратăн çак эсĕ, ыран шкула каймалла мар-и санăн?

— Каймалла.

— Мĕншĕн «Закон божине» вĕренместĕн?

— Ыран шкулта пуп пулмасть, чирленĕ терĕç.

— Пуп вăл чирлĕ те, чĕрĕлĕ те, унта санăн ĕçӳ çук, урокна вĕрен!

Эпĕ, тутана тăсса, сĕтел хушшине кĕрсе лартăм, кĕнеке вулам пекки тăватăп, анчах пуçа нимĕн те кĕмест. Пĕтĕм шухăш — Пăла хĕрринче.

Асатте ман хута кĕренçи пулчĕ:

— Çуркунне кăçал, чăнах та, ир килчĕ, — терĕ вăл, мана йăпатма пикенсе. — Сантăр, пыр, кĕлете кайса кил, сĕлĕ пĕрми каштинчен çакса хунă атта илсе кĕр, тикĕт сĕрсе хурăпăр.

Эпĕ, асатте сăмахне тарават пулса, сĕтел хушшинчен сиксе тухатăп, кĕлете чупатăп. Асатте атти — пирĕн ратнери чи хаклă япала, ăна кĕлетрен пӳрте илсе кĕнĕ чух пĕтĕм çемье пăлханса илет. Тĕреклĕ атта хыпашласа пăхма кăмака çинчен асанне анать, тĕпел кукринчен инке тухать, Мишша пичче вĕрен явма пăрахать...

— Мĕнле тавартан тунă-ши ку атта, ытла та тĕреклĕ-çке? — мухтаса илет асанне.

— Кăçал çирĕм пĕр çул çитет ĕнтĕ ăна илни, — тет те асатте пăхăр хупăллă хитре чĕлĕмне тивертсе ярать, — çак чĕлĕме те çавăн чух туяннăччĕ. Упрама пĕлсен, япала вăл нумая пырать.

Çĕрле эпĕ Пăла шавланине туйса вăрантăм. Çур çĕр иртнĕ пулмалла, кас-кас автансем авăтни те илтĕнсе каять. Урамра пăч-тĕттĕм. Пӳртре пурте çывăраççĕ. Эпĕ сак çинчен йăпшăнса урайне анатăп, кутник çинче харлаттарса çывăракан асаттене хулĕнчен тĕртетĕп:

— Асатте, асатте, пăр каять...

— А-а-а! Пушар-и?! — шартах сиксе ӳкрĕ вăл.

— Çук, пушар мар, Пăла кĕрлет…

«Пушар» тенĕ сăмах ăнсăртран тĕпелти йывăç кравать çинче çывăракан инке хăлхине те пырса кĕрет. Вăл вăраннă вăранманах сиксе тăрать те картиш енчи кантăк патне чупса пырать.

— Хамăр çунмастпăр-и, ай, тем курса тăрăн?! — кăшкăрса ярать вăл. — Шăрпăкĕ ăста-ши, хăйă çутасчĕ! Инке сассине илтсе, Мишша пичче те, кăмака çинчи асанне те, сăпкари ача та вăранаççĕ. Пурте эпĕ айăпа кĕнине туйса илеççĕ. Асанне вăрçать, инке тăрăхлать, Мишша пичче выльăх витине кайса хупатăп тссе хăратать.

— Кунĕпе янăрани çитмест, çĕрле те çывăрма памасть, тĕлĕнмелле ку ачаран, — тарăхса илет асанне, — тем каласан та, ырра мар, пĕтет пулĕ, пуçне çиет пулĕ, пĕр-пĕр авăр тĕпне чăмса.

Асанне пĕлнĕ пекех каларĕ, эпĕ, хамăн пĕчĕк атмапа Пăла хĕрринчи катрам-катрам пăрсем тăрăх мулкач пек сиксе çӳреме тытăнсан, кăштах шыва путмарăм. Каçкӳлĕм пулса иртрĕ ку. Эпĕ, шкултан тухсан, киле чупса таврăнтăм та хапха умне тăратса хунă пысăк атма çуккине асăрхарăм,

— Асатте-е! — кăшкăратăп тултанах. Мана хирĕç инке тухрĕ.

— Аслаçу пулă тытма кайрĕ, сана пысăк кĕпер патне пытăр терĕ.

Кăна илтсен, эпĕ апат çиме те лармастăп, кĕнеке сумкине турăш кĕтессине хуратăп та, пилеш авăрлă пĕчĕк атмана йăтса, Пăла хĕррине чупатăп. Асатте курăнмасть. Манăн часрах çурхи пăтранчăк шыва атмапа серсе пăхас килет. Пысăк кĕпер умĕнче пăр капланса тарать. Хăшĕ-пĕри хапхаран та сарлака. Ман пек пĕчĕк çын мар, лаша кĕрсе тăрсан та путас çук, Эпĕ пăрсем тăрăх шаларах кĕрсе атмапа сĕрме тытăнтăм. Малтанласа, паллах, пĕр пулă та лекмерĕ. Анчах эпĕ кулянмастăп. Пулă тытас ĕç вăл çăмăл япала мар. Пĕрре сĕретĕп, иккĕ сĕретĕп, виççĕ сĕретĕп — çук пулă. Кунта ĕç тухмасть, тепĕр çĕре кайса пăхас пулĕ тесе, атмана йăтса, çыран хĕррине тухма тăтăм та тĕлĕнсех кайрăм. Эпĕ тăракан пăр Пăла тăрăх шăва парать. Çыран хĕррине сиксе тухма та çук. Мĕн тăвас? Пăр шыв варринелле, арман таппи патнелле, шăвать. Унта çитсен — пĕтрĕ пуç вара. Пăрпа пĕрле манăн, сахалтан та, чиркӳ çуллешенчен сикес пулать. Ун пек çӳллĕ шывенкки Пăла çинче урăх ниçта та çук теççĕ. Мĕн тăвас? Кăшкăрас-и? Кам хăтарĕ-ши мана? Ман пăр шунăçем шăвать. Керим пахчи хыçне çитсен, каллех пăрсем капланса тăнине куратăп. Çав пăрсем капланнă тĕле çывхарсан çыран хĕррине чупса тухма пулмĕ-ши тесе ĕмĕтленсе пыратăп. Çук. Ман пăр çитсе лешсене тĕртсен, кусем те капламĕпех тапранса кайрĕç. Эпĕ кăштах чикеленсе ӳкмерĕм. Акă, тем пысăкăш пăр капламĕсем шыв май юхаççĕ, пĕрне-пĕри кăлт-калт тĕртсе çĕмĕрме, ваклама, манăн ĕмĕтри çăлăнăçа пĕтерме тытăнчĕç.

Çӳçпуç вирелле тăрса кайрĕ. Ак-ак хăватлă çурхи шыв айне пĕтĕрĕнсе кĕретĕп, çут тĕнчерен уйрăлатăп, вутăш аллине çакланатăп тесе, чĕтресе пыратăп. Куçпуç та алчăраса кайрĕ, нимĕн курми пултăм.

Вăхăт мĕн чухлĕ иртнине астумастăп. Такам мана çыран хĕррине йăтса тухнă, супăнь пек яка тăмлă çĕр çинче выртатăп.

— Пăр вăл шанчăклă мар, çĕр çине тĕреклĕрех пус, — тенине илтрĕм те эпĕ куçа уçрăм.

Чи малтан хама çăлаканăн хура тумтирне, çутă тӳмисене, уринчи аттисене куратăп, унтан пуçа çĕклесе пăхатăп та ырă кăмăллă сăн-сăпатне асăрхатăп. Кам-ши ку? Эпĕ ăна халиччен нихçан та курман.

Кĕпер енчен пирĕн пата çынсем чупса килеççĕ. Вĕсем хушшинче асатте те пур. Вăл вăрăм авăрлă атмине пăрахсах чупнă-мĕн. Таçтан хампа пĕр класра вĕренекен ачасем те сиксе тухаççĕ.

— Тавтапуç сана, ĕмĕр манмăп, вилĕмрен çăлтăн вĕт ачама, — тет асатте, çутă тӳмеллĕ тумтир тăхăннă çынна тав туса.

Эпир пурте ушкăнпа Пăла хĕрринчен аслă урама тухатпăр. Ильпăрассен тĕлне çитсен, анне те пире хирĕç пулчĕ. Пире сырса илнĕ ушкăн ӳснĕçемĕн ӳсет, Керим пуян та, Шаккаман старик те çав ушкăна хутшăнать. Пурте мана шыва путас çĕртен çăлнă харсăр çынна алă параççĕ. Анне урам варринчех ун умне ӳксе пуççапма тытăнчĕ — çут тӳмеллĕ çын ăна хулĕнчен йăтса тăратрĕ.

— Телей пултăр, сывлăхĕ пултăр, ӳстĕр, маттур пултăр, — терĕ вăл ман пирки.

Асатте çутă тӳмеллĕ çынна хамăр пата кĕрсе хăна пулма чĕнчĕ — пымарĕ.

— Апла пулсан, мункунта килсе кăмăл тусамччĕ, — терĕ асатте.

— Рехмет, юрĕ, мункун сăрине ĕçме пырăп. Асаттесем патне таврăнсан, эпĕ хама çăлакан çын кӳршĕри ял учителĕ пулнине пĕлтĕм.

— Пожеданов вăл. Михаил Алексеевич тесе чĕнеççĕ ăна, — терĕ асатте, — ун пек ырă çынна халиччен эпĕ курман та пулĕ.

— Шăмăршăри Пăшатан Элекçей ачи, тет, вăл, кăмăлĕ калама çук уçă вара, — мухтаса каларĕ асанне те, — мункуна ăна хăнана чĕнесех пулать.

— Эпир ăна, вĕреннĕ çынна, хăнана килсен те пăхма пĕлес çук, — шикленсе илчĕ инке, — чаплă тумтирне вараласран та хăрамарĕ пулать.

— Тумтире тетĕн, хăй пĕтме пултарнă вăл, — инкене хирĕç тавăрчĕ асатте, — тепри пулсан, куçне хупсах иртсе кайĕ çав.

Эпĕ, хама ятлама черет çитессе кĕтсе, шикленсе ларатăп, анчах ман пирки паян пĕр сивĕ сăмах та илтĕнмерĕ.

Каçхи апат çиме ларсан, асатте ман çине пăхса илчĕ те çапла каларĕ:

— Вăт, ачам, пурнăçра Михаил Алексеевич пек хастар пулмалла!

Тепĕр кун ирхине эпĕ тăнă çĕре тĕп çурта атте персе çитрĕ. Вăл ĕнер килте пулман — Туçари чиркĕвĕн çурăлнă чанне пăхма кайнă. Эпĕ шывра путма тăни çинчен çĕрле киле таврăнсан тин пĕлнĕ иккен.

— Тем курса тăрăн, — терĕ вăл, асаттепе асаннене сывлăх сунса, — пулла каясси кунтан юлтăр.

— Ара, пĕччен кайни хупларĕ, хампа пĕрле пынă пулсан, ăна сыхланă пулăттăм та вĕт, — атте умĕнче айăпа кĕнĕ çын пек каларĕ асатте, — халь те унта Пожеданов учитель пулнă.

Ман енне çаврăнса, атте пуç ыратмасть-и, ӳслĕк çук-и тесе ыйтрĕ.

— Тен, паян шкула каймасан та юрĕ?

— Çук, нимĕн те ыратмасть.

— Апла каях эппин.

Эпĕ тăрса тумлантăм та, менелникри пек пурте ман çинчен калаçнине хăлхана чиксе, сĕтел хушшине кĕрсе лартăм. Инке ман ума çуллă икерчĕ турилкки пырса лартрĕ, асанне чей куркипе хăймаллă сĕт тултарса пачĕ. Паян шкула каймасăр тăма халăм çитет-и-ха унта? Уроксене шкулта хатĕрлĕп тесе, юри иртерех тухса шăвăнасшăн. Атте Патăртьелне çитиччен манпа пĕрле пыма пулчĕ.

Çул çинче мана вăл хăйне Туçари чиркĕвĕн çурăлнă чанне çĕре антарса пама ыйтни çинчен каларĕ.

— Йывăр вĕт, ăна мĕнле антармалла?

— Антарма пулать, анчах çулласăр, çĕр типмесĕр тытăнас килмест.

Чиркӳ тĕлне çитсен, эпĕ шкулалла пăрăнтăм, атте хăй ĕçĕпе кайрĕ.

— Уроксем пĕтсен, аслаçусем патне кĕрсе ан тăр, киле таврăн, — çапла хушса хăварчĕ вăл.

Шкулта мана ачасем çавăрса илчĕç, пурте ĕнерхи çинчен ыйтаççĕ. Паян мана Муратов та линейкăпа шаккамасть, хăй ларакан парта хушшине кĕртсе лартсах, пĕр тан ачапа юмахланă пек калаçтарать...

Урок хыççăн Зоя Савельевна мана пĕр çĕклем тетрадь йăттарчĕ те: «Мана пулăш-ха», — тесе, хăй пурăнакан пĕчĕк пӳрте илсе кайрĕ. Эпĕ тетрадьсене сĕтел çине хурсанах каялла тухма тăтăм, Зоя Савельевна, мана чарса, ĕнерхи инкек çинчен ыйтма тытăнчĕ.

— Михаил Алексеевич сирĕн патăрта пулчĕ-и?

— Чĕнтĕмĕр те, кĕмерĕ, мункунта хăнана килме пулчĕ. Зоя Савельевна, хăй тĕллĕн «тата вуникĕ кунтан аслă калăм кунĕ пулать» тесе, тĕкĕр çине пăхса илчĕ, темшĕн хĕрелсе кайрĕ. Вăл манран татах темскер ыйтасшăнччĕ — ыйтмарĕ, аллине сулчĕ те мана алăкран кăларса ячĕ.

  
   Андрей Павлович


   Çуллахи шăрăхра маншăн атте лаçĕнчи сулхăнтан лайăххи нимĕн те çук. Эпĕ кунĕ-кунĕпе лаçран тухмастăп. Хам валли укçа тăватăп. Укçа мана нумай кирлĕ. Ялти шкултан вĕренсе тухнă çере эпĕ сăран атă илес тетĕп.

Ĕçĕ манăн йывăр мар та, чăкăлтăш вара. Чи малтан эпĕ кивĕ пăхăр укçана зубилăпа виç-тăват пая касса тататăп, унтан пĕчĕк мăлатукпа кашни татăкне шаккаса тăсатăп та сунтал сăмси çине хурса аватăп, çĕрĕ тăватăп. Ĕç кунпа пĕтмест-ха. Малалла çĕрĕ сыпăкĕ тĕлне йĕс хурса пайка тумалла.

Манăн пĕчĕк напильник те пур. Ăна хула вырăсĕ Андрей Павлович Широков пачĕ. Напильникпа эпĕ çĕрĕсене якататăп.

Андрей Павлович вăл час-часах пирĕн таврари ялсене килсе каять, хваттере пирĕн пата кĕрет. Ун чух вара аттепе Андрей Павлович çĕрĕ-çĕрĕпе калаçса лараççĕ.

Андрей Павлович пасара килмессеренех мана та, Ванюк шăллăма та кучченеç — канфет тыттарать. Ытла та ырă кăмăллă çын вăл. Килĕнче унăн манпа пĕр çулхи ывăлĕ Миша пур, тет. Анчах темшĕн вăл ăна хăйпе пĕрле çул çине илсе тухмасть.

Ĕлĕкрех Андрей Павлович Мускавра пурăннă, çитсă фабрикинче машинăсем мĕнле ĕçленине тĕрĕслесе тăракан слесарь пулнă, тет. Халĕ вăл темле машина та юсама пултарать.

Нумай пулмасть Савик хуçа ман аттене, ĕçе вăраха ярать тесе, çилленнĕччĕ те хăйĕн вутлă арманне юсама Андрей Павловича чĕнтернĕччĕ. Андрей Павловпч, ман атте хутне кĕрсе, Савик хуçа арманне юсама килĕшмерс. «Эпĕ ку йышши двигателе тин куратăп, çавăнпа ăна хута яма та пултараймастăп», — терĕ. Савик хуçан ирĕксĕрех аттене пуççапас пулчĕ вара.

Кун пирки атте çапла каланăччĕ:

— Ун пек ырă çын вырăс кăна пулать пулĕ. Тĕлĕнсе каймалла вĕт. Хăй вăл манран çĕр хут ăста, çалах та Савик хуçа умĕнче мана мухтаса тăкрĕ. Пулать те çын, çын мар, ылтăн темелле ун пек вырăса.

Аттепе Андрей Павлович туслă пулни анне кăмăлне те çĕклентерчĕ. Хула вырăсне вăл та мухтаса илчĕ.

— Тепри пулсан, çав укçаллă ĕçрен сана юри пырса яма тăрăшĕччĕ. Вăл, пирĕн пекех чухăн пулсан та, аллинчи татăкне сана парать. Çав кирлĕ-ха ăна, ĕмĕтсĕр Савикне!

Пĕррехинче Андрей Павлович пирĕн патăрта виçĕ кун пурăнчĕ, аттепе лаçра аппаланчĕ. Çавăн чухне вăл мана кивĕ пăхăр укçаран çĕрĕ тума вĕрентрĕ. Çитменнине, вăл мана хăйĕн сăран сумкинчен пĕр пĕчĕк кĕленче кислота, нашатырь, бура кăларса пачĕ.

Эпĕ тунă çĕрĕсем пирĕн ял хĕрĕсене пурне те килĕшрĕç. Капши çĕрĕшĕн эпĕ икĕ пус илетĕп, кунне вунă çĕрĕ рăватăп. Кивĕ пăхăр укçа çукки касать вара. Анчах хĕрсем ку тĕлĕшрен те мана чылай пулăшаççĕ. Кашни-йĕнех амăшин çӳпçи тĕпĕнче майра-патша пуçлă пĕр-икĕ кивĕ манит выртать. (Чăваш йăлипе çӳпçерен укçа татăлмалла мар.) Çакнашкал манитран хăшĕнчен виçĕ çĕрĕ, хăшĕнчен тăватă çĕрĕ тухать. Çапла ĕнтĕ, эпĕ текех аптрами пултăм.

Çĕрĕсене напильникпа яката-яката, алă сăрлатса ыратакан пулать. Каçхине эпĕ хĕвел аннă-анманах йăванса каятăп, тутлă ыйха путатăп. Вăййа та тухмастăп. Халĕ манăн мĕнпур ĕмĕт те — малалла вĕренме каясси. Хулара укçа кирлĕ. Çавăнпа эпĕ кунсеренех лаçра ырми-канми тĕрмешетĕп.

Андрей Павлович мана çĕнĕ ĕçе вĕрентни аттене те килĕшрĕ. Вăл пăхăра йĕспе пайка тумалли меслет пуррине халиччен чухласах кайман иккен. Андрей Павлович хăй мĕн пĕлнине пĕртте пытармасть. Атте каларăшле, тепри тăванĕшĕн те ун чул тăрăшмĕ.

Пасар каçĕ эпир çемйипех Андрей Павлович килессе кĕтетпĕр. Вăл, хăйĕн лаши çуккипе, пĕрмай пĕр тутарпа ларса килет. Эпĕ ăна хирĕç пуринчен малтан чупса тухатăп. Ман хыçран шăллăм, унтан аттепе анне те хăнана хирĕç тухаççĕ, Андрей Павлович лав çинчен анса юлать те (лавçи хăйĕн пĕлĕшĕ патне Шăнкăртама каять) пире ыталаса çурăмран лăпкать, кĕсйинчен канфет кăларса Ванюка, унтан мана тыттарать. Эпир кашниех ăна тав тăватпăр та пурте пĕрле пӳрте кĕпĕрленсе кĕретпĕр.

Анне сĕтел çине чашкăрса вĕрекен сăмавар пырса лартать, апат-çимĕç хатĕрлеме тытăнать. Андрей Павлович алкумĕнчи рукомойник умĕнче пĕр кана çăвăнать те сарă çӳçне йĕс турапа тураса якатать. Атте ăна сĕтел хушшине ларма сĕнет. Эпир, ача-пăчасем, тĕпел кукринчен анне патне пухăнса уйрăм пĕчĕк сĕтел тавра ларатпăр (хăна пур чухне эпир ялан çапла уйрăм апатланатпăр). Андрей Павлович пире те хăйпе лартма хушать. Анне килĕшмест.

— Вĕсене кунта та юрĕ, — тет. Эпир, паллах, анне ирĕкĕнчен тухмастпăр, Андрей Павлович аннене те сĕтел хушшине ларма сĕнет. Чăваш хĕрарăмĕ чаплă хăна умĕнче нихçан та арçынсемпе пĕрле лармасть, апата ура çинчех тăрcа ирттерет, хăна умне çăмарта шуратса хурать, какай е тăварланă çу татăкĕсем илсе пырса парать, тăтăшах хăна куçĕнчен пăхса, вашаватлăн çи-çи тесе, сĕтел умĕнче тăрать. Çавăнпа та вырăс çыннишĕн анне путишле туйăнать-мĕн. Эпир килте вĕт, кайран та çийĕпĕр тесе каланă анне сăмахĕсене хăна аттерен вырăсла куçарса пама ыйтать.

Андрей Павловнч пирĕн енче çӳресе хăй те кăштах чăвашла калаçма вĕреннĕ. Çапах та атте унпа пĕрмай вырăсла калаçать. Вĕсем сăмахланине эпĕ чылайăшне ăнланатăп. Шкулта вырăсла вĕрентни хулана кайма çителĕклĕ маррйне туйса, эпĕ аттене чăвашла-вырăсла словарь илме хушрăм. Ăна ятарласах Хусанти Шапонщиковпа Мохов хуçасен кĕнеке магазинĕнчен кӳртертĕмĕр. Халĕ эпĕ çак словарь тăрăх кашни кун вырăсла пилĕк сăмах вĕренсе пыратăп.

Каçхи апат хыççăн анне хăна валли вырăн алкумне сарать, пире пӳрте куçарать, мĕншĕн тесен алкуменче çутăлнă-çутăлманах шăнасем аптратмаççĕ. Шăллăм выртнă-выртманах çывăрса кайрĕ. Эпĕ уçă алăкран аттепе Андрей Павлович алкумĕнче калаçса ларнине илтетĕп.

— Манăн арăм та хĕр чухне хампа пĕр фабрикăра ĕçлетчĕ. Ман пекех Курск кĕпĕрнинчен ялтан килнĕскерччĕ, — тесе, Андрей Павлович пирĕнтен таçта инçетри хула çинчен каласа кăтартать, — иксĕмĕр те пĕр казармăра пурăнаттăмăр. Пĕррехинче эпĕ, хĕвел ансан, кӳлĕ хĕррине тухрăм та Катя хурăн çумне таянса йĕрсе тăнине куртăм. «Мĕн пулчĕ?» — тетĕп. «Мастер ĕçрен хуса кăларчĕ», — тет. Мĕншĕннине хамах тавçăрса илтĕм. Унăн арăмĕ вилнĕччĕ те, фабрикăри çамрăк хĕрсене ĕç хыççăн вăл хăй патне чĕнетчĕ, урай çутаратчĕ, кăмака хуттаратчĕ, тарçă вырăнĕнче ĕçлеттерме юрататчĕ. Манăн Катюша ĕçрен ӳркенсе тăмастчĕ, анчах мастер ăна хăй патĕнче çĕр вырттарасшăн, ятне ярасшăн пулнă. Катюша килĕшмест, урайне çуса пĕтернĕ-пĕтерменех мастер килĕнчен тухса тарать. Тепĕр кунне çилленнĕ мастер ăна расчет парать, казармăран хуса кăларать. «Çав йытă мастер мăшкăлĕ пуличчен шыва сикетĕп е пуйăс айне пулса вилетĕп», — тет Катюша. Эпĕ çав каçах фабрикăран пилĕк çухрăмри яла кайса хваттер тупрăм та унта Катюшăна вырнаçтартăм. Вырсарникун чиркĕве кайса çырăнтăмăр та фабрикăри рабочисене чĕнсе туй турăмăр. Эпĕ фабрикăра ĕçлеттĕм, Катюша килте аппаланатчĕ, технорук çемйи валли кĕпе çăватчĕ, хĕрарăм тумтирĕ çĕлеме ăстаччĕ, тĕрĕ тума та пĕлетчĕ. Çулталăкран ывăл ача çуралчĕ. Ăна Миша ятлă хутăмăр. Çапла пĕр майлă пурăнма тытăннăччĕ кăна — мана салтака илчĕç. Мĕн тăвас? Арăма ют çын патне хăварма çук. Ирĕксĕрех ашшĕсем патне Курск кĕпĕрнине леçсе ятăм. Салтак службине илсен, мана Мускаврах артиллери складне хăварчĕç. Унта ман пек слесарьсем туллиех иккен. Нумайăшĕ вольнонаемнăйсем — фабрикăри пекех ĕç укçи илсе тăраççĕ. Хĕрарăмсем те пур. Пĕр çур çула яхăн пурăнсан, эпĕ те склад начальникне рапорт патăм, арăма ĕçе илме ыйтатăп терĕм. Ĕçре эпĕ ӳркенместĕмччĕ, тепĕр чухне техник тăвайманнине туса параттăм. Тен, çавăнпах та начальник, ман хута кĕрсе, арăма ĕçе илме килĕшрĕ. Тепĕр эрнерен манăн Катюша, пĕчĕк Мишкăна кукамăшĕ патне хăварса, Мускава персе çитрĕ. Начальник ăна работницăсем пурăнакан çурта кĕртме хут та çырса пачĕ. Тем пек савăнтăмăр: хам салтак службинче пулсан та, арăмпа пĕр складра ĕçлетпĕр-çке-ха! Нумай та иртмерĕ, тепĕр инкек сиксе тухрĕ. Ман арăма ротнăй командир куç хывнă. Эпĕ ĕç хыççăн çывăрма казармăна каятăп, арăма ротнăй склада чĕнтерет: «Упăшкуна инçетри гарнизона куçаратăп, Çĕпĕре хăваласа яратăп», — тесе хăратать. Катюша ротнăй ирĕксĕрлесе намăс кăтартнă хыççăн тӳрех складран чугун çул хĕррине чупса тухать те пуйăс айне сикет. Кун çинчен мана çур çĕр тĕлĕнче пĕлтерчĕç. Ирхине складри рабочисем тупăк туса пачĕç. Катюшăна çав кунах хула тулашĕнчи масар çине чикрĕмĕр...

— Ротнăйне нимĕн те тумарĕç-и? — ыйтрĕ атте.

— Салтак арăмне мăшкăлланăшăн кам айăплатăр ăна. Пĕрре хам пăвса пăрахмах шутланăччĕ те — Миша тăлăха тăрса юласран шиклентĕм. Склад начальникĕ мана тепĕр ротăна куçарчĕ. Служба срокĕ тухсан, эпĕ арăмăн тăванĕсем патне Курск кĕпĕрнине кайрăм. Миша кукамăшне хăнăхнă, «анне» тесе чĕнет, мана ют çын вырăнне хурать, алла та пымасть. Кучченеçсем пара-пара аран илентертĕм. Хуньăмсем ялта чухăн пурăнаççĕ, çĕр çитменнипе тарăхаççĕ. Мĕн тăвас? Каллех хам ĕçленĕ фабрикăна кайса управляющие пуççапрăм. Ĕлĕкхи вырăнах илчĕ те ĕç укçи ĕлĕкхин çуррине çеç хучĕ. «Мĕншĕн мана çынтан катăк тăватăр?» — тесе ыйтатăп. «Мĕншĕн тесен халĕ сан пек сĕтĕрĕнчĕксем тĕнче тулли сулланса çӳреççĕ», — тет управляющи. Фабрикăран ниçта пăрăнмасăр пилĕк çул ĕçлерĕм — ниепле алă çавăрса яраймарăм. Мĕн ĕçлени апата каять. Пыра-киле ача валли кучченеç илсе ямалăх укçа та тăвайми пултăм. Хуçа ĕç укçи чакарнăçемĕн чакарса пыни çинчен ытти рабочисем те шавлама пуçларĕç. Управляющи хăратать, ĕçрен те, казармăран та хăваласа кăларатăп тет. Çавăнтах штраф хыççăн штраф хурать, пурлă-çуклă укçана тытса юлать. Забастовка пуçласа ятăмăр, ĕç укçи ӳстерме, штрафсене пĕтерме, хуçа лавккинчи çăкăр-тăвара лайăхлатма ыйтатпăр. Хуçа жандармсемпе салтаксене чĕнсе илчĕ. Фабрика умне пырса тăнă команда хушшинче эпĕ хайхи хама хурлăх кăтартнă ротнăя асăрхарăм. Çӳçпуç вирелле тăрса кайрĕ. «Акă вăл салтак арăмĕсене мăшкăлласа пурăнакан анчăк! Чулпа, чулпа парăр ăна!» — тесе, чи малтан хам ывăтса петĕм. Тĕлнех килчĕ тата. Ман вĕри алăран вăйкăнса вĕçнĕ чул ротнăя тăнлавĕнчен тиврĕ. Çавăнтах лаши çинчен персе анчĕ вăл. Пирĕн ушкăна голанутлă жандармсем хĕсе пуçларĕç. Хĕçсем тăратса килеççĕ. Эпĕ салтак-çке-ха! «Юлташсем, ан хăрăр, юланута хирĕç чукмарсем çĕклĕр!» — тесе команда патăм. Пирĕн хыçран фабрика картишĕнчен кĕреçесем йăтнă хĕрарăмсем чупса тухрĕç. Пуçланса кайрĕ сапăçу. Жандармсем лашисем çинчен пере-пере анаççĕ. Салтаксем пăшалĕсене пăрахса тарма тытăнчĕç. Вунă куна пычĕ забаетовка. Эпир вунă кун фабрикăраи ниçта тухмарăмăр, хуçана та, управляющие те, мастерсене те кĕртмерĕмĕр. Юлашкинчен, хуçа ирĕксĕрех парăнчĕ — эпир мĕн ыйтнă, çавна тума пулчĕ. 1905-мĕш çулхи революци юхăмне пусарса лартсан, пире, хуçана хирĕç пыракансене, тĕрмене тыта-тыта хупрĕç. Суд пулчĕ. Çирĕм çын тĕрмене çакланчĕ. Мана ссылкăна ямалла турĕç. Çĕпĕре ăсакаканнисем те пулчĕç. Пилĕк çул ытла ĕнтĕ Пăвара пурăнатăп. Кăçал ывăла та куита илсе килес тетĕп. Шкулта вăл мĕнле вĕреннине хам курса тăрăп, май килнĕ чух пулăшăп та..

— Каялла Мускава таврăнасси çинчен ĕмĕтленместĕн-и?

— Ĕмĕтсем манăн пысăк, Лука Тимофеич. Пиллĕкмĕш çулхи пушар тепре ялкăшса илессе шанатăп эпĕ, Ун чухне вара хуçасен тĕсĕ те юлмĕ. Çĕр хуçи — хресчен, фабрикăсен хуçи рабочи пулĕ.

Атте вăрăммăн сывласа илчĕ:

— Пире, чухăнсене, тӳре-шари шăна вырăнне те хумасть çав. Пуян хутне вара полици те, губернаторĕ те, латши те кĕрет. Ăçта кайса кама мĕн калăн? Çӳлти турра-и? Пирĕн пек мĕскĕне вăл та итлес çук.

— Э, ан кулян-ха, вăйна упра, — лăпкăн тавăрчĕ Андрей Павлович. — Халăх тепĕр хут çĕкленесси паллă. Ун чухне вара хресченсен рабочисенчен пĕр шит те кая юлас пулмасть. Ĕçлекен мĕнпур халăх пĕрле тытăнсан, çĕр çинче улпутсен тĕсĕ те юлмĕ.

— Хăçан пулĕ-ши вăл?

— Çĕр мĕнле вăрăм пулсан та, ир килет-килетех, — тесе, Андрей Павлович ура çине тăчĕ. — Ыр каç пултăр. Эпĕ тулта çывăрма юрататăп, аслăк çине кайса выртам-ха.

— Ыр каç пултăр. Эпĕ сире çул çинчен канма та памастăп, пĕрмай антрататăп, — тесе, атте пӳрте кĕчĕ те урайне ман çума выртрĕ, Эпĕ йăшăлтатнине курса, атте тĕлĕнсех кайрĕ:

— Эсĕ халĕ те çывăрман-и?

— Ыйхă килмерĕ.

Атте мана çӳхе утиялпа витсе çурăмран лăпкарĕ, часрах çывăрма сĕнчĕ.

— Атте, — терĕм эпĕ, — Андрей Павловичăн ниçта та килĕ çук-и-мĕн?

— Çук... Çывăр, ачам, çывăр. Часах акă шурăмпуç килĕ, тăраниччен çывăрмалăх вăхăт та юлмарĕ.

— Атте... Андрей Павлович мĕн тутăр-и?

— Мĕн тата?

— Ывăлне пирĕн пата илсе килтĕр-и? Эпĕ ялан унпа çӳрĕттĕм вара, э?

Атте мана тепĕр хут ыталаса çурăмран лăпкарĕ те: «Кун çинчен ирпе шухăшласа пăхăпăр», — терĕ.

  
   Пасар хыççăн


   Ирхине эпĕ тăнă çĕре килте атте те, Андрей Павлович та пулмарĕ. Пасара кайнă иккен. Анне мана, çĕнĕ кĕпе тăхăнтарса, хĕвел çине тăсса кăтартрĕ;

— Часах пасар саланать пулĕ, аçусем таврăннă çĕре сăмавар вĕретсе хурасчĕ, шакмаксем вакласа пар-ха.

Эпĕ, картишне тухса, пĕчĕк пуртăпа шакмак ваклама Тытăнтăм. Внкюк шакмаксене пĕчĕк карçинккана тултарса тăчĕ. Сăмавар хуппин пĕчĕк шăтăкĕнчен пăс персе тухсан, анне мана тата тепĕр ĕç хушрĕ.

— Чей ĕлкĕрчĕ, аслаçуна кайса чĕн-ха, вăл тем пирки Андрей Павловичпа калаçмалли пур тетчĕ.

Кăна илтсен, эпĕ Ванюкран вăрттăн урама тухса чупрăм. Кĕпер урлă каçсан, манран инçе те мар шăй-шай шуйăхни илтĕнчĕ. Асатте килкартинче кăшкăрашаççĕ иккен. Мĕн пулнă пулать-ха тесе, эпĕ крыльцаллă çурт умне пырса тăтăм. Картишĕнчен пире хирĕç Ильпăрас старостăпа Илюнов куштан, Муратов уретник, кăвак кăшăл карттуслă писĕр, пунеттей йăраланса тухаççĕ. Уретник аллинче асатте атти. Ватă пулăç кĕлет умĕнче ахлатса выртать. Уретник ăна çурăмĕ урлă саламатпах сĕрсе илнĕ иккен. Асаннепе инке куççульпех йĕреççĕ. Мишша пичче килте çук пулас — курăнмасть. Эпĕ тӳссе тăраймарăм, каялла урама чупса тухрăм та староста хулĕнчен çакăнтăм, кăштах тăхтăр-ха тесе ӳкĕтлерĕм.

Урама чупса тухнă Шаккаман старик те ман хута кĕчĕ.

— Тимахви кӳршĕ ывăлĕ пасарта пăру сутса тăратчĕ, мĕншĕн-ха вăл таврăниччен те кĕтместĕр?

— Сан ĕçӳ çук кунта, çерçи! — ахăрса тăкрĕ Ильпăрас. Шаккаман ăна хирĕç темскер калама тăнăччĕ çеç — староста урам варрипе саркаланса килекен Долбова курчĕ те ăна хирĕç çаврăнса куçне хĕсрĕ. Уретник аллинчи атта курса, пасартан таврăнакан çынсем те чарăнса тăчĕç.

— Ахмар Тимахви аттине туянас кăмăлу çук-и?.. Йӳнех сутатпăр, — тесе, вăл ĕхĕлтетсе кулса ячĕ.

Долбов, çуланкаласа, ушкăн патне пырса, çăм шлепкине хыврĕ. Илюновпа писĕр ăна алă пачĕç. Муратов уретник те аллине карттусĕ патне çĕклесе илчĕ.

— Эсир мĕнле, пасар хыççăн канма та пĕлместĕр? — вашаватлăн каларĕ Долбов, — атьăр-ха староста патне кĕрсе чей ĕçер, ĕнер вăл Чĕмпĕртен хăма чей илсе килчĕ пулас.

Тиекпе уретник, пĕр-пĕрин куçĕнчен пăхса, шăрăхра çуркаланнă тутисене чĕлхипе çуласа илчĕç. Староста, куç хĕссе, тиеке хулĕнчен тĕртрĕ:

— Чăнах та, ĕçе пикениччен канса илес мар-и? Уретникпе тиек Ильпăрас патне кĕрсе кайнă-кайманах икĕ пунеттей кунтăксем йăтса тухрĕç те килтен киле чулкаласа çӳреме тытăнчĕç. Пĕрин патĕнчен чăх йăтса тухаççĕ, тепринчен пĕр теçетке çăмарта тăпăлтарса илеççĕ, тăварлă çупа сăра витрине те тиркемеççĕ. Пăртак тăрсан, урама Ильпăрас староста та тухрĕ. Вăл ялйышсене акă мĕн пĕлтерме хушрĕ:

— Кам куланай парса татман, вăл ыран выльăхне кĕтĕве ан ятăр! Илтрĕр-и?

Эпĕ киле чупрăм, уретник асаттене мăшкăлласа кайни çинчен аттене каласа кăтартрăм. Пăртак тăрсан, пирĕн пата Мишша пичче хашкаса çитрĕ:

— Пăрăва сутаймарăм, аттене саламатпа вĕтсе хăварнă, аттине ирĕксĕрех çăлса илсе кайнă, мĕн тăвас пулать?

Пирĕн телее, пасартан Андрей Павлович таврăнчĕ. Вăл чи малтан уретник аллинчи атта староста патĕнчен кĕçĕрех каялла илсе тухма сĕнчĕ:

— Ирччен хăварсан, сутнă тесе суйма пултараççĕ, — терĕ вăл.

— Эсĕ ăна мĕнле илсе тухас тетĕн-ха вара?

— Укçа çукки хуплать вĕт-ха? — тарăхса каларĕ Мишша пичче. — Пăрăва сутас терĕм, пăхакан та пулмарĕ.

— Укçа манăн пĕр виç тенке çитет, çавна кайса парсан, халлĕхе çырлахмĕç-и? — тесе, анне енне çаврăнса пăхрĕ атте.

— Эпĕ тенкĕ те çитмĕл пуслăх çĕрĕ сутрăм. Андрей Павлович мана ыталаса илчĕ:

— Манăн пилĕк тенкĕ пур!

— Мĕнпурĕ мĕн чул кирлĕ? — ыйтрĕ атте.

— Вуникĕ тенкĕ тӳлемелле, — шывланнă куçĕсене шăлса пĕлтерче Мишша пичче.

Мĕнпур пек укçасене пухса, Мишша пиччене патăмăр та, пурсăмăр та Ильпăрас патне кайрăмăр.

— Ыран килĕр, паян пушă мар! — кăшкăрса пăрахрĕ Ильпăрас.

— Эпир укçа хывма килтĕмĕр... куланайшăн, — хăравçăрах сасăпа хыпар турĕ Мишша пичче, — турă пул ĕнтĕ... Ильпăрас хăта, казначейне чĕнсе тух-ха.

Хапха умĕнче çынсем кĕпĕрленсе тăнине курса, пӳртрен уретникпе Долбов та тухрĕç. Хальхинче самах Андрей Павлович пуçларĕ:

— Эсир ватă салтак кăмăлне хуçса хăварнă. Унăн пĕртен пĕр аттине илсе тухнă!

— Паян аттине, ыран ĕнине çавăтса тухăпăр, — тутине ейсе илчĕ уретник. — Тепре килсен, лашине те торгине ăсатăпăр. Вĕрентмелле-ха. Ытла кутăна кайнă.

Çак сăмахсем хыççăн вăл каялла старостă патне кĕрсе кайрĕ.

— Эпир укçа илсе килтĕмĕр.

— Ара, çапла пулĕ, илсе килтĕр пулĕ, анчах эсир пăртак кая юлтăр, — чее куçĕсене вылятса илчĕ Долбов, — Тимахви салтак куланайне эпĕ хам тӳлерĕм.

— Апла пулсан, акă сана укçа, — Мишша пичче хăй кĕсйинчен енчĕкне туртса кăларчĕ, — ме, тыт. Атта каялла пар!

— Э, çук, эпĕ халь тин атă пирки сăмах вакласа тăма пултараймастăп. Маларах килмеллеччĕ.

Кăна Андрей Павлович тӳссе тăраймарĕ. Ушкăнтан уйрăлса, Ильпăрас пӳртне чупса кĕчĕ те тепĕр минутран асатте аттине йăтса тухрĕ.

— Ытлашши ашкăнатăр! — терĕ вăл, Долбов енне çаврăнса.

Шыв арман хуçи Андрей Павловича çухинчен ярса тытрĕ:

— Разбой! Çаратаççĕ!.. Куç кĕрет çаратаççĕ!

— Ан кăшкăр, — хăй çумне сăпса пек çыпçăннă Долбова Андрей Павлович тĕксе ячĕ, — карланку татăлса кайĕ!

Лутра Долбов чăрсăрланса кайрĕ, хăй умĕнчн çыннăн хул пуççийĕ таран кăна пулин те, мĕн пур вăйне пухса сикрĕ, сылтăм аллине чăмăртаса Андрей Павловича ĕнсинчен чышрĕ. Кăна аттепе Мишша пичче ахаль ирттерсе яма пултараймарĕç. Андрей Павлович хутне кĕрсе, Долбова çатăртаттарса тытрĕç.

— Кутузкăна кĕрсе ларас тетĕн-и? — кăшкăрса яче нăр пек хĕрелсе кайнă Долбов, — пĕтрĕм пуç, караул!

Ун сассине илтсе, пирĕн тавра халăх пухăнчĕ, пӳртрен уретникпе писĕр сиксе тухрĕç.

— Кунта мĕн пулнă?! — тесе, уретник пĕчĕк шăхличĕпе шăхăртса илчĕ те Андрей Павловича аттипе тапрĕ.

Ял-йышсем вырăс çыннине хур кăтартасшăн пулмарĕç, иккĕшин хушшине кĕпĕрленсе тăчĕç. Андрей Павловича айккинелле шума систерчĕç. Вăл тарасшăн пулмарĕ. Уретнике хирĕç çаврăнса тачĕ те ятлама тытăнчĕ:

— Эсир саккуна хирĕç пыратăр! Ватă салтака çаратма сире кам ирĕк панă?!

— Арестант! Ссыльнăй! Эсĕ кунта та халăха пăтратса çӳрес тетĕн-и? Решетке хыçне кĕрсе ларас килет-мĕн! — Уретник хĕçне йĕннинчен туртса кăларчĕ.

— Ан хăрат, сан пек хăратакансене эпир пиллĕкмĕш çулхине пĕрре çапса виççĕ тăваттăмăр! — лăпкăн кăна каларĕ Андрей Павлович.

— А-ааа, эсĕ революци тăвасшăн-и? — тепĕр хут ахăрса пăрахрĕ уретник. — Марш! Халех становой патне ут!

— Мĕншĕн?

— Марш! Мĕншĕнне кайран пĕлĕн, — тесе, уретник Андрей Павловича тытса кайма хăтланчĕ.

Ял-йышсем вĕсене уйăрса ячĕç, уретникпе тиеке йăлăнаканнисем те, «ан çыхланăр унпа» тесе лăплантарма тăрăшаканни те пур. Уретник, шăртланма тытăннăскер, ӳкĕте кĕмерĕ, асатте аттине тупса пама хушрĕ. Кăна илтсен, эпĕ Мишша пичче аллинчи атта йăтрăм та киле чупрăм. Ял-йышсем пăлханнă тĕле тепĕр хут кайма тăрсан, мана анне ятласа тăкрĕ, ниçта та кăлармарĕ.

Хĕвел анас умĕн тин киле таврăннă атте вăрăммăн сывласа ячĕ те, становой начальник Андрей Павловича, халăха пăлхатать тесе, айăпланине пĕлтерчĕ.

Кун хыççăн пирĕн таврара Андрей Павлович пачах курăнми пулчĕ. Юхма пасарне килекен тутарсем каласа кăтартнă тăрăх, ăна Пăваран ниçта кăлармалла мар тунă, килĕнче те тĕрмери пек сыхласа тăраççĕ.

— Пирĕн хута кĕрсех çакланчĕ, — терĕ атте.

  
   Улах ларнă вăхăтра


   Паян пирĕн пата шăпах каçхи апат туса ларнă вăхăтра Кристин аппа пырса кĕчĕ. Анне ăна сĕтел хушшине иртме чĕнчĕ. Кристин алăк умĕнчи сак çине ларчĕ те, манăн пĕртте çиес килмест тесе, турткаланма пикенчĕ. Çапла ĕнтĕ вăл чăваш йăли: хуçи виç-тăватă хутчен хистемесĕр кирек кам та апата лармасть. Анне сĕтел хушшинчен тухсах Кристин аппа умне пырса тăчĕ, пирĕн апата астивсе пăхма тепĕр хут сĕнчĕ. Кристин, аннепе юнашар ларсассăн та, кашăкне сайра хутран çеç тирĕке чиксе кăларкалать, хăй хăна иккенне систерсе, салмана та катса çиме хăтланать. Сăмаха та вăл вакласах каймасть, тем пирки калас кăмăлне те пусарса тăрать.

Пирĕн пурсăмăрăн та Кристин мĕн çăмăлпа çӳренине пĕлес килет. Ыйтма аван мар. Анне ерипен тĕпчеме тытăнать. Кристин аппа умне какай татăкĕ хурса, сăмах хыççăн сăмах хушать, улах ăçта ларни, хĕрсем мĕн юмах яни çинчен ыйтать.

— Улахне кăçал эпир Сахьяна карчăк патĕнче ларатпăр, — тет Кристин аппа.

— Ялан пĕччен хупăнса ларма кичем ĕнтĕ, улах хĕрĕсемпе йăпанса пăхас терĕ пулĕ çав. Ухикĕ пирки çĕнĕ хыпар çук-и?

— Çыру янă, — кашăкне сĕтел çине хурса пĕлтерчĕ Кристин аппа, — анчах ялта никам вуласа паракан çук. Çавăнпă çынсене чăрмантарса çӳретĕп-ха. Сахьянă тăхлачă йыснана чĕнсе килме хушрĕ.

Йысна тесе Кристин аппа манăн аттене калать.

— Ара, йысну Савик хуçа ямшăкĕсемпе пĕрле Чĕмпĕре кайрĕ вĕт, тăхланпа кислота илсе килес терĕ. Унăн ĕçĕ çавăн пек, пермай укçа тăкса çӳрет...

— Хăçан çаврăнса килет-ши вăл апла?

— Часах килеймест пулĕ-ха, ĕнер çеç кайрĕ.

— Тĕлне килмерĕ иккен, Сахьяна тăхлачă каллех кулянма тытăнать ĕнтĕ, ара, ялта йыснаран пуçне урăх çыру вулама пĕлекен те çук та, — тарăхса илчĕ Кристин аппа.

— Çырăвне илсе килтĕн-и? Тен, Сантăр пултарĕ?..

— Çук, çырăвне Сахьяна тăхлачă никам аллине те памасть, çухатасран хăрать.

Апат хыççăн анне сĕтел çинчи тирĕк-чашăксене пуçтарса тĕпел кукрине йăтса кайрĕ. Кристин ашха, ăна пулăшса, ăшă шыври кашăксене кивĕ алшăллипе пĕрерĕн шăлса типĕтме пуçларĕ. Эпĕ сĕтел хушшине кĕрсе лартăм та ыранхи уроксене хатĕрленме тытăнтăм. Эпĕ ахаль чухне чи малтан киле парса янă задачăсене тăваканччĕ, паян Кристин аппа умĕнче сасăпа вуласа пăхма шут тытрăм: Ухик çырăвне вулаттарма килĕшменскер, куртăр-ха вăл эпĕ мĕнле вулама пултарнине. Тĕлнех килчĕ: манăн сумкăра Зоя Савельевна вулама панă «Чăваш халапĕсемпе юмахĕсем» кĕнеке пур. Энĕ çак кĕнекери «Нарспие» вулама тытăнтăм.



Пуш уйăхен вĕçĕнче

Хĕвел пăхрĕ ăшăтса,

Силпи чăваш ялĕнче

Юр ирĕлчĕ васкаса.



Сăвăри малтанхи сăмахсене эпĕ юри тăсарах, васкамасăр вуларăм. Аннепе Кристин аппа сасартăк шăпланса ларчĕç: пĕр сăмах та чĕнмеççĕ, мана итлеççĕ. Манпа юнашар Ванюк та хăлхине мулкач пек тăратнă, шарламасть. Эпĕ хавхаланса кайрăм, пушшех тăрăшатăп, сăвă хыççăн сăвă шăрантаратăн.



Ешĕл курăк хушшинче

Сап-сарă чечек ӳсет,

Аслă Силпи ялĕнче

Нарспи ятлă хĕр ӳсет.

Пичĕ-куçĕ пит хӳхĕм,

Хирти сарă чечек пек.

Икĕ куçĕ хуп-хура,

Икĕ хура шăрçа пек.

Явăнаççĕ хыçалта

Çивăт вĕçĕ кăтрисем.

Утса-утса пынă чух

Шăнкăртатать тенкисем.



Çак тĕле çитсен, эпĕ сывлăш çавăрмалла чарăнса тăтăм. Кристин аппа кăмăлĕ йăлтах улшăннă иккен. Вăл мана улаха чĕнет:

— Аçу килте çук, Ухик çырăвне, пĕрех хут, эсĕ вуласа памăн-и? Кĕнекине епле шăкăртаттарса вулатăн та — çырăвне те пултаратăн пулĕ ĕнтĕ?

Эпĕ анне куçĕнчен пăхатăп. Вăл эпĕ улаха каяссине хирĕç мар пек туйăнать.

— Тăваттăмĕш çул вĕренсе те çыру вуламасан, çăкăр çитерни те харам, — тетĕп хам, сĕтел хушшинчен тухса.

— Эх, ами, эпир пĕлтĕр ахалех Эçука шкула çӳреме пăрахтартăмăр, — ӳкĕнет Кристин аппа.

— Сахьяна карчăк патне кайса кил эппин, çырăвне вуласа пар, — хушать мана анне.

Эпĕ ыранхи уроксем çинчен мансах кайрăм. Хăпăл-хапăл тумлантăм та Кристин аппапа пĕрле улаха кайма хатĕрленсе тăтăм.

— Нарспи çинчен калакан кĕнекӳне ил, улах хĕрĕсене вуласа парăн, — шăппăн астутарчĕ Кристин аппа.

Сахьяна карчăк пӳрчĕ тултан питĕ те пĕчĕккĕн курăнать, шала кĕрсен, эпĕ тĕлĕнсех кайрăм: хур кĕтĕвĕ пек карталанса ларнă вуникĕ хĕр шăнăçнă пӳрт анкарти пек аслăн туйăнса кайрĕ. Хĕрсем кунсеренех урайне çуса тăраççĕ-мĕн — сарлака хăмасем тăрăх кусарпа хырни те палăрать. Пӳртăн стенисене те, кăмакине те пурăпа шуратнă. Маччаран çакнă лампа çути улах хĕрĕсен тевечĕсемпе мăй çыххисенчен кĕмĕл тенкисене йăлтăртаттарать.

Улах хĕрĕсем эпир пырса кĕрес умĕн çеç пухăннă иккен. Йĕкĕтсем çитеймен-ха. Сахьяна карчăк кăмака çинче выртать. Кристин аппа сассине илтсен, вăл пуçне çĕклесе пăхрĕ, унтан ӳсĕрсе сассине пачĕ:

— Эсĕ каллех пĕччен килтĕн пулас? Эй-яй-яй, сире улаха яни мана пĕр пуслăх усă та памасть. Паян кунĕпе кĕтсе выртрăм, çыру вулакан тупса килĕç терĕм. Ăна та пултараймастăр!

Кристин аппа ăна çийĕнчех лăплантарчĕ:

— Ан вăрç ĕнтĕ, асанне. Çырăвне кӳр-ха кунта! Сантăр вуласа патăр.

Сахьяна карчăк йăшăлтатса илчĕ, пански чăлха тăхăннă урисене кăмака хĕррине усса ларчĕ, шывланнă куçĕсене шăлкаласа ман çине тинкерсе пăхрĕ, эпĕ çыру вулама пултарасса шансах пĕтерменнине систерсе, хăй тĕллĕн мăкăртатрĕ.

— Аçу пушă мар-и-мĕн?

— Атте Чĕмпĕре кайнăччĕ те таврăнаймарĕ çав. Сахьяна карчăк чĕтрекен аллипе хĕвĕнчен çыру туртса кăларчĕ те мана тăсса пачĕ:

— Пултарсан, вуласа пар-ха эппин. Тем çырнă ĕнтĕ манăн пепкем. Эй, мăнтарăн турри, пĕртен-пĕр ывăлăма та хампа пĕрле пурăнтарма çук. Вилсен, хама пытарма та килеймĕ: таçта ытла аякра пурăнать пулас.

Эпĕ, лампа çывăхне ларса, инçетрен килнĕ конверта тытрăм. Сĕтел çине кăранташпа çырнă тăваткал хут татăкĕ тухса ӳкрĕ. Эпĕ Ухик алли темле кукăр-макăр пулĕ, вулама хĕн килĕ тесе шикленнĕччĕ. Çук иккен, кашни саспаллинех уйăрма пулать. Малтанхи сăмахсене хам тĕллĕн пăхса илтĕм те аякран килнĕ çырăва сасăпах вулама тытăнтăм.

Пӳртре шăп. Хĕрсем пурте арлама чарăнса тăчĕç. Эпĕ сывлăш çавăрмалла кăштах чарăнса илнĕ вăхăтра та Сахьяна карчăк йывăррăн сывланн çеç илтĕнет.

«Савнă анне! Ку çырăва санăн ывăлу патша службинчен çырать. Эпĕ пĕр ывăл пирки мана салтака илмеççĕ пулĕ тесе шутланăччĕ. Чулхулара ăна-кăна пăхса тăмарĕç, приюма чĕнчĕç те «годен» терĕç, унтан Питĕре илсе кайрĕç. Питĕртен тинĕс варринчи Кронштадт хулине куçарчĕç. Халĕ эпĕ матрос пулса тăтăм. Сывлăх тĕлĕшĕнчен пĕр майлă пурăнатăп-ха. Эсĕ мĕнле пурăнатăн? Ялта мĕнле хыпарсем пур? Кам качча тухрĕ, кам авланчĕ? Юратнă анне! Хамăр ялйышсене тата çакна пĕлтер: ачасене шкулта вĕрентме тăрăшчăр, килтен тухсан, çыру пĕлнипе нимĕнле пуянлăх та танлашаймасть».

Çак тĕле çитсен, эпĕ чарăнса тăратăп, хам шкулта вĕреннĕшĕн хĕпĕртетĕп. Сахьяна карчăк нăшăклатса илет, хурланать, тутăр вĕçĕпе куçне шăлать.

— Эй, мăнтарăн ачи, тарçăра ӳсрĕ пулсан та, çырăва вĕренчĕ вĕт, — тесе хурать вăл, — тĕлĕнсе каймалла. Теприсене ашшĕ-амăшĕсем кĕрĕк те çĕлетсе параççĕ, кăçаттине те йăвалаттараççĕ, аттине те илсе параççĕ, шкула кайма тăрсан, пурпĕрех пиçмест. Э, макăн пĕр кун шкула кайса курман вĕт.

— Асанне, кам вĕрентнĕ ăна?

— Байдуган хуçа патĕнче тарçăра чухне пĕр ырă кăмăллă вырăспа туслă пурăнтăм, çав вĕрентрĕ тетчĕ.

Малалла Ухик хăйĕн тантăшĕсемпе пĕлĕшĕсен ячĕсене асăнса «чунтан-вартан» салам калама сĕнет. Вуласа пĕтерсен, Сахьяна карчăк çырăва каллех хĕвне чиксе хурать те урайне анса мана пуçран шăлать, çурăмран савать, унтан, кăмака умĕнчн тĕттĕм пӳлĕме илсе кĕрсе, чăх тукмаккине тыттарать.

— Улах хĕрĕсем ман валли пĕр чĕрес сăра кӳрсе лартрĕç, ĕçсе пар-ха, — тет вăл, йывăç алтăра сăра тултарса.

Эпĕ сăра ĕçместĕп. Чăх какайĕ те анмасть. Часрах тухса тарас килет.

Улах хĕреçем пĕр кана тем çинчен шавласа илеççĕ те тăтăшах ман ята асăнаççĕ. Эпĕ, Сахьяна карчăка тав туса, тĕттĕм пӳлĕмрен хĕрупраçсем патне тухатăп.

— Эккей, ачам, сăрине пĕртте ĕçмерĕн, аçуна кала, таврăнсан, сăра ĕçме кĕрсе тухтăр, — тесе йыхрав тăвать карчăк.

Нарспи çинчен çырнă кĕнеке пирки Кристин аппа хăйĕн тантăшĕсене пĕлтерме ĕлкĕрнĕ те иккен. «Вуласа пар та вуласа пар», — теççĕ мана улах хĕресем. Каллех лампа çывăхне, сĕтел хушшине, лартаççĕ. Эпĕ турткаланса тăмастăп, пилĕкри пиçиххи айне хĕстерсе хунă кĕнекене кăларатăп та кăкăрпа сĕтел хĕррине таянса вулама тытăнатăп.



Пуш уйăхĕн вĕçĕнче

Хĕвел пăхрĕ ăшăтса.



Унччен те пулмарĕ, урамра йĕкĕтсем юрласа килни, купăс калани илтĕнсе кайрĕ.



Леш енче те ларать улма йывăç, 

Ку енне каçса ларинччĕ. 

Алăк патĕнче тăрать хĕрача, 

Хамăр çума иртсе ларинччĕ.



Унтан урамри арçынсем çенĕк алăкне тапса уçрĕç. Такам такăнчĕ, такам шăхăрчĕ, такам пĕтĕм çенĕке кисрентерчĕ... Акă йĕкĕтсем мана йĕкĕлтеме тытăнаççĕ, хăлхаран туртаканни те, çурăмран чышаканни те, янахран тĕртекенни те пур. Пуринчен ытла Ильпăрас ывăлĕ Тиххăн ашкăнать.

— Школьник-мушелник! Эсĕ кĕнекепе хĕр çавăрăп тесе шутлатăн пулмалла, айван! Хĕре ăна мулпа хапсăнтараççĕ е, вăрласа кайса, патак çитерсе пăхаççĕ! — тесе, вăл мана çӳçрен туртать, питçăмартинчен чĕпĕтет, тем пек хаклă кĕнекене илме тăрать.

— Ан тив, Зоя Савельевна кĕнеки вăл! — тархасласа кăшкăратăп эпĕ.

Кун хыççăн улах хĕрĕсем те тӳссе тăраймаççĕ, ман хута кĕрсе, Тиххăна карах ярса илеççĕ:

— Ан тив, вăл пире Нарспи çинчен вуласа парать! Тиххăн хĕрсен сăмахне хăлхана чикмест, маччаран çакăнса тăракан лампа трубинчен вĕрсе çутта сӳнтерет те шик! шăхăрса ярать. Эпĕ, ку ырра маррине туйса, часрах сĕтел айне сикетĕп, унтан хĕрсем ларакан вăрăм сак айĕпе алăк патнелле упаленетĕп. Тиххăн тусĕсем тӳпелешме, хĕрупраçсене çухăртма тытăнаççĕ. Мана шыраса сĕтеле йăвантарса ячĕç, лампа трубине те ватса пăрахрĕç. Кăмака умĕнчи пӳлĕмрен Сахьяна карчăк хăйă çутса тухрĕ:

— Ан ашкăнăр ĕнтĕ, çăхансем! Лампине мĕншĕн ватрăр пулать-ха? Ăна укçасăр памаççĕ-çке! Халь те хĕрсем йăлт хăшкăлчĕç, краççынне те ил, лампине те ил. Кĕрĕшсе тырă вырнă укçисене пĕр пус юлмиччен пĕтерчĕç пуль ĕнтĕ!

Çавăнтах алăк уçăлни илтĕнет. Хĕрупраçсене çухăртакан йĕкĕтсем пĕрерĕн урама тухса вĕçеççĕ — тепĕр касри улаха каяççĕ-мĕн.

Эпĕ вĕсем тепре килсе тустариччен кĕтсе тăмарăм, хаклă кĕнекеме хул хушшине хĕстертĕм те киле тухса чупрăм.

«Йĕкĕт пулмасăр урăх нихçан та улахă каймастăп ĕнтĕ», — терĕм хам тĕллĕн.

Улахра «Нарспи» вуласа Тиххăн тусĕсен мăшкăлне куртăм пулсан та, ман хыçран хĕрупраçсем чупкалама тытăнчĕç. «Сантăр, вуласа кăтарт-ха çав Нарспи çинчен» текенсем кашни утăмрах тĕл пулаççĕ. Малтан эпĕ хамăр килте çеç вулакаларăм. Пыра-киле кӳршĕсем патне те тухса кĕрес пулчĕ. Мана çамрăксем çеç мар, çитĕннисем те, ваттисем те çăвар карсах итлеççĕ. Паян пĕрин патĕнче вулатăп, ыран — тепĕр киле чĕнсе каяççĕ те ушкăнпа пухăнса итлеççĕ. Хитре Нарспи ăраскалсăр пулни кашнинех хурлантарать. Часах ун пирки пĕтĕм ялйыш калаçа пуçларĕ. Зоя Савельевна кĕнекине каялла пама та вăхăт, анчах мана хăй çутнă вăхăтра каçсеренех кам патне те пулин чĕнсе каяççĕ. Нарспин кĕске ĕмĕрĕ çинчен çырнă поэмăна вуласа пама ыйтаççĕ. Ăна тĕлĕнсе кайса итлемен çын пирĕн ялта çук та. Манăн атте юмах-халап кĕнекисене пĕртте хапăл тумастчĕ (уншăн пулсан, пĕр-пĕр машина е ремесла çинчен çырнă кĕнеке пултăр!), эпĕ «Нарспие» сасăпа вулама тытăнсан, тӳссе тăраймарĕ, ман алăри кĕнекене туртса илчĕ те хăй вулама тытăнчĕ. Юлашкинчен вăл çапла каларĕ:

— Вăт ку кĕнеке!.. Эпĕ чăвашла кун пек хăватлă çырма пулнине пĕлменччĕ-ха!

Анне çийĕнчех тĕпчеме тытăнчĕ:

— Кам çырнă-ши ăна? Прурук текенни пулĕ ĕнтĕ?

— Пророк вăл турă кĕнекисене çеç çырать. Кăна кам çырнине кăтартман та, пурпĕрех таса кăмăллă çын çырнă пулмалла. Ĕмĕтсĕр те пулнă иккен вăл Михетерĕ, Савик хуçа пекех хаяр, пуян Тăхтаманĕпе хурăнташланасшăн пулнă, тăван хĕрне те хĕрхенмен, — тесе, атте кĕнекене тепĕр хут тытса пăхрĕ.

Эпĕ ун чухне «Нарспи» поэмăна чăваш литературин классикĕ Константин Иванов çырнине пĕлмен: «Чăваш халапĕсемпе юмахĕсем» кĕнекере поэма авторне кăтартман; патша цензорĕсем пичетлеме чарасран хăраса, «Нарспи» поэмăна халăх хушшинче çӳрекен халап тесе ĕнентернĕ, «Нарспи» поэмăна кам çырнине халăх 1917 çулхи Аслă Октябрь хыççăн, Константин Иванов вилсен икĕ çултан тин пĕлме тивĕç пулнă.

«Нарспие» вуланă каçхине атте мана 1905 — 1907 çулсенче Хусанта «Хыпар» ятлă чăвашла хаçат тухса тăни çинчен каласа кăтартрĕ.

— Революци хыççăн «Хыпара» та хупрĕç, патша чăвашсем çутта тухасран хăрарĕ пулмалла. Асту, кун çинчен ытлашши калаçма юрамасть, тем курса тăрăн.

Кăçал атте хăй валли «Газета-копейка» ятлă вырăсла хаçат çырăнса илчĕ, ман валли Хусантан Никольскин «Русско-чувашский словарь» текен кĕнекине кӳртерчĕ. Ремесла çинчен çырнă вырăсла кĕнекере ăнланман сăмах тĕл пулсан, эпир тӳрех çак словаре ярса тытатпăр. Кĕнеке тĕлĕшĕнчен манăн атте чи пуян çын вара, ялта кĕнеке-хаçат çырăнса илекен урăх пĕр çын та çук.

Хутран-ситрен пирĕн пата асатте килсе ларать. Чн малтан вăл мана шкулта менле вĕренннне терĕслеме тытăнать, тĕнчере мĕнле халăхсем пуррине ыйтать. Эпĕ вырăс, чăваш, тутар, ирçе халăхĕсем пур тетĕп.

— Э, поляксем ăçта пурăнаççĕ? — тесе тĕпчет асатте. — Черкессемпе грузинсем çинчен ма каламастăн?

Кун хыççăн асатте турă законĕ тăрăх ыйтать.

— Тĕнче мĕнле пуçланса кайнă?

Эпĕ пуп вĕрентнĕ пек калама тăратăп:

— Малтанхи кун турă... Анчах мана атте пӳлет:

— Тĕнче мĕнле пуçланса кайни çиичен эпир урăхла кĕнеке вуламанччĕ-и-ха?

Асатте турă кĕнекинче вĕрентнине çеç йышăнать. Атте çĕрпе уйăх тата çăлтăрсем ăçтан пуçланса кайнине ăслăлăх кĕнеки тăрăх каласа кăтартма тытăнать. Çавăнпа та ку тĕлĕшрен асаттепе атте хушшинче тăтăшах тавлашу тухса каять. Атте асаттен уйăрăлнă ывăлĕ, урăхла каласан, хăй кил хуçи, ĕлĕкрен пыракан йăла тăрăх, кил хуçи хăйĕн ашшĕпе те килĕшмесĕр юлма пултарать.

  
   Ухик таврăнни


   Хирти ĕçшĕн тунсăхланă атте тимĕрçĕ лаççине хупсах пирĕнпе пĕрле ыраш пуссине тухрĕ. Виçĕ кун хушшинче эпир ял çумĕнчи лаптăка вырса çĕмел турăмăр.

Манăн пилĕк ыратать, пĕрмай пĕшкĕнсе вырас килмест, анчах эпĕ текех пĕчĕк ача мар ĕнтĕ. Манпа пĕр çулхи тантăшсем пурте хире тухнă, пурте, çурла тытса, уйрăм каçалăк илсе пыраççĕ.

Пирĕн тепĕр çурпилĕк инçе — ялăн тепĕр вĕçĕнче, икĕ Пăла хушшинчех. Унта кайма эпир лаша кӳлсех тухрăмăр. Акă эпир ял çумĕнчи улăха çитрĕмĕр. Сулхăн ир. Хĕвел сывлăмлă улăх çине кăштах пăхса илчĕ те каялла пытанчĕ.

Йĕпреç çулĕпе тулли лавсем килеççĕ. Малтанхи лав çинче суту-илӳ тăвакан Сименкке ларать. Вăл пире курман пекех пĕр хускалмасăр иртсе кайрĕ. Атте ăна хисеплесе, карттусне çĕклесе, сывлăх сунма хатĕрленнĕччĕ, карттус сăмси патне çĕкленĕ аллине шăна хăваланă пек кăштах тытса тăчĕ те каялла усрĕ. Иккĕмĕш лав хуçи пире хăй тараватлăн пуç тайса çĕлĕкне илчĕ. Ку кам иккенне эпĕ пĕлмерĕм.

— Туçасем вăл, — терĕ атте, — çăмарта пухакан, станцие кайнă пулмалла.

Лав хыççăн лав иртет пире хирĕç, пурте Йĕпреçрен таврăнакансем. Акă çул хĕррипе сăмсасăр карттус тăхăннă çын утать. Хура пиншакпа, штиблечĕсем вĕрçĕнĕ — йăлтăртатса тăраççĕ. Кун пек тумлă салтака эпĕ халиччен курманччĕ-ха.

Атте лашана хистеме тытăнчĕ, пушăпа юнаса тилхепене карт туртрĕ. Сăмсасăр карттус тăхăннă çын сасартăк аттене палласа илчĕ:

— Ан васка-ха, Лука Тимофеевич, мĕнле пурăнатăн? Хальхинче ăна атте те палларĕ, аллинчи тилхепине мана тыттарчĕ те хăй, урапа çинчен сиксе анса, хура тумтирлĕ çынна алă пачĕ.

— Сана палламалла та мар, ами, ха! Ухик?! Пуçĕпех таврăнатăн-и?

— Çук. Курма çеç ячĕç.

— Флотра мĕнле? Пурăнма май пур-и?

— Кронштадтра пурăнтăм, электротехникăна вĕрентĕм.

— Ну, вăт телей!

— Карап çинче пултăм, унтан минĕрсен шкулне куçарчĕç, халĕ акă ялйышсене килсе курас терĕм, — тесе, Ухик пире те алă парса тухрĕ. — Ай-ай, Сантăр епле ӳссе кайнă?

Атте, кĕсйинчен табак хутаççи кăларса, чикарккă чĕркерĕ, Ухик çап-çутă зажигалкине тивертрĕ:

— Эсĕ вырма çӳретĕн пулас, тимĕрçĕ лаççине хупрăн-и-мĕн?

— Хупман та, тунсăха вырма тухса курас терĕм-ха. Эсĕ ялтан кайни миçе çул ĕнтĕ?

— Пилĕк çул çитрĕ.

— Аннӳ Ахпӳртри аппу патне куçса кайрĕ, кам патне кĕрес тетĕн? Кăмăлу пулсан хамăр пата пыр, — терĕ ăна атте.

— Тавтапуç, эпĕ хам та Ахпӳртри аппа патне каяс тетĕп.

— Кăмăлу хăвăн... Апла пулсан, эрнекун, Юхма пасарне тухсан, чей ĕçмелле пирĕн пата кĕрсе тух, калаçса ларăпăр.

— Э, юрĕ. Курнăçăпăр-ха. Вăхăту пулсан, ху та пырса кай... Пĕр хаклă кĕнеке илсе килетĕп, тем çинчен те вуласа пĕлме пулать. Сывă пул-ха, манăн лавĕ инçĕ кайрĕ, — тесе, Ухик васкаса малалла утрĕ.

Атте ун хыççăн пăхса чылайччен ним чĕнме аптрарĕ, аллинчи чикаркки çинчен те манса кайрĕ.

— Уттар ĕнтĕ лашуна, кăнтăрлаччен тăрас тетĕн-и-мĕн? — çилленсе каларĕ анне.

— Но-о-о! Кайрăмăр!

Ухик ман ĕмĕте пĕтĕмпех çĕклентерсе ячĕ. Электротехник! Ку сăмаха эпĕ халиччен илтмен те, пурпĕрех вăл мана килĕшет. Ухик карттусĕ кĕпер тутаракан техникăннинчен те хитре. Сăмсасăр вара. Эпĕ аттерен чи малтан çакă мĕне пĕлтерни çинчен ыйтрăм.

— Матроссен карттусĕ çапла, — терĕ атте, темшĕн пăшăрханнă пек пулса. — Куратăн-и, мĕнле маттура тухнă вăл.

— Эсир çак Ухике курнипе тĕлĕнсех кайнă пулас. Вырма, вырма тытăнар, — тесе, анне çурлипе ыраша кăчăрт-кăчăрт тутарма тытăнчĕ.

— Епле унăн тĕлне килнĕ, флотра та учебнăй командăна лекрĕм тет. Эпĕ пур — хамăн тимĕрçĕ лаççинчен тухаймарăм, — тарăхса илчĕ атте.

— Аллусем ăста та, чеелĕх çукки пĕтерет сана, — аттене хăртса тăкрĕ анне, — çавăнпа тасарах ĕçе пикенейместĕн.

Кăна илтсен, атте, çилленсе, çурлине çĕре тăрăнтарса хучĕ. Кĕлте çине ларса табак туртса ячĕ. Аллисем чĕтреме тытăнчĕç. Анне енне пăхмасăр, вăл хăй тĕллĕн çапла каларĕ:

— Сан хыççăн кайсан, тахçанах тимĕрçĕ лаççине хупса çăпата тума тытăнмалла.

Анне кĕлте çыххи тунă май шăлне çыртсах ывăçĕнчи ыраш улăмне пĕтĕрме тытăнчĕ, атте çине сиввĕн пăхрĕ:

— Ман хыççăн кайсан, эсĕ тахçанах çын пек пулмалла та лавкка лартмалла, тупăш туса пурăнмалла. Эсĕ тимĕрçĕ лаççинчен тухаймастăн, çынсене çеç нушаран çăлма пĕлетĕн, кил валли усси сахал. Ни укçи, ни пурлăхĕ çук.

— Эпĕ, мĕн, хупах тăрăх ĕçсе çӳретĕп-и вара?

— Тепри ĕçме те, укçа тума та пултарать. Эсĕ пур — кăмрăк хакне те аран-аран тавăратăн.

— Эпĕ укçа тума пултараймасан, эсĕ тытăнса пăх, тен, пуйса та кайăпăр-и?

— Эсĕ йĕкĕлтесе калаçиччен кӳршĕсем çине пăхкаласа ил. Çерук, ав, суту-илӳ тума тытăнни те нумай пулмасть, епле пуйса кăйрĕ? Миçе каланă сана, пăрах çав лаша таканлассипе те çурла шăллассипе аппаланма тесе. Тытăн таварпа пасартан пасара çӳреме.

— Е, çитĕ паврама. Хăвăн ăсупа хăвах пурăн, ман чуна ан пăтраштар. Ухик электротехника тухнă, эпĕ, сан сăмахна итлесе, витре тĕплеме те манса кайăп.

Аннен парăнас йăли çук вара, атте, кăштах лăпланса, тĕм кутĕнчен тăрса вырма тытăнсан та, вăл ятлаçма чарăнмарĕ. Эпир аттепе иккĕн унăн сăмахĕсене хăлхана чиксех каймарăмăр, Питĕртен таврăнакан Ухике аса илсе, хамăр ун пирки сăмахлама тытăнтăмăр.

Атте шухăшĕпе, Ухик, флотран пуçĕпех таврăнсан, тем каласан та, Юхмара пысăк мастерской уçса, пĕр-икĕ çынна тара тытать, хăй кăтартса тăраканни пулать, помощникĕсене пĕтĕм хура ĕçе тутарттарса тăракан пулать.

— Астана тухнăскер, вăл ман пек витре тĕплесе аппаланас çук ĕнтĕ, тырă выракан машинăсем, сехетсем юсама тытăнĕ, электричество ĕçне пĕлекенскер вăл, вăрă тытакан çăраççисем те тăвĕ-ха, — тет атте.

— Тĕнчере ун пек çăраççи те пур-и? — вырма чавăнсах ыйтатăп эпĕ аттерен.

— Пур. Калăпăр, вăрă çĕр варринче витери лашана вăрлама пырать. Витине çăраççипе питĕрмен те пултăр, алăк хăлăпне çеç çаклатса хунă тейĕпĕр. Вăрă йăпшăнса пырать те витене питĕрменшĕн савăннипе часрах алăк хăлăпĕнчен ярса тытать. Хăлăпĕнче — электричество токĕ. Вăрă витине уçма тăрать те, алли хăлăп çумне çыпçăнса ларать. Сылтăм аллине хăйпăтас тесе, сулахай аллипе ярса тытать, сулахаййи çыпçăнса ларать. Вăрă хăраса ӳкет, лаша вăрласси çинчен те манса каять, тыткăяран çăлăнасшăн тăрăшать, турткалашать, анчах нимĕн тăваймасть.

— Вăррисем иккĕн пулсан?

— Иккĕн пулсан, иккĕшĕ те алăк хăлăпĕ çумне кăкарăнаççĕ.

— Вара?

— Вара ирĕксĕрех кăшкăрас пулать, çĕр варринче тăрса тухнă халăх кам лаша вăрри иккенне курать те тытса тĕрмене ăсатать.

— Алăк хăлăпне мĕнле хăват кĕрет вара?

— Мĕнле хăват? Электричество! Çинçе пралук тăрăх унăн хăвачĕ пырать, ток теççĕ ăна. Çав ток тимĕр хăлăпа çын аллине çатăртаттарса тытакан тăвать. Тепĕр чухне, ток хăвачĕ питĕ вăйлă пулсан, çын пырса тĕкĕннĕ-тĕкĕнменех ăна çунтарса ярать, пĕр самантра кăмрăк туса хурать. Çапла вăл электричество. Ун хăвачĕпе хуласене çутатаççĕ, телефонпа телеграфа ĕçлеттереççĕ. Çапла, ывăлăм, электричество вăл тем тума та пултарать.

— Унашкал хăвата ăçтан илеççĕ вара? — пĕр кĕтмен çĕртен ыйтрĕ анне.

Эпир, аттепе иксĕмĕр те, ун çине тĕлĕнсе пăхрăмăр: пире, арçынсене, çилленнĕ анне те вăрра тытмалли ăслай çинчен илтсе, ăшчикне çавăрса янă.

— Электричество вăйне ăна элемент текен хăватлă япаларан тăваççĕ.

— Э, ăна лемент текеннине, ăçтан илеççĕ?

— Элементне-и? Заводра тăваççĕ, — тет атте.

  
   Аттене Савик чĕнет


   Умра йывăр пучахлă ыраш хумханать. Ăçта пăхнă унта выракансем турра кĕлтунă пек пуçĕсене тайса пĕшкĕнни курăнать, çурла кăчăрт-кăчăрт туни илтĕнет, сарă уй çĕмелсемпе те суратсемпе улаланать. Ăна вĕçĕнчи çулпа кĕлте турттаракансем ирте-ирте каяççĕ. Ĕлкĕрнĕ ыраша çийĕнче вырса пăрахмасан тăкăнма, сая кайма пултарать. Вырмалла, пикенсех вырмалла. Анчах та пуçран асамăçла хăват — электричество — тухмасть. Питĕртен таврăнакан Ухикĕн сăмсасăр карттусĕ те куç умĕнче тăрать, асатте лашине вăрлакан вăрра тытакан çăра та тăвас килет. Алăра — çурла, анне каçалăкĕ ялан малта, манăн та ăна хăваласа çитес пулать. Кăчăрт-кăчăрт тăвать çурла. Кĕлте хыççăн кĕлте çыхатăп, кăнтăрлахи апат вăхăчĕ час çитет-ши тесе, пĕлĕт çине пăха-пăха илетĕп. Уй урлă хăмăр пĕлĕт татăкĕсем çеç, хырăмпа шунă пек, хыçал енне куçаççĕ, хĕвел ăçта çитнине ниепле те чухлама çук.

— Пирĕн пахчари хăяра Кутĕрке ачисем вăрлаççĕ, — тесе, анне каллех вăрра тытакан асамăçла çăра çинчен аса илчĕ, — çавсене çара ура тупанĕсенчен хыптарасчĕ. Хăяр шĕшлĕ аври пек пулчĕ-тăк — йăран çинче тăмасть вара.

— Ун пеккисем çинчен шăнкăравпа систерекен тума пулать, — анне кăмăлĕ çаврăннăшăн хĕпĕртесе калаçма тытăнать атте. — Ют çын пахчана пырса кĕрет кăна — пӳртре шăнкăрав шăнкăртаттарма пуçлать. Эх, тĕнчере тем те тума пулать те çав, пĕлни çитеймест-ха, элементсене мĕнрен тумаллине ăнкартаймастăп. Çак Ухикрен ыйтса пăхас-ха, кăтартса памĕ-и?

— Асту, кĕтсех тăр, кăтартмасăр. Çынсем пурте сан пек уçă кăмăллă пулĕ.

— Ара, хăй сас турĕ, кĕнеке илсе килтĕм терĕ, пыма каласа хăварчĕ.

— Кĕнекине те ахаль парас çук ĕнтĕ вăл.

— Ахаль кам патăр. Ун пек хаклă кĕнекене укçалла парсан та, тав тăвăттăм та, сутаканни çук-çке.

— Кĕнеке тесен, укçана хĕрхенсе тăмастăн вара. Мĕнпурĕ миçе тенкĕлĕх илтĕн пулĕ ĕнтĕ? Кĕнеке вырăнне илесчĕ, пĕрех хут, пĕр-пĕр сысна çури, раштавра какайлă пулнă пулăттăмăр.

— Пĕркун Чĕрĕп Ваçлейĕ сутатчĕ, сысна таврашĕ кирлĕ мар, сăсăл çук терĕн.

— Эсĕ арçын. Санăн мана итлемелле марччĕ...

— Юрĕ, малашне çапла тăвăп, сан сăмахна хăлхана чикмĕп. Пĕр тесен, пăрах шавлама, вырма килнĕ-тĕк — вырас пулать.

— Пуян Арçук хĕрĕ çĕтĕк Ахмар таврашĕ умĕнче ĕмĕр те чĕнмесĕр тăмĕ. Ман аттене Пăла тăрăхĕнче пĕлмен çын та çук. Унпа чаплă Байдуган та пĕртăван пек калаçать. Шăнкăртамри усламçăсем те ăна курсан çур çухрăмран çĕлĕк илеççĕ. Хĕр чухне мана çураçакансем Ишлĕ-Шетмĕрен, çирĕм пилĕк çухрăмран, килетчĕç. Сана тухни хупларĕ мана. Çын куçĕ умне курăнма намăс — лапчăк пӳртре усратăн. Пирĕн пек чухăнни ялта та сахал. Теприсем уйрăлса тухнă-тухманах шатрун тăрăллă пӳрт лартаççĕ, чăх вĕçсе каçайми лупас тăваççĕ.

Анне ятлаçнине хирĕç хальхинче атте кулкаласа çеç илчĕ, унăн куçĕсем «чĕлхен шăмми çук, павра» тесе каланăн туйăнчĕç. Анне енне пăхса, вăл лăпкăн кăна тавăрчĕ:

— Эпĕ сана вăрласа кайман вĕт, темшĕн ху тухса пытăн?

Çапла ерипен çеç каланă сăмахсем аннене сасартăк чĕлхесĕр турĕç, шăпах пулчĕ вăл, çурлине кĕлте çине хурса, хĕрле çыхнă тутăрне те салтса арăмла çыхрĕ, куçĕсене тутăр вĕçĕпе шăлса илчĕ.

Эпĕ аттепе анне пĕрне-пĕри ӳпкелесе калаçнине пĕрре çеç илтмен. Анне, чухăн çын ывăлне качча тухрăм тесе, аттене ӳпкелеме тытăнсан, кирек хăçан та атте хăйне айăпа кĕнĕ çын тесе шутламасть. Аттепе анне туйĕ пирки пирĕн таврашсем тĕрлĕ калаçаççĕ. Эпĕ, ача çеç пулсан та, ăна-кăна тĕшмĕртетĕп. Маншăн çакă палăрать. Кукаçи, пуянскер, чухăн Ахмар таврашĕсемпе хурăнташланасшăн пулман. Анне ашшĕ-амăшĕсенчен вăрттăн Ахмар килне хăй ирĕкĕпе тухса пынă. Çĕнĕ çынна асаттепе асанне те тарават пулман-мĕн. Тен, çавăнпах та аттепе анне эпĕ çураличченех тĕп çуртран уйрăлса тухнă, ют çын патĕнче хĕл каçнă. Кун пирки анне çапла калать: «Пире аслаçу килĕнчен уйрăлса кайнă чухне кашăк та паман», — тет. Ял хĕрринчи пӳрте лартма кукаçи Шăхале кайса кĕлет пури туянса панă пулать, вара пушмак пăрупа икĕ сурăх та кукаçи картишĕнченех илсе килнĕскерсем пулнă, тет. Пыра-киле атте тимĕрçĕ лаççи лартнă. Малтанласа вăл сӳре шăлĕсемпе катăк пуртăсем çеç туптанă, анчах пысăк ăста пулма ĕмĕтленнĕ, инçетри хуласенчен кĕнекесем çырăнса илнĕ. Вырăсла лайăх пĕлменнипе вăл нумайăшне ăнланса та илеймен. Апла пулин те, атте пуçа усман. Эпĕ çичче çитнĕ çĕре атте таврари халăхшăн паллă ăста пулса тăнă. Анне çапах та ӳпкелешет, ремеслапа пурăнакансене вăл темшĕн юратмасть, аттене те кукаçи пек суту-илӳпе йӳнеçтерме хистет. Эх, ăнлансанччĕ вăл çын чунне! Эпĕ, ача пулсан та, ăста çын темле пуянтан та хисеплĕрех иккенне пĕлетĕп. Уссе çитĕнсен, эпĕ те атте çулĕпех кайăп. Ухик пек техника тухăп. Аттепе сиксех тавлашнă хыççăн анне шăпланчĕ те хурлăхлă куçĕсемпе ман енне çаврăнса пăхрĕ: «Пилĕкӳ ыратмасть-и?» — тесе ыйтрĕ. Эпĕ алăри çурлапах ун патне пырса тăтăм, темле ырă сăмах каласа, манăн анне кăмăлне йăпатас килчĕ.

— Анне, ан хурлан, — терĕм эпĕ, çĕреллех пăхса, — аттене те ахалех ан вăрç. Ун пек ăста пирĕн вулăсра та урăх çук. Ахалех ятлаçатăр.

Айккинчен пăхса тăракан атте пуçне сулкаласа кăштах кулса илчĕ.

— Амăшĕ, кур, ывăлу епле ачашланма юратать, кушак пек.

— Тăван ашшĕпе амăшĕ умĕнче ачашланнишĕн хăрамалли çук-çке, — тесе, анне те аттепе кунаçлăй калăçма тытăнчĕ.

Тăвăл иртсе кайрĕ. Аннен уяртнă пĕлĕт тĕслĕ куçĕсем уççăн ялкăшса илчĕç, аттен ăшă куллине те шĕвĕр янахĕ çинчи сарă сухалĕ çеç пытарса тăрать пек. Ырă кăмăлтан тухакан сăмахсем пирĕн пĕчĕк çемьери урлă-пирлĕсене çĕнтерсе пăрахрĕç. Атте те анне мĕн калассине кĕтсе çеç тăрать, çийĕнчех унпа килĕшет, анне те аттен кашни сăмахне хăлхине чикет, унăн шухăшне хисепе илсе, аттене хĕрхеннине систерет.

Ырă кăмăлпа ĕçлесен, кирек мĕнле ĕç те кунăçса пырать, теççĕ. Аттепе анне пĕр-пĕрин хутне кĕрсе ăшшăн калаçма тытăнсан, сисмерĕмĕр те, пирĕн каçалăксем кал-кал малалла шăва пуçларĕç. Кăнтăрлахи апатчен анне утмăл кĕлте турĕ, атте — аллă пиллĕк, эпĕ — çирĕм иккĕ.

Ана вĕçĕнчи урапа патне çитсен, эпĕ часрах шăналăк çине тăсăлса выртрăм, атте мана хирĕç вырăн йышăнчĕ. Анне шăналăк варрине хĕрлĕ сĕтел çитти сарчĕ, çăкăр кăларса хучĕ, урапа айĕнче сулхăнта ларакан кăкшăмран чашăк çине хăймаллă турăх ярса пачĕ.

— Тăраниччен çи, — терĕ вăл мана, — яшка паян каçсăр лекмест.

Турăх хыççăн сĕтел çитти çине анне сивĕ кĕсел тирĕкĕ лартса пачĕ, ăна килте чухне эпĕ шерпетлĕ шывпа сыпса çиекенччĕ те, кунта, уй варринче, шерпет çинчен асăнма çук, çавăнпа атте турăх чашки çине сивĕ шыв ярса пăтратрĕ, уйран турĕ те унпа сыпса çиме тытăнчĕ. Ăна курса, эпĕ чечеклĕ йывăç кашăка кĕсел чашкине чиксе кăлартăм. Темшĕн кăмăла каймасть мана çак кĕсел. Ăна сĕлĕ çăнăхĕнчен вĕри шывпа юхтарса пĕçереççĕ, вĕрилле çинине курман эпĕ, кирек хăçан та сивĕтсе, тутлă шерпетпе е йӳçĕ кăваспа сыпса çиеççĕ. Эпĕ килте чухне те çакнашкал кĕселе çисех кайман, ку пушшех те анмарĕ.

— Эх, ачам, йĕс пыр, — тесе тĕртсе илчĕ мана анне, — кĕсел хырăмĕ эсĕ мар ĕнтĕ вăл, ме, Питрав такинчен тунă шăрттан татăкне астивсе пăх...

Апат хыççăн эпĕ ана вĕçĕнчи улăха вĕренленĕ лашана утланса, Пăла хĕррине шăварма кайрăм, тӳперен хĕвел çутатса пăхать, çанталăк пĕçерте пуçларĕ, лаша хыççăн хăмăр пăвансем сăрлатса хăвалама тытăнчĕç. Лаша ниçта кайса кĕреймест, хӳрипе пĕр енчен тепĕр енне çапса илет, малти урисемпе те çиллес така пек тăрслаттарать, пуçне те вĕçĕмсĕр ухать, эпĕ хăваламасăрах, малалла ыткăнса чупать.

Пăла хĕррине çитсен, эпĕ тумтире хăпăл-хапăл хывса пăрахрăм та, лаша çине утланса, шыва кĕрсе кайрăм, унăн купарчи çинчи мăнтăр пăвансем тин шыв çине тăкăнчĕç.

Ман пек кăнтăрлахи апат вăхăтĕнче Пăла хĕррине шыва кĕме пыракансем хушшинче эпĕ Савик хуçа тарçине, Якрава, тĕл пултăм.

— Эпир сире паян иртенпех шыратпăр, — тесе, вăл мана халех шывран тухма васкатрĕ.

— Мĕн пулнă вара?

— Утелне çĕрĕ çине жнейка кăлартăмăр та, тем амак пулчĕ, вырмасть. Аçуна чĕнсе каяс тетпĕр.

Эпĕ Якрава хамăр ана çине ертсе кайрăм. Урапа айне канма выртнă атте çывăрсах кайнă иккен. Кĕлте сулхăнĕнче анне канать. Пирĕн сасса илтсе, чи малтан вăл вăранчĕ.

— Кивĕ йăран тĕлне выртрăм пуль, чутах ийе чăмласа хăвармарĕ, халь те вăранса кайрăм, — тесе, вăл хулне тыткаласа пăхрĕ. — Тем каласан та, эпĕ ийе çулĕ çине выртнă.

Йăран тăрăх ийе çӳрет тенине эпĕ нумай илтнĕ, анчах вăл çынна мĕнле чăмласа кайма пултарнине ниепле те тавçăрса илейместĕп, Çавăнпа ун пирки аннерен ыйтрăм:

— Ийе вăл кашкăр пек-и е упа пек-и?

— Усал вăл. Сана курать, хăй çын куçĕ умне курăнмасть. Асту, ачам, йăран хĕррине нихçан выртнă ан пул. Тем курса тăрăн.

Якрав, урапа çывăхне пырса, темиçе хутчен те ӳсерем пекки туса пăхрĕ, «йысна» текелесе те илчĕ, атте ниепле те ыйхăран вăранмасть.

— Ашшĕ, ашшĕ тетĕп, тăр-ха, Якрав килчĕ, вырма пулăшас тет.

Аннен çак сăмахĕсем Якрава тĕртсе илнĕн туйăнчĕç-мĕн — вăл ниçталла мар пулса кайрĕ, ĕç вăхăтĕнче чăрмантарса çӳренĕшĕн каçару ыйтнă пек, тӳрех кĕрĕшсе вырма çӳрекенсем мĕн хакпа килĕшнине систерчĕ. Ку вăл «Сире чăрмантарнăшăн пĕрер çурпилĕк Савик хуçа шучĕпе хамăрах вырса парăпăр» тени пулчĕ-мĕн.

Атте вăрансан, эпĕ чи малтан анне ятлаçма тытăнасран, вырас вăхăтра уй тăрăх сĕтĕрĕнсе çӳретĕр тесе каласран шиклентĕм. Çын умĕнче анне пĕр усал сăмах каламарĕ, аттене те Савик машини патне кайса пăхма хăех сĕнчĕ.

Аттепе Якрав хыççăн манăн та, каçалăк умĕнчен пăрахса, машина юсанă çĕре каяс килчĕ. Эпĕ анне çемçе кăмăллă пулмĕ-и тесе йăлăннăн унăн куçĕнчен пăхса илтĕм. Вăл ман хута кĕрсе пĕр сăмах чĕнмерĕ, ывăçĕнчи кĕлти çыххине пĕтĕрсе урипе пусрĕ те пикенсех вырма тытăнчĕ. Эпĕ хам çурлана кĕлте çине тăрăнтарса лартрăм, атте çурлипе вырса пăхасшăн пултăм. Атте аллинчи хĕрлĕ авăрлă çурла çăмăлрах, килĕшӳллĕрех пек курăнчĕ. Вырма тытăнтăм та, пĕр кĕлте те тăваймарăм, кача пурнене хайăрттарса илтĕм. Каснă тĕлтен юн тапса тухрĕ. Анне суран çине курăк çулçи хучĕ те кĕпе аркинчен çурса илнĕ çĕтĕкпе çыхса ячĕ.

— Астуса выркала, ачам, тем курса тăрăн. Кăна пĕлнĕ пулсан, сана аçупа пĕрлех хăваласа ямаллаччĕ-мĕн.

Паянлăха текех вырасси пулмарĕ ĕнтĕ. Ĕçсĕр ларас мар тесе, эпĕ сысна çури пек йăтăнса выртакан тулли кĕлтесене çĕмел тума пĕр тĕле йăтма тытăнтăм.

Атте хĕвел анас умĕн тин таврăнчĕ. Унпа пĕрле вăрăм пусма кĕпеллĕ, шерепе çиттуниллĕ виçĕ тутар арăмĕ ерсе килчĕç. Вĕсем пирĕн анана кĕрĕшсе вырма килĕшне иккен.

— Савик хуçа машини мĕншĕн вырман? — тесе ыйтрăм эпĕ аттерен.

— Шатунĕ хĕсĕнсе ларнă пулнă.

  
   Каçхи апат


   Манăн жнейкăпа вырма вĕренес килет. Пуçра пĕр ĕмĕт çуралать. Пирĕн жнейка пур пек. Эпĕ çаврака тĕплĕ ларкăч çинче ларса пыратăп, алăри тил-хепене карт-карт туртса, лашасене «но!» тесе хăвалатăп. Эпĕ пĕр ана вырса пĕтернĕ çĕре мана тата тепĕр ана вырса пама ыйтаççĕ. Кĕçех çĕнĕ çурпилĕк пуçлатăп. Анчах ман хыçран çӳрекен çынсем пĕртте чакмаççĕ, ана вĕçĕнче кĕпĕрленсе тăраççĕ, мана кĕтеççĕ. Вĕсене курса, эпĕ лашасене пушшех хăвалатăп, кĕлте ытамĕсем жнейка платформи çинчен вĕлт те вĕлт сирпĕнсе юлаççĕ.

Сасартăк машина шăлтăр-шалтăр туса илет, çунаттисем çаврăнми пулаççĕ. «Машини çĕмрĕлчĕ» теççĕ кĕтсе тăракансем. Эпĕ улпут пек ларса пынă çĕртен сиксе анатăп та хамах машина çунаттисене алăпа çавăрса пăхатăп, юсама тытăнатăп. Вăхăт нумай та иртмест, кăлтăкне тупатăп. Машина каллех ĕçлеме тытăнать. Ăна вĕçĕнче чĕлĕм паккаса тăракан сухаллă мучисем тĕлĕнсех каяççĕ, «ашшĕне пăхнă», «пулас лаша тихаранах паллă», «ачи пултарать» текелесе мухтаса илеççĕ. Эх, ĕмĕт. Килте хамăр жнейка илме мар, çĕнĕ хапха тытмалăх чус та илейместпĕр.

Хиртен киле таврăннă чухне эпĕ урапа çине аннепе юнашар ура уссах лартăм. Атте тилхепе тытнă: «Но, айта, кайрăмăр», — тесе, лашана пушăпа хăраткаласа илет. Лаши пирĕн çын пекех чее, атте шухăша каясса çеç сăнаса пырать. Акă атте чăнах та лаша тилхепи çинчен манса каять, тем пирки шухăшлама тытăнать, ыйхă пуснă чухнехи пек тĕлĕрсе пырать. Лаша, хăлхине тăратса, пĕр енчен тепĕр енне пăрăнкаласа илет, çуд хĕрринчи кантăра тутанса пăхать, унтан, айăпа кĕнине туйса, хăех сиксе ӳкет, пĕр çĕр утăма яхăн чунса каять, лăпланать, «тепре ярса пусас-и е пусас мар-и» тенĕ пек, ерипен утма тытăнать. Яла çитес умĕн вăл пушшех те иртĕнет: çул хĕрринчен пăрăнса, çур тырри анисем çинех кĕрсе каять, пуçне пĕшкĕртсе, шурă шерепеллĕ сĕлле кап-кап хыпса илет. Кăна анне тӳссе тăраймасть, аттене вăрçса тăкать: «Ял кулли, лаша та тытса пыраймастăн», — тет.

Атте, ыйхăран вăраннă пек пулса, «но-о-о» тет, сулахай аллинчи тилхепине тăп тытать, сылтăм аллинче пушă пуррине астуса илет — çĕклет, анчах пушши тахçанах ӳксе юлнă. «Тăпру-у-у», — лашана чарать те атте мана пушă шырама чуптарать.

Тусанлă çул тăрăх пирĕн пекех вырмаран таврăнакан ялйышсем килеççĕ. Эпĕ, ӳксе юлнă пушша тупас тесе, лавсене хирĕç лĕпсĕртететĕп. Саккăрлатса явнă чĕн пушă шăпах ырашпа çур тырри пусси хушшинче çĕлен пек кукăрăлса выртать. Тепĕр çирĕм-вăтăр утăмран ăна хыçран килекен лав хуçи те курма пултаратчĕ. Эпĕ савăннипе пушша сывлăшра вăш-ваш! тутарса илетĕп те каялла чупатăп.

Ял хушшине кĕрсен, атте тилхепине мана тыттарать, хăй, табак хутаççи кăларса, чикарккă чĕркеме тытăнать. Эпĕ лашана тилхепе кам аллинчине часах систеретĕп, чĕн пушă вĕçне тутантарса пăхатăп. Лаша чăнк тăратнă хăлхисене сасартăк мулкач пек лăпчăтать, айккинелле пăхса, пуçне ухса илет, çилленет. Эпĕ ăна пушă аврине кăтартатăп, тилхепине турткалатăп, сасса хулăнлатса, асатте пек «э-э-э-ей, явăл!» тесе юнатăп. Лаша туять: текех кутăнланса ĕç тухмасть, ирĕксĕрех кал-кал утма тытăнать.

Эпир яла пырса кĕретпĕр. Хирĕç пулакансем, аттене курса, çĕлĕк илеççĕ: «Вырса пĕтерместĕр-и?» — тесе ыйтаканнисем те пур. Вĕсен умĕнче эпĕ тилхепепе лаша купарчине шаплаттарса илетĕп, хама хам пысăк çын вырăнне хурса шăхăрса та пăхатăп.

Ял варринчи кĕпер патне çитеспе лаша, хартлатса, тăруках сылтăма сиксе ӳкрĕ. Эпĕ чутах тӳнсе каймарăм. «Эй, Хушка!» — кăшкăрса пăрахрĕ атте. Эпĕ, лаша мĕнрен хăрарĕ пулать-ха тесе, малалла пăхрăм та хура тумлă пуп килнине курах кайрăм. Атте тилхепене ман алăран туртса илчĕ те, çилленсе, лашана çаптарма тытăнчĕ. Пуп умĕнчен эпир чуптарсах иртсе кайрăмăр.

— Пупсен пурнăçĕ аван, кайăк пек, акмаççĕ, вырмаççĕ, кĕркунне тырă çапса илнĕ-илменех лаша кӳлсе тухаççĕ, килтен киле çӳреççĕ, чиркӳ валли тырă пухаççĕ. Эх, самана, ыр курса çеç пурăнаççĕ, — сăмаха тăсса каларĕ атте.

Анне ăна вăрçма тытăнчĕ:

— Лука, мĕн эсĕ кирлĕ мара пуплетĕн, тем курса тăрăн, турра çиллентерĕн. Çитменнине, пирĕн прихут пупĕ те ытлашши ĕмĕтсĕр мар, ахалех çылăха кĕретĕн: Тăрăн пупĕ пулсан — ĕмĕтсĕр-тĕк ĕмĕтсĕр вара, ним калама та çук.

— Пуп куçĕ — нӳхреп куçĕ тесе ахаль каламан пулĕ ĕнтĕ, вĕсем пурте хресчен ĕнси çинче пурăнаççĕ, — çапла каласа, атте тилхепене каллех мана тыттарчĕ, табак хутаççине салтма тытăнчĕ.

— Ах, тупата туршăн, тата виççĕ ярса пуссан, киле çитетпĕр вĕт ĕнтĕ, епле-ха туртмасăр чăтаймастăн? — тарăхса каларĕ анне. — Лашине те хапхаран ху кĕрт ĕнтĕ, ача-пăчана епле ăна шанса пĕтермелле, хапха юпине çаклатĕ те тĕнĕлне хуçса пăрахĕ. Эх, яй-яй! Арçын вĕт!

Атте темскер каласшăнччĕ те — киле çитрĕмĕр, анне урапа çинчен сиксе анчĕ те хапхана яри уçса пăрахрĕ.

Пӳртрен пире хирĕç Ванюк чупса тухрă.

Хиртен таврăннă-таврăнманах тĕпелте кăштăртатма тытăннă анне тепĕр сехетрен пĕр чĕресе яшка тултарчĕ, теприне — турăх, пĕр хăпарту çăкăр çыхрĕ, сăмавартан пĕр кăкшăм вĕри шыв тултарчĕ, пахчана тухса хăяр татрĕ, шăрпăк арчине тăвар хучĕ, çĕтĕк çине хурса пĕр чĕптĕм чей çыхрĕ. Ку тырă вырма кĕрĕшне виçĕ тутар арăмĕ валли хатĕрленĕ каçхи апат. Ана пирĕн хире леçсе памалла, каллех лаша кӳлмелле, çĕр хута çӳремелле. Атте мана текех хире илсе каясшăн мар: «Сан вырăнта пулсан, эпĕ çывăрăттăм киленсе, айван, ăшă ыйха урапа çинче силленсе çӳрессипе улăштаратăн пулать», — тет вăл. Эпĕ хамăннех перетĕп. «Çул çинче чĕресри яшка тăкăнса каясран сыхласа пымалла», — тетĕп.

Каçа хирĕç эпир аттепе иккĕн каллех икĕ Пăла хушшинчи ана çине кайма тухатпăр. Ял хушшинче хĕрсем çимĕкри пек юрлани те, арçын ачасем шавлани те илтĕнмест. Кунĕпе хирте ĕçлесе ывăннă ялйышсем апатланнă-апатланманах вырăн çине тӳнсе кайнă. Хĕвел анăçĕ тĕксĕмленсе килнĕçемĕн ял шăплăха путать. Хутран-ситрен картишĕнчи сурăхсем ӳсĕрсе тусанлă сăмсисене тасатни çеç илтĕнет.

Акă эпир ялтан тухса çур тырри пуссине те çитрĕмĕр. Умри улăх урлă ыраш пусси те курăнать ĕнтĕ.

Пирĕн Хушка урапана шалтăртаттарса малалла юртать. Каçхи сулхăнта хирте аван... Лаша хăваламасăрах пĕр тикĕс лĕпĕстетсе чупать. Паçăрхи пек, иртĕнсе, сĕлĕ анисем çине те сĕтĕрсе кĕмест. «Но-о-о, янавар», — тет ăна атте. Эпĕ «янавар» мĕн иккенне пĕлместĕп, анчах ваттисем выльăха «чĕлхесĕр янавар» тесе ачашланине нумай илтнĕ. Пирĕн Хушка, янавар пулсан та, çын пек ăслă: кăнтăрлахи шăрăхра килте, витери сулхăнта, канма юратать, çĕрле улăха çитерме илсе тухнине кăмăллать. Халĕ те вăл икĕ Пăла хушшине çĕр выртмаллах каятпăр тет пулас. Йăнăшатăн, Хушка, эпир тутар арăмĕсене апат çитерсенех каялла килетпĕр, сана тăварса та тăмастпăр.

Тенкĕллĕ, çиттуниллĕ тутар арăмĕсем пирĕн ана çинче хур пек карталанса выраççĕ. Эпир киле кайнăранпа вĕсем пайтах вырнă, анчах ытлашши пĕшкĕнме юратмаççĕ пулас: вĕсем вырма тытăннă çĕртен çӳллĕ хăмăл пуçланса каять. Ку аттене килĕшмерĕ, тутар арăмĕсене вăл хамăр пек тĕпрен вырма кирлине астутарчĕ.

— Унта, хăмăлĕнче, ырашĕ çук вĕт, — тесе, аслăрах арăмĕ кулса ячĕ, тикĕт пек хура шăлне кăтартрĕ.

— Кĕлтисем капла та вăрăм пулаççĕ, — терĕ тепри, самрăкраххи.

— Тĕпĕнчен вырма пилĕк ыратать вĕт-ха, — тӳррĕн персе ячĕ писев сĕрсе хĕретнĕ питлĕскерĕ, чи çамрăкки.

Каçхи апата вĕсем каçалăк умне ларчĕç. Виççĕшĕ те хăйсен хутаççийĕнчен пĕр пек виçĕ чей курки тата пĕчĕк чейник туртса кăларчĕç, ăшĕсем пиçнĕ пулмалла, чи малтан чей ĕçме тытăнчĕç. Пирĕн пĕрчĕк чей вĕсен кăмăлне каймарĕ, хăйсен хутаççинчен пашалу пек хытă хăма чей кăларса чейник çине тĕпретсе ячĕç. Эпир апат кирек хăçан та яшкаран пуçлатпăр, тутар арăмĕсем чейрен пуçларĕç. Атте вырнă ана тăрăх утрĕ, миçе тĕм кĕлте пулнине сума тытăнчĕ. Эпĕ лашана, урхалăхне пушатса, хăмăл çинчи çамрăк пиçен çине ятăм та урапа çине улăхса лартăм.

— Малай, чей ĕçме кил, — терĕ питне писев сĕрнĕ тутар арăмĕ.

Эпĕ вăтаннипе нимĕн те чĕнмерĕм, пуçа çеç çĕрелле усрăм, питçăмартисем пĕçерсе кайрĕç.

— Эсĕ, малай, авланман-и-ха? Мана качча илместĕн-и? Çывăрма ялан çĕклесе кайăп, э?

Тутар арăмĕсем ахăлтатсах кулса ячĕç.

Чей хыççăн вĕсем яшка чĕресне хăйсен умне йăтса лартрĕç, аслăраххи шăршласа пăхрĕ те атте енне пăхса кăшкăрчĕ:

— Эй, хуçа, ку мĕн яшки?

— Така какай яшки, — терĕ атте.

— Такине кам пуснă?

— Эпĕ... Хам пусрăм.

Кăна илтсен, тутар арăмĕсем яшка чĕрессине чутах тӳнтерсе ямарĕç, айккине кайса лартрĕç.

— Эпир чăваш пуснине çиместпĕр, епле-ха эсир çавна астуман? Чăваш — тĕне кĕнĕ çын.

— Ак тамаша, — айăпа кĕнĕ çын пек ĕнсине хыçса илчĕ атте, — ан та кала, эпир ăна-кăна аса та илмен.

Яшкана пăрахăçланă тутар арăмĕсем типĕ çăкăрла хăяр çикелерĕç, турăха сыпкаларĕç те çĕр хута вырма ĕмĕтленее, каçалăк умне тăчĕç.

— Ирхине те чей вĕретсе килĕр.

Эпĕ çул çинче аттерен паçăрхи вăрра тытакан аçамăçлă çăра çинчен ыйтса пĕлес тесе ĕмĕтленнĕччĕ, чăваш пуснă така какайне тутарсем çименнине курсан, тĕлĕннипе ун пирки те манса кайрăм. Каялла киле çитнине эпĕ астумастăп: урапа çинчех çывăрса кайнă.

  
   Хаклă кĕнеке


   Атте текех хире тухса курмарĕ, ял хĕрринчи тимĕрçĕ лаççи алăкне уçса пăрахрĕ. Ун патне ĕç вăхăтĕнче те пыракансем нумай: пĕрин çурли мăкалса кайнă, теприн жнейки хирĕçнĕ.

Икĕ Пăла хушшинчи çурпилĕке тутар арăмĕсем вырса панă хыççăн пирĕн хирти ĕç пĕтрĕ. Эпĕ атте патне тимĕрçĕ лаççине чупма тытăнтăм, ăна вĕркĕч пусса тăма пулăшатăп, кĕтесри ещĕкрен вучаха кăмрăк илсе хуратăп. Йĕпреç çулĕ çинче Ухике тĕл пулнăранпа атте пĕрмаях ун пирки калаçать.

Ухик хăй те пире манса кайман иккен. Пасар кунĕ вăл ятарласах пирĕн лаç умне сулхăна пырса ларчĕ. Атте вăл Кронштадтра мĕнле пурăнни çинчен ыйтма тытăнчĕ.

— Флот службине çаклансан, çулталăкранах мана электромонтĕрсен курсне вĕренме суйласа илчĕç, — терĕ Ухик. — Вăл енчен питĕ те телейлĕ пултăм... Тĕлĕнмелле çынсем пур тĕнчере. Пире Синявский лейтенант вĕрентрĕ. Тем тума та пĕлет. Çапла ларнă çĕртех çиçĕм çиçтерме, аçа çаптарма пултарать. Çиçĕм çиçсе çумăр чашлаттарнă вăхăтра та хăрамасть, аçа çапасран мĕнле сыхланмаллине пĕлет. Хулара унта аçа çаптармаççĕ.

— Ăна эпĕ те илтнĕччĕ, — сăмах хушрĕ атте.

— Эпĕ хампа пĕрле Синявский лейтенант кĕнекине илсе килтĕм, — хыпар турĕ Ухик.

— Вăл çын кĕнеке те çырать-и?

— Синявский лейтенант-и? Пурие те пултарать, кĕнеке те çырать, карап çинчи машинăсене юсанă çĕрте те катартса тăрать, пралуксăр телефонпа та калаçма пĕлет... Хам патша пулас пулсан, ун пек ăста çынна эпĕ çуран уттарса çӳремĕттĕм, турă вырăнне хурăттăм.

Сăмсасăр карттус тавра эпĕ темиçе хут та пăхса çаврăнатăп. Ухик туять — мана унăн карттусĕ килĕшет. Тĕлĕнмелле пысăк карап çинчен калама чарăнать те вăл чĕрес пек сарлака тĕплĕ карттусне мана тăхăнтарать. Эпĕ, савăннипе ним тума аптраса, чĕлхесĕр ача пек, пĕр сăмах калаймастăп. Атте ман çине пăхса ялкăшса илет:

— Ха, епле килĕшет!..

— Сантăра вĕрентес пулать, — терĕ Ухик.

— Питĕрте пирĕн пек ачасене римислана вĕрентекен шкул пур-и? — хăюланса ыйтатăп эпĕ.

— Пур. Уссен сана хамах унта чĕнсе илĕп.

Эпĕ, савăнса, киле вĕçтеретĕп, аннене чаплă хăна килни çинчен пĕлтеретĕп, сăмавар лартма, çăмарта пĕçерме васкататăп:

— Анне, часрах, атте чей ĕçме килетпĕр терĕ. Ухик мана, ӳссе çитĕнсен, хулана илсе каятăп тет.

— Çитĕнсен унта куç курĕччĕ те, çитĕниччен пайтах салма çиес пулать-ха.

Анне сăмахĕсем мана килĕшсех каймаççĕ, эпĕ хама текех пĕчĕк ача тесе шутламастăп.

Хăна умĕнче анне кăштах ырă кăмăлланчĕ, ăна, сĕтел хушшине лартса, тĕрленĕ алшăлли тыттарчĕ, турилкке çинчи çăмартине илсе, ун умне шаклаттарса лартрĕ, тарават пулчĕ, Ухикĕн Ахпӳртри аппăшĕн ачисем çинчен те ыйтса пĕлчĕ.

— Ахпӳртре ыраш вырса пĕтерчĕç пулĕ ĕнтĕ?

— Паян пасара хир урлă килтĕм те, вырман анасем чăлт-чалт курăнкалаççĕ-ха, — тет Ухик, йывăç калекпе пиçнĕ-пиçмен çăмарта çисе, — аппа çемйи ыран çур тырри вырма тухас тетчĕ. Сирĕн мĕнле?

— Эпир тытса выртартăмăр, — мăнаçлăн тавăрать атте.

— Ара, упăшка мана йăлтах усала вĕрентсе ячĕ ĕнтĕ, — кулса илет сĕтел умĕнче ура çйнче тăракан анне, — хулари майра пек усрать, тырă та выртармасть, пир те тĕрттермест.

— Э, мĕнрен эсĕ майра мар? — ялкăшса илет Ухик. — Туму çеç чăвашла, ахаль эсĕ пур енчен те хула майри пек пурăнмалла: упăшку çĕрĕн-кунĕн укçа çапать.

— Укçи вăл епле килет, çапла каять, эпир, хресчен пулсан та, укçана тытма пĕлместпĕр... Уйрăлни миçе çул ĕнтĕ, çĕнĕ пӳрт те лартаймастпăр, ниепле алă çитеймест. Тепĕр чух вара Лукана вăрçса та илетĕп, хурăнташсен куçне курăнма аван мар тетĕп.

Анне пĕр вĕçĕмсĕр вĕтĕртеттерсе калаçни хăнапа аттене йăлăхтарса çитерчĕ пулмалла, вĕсем иккĕшĕ те пĕр-пĕрин çине пăхса илчĕç, тулли чей куркийĕсене кăштах айккине тĕртсе, сĕтел çине чавсаланса ларчĕç. Эпĕ те сĕтел хĕрринче ларнă çĕртен шаларах, хăна çывăхнерех, сиксе лартăм.

Ухик кайма тăрать. Аттепе анне ăна ăсатма тухаççĕ. Эпĕ те вĕсенчен юлмастăп. Атте Ухик Кронштадтран илсе килнĕ кĕнеке пирки ыйтать.

— Вăхăту пулсан, атя халех кăтартăп, — тет Ухик.

— Вăхăчĕ çукрах çав, — сассине парать анне.

Атте вăл кĕнекене курасси çинчен тахçантанпа ĕмĕтленет.

— Паян пурпĕрех час каç пулать, сана ăсатмалла пырсах килес пулĕ, — тесе, атте мана витери лашана çавăтса тухма хушать.

Акă эпир хамăр лашапа Ухике леçме каятпăр. Аттепе Ухик урапан икĕ айккипе урисене усса ларнă, эпĕ хыçалалла пăхса пыратăп. Юпаллă çул анлă. Унăн. икĕ айккипе сарăхнă çерем кĕççеленсе выртать. Хăшпĕр тĕлте хытнă хуртуни, шурă чечек ӳсет. Лапăрах çĕрти улăхра сарă чечексем тапса тухнă. Лаша улăхри çерем çине ăшшăн-ăшшăн пăхса илет. Хыт суха вăхăтĕнче çак улăха эпĕ çитерме килкеленĕ. Анчах халĕ чарăнса тăма вăхăт çук пирĕн. Эпир темле чаплă кĕнеке курма каятпăр. Унта вăрăсене тытакан асамăçла çăра мĕнле тумаллине те кăтартса панă, тет.

Акă эпир кӳршĕ ялта. Лашана хапха ӳмне тăратса, пӳрте кĕретпĕр. Ухик хура шăлавар кĕсйинчен çап-çутă вăчăраллă çăра уççи кăларчĕ, тимĕр арчи патне кӳкленсе ларчĕ. Унччен те пулмарĕ, тимĕр арча купăс каланă пек янăраса юрласа ячĕ.

Ал лаппи хулăнăш хытă хупăллă кĕнекене Ухик, ӳксе çĕмĕрĕлесрен шикленнĕ пек, сыхланса тыткалать, йĕри-тавра çавăрса пăхать, тусан ларман-и тесе вĕрсе илет те атте аллине парать. Атте чи малтан кĕнеке ятне вуласа пăхать. Ун хыççăн эпĕ те «Электротехника» тенĕ сăмаха вулама ĕлкĕртĕм.

— Элементсем мĕнле тумаллине те каланă-и кун-та? — ыйтать атте.

— Элемент çинчен акă çак тĕлте çырнă, — тесе, Ухик кĕнеке варринчи картина çине кăтартать.

Атте каçса кайсах кĕнекене сасăпа вулама тытăнать. Эпĕ вырăсла пĕлкелетĕп те, анчах ку кĕнекери сăмахсене нумайăшие ăнланмастăн. Атте те пĕтĕмпех ăнланса пĕтереймест-мĕн, вулать-вулать те кĕнеке листине каялла çавăрса хурать, тепĕр хут вулама тытăнать. Унтан кĕнекен хуплашки çине пăхса илет, малтан пуçласа хыçала çитичченех пĕрер страницăн уçса тухать. Ухик аппăшĕпе йыснăшĕ пире паçăрах сĕтел хушшине сикме сĕнеççĕ, хăйсемпе пĕрле каçхи апат çитересшĕн. Аттен апат шухăшĕ-и-ха унта. Сĕлĕ сапса панă лашана кункра умĕнчен уйăрма çук, çавăн пекех атте те аллинчи кĕнекерен уйрăлаймасть.

— Сутмастăн-и? — тет вăл юлашкинчен, Ухик куçĕнчен йăлăннăн пăхса.

— Эпĕ ăна хам вуласа пăхасшăнччĕ-ха, — чеен тавăрать Ухик.

— Эсĕ ăна вунă хут та вуласа тухнă-тăр?

— Ара, илсе кай, — кулса ярать Ухик, — саншăн хĕрхенсе тăмăп ĕнтĕ.

— Мĕн чул ыйтатăн?

— Санран укçа илме аван мар та...

Атте тăваткал вăчăраллă сехетне туртса кăларать. Кĕмĕл хупăллă, виçĕ стрелкăллă çапакан сехет. Ун пек чаплă сехет пмрĕн ялта урăх никамăн та çук. Кĕсьерĕ чиксе çӳремелли пĕчĕк çеç çаврака сехет. Миçе сехет çитнине пĕлес тесен, циферблат çине пăхмасăрах пĕлме пулать — çапакан механизмне çеç чĕрне вĕçĕпе хускат: дзинь-дзинь-дзинь!.. янăратать.

Асатте хăйĕн салтак аттипе мухтанать-тĕк, аттен сехечĕ пур. Эпĕ ăна Ухике тыттарса хăварасси çинчен шухăшламан та, атте хĕрхенсе тăмарĕ, вăчарипех сĕтел çине хучĕ:

— Акă сана асăнмалăх, кĕнекӳ манăн пултăр. Пуçĕпех парса яр.

Килте шăллăм пире кĕтсе пӳрт умнех тухса ларнă.

— Мĕнле çитсе килтĕр, хăна турĕç-и, мĕн çитерчĕç? — ырă кăмăллăн ыйтрĕ анне.

Лаша тăварса пӳрте кĕрсен, хамăр илсе килнĕ чаплă кĕнекене мĕнле туяннине те каласа кăтартма тиврĕ. Анне пĕççине шарт çапрĕ те иксĕмĕре те ятласа тăкрĕ.

— Улталанă вăл сире, ухмахсене: ĕне вырăнне кушак çури илсе килнĕ вĕт эсир! Эй, яй-яй!.. Кĕнекине ăна çăкăр вырăнне тытса çиетĕр пулĕ ĕнтĕ?!

  
   Хулара


   Çу варринче атте мана Пăвана илсе кайрĕ. (Эпĕ халиччен хулара пулманччĕ-ха.) Унта земски управăн мастерскойĕ пур. Атте мана вĕренме çавăнта вырнаçтарасшăн. Кăçал çак мастерскоя çамрăксене пухасси çинчен пире Андрей Павлович пĕлтерсе хăварнăччĕ.

Хулара кукаçи ялан кĕрекен хваттер пур, унăн хуçи — Алексей Алексеевич. Эпир те ун патне чарăнтăмăр.

Калай витнĕ ултă пĕçмеклĕ йывăç пӳрт, лутра пулсан та, мана чиркӳ пек аслăн туйăнса кайрĕ. Ялтан килнĕ çынна кунта, хулара, кашни çурт, кашни урам тĕлĕнтерет. Эпир хваттере чарăннă çурта, тултан хăма çапса, кĕтессисене хĕрлĕпе сăрланă, хапха юписем те, лутра крыльци те хĕрлĕ сăрлă. Юнашар кил хушшине решеткепе тытнă, симĕспе сăрланă. Решетке урлă лапсăркка туратлă акацисемпе чие йывăççисем курăнаççĕ. Эпĕ кӳршĕри çуртсем çине пăхса илтĕм. Вĕсем те, Алексей Алексеевичăнни пекех, тĕттĕмрех хĕрлĕпе сăрланă çурт-йĕрсем. Пурне те калай витнĕ. Урам тăрăх, туран, пĕчĕк канав кукăрăлса анать. Çумăр çусан, çак канав тăрăх, ялти пекех, пылчăклă шыв кĕрлесе юхать-мĕн. Анчах кунта, тĕксĕм, хĕрлĕ урамра, вăл та, канав та хула илемне кӳрсе тăнăн туйăнать.

Лашана тăварса сарайне кĕртсе тăратрăмăр та, çăкăр хутаççисене йăтса, Алексей Алексеевич çурчĕн алăкĕ урлă ярса пусрăмăр. Штукатурка тунă стенасем, маншăн пулсан, ун чухне темле хаклă чултан та хитререх курăнчĕç.

Сулахайра — кăмака, сылтăмра тепĕр пӳрте кĕмелли алăк. Эпир кунтах, кухньăрах, чарăнса тăтăмăр. Атте кăмака умĕнче аппаланакан карчăка сывлăх сунчĕ, аллинчи çăкăр хутаççине тĕпелти турăш кĕтессине хучĕ. Карчăк, атте енне çаврăнса: «Чей ĕçетĕр-и?» — тесе ыйтрĕ. Атте, сак çине ларса, чĕлĕм тивертсе ячĕ, эпĕ ăна хирĕç лутра пукан çине йăпшăнса лартăм. Сылтăмри алăк уçăлса хупăнчĕ. Шалтан хитре çипуçлă çамрăк хĕр юр пек шурă пĕр мăшăр туфли йăтса тухрĕ те сăмаварпа юнашар урайне лартрĕ. Унтан вăл чей чашки çине пура ярса шывпа ирĕлтерчĕ те ахаль те шурă туфлине тепĕр хут шуратма тытăнчĕ. «Хулара епле таса пурăнаççĕ. Ялта кун пек шурă урапа чиркĕве те çитес çук, çийĕнчех тусанланĕ», — тесе илтĕм эпĕ хам ăшра. Хĕр пурă шывĕпе сăрласа йĕпетнĕ туфлийĕсене, алкумне тухса, хĕвел ӳкекен çĕре меллĕн çавăрса лартрĕ те каялла, ман умран иртсе, сылтăмри алăкран кĕрсе кайрĕ. Эпĕ шалти пӳртĕн чӳречисем çинче кĕрен чечеклĕ чӳлмексем ларнине çеç курса юлтăм.

Сăмавар вĕреме кĕриччен атте Андрей Павлович патне çитсе килме пулчĕ. Эпĕ вăл мана вĕрентме кĕртес пирки ыйтса пĕлме кайнине туйса илтĕм. Атте хыççăн эпĕ те пӳртрен картишне тухса лартăм, урапа çумне кăкарса хунă лаша патне пырса, ăна мăйĕнчен лăпкаса илтĕм, çыхланнă çилхине майларăм. Утă çисе тăракан лаша мана та тав тунăн сăмсипе ман хулпуççи çумне сĕртĕнсе илчĕ. «Çи, çи, Хушкапуç, çулĕ вăрăм пулчĕ, ывăнтăн пулĕ», — терĕм эпĕ.

Урамран атте васкаса кĕчĕ. Ытла та хăвăрт кайса килчĕ-çке, ман пирки мĕн пĕлнĕ-ши? Атте, ман пуçри шухăша туйнă пекех, хăй мĕншĕн васкаса таврăннине систерчĕ.

— Карттусна тăхăн, мастерской хуçи патне каятпăр. Манăн чĕре кăкăртан сиксе тухас пек шакка пуçларĕ, хăлха çунаттисем пĕçерсе илчĕç, ура вăйĕ те пĕтсе кайрĕ. Çапах та атте хыççăн хула варринелле васкаса утатăп. Сулахайра мечĕт тăрса юлчĕ, тата пăртак кайсан, хĕрлĕ чиркӳ патне тухрăмăр. Чиркӳ урамĕнче калай витнĕ чул çурт пур. Çак çуртăн аслă картишĕнче жнейкăсем, сăра хуранĕсем, сеялкăсем, тăрантассем лараççĕ. Кĕтесри тимĕрçĕ лаççинче икĕ çын сунтал çине хунă хĕрнĕ тимĕре ахлатса туптать. Тимĕрçĕ лаççипе юнашар сарайра эпир Андрей Павловича тĕл пултăмăр. Вăл кунта, слесарнăйра, пире кĕтсе тăнă иккен.

— Хула ачи пулас килет-и? — тесе, вăл мана хултан лăскарĕ те мастерской хуçи патне ертсе кайрĕ.

Хура уссиллĕ сарлака çын ман çине куçлăх витĕр пăхса илчĕ те пуçне пăркаларĕ.

— Эпĕ вырăс ачи илсе килет тесе шутланăччĕ, — кӳрентерчĕ вăл мана, — чăвашпа тутарсем кирлĕ мар мана. Кунта вырăс ачисем çеç вĕренме пултараççĕ. Эй, малай, эсĕ çăпата тума пĕлетĕн-и?

Эпĕ вăтаннипе нимĕн калама аптрарăм. Андрей Павлович хуçа умĕнче мана мухтаса илчĕ:

— Вăл паяльникпе ĕçлеме те пĕлет, вырăсла та ăнланать.

— Паялышк вăл йывăр мар, манăн механика вĕрентмелле! — татса каларĕ хуçа. — Чăвашран мĕнле механик пултăр?!

— Э, кăна эсир вĕрентсе пăхăр-ха, ачи маттур, тăрăшать. Курăр акă, кайран ӳкĕнмелле пулмĕ, — терĕ Андрей Павлович, — эпĕ ăна вырăсла вĕренме пулăшса тăрăп.

Хуçа сĕтел çинчи хулăн хупăллă журнал страницисене тĕрĕслем пекки тăвать, мана хӳтĕлекен çын сăмахне итлемест. Атте пĕрре Андрей Павлович çине, тепре хуçа çине пăхса илет.

— Эсĕ ху миçе çул вĕреннĕ вара? — Андрей Павловича тĕртсе илчĕ хуçа. — Словесноç вĕрентме диплом тата шанчăклă çын иккенне пĕлтерекен справка кирлĕ. Эсĕ кунта ссылкăра пурăнатăн... Чăваш хутне кĕрсе укçа тăвас тетĕн пулĕ. Ахалех аппаланатăн, вăл чухăн. Пуян çумне çыпçăн.

Андрей Павлович тӳссе тăраймарĕ, хуçа куçĕнчен пăхса, çапла каларĕ:

— Эсир кирлĕ мара калатăр. Халĕ сăмах ман çинчен пымасть. Çак пултаракан ачана вĕренме илĕр. Ан тив, вăл халлĕхе вольнослушатель пултăр!

— Сирĕнпе калаçса вăхăта сая ярас килмест, — терĕ юлашкинчен хуçа, — çăпата тума кайăр. Вольнослушатель пулас тесен, малтан 50 тенкĕ, çитес çул тата 50 тенкĕ тӳлемелле!

Атте сăнĕ-пичĕ сасартăк улшăнса кайрĕ, тăрăхларах курăнакан пулчĕ, куçĕсем те тĕлĕннипе çавракаланчĕç. Хваттере таврăнсан, вăл çапла каларĕ:

— Пирĕн лашапа ĕнене сутма тăрсан та, аллă тенкĕ паракан пулмĕ, вăл çĕр тенкĕ тӳлемелле тет. Ун чул укçа ăçтан тупăн?

Эпĕ çĕрĕсемпе аппалансах хулара пурăнмалăх укçа тума ĕмĕтленнĕччĕ. Айван!

Çуралса астăвакан пулнăранпа паян эпĕ пирвайхи хут хама чăваш тата чухăн пулнăшăн айăпласа илтĕм.

Киле кайма тухсан, атте лашана пасар хыçне тăратрĕ те хăй юнашар лавккана кĕрсе кайрĕ, Эпĕ лав сыхласа юлтăм. Вăхăт нумай та иртмерĕ, ман пата аттепе Савик хуçа пырса тăчĕç.

— Ачуна вĕренме илмерĕç тетĕн? Çĕр тенкĕ тӳлемелле иккен. Эккей, усалсем. Земство сан ывăлна та илмест пулать, — тесе, Савик хуçа икĕ пӳрнипе сухалне пĕтĕрме тытăнчĕ. — Килĕшӳ хучĕ тăвар-и? Эпĕ сан ывăлу вĕреннĕ вăхăтра çулталăкне аллăшар тенкĕ укçа тӳлесе тăрăп, эсĕ ман пата мелнике куç. Шалусăр ĕçле. Ывăлу ăстана тухсан, эсĕ килне кайăн, сан вырăнна ывăлу йышăнĕ, тепĕр икĕ çул ĕçлесе пурăнĕ.

— Манăн çемье пур-çке, Савик хуçа, аслинчен пуçне тата тепĕр ывăл ӳсет, арăм пур. Вĕсем выçă ларччăр-и-мĕн вара?

— Эсĕ çемйӳпех, çуртна хупсах пыр, арăму выльăх пăхакан пулĕ. Икĕ çултан сан ывăлу пек ăста çын вара пирĕн таврара урăх пулас та çук. Кайран пĕр çулта тавăрĕ.

Кăна хирĕç атте пĕр сăмах тă каламарĕ, хамăр урапа патне пырса тăчĕ те ерипен табак хутаççи кăларчĕ, чикарккă чĕркеме тытăнчĕ. Эпĕ ĕмĕтленнĕ ĕмĕт сӳнсе хупланнишĕн кулянса ларатăп — атте енне çаврăнса пăхма та хăяймастăп. Акă пирĕн урапа çывăхĕнче такамсем ахăрни илтĕнсе кайрĕ. Эпĕ пуçа çĕклесе пăхрăм та атте тавра улпутла тумланнă çамрăк çынсем кĕпĕрленсе тăнине куртăм. Пурте кăштах сыпнă пулмалла — тайкаланаççĕ. Вĕсенчен пĕри, çӳллĕреххи, хăйĕн кукăр сăмсине тăсса, аттене пуç таям пекки турĕ. Унăн юлташĕсем тепĕр хут ахăлтатса кулса ячĕç.

— Эй, Василий Ваныч, çăпата сутатăн-и? — тесе, вăл сылтăм урине малалла тăсса, аллинчи кукăр патакĕпе атти кунчине шак-шак! шаккарĕ. — Сырса пăхма юрать-и?

Эпĕ, хыпаланса, çамрăк улпут умне пырса тăтăм: «Манăн атте Василий Иванович мар — Лука Тимофеевич», — терĕм. Усĕр улпутсем пушшех ахăрма тытăнчĕç, аттене пуç таяканни ниçта кайса кĕрейменнипе хырăмне ярса тытрĕ.

Эпĕ тинех чаплă тумланнă улпутсем пирĕнтен кулнине туйса илтĕм. Атте хăвăрт-хăвăрт чикарккине туртса вăрăммăн сывласа илет, йĕкĕлтекенсем çине çилленсе пăхать, анчах пĕр усал сăмах та каламасть.

Хуларан тухсан, çул çинче, эпĕ аттерен хама тĕлĕнтернĕ çамрăк улпутсем çинчен ыйтрăм:

— Мĕншĕн весем пире Василий Иванович тесе кулчĕç?

Атте чылайччен чĕнмесĕр пырать.

— Пĕлместĕп, таçтан тухса кайнă вăл йăла, вырăссем чăвашсене Василий Иванович тесе мăшкăллаççĕ.

Киле çитсен, тепĕр куннех кӳршĕ ялта эпĕ Зоя Савельевнăна тĕл пултăм.

— Эсĕ Пăвана кайнăччĕ-çке, мĕншĕн каялла килтĕн? Экзамен параймарăн-и?

Эпĕ Зоя Савельевнăна нимĕнпе те савăнтарма пултарайманшăн кулянса пуçа усатăп:

— Экзамен таврашĕ пулмарĕ, ахалех... Чăваш тесе илмерĕç. Пуçлăхĕ мана çăпата тума вĕренмелле терĕ.

Зоя Савельевна мана шкула ертсе кайрĕ, класри сĕтел умне лартрĕ те Пăвана мĕнле кайса килни çинчен йĕркипе каласа кăтартма хушрĕ. Эпĕ унран нимĕн те пытармарăм, унăн ашшĕне, Савик хуçана, тĕл пулшше те пĕлтертĕм. Зоя Савельевна, ашшĕ ятне илтсен, хĕрелсе кайрĕ, ялкăшса илнĕ куçĕнче ăна тем тума хатĕрри курăнчĕ. Ахаль мар иккен вăл çуллахи каникул вăхăтĕнче те килне каймасть, шкултах пурăнать.

Пăвари пасарта çамрăк улпутсем пирĕнтен мăшкăлласа кулнине илтсен, Зоя Савельевна каллех тарăхса илчĕ:

— Усалсем!.. Эсĕ пире мĕншĕн Василий Иванович тесе витленине пĕлесшĕн. Ку авалтан пыракан япала пулас. Ĕлĕк-авал чăвашсем хĕвеле пуççапса пурăннă, вырăссен туррине ĕненмен. Екатерина латша вăхăтĕнче чăвашсене ирĕксĕрех христиана кăларма тытăннă, çынсене ялĕ-ялĕпе шыв хĕррине хăваласа аннă та, пуп кашнинех çĕнĕ ят панă. Василипе Иван чи çăмăл ятсем пулнă. Тен, «Василий Иванович» тесе мăшкăлласси те çавăнтан тухса кайнă пулĕ.

— Андрей Павлович, вырăс пулсан та, пире йĕкĕлтемест, — терĕм эпĕ чылайччен чĕнмесĕр ларнă хыççăн.

Зоя Савельевна, ман çине ăшшăн пăхса, кулса ячĕ:

— Вырăссем хушшинче ырă çынсем усаллинчен йышлăрах. Чăвашсенчен пуяннисем çеç кулаççĕ... Пирен халаха теттĕмлĕх пĕтерет. Çырӳ пелекенсем чăваш хушшинче питĕ те сахал, нумайăшĕ трахомăпа аптраççĕ. Эсĕ курнă пулĕ, Майка амăшĕн куçĕсем ялан хĕп-хĕрлĕ, пӳрленсе çӳреççĕ, Хамчук Мĕкĕти те курми пулнă, Селĕп Ваççи çемйине илсен, пурте трахомăпа чирленĕ. Трахома питĕ те хăрушă япала вăл. Трахомăпа чирлес мар тесен, çемьери кашни çыннăн уйрăм алшăлли пулмалла. Э, пирĕн ялйышсем ĕненмеççĕ, çиччĕн-саккăрăн пĕр алшăллипе шăлăнса пурăнаççĕ. Çак инкеке пула хăшпĕр пуян вырăссем пире çын вырăнне те картмаççĕ. Хуларан пирĕн пата тухтăрсем те ямаççĕ.

— Эх, пурте Андрей Павлович пек пулинччĕ! — тесе, эпĕ Зоя Савельевнăн ялкăшакан куçĕнчен пăхса илтĕм.

— Эсĕ пĕр Андрей Павловича кăна пĕлетĕн. Ырă çынсем вырăсра питĕ нумай. Акă эпĕ сана пĕр вырăс çемйи çинчен каласа кăтартам. Ульяновсен çемйи вăл. Чĕмпĕрте пурăнаççĕ вĕсем. Çурт хуçи — Илья Николаевич пулнă, вăл вилни чылай пулать ĕнтĕ. Анчах чăвашсемшĕн вăл темĕн чул ырă ĕç туса хăварнă. Чăваш ялĕнчи шкулсене пурне те çав Илья Николаевич тăрăшнипе уçса хăварнă. Хăй вăл шкулсене пăхса тăракан инспектор пулнă та, пĕрмай чăвашсем патне киле-киле кайнă. Тĕттĕм халăха çутта кăларасшăн, вырăссемпе пĕр тан тăвасшăн тăрăшнă.

Илья Николаевичăн ачисем те хăй пек пархатарлă пулнă. Аслă ывăлĕ, Александр, патшана вĕлерсе халăха ирĕке кăларасшăн тăнă. Çавăнпа ăна патша çакса вĕлернĕ. Тепĕр ывăлĕ Бладимир та, ӳссе çитсен, революционер пулнă. Уншăн ăна Хусанти университетран хуса кăларнă. Вăл пурпĕрех революци тăвассишĕн тăрăшать.

— Ăçта пурăнать вара вăл?

— Владимир Ульянов-и? — кăштах шутласа тăчĕ вăл. — Жандармсен аллине çакланасран сыхланса, тарса çӳрет. Вăл халăха ирĕке кăларасшăн, пирĕн пек тĕттĕмри çынсене вĕренме май парасшăн, çутта кăларасшăн. Ун чухне вара чăвашсем те вырăссемпе танлашĕччĕç.

Малалла Зоя Савельевна Чĕмпĕрте пĕр чăваша, Охотникова, Владимир Ульянов укçасăрах гимназие хăй тĕллĕн вĕренсе пĕтерме пулăшни, экзамен тытма хатĕрлени çинчен каласа тĕлĕнтерчĕ.

«Эх, пур иккен тĕнчере ырă çынсем», — тесе, эпĕ Зоя Савельевна патĕнчен çĕнĕ шанчăкпа тухрăм. Пуçра каллех чуна илĕртекен ĕмĕт — вĕренме каясси — çуралать. «Патшаран пытанса пурнакан Владимир Ульянов, тен, пирĕн ял урлă та иртсе çӳрет», — çак шухăш мана час-часах канăç памасть, аслă çулпа иртсе çӳрекенсем хушшинче эпĕ ăна курассăн туйăнать.

  
   «Патшисене мĕн çитмест-ши?»


   Хире тырă вырма тухсан пĕр-икĕ кунтанах халăх хушшинче хăрушă хыпар сарăлчĕ. Вăрçă тапраннă!..

Аттепе пĕрле хиртен эпĕ те, анне те таврăнтăмăр. Атте вулăс кантурне кайса килчĕ. Мобилизаци. Унăн ыран Пăвара пулмалла иккен. Анне кăмака хутса чӳлмекпе сăра лартрĕ, хутаç çĕлерĕ, атте валли таса кĕпе-йĕм хатĕрлерĕ. Кĕтӳ аннă-анманах така пустарчĕ, шăрттан туса вĕри кăмакана лартрĕ. Каçкӳлĕм пирĕн пата Мишша пиччепе Энтри юрласа килчĕç. Кăштах хĕрĕнкĕ, вĕсен те ят тухнă иккен, ыран аттепе пĕрле салтака ăсанмалла.

Анне мана Эçуксем патне хăмла ыйтма ячĕ. Урамра салтакла юрласа килтен киле çӳрекенсем темĕн чухлĕ иккен. Ыран Эçук ашшĕ те, пирĕнпе юнашар Петĕр, Çурăм Митрахван ывăлĕсем, Шерне, Леврук таврашĕсем те приюмра пулмалла... (Ун чухне салтака илекен комиссие çапла каланă.) Кашни килтех куççуль тăкса йĕни илтĕнет.

Манăн анне тутăрне шывланнă куçĕ çине антарса çыхнă, ман умра йĕме чарăнать те, кăшт пăрăнсан, каллех пĕчĕк ача пек ĕсĕклесе йĕрет. Атте Мишша пиччепе ыталанса урам тăрăх тухса утмарĕ: «Манăн килте ĕç пур-ха», — тесе, хăнасене ăсатса ячĕ те мана лаççа ертсе кайрĕ, юсама хăварнă япаласене хуçисене валеçсе пама кăтартрĕ, четвĕрт кĕленчинчи кислотана çатанĕпех кĕлете куçарса лартрăмăр.

— Сана вĕрентесшĕнччĕ те, пулмарĕ, ĕмĕте вăрçă татрĕ, — тесе, атте чикарккă тивертсе ячĕ.

— Телейĕ пулмарĕ пуль çав, шăп çитĕнмелли кунта ашшĕсĕр тăрса юлать, — хурланса каларĕ анне.

Каçхине пирĕн пата Куршук Ваçлейĕ пырса кĕчĕ. Ăна пирĕн аттепе Мишша пиччене Пăвана леçме лава уйăрнă иккен, унăн пĕр ывăл кăна та, халлĕхе салтакран хăварнă, тет.

— Патшисене мĕн çитмест-ши ĕнтĕ, пурăнасчĕ вăрçăсăр. Те çын ытлашши ĕрченинчен хăраççĕ, çĕр çитмĕ теççĕ-ши? — салтака каякансен хутне кĕрсе каларĕ Куршук.

— Патшисем пирĕнтен ыйтмаççĕ-çке, пирĕнтен ыйтсан, калăттăмăрччĕ, мĕн илес тенĕ ил, анчах вăрçăран хăтар тенĕ пулăттăмăр, — терĕ атте.

Анне Куршука чӳлмек сăрине тултарса пачĕ.

— Эй, кинĕм, мана ĕçтерсе ан тăр-ха, салтака каякансене ĕçтер, — тенĕ çĕртенех старик сăра чаплашкине ярса тытрĕ. Сăмах май вăл Пăвана хăш вăхăтра тухса каясси çинчен ыйтса пĕлчĕ.

— Ыран кăнтăрла иртсен каятпăр пулĕ.

— Юрĕ, салтакне ăна ытлашши васкаса каймасан та юрĕ, уншăн тытса хупмĕç, эпĕ кайса лашине сĕлĕ парам-ха эппин, çул çинче пушă тытмалла ан пултăр.

Куршук тухса кайсан, анне аттене милĕкпе таса кĕпесем тыттарчĕ, мунчана кайма васкатрĕ:

— Вутпуççисем паçăрах çунса пĕтрĕç, кайса çăвăнăр ĕнтĕ, атту сивĕнсе кайĕ.

Атте мана пахчари мунчана ертсе кайрĕ.

— Телейӳ пулмарĕ, кăçал вĕренме кĕреймерĕн, — терĕ вăл, — мĕн тăвас тетĕн, вăрçи пирĕншĕн çеç сиксе тухман ĕнтĕ. Сывлăх пулсан, каялла та çаврăнса килĕп, ун чухне хамах хулана ертсе кайăп, Мĕнле пулсан та, пуçна ан ус, ывăлăм. Пĕлетĕп, сана та, аннӳпе шăллуна та йывăр килĕ. Инструментсене те çухатса ан пĕтер, кирлĕ пулĕç. Эх, кăна пĕлнĕ пулсан...

Вăрçă сасартăк тухассине пĕлнĕ пулсан, атте мĕн тăвасси çинчен каламарĕ, мунча урати çине уçă сывлăша тухса ларчĕ те чылайччен сăмах хушмарĕ, йывăр шухăша путрĕ. Урамра купăс сасси те рекрутсем юрлани илтĕнсе кайрĕ.



Кĕркунне те акнă, ай, уçăма

Ĕнтĕ курсан курăр, ай, çуркунне. 

Кунтан эпир тухса, ай, кайсассăн, 

Курсан курăр пире, ай, тĕлĕкре.



Атте, ыйхăран вăраннă пек, аллипе пит-куçне сăтăрса илчĕ те шыва кĕрсе тумланма тытăнчĕ. Килте аттене ăсатма пухăннă хăнасем кĕтсе лараççĕ. Анне чӳлмек сăрине аттене тав туса ĕçтерчĕ те унтан йĕркипех хăнасене те чаплашка тыттарчĕ. Хăнасем хушшинче асатте пур. Вăл аттене таврăнма пилленĕ май ман çине те пăхса илчĕ.

— Сантăру çын пулнă ĕнтĕ, унпа эпир аки-сухине те тăвăпăр, кĕлтине те кĕртĕпĕр. Е, пирĕншĕн хыпса ан çун, хăвна асту, сывлăхлă çаврăнса килмелле пултăр!

Тепĕр кун пирĕн умран Пăва енне мăшăр ут кӳлнĕ лавсем ирте пуçларĕç. Салтака каякансем пĕр-пĕринпе ыталанса, аллинчи тĕрĕллĕ тутăрĕсене вĕçтерсе хурлăхлă юрă юрлаççĕ, купăсĕ те вĕсене май ĕнерет. Вĕсем хыççăн ăсатаканнисем — арăмĕсемпе ачи-пăчисем, ашшĕ-амăшĕсем, тăванĕсем е, салтака каяканнисем йĕкĕт пулсан, савнă хĕрĕсем, сăра витрисем йăтса пыраççĕ.

Улăха тухсан, лавсем чарăнса тăраççĕ, рекрутсем тăванĕсемпе сывпуллашма тытăнаççĕ. Кунта чуна ыраттарса тухакан сăмахсем калани, каçса кайсах йĕни, сывлăх сунса турра асăнни илтĕнет.

Акă пирĕн те черет çитрĕ. Атте, Эçук ашшĕ, Мишша тете тата кӳршĕри ытти рекрутсем те ыталанса тытрĕç те, тутăрсем вĕçтерсе, ял хушшинелле уттарчĕç. Эçукпа эпир те аттесем хыççăн чиркӳ умне çитиччен пытăмăр.

Кунта рекрутсем чарăнса тăчĕç. Чиркӳ старости вĕсене уçă чиркĕве турра пуççапма ертсе кĕчĕ.

Чиркӳрен тухсан, аттесем ушкăнĕпех пирĕн çуртпа сывпуллашма кайрĕç. Рекрутсене хирĕç крыльца çине малтан асатте, унтан пĕчĕк турăш йăтнă асанне тухрĕç. Аттепе Мишша тете, пуçĕсене усса, ушкăнтан маларах иртсе, вĕсем патне пырса тăчĕç, асанне кĕлĕ каласа хăйĕн ывăлĕсене пехиллерĕ, асатте хĕрес хыврĕ. Сывпуллашма тытăнсан, чи малтан асанне умне атте (аслă ывăлĕ) чĕркуçленсе ларчĕ, унăн ури тупанне, унтан, ура çине тăрса, кăкăрне чуптурĕ. Чăваш йăлипе ку çакна пĕлтерет: ывăл таçта инçете тухса кайсан та, амăшĕнчен аякра пулсан та амăшĕн кăмăлĕнчен иртмест, ăна хисеплесе те пăхăнса тăрать. Юлашкинчен, асатте, хăй ватă салтак иккенне астутарса, çапла каларĕ:

— Тупă пенĕ чухне шăл хушшине шăрпăк хыпăр, атту хăлха илтми пулать, — терĕ.

Киле таврăнсан, анне рекрутсене апат çитересшĕн пулчĕ, вĕри кăмакаран яшка, пăс тухса тăракан пăтă кăларса лартрĕ. Апат шухăшĕ-и юнлă вăрçа каякансен, апата пĕри те астивсе пăхмарĕ. Мишша пичче арăмĕпе Эçук амăшĕ кăшкăрсах йĕме тытăнчĕç, вĕсене курса Эçук та ашшĕ мăйĕнчен çакăнса ĕсĕклесе ячĕ. Анне, куçне шăла-шăла, хăнасене сĕтел хушшине лартать, хăй çавăнтах атте умне пырса хутаçра капăртма, хăпарту, чăкăт, шăрттан пуррине астутарать, шăрттанĕ пулсах çитмен, кăмакана пĕр хут çеç лартнă-çке( ахаль чухне пилĕк-ултă хут лартаççĕ), çавăнпа ăна маларах çиме тăрăш, тет. Малалла анне: «Тăвар çыхнă çĕтĕк кутамкка тĕпĕнче, çиеле пĕр теçетке çăмарта пĕçерсе хутăм, çул çинче çĕмерĕлсе пĕтесрен сыхла», — тет.

Каç пулса килет, урамри лавçăсем тăтăшах, хăйсем кĕтсе ывăннине палăртасшăн лашисене вăрçнă пек туса, сассине параççĕ, лашисем те пуçĕсене уха-уха мăйĕнчи шăнкăравĕсене хăнтăр-хăнтăр тутарса илеççĕ, урипе çĕре чаваканни, тапăртатаканни те пур.

Куççуль тăкса халтан кайнă тăвансем пирĕн пӳртрен тухаççĕ, урăх ниçта кĕмелли те çук — пирĕн çурт ялăн чи хĕрринче. Хальхинче рекрутсем пĕр-пĕринпĕ ыталанса пирĕнтен уйрăм пымаççĕ, кашни хăйĕн тăванĕпе пĕрле утать. Эпĕ атте пиншакĕнчен ярса тытнă, тепĕр енчен атте хулĕнчен анне тытнă, атте аллинче — манăн пĕчĕк шăллăм. Пирĕн хыçран сăра витри йăтнă Кристин аппа утать. Ялтан пĕр икçĕр утăм кайсан, рекрутсем, чарăнса, юлашки хут сывпуллашма тытăнчĕç, Атте, аллинчи пĕчĕк шăллăма çĕре антарса, пурсăмăра та чуптурĕ те кĕсйинчен пилĕк пуслăх пăхăр укçа кăларса кил енне ывăтрĕ. Укçа ăмăрткайăк енĕпе ӳксен, атте киле таврăнать тесе пĕлтерчĕ кун пирки мана Кристин аппа.

Пурте татăлса йĕреççĕ, ĕмĕр каламан ăшă сăмахсем каласа, вăрçа каякансене сывлăх сунаççĕ, каялла çаврăнса килме пехиллеççĕ.

Паçăртанпах пуçĕсене ухса тăракан шăнкăравлă лашасем лавçисем тилхепине карт туртса кăшкăрашнипе хускалса каймаллине тинех туйса илеççĕ.

Аттепе Мишша пичче Германи вăрçине тухса кайсан, пирĕн ратнере арçынсенчен асаттепе иккĕн çеç тăрса юлтăмăр. Вăрçă кунĕсем кӳршĕри Энтрие те учителе тухма чăрмантарчĕç. Хурăнвартан вĕренсе тухнă хыççăн вăл килĕнчех хĕл каçрĕ. Юхма пасар кунĕ ун патне Пожеданов кĕре-кĕре тухать. Ăна курсан, эпĕ вăтаннипе нимĕн каламарăм.

— Ну, Сантăр, çуркунне час пулать-и, пулă тытма кайăпăр-и? — тесе ыйтать вăл манран.

Энтрин сĕрме купăспа тăмра пур. Михаил Алексеевич кирек хăçан та сĕрме купăс каласа пăхмасăр тухса каймасть. Хитре, чĕре патне пыракан кĕвĕсем каласа кăтартать вăл — пĕтĕм урама янăратать. Эх, вăрçă пулман пулсан, эпĕ те малалла вĕренме тытăннă пулăттăм, сĕрме купăс та туянма хăват çитерĕттĕм.

Малтанах ялти ватăсем вăрçă нумая пымасть тетчĕç. Пĕр хĕл каçрăмăр, çăва тухрăмăр, атте çав-çавах çырусем окопран çырать... Кӳршĕри Энтри урлă эпĕ Михаил Алексеевич Пожеданов та салтака кайнине илтетĕп.

— Çавăн пек ырă çынна та вĕлерме илсе кайрĕç пулать, — тесе, анне те йĕрсе ячĕ çак хыпара илтсен. — Эх, ачам, хăвна вилĕмрен хăтаракана та ăсатаймарăмăр пулать, кучченеç парса яраймарăмăр. Турă ан пăрахтăрах. Мĕнле кайнă, çапла çаврăнса килмелле пултăр ĕнтĕ. Илтмен вĕт, илтнĕ пулсан, шăрттан туса леçсе панă пулăттăмăр.

  
   Эпĕ Хусана каятап


   Аттене салтака ăсатса янăранпа акă ĕнтĕ çулталăк ытла иртрĕ...

Пĕррехинче мана урнă йытă туласа хăварчĕ. Кăнтăрлахи апат хыççăн пулса иртрĕ ку. Эпĕ картишĕнче йывăç кĕреçепе юр хыраттăм. Хапха айĕнчен картишне çăмха пек пĕчĕк йытă йăраланса кĕчĕ. Хуп-хура хăй. Хăлхи вĕçĕсем çеç кăштах шурăпа улаланнă. Питĕ те хитрен туйăнса кайрĕ вăл мана. «Ай-уй, мĕскĕн, пасар хăнисенчен аташса юлнă пулĕ ку», — тесе, эпĕ алăри кĕреçене вите умне тăратрăм та йытă патне чупса пытăм, тухса тарасран хăраса, ăна икĕ аллăмпа та ярса тытрăм. Йытти хăйне кура мар тата — пĕчĕккĕ пулсан та, хирĕç тăрать. Малтан вăл, хăйĕн кĕске мăйĕпе хăяккăн туртăнса, мана сылтăм алăран ярса илчĕ, унтан сулахай алă пӳрнисене те асав шăлĕпе йĕрлесе пĕтерчĕ. Эпĕ ăна пурпĕрех хам алăран вĕçертесшĕн пулмарăм. Йытă тем пек хаяррăн тулашма тытăнсан та, ăна пăхăнтарасшăн пултăм.

Йытти те çиеле тухасшăн тапаçланать, кап та кап хыпса илет ман алăран. Пĕринче тата хытах çыртса илчĕ, мур илесшĕ. Эпĕ те çилленсе çитрĕм пулас, таканлă урапа ăна тапрăм — йытă хапха айĕнчен урамах сиксе тухрĕ. Эпĕ ăна, аманчĕ пулĕ тесе, хĕрхенсе илтĕм — вăл, лутакаскер, хăнк та тумарĕ, тислĕкпе сарăхнă çул урлă сиксе каçрĕ те чупрĕ хирелле. Пĕр çулсăр чупать. Эпĕ ун хыççăн хăвалама тытăнтăм, анчах çурхи юр мана, çамрăкскере те, чăтайми пулнă. Эпĕ юр ăшне путса ларнине курса, урамра лашалла вылякан ача-пăчасем те ман пата кĕпĕрленсе пычĕç. Пĕр çул-йĕрсĕр хирелле таракан йыта пирки весем çийĕнчех ман чуна çӳçентерекен сăмах персе ячĕç:

— Урнă йытă вĕт вăл!

Эпĕ ерипен сĕлкĕш юр ăшĕнчен ашса тухрăм та хапха умне пырса тăтăм. Ним тума аптранă енне хапха тăрринчен пăт-пăт ӳккелекен тумлампа суранланнă алла çума тытăнтăм. Ача-пăчасем хыççăн хăваласа килнĕ Катек çынни те пирĕн ума пырса тăчĕ. Вăл мана туласа тарнă йытта паçăртанпах шырать имĕш. Сирĕн касса çитсен таçта хăямата кайса кĕчĕ, шыра-шыра тинкем тухрĕ тесе, вăл кĕмĕл пек йăлтăртатса выртакан аслă хир çине аллинчи чукмарĕпе тăсса кăтартрĕ те çапла каларĕ:

— Урнă йытта ăна таçтан пĕлме пулать, унăн куçĕсем курмаççĕ, сас-чӳ памасан, вăл çынпа юнашар тăрсан та нимĕн те туймасть. Эсĕ, ачам, ху айăплă, пĕр пĕлмен йытăпа тупăшма тытăннă.

Кăна илтсен, анне икĕ аллине шарт çапрĕ: «Ачасăр тăрса юлăн çав», — тесе, мана алăран ярса тытрĕ те асаттесем патне çавăтса кайрĕ.

— Нăрвашра вĕрме пĕлекен юмăç пур, тет, çавăнта илсе каяс пулать, — тесе, асанне чĕлĕм тивертсе ячĕ. — Нăрвашĕ аякра мар.

— Вăт инкек, курассу пулсан, тĕк тăнă çĕртех... — тесе, инке те темскер калама тăнăччĕ, анчах ăна асатте пӳлчĕ.

— Тĕк тăракана урнă йытă та тивмест тенĕ те ваттисем, Сантăрăн алли кĕçĕтнĕ пулĕ ĕнтĕ, çамрăк вĕт-ха, айван.

— Урамра ача-пăчасем кĕтĕвĕпе ашкăнса çӳреççĕ, вĕсене тивекен çук, — тесе, анне чĕрçиттийĕпе шывланнă куçне шăлса илчĕ, — инкекĕ ман ывăл хыççăн çӳрет пулать иккен. Мĕн тăвас тетĕн ĕнтĕ, ăраскалăм çук пулсан.

— Аслашшĕ, илтетĕн-и, аслашшĕ, тетĕп, — кăна чĕлĕм паккаса ларакан асанне кăшкăрса каларĕ, асаттен хăлхи илтсех каймасть те, — каç пуличчен Нăрваша çитсе килместĕр-и тетĕп. Унта çĕлен сăхсан вĕрсе тӳрлетекен юмăç пур теççĕ. Мункуна хатĕрленĕ шăрттана кин кĕртсе патăр та, йăтса кайăр вара, мĕн тăвас тетĕн-ха, ăратнири йĕкĕт инкеке лекрĕ пулать те, шăрттанăма хĕрхенсе тăмăп ĕнтĕ. Эх, пурнăç, пурнăç, ашшĕпе пиччĕшĕ салтакран таврăннине курса пулĕ-ши е вĕсене курмасăрах вилсе кайăп-ши...

— Ĕлĕк-авал, эпĕ Варшава çывăхĕнчи крепоçра тăнă чухне, пĕр салтака урнă йытă çыртнăччĕ, ăна лекĕр темле укол туса янăччĕ те, чĕрĕлнĕччĕ вара. Çук, Нăрваша çити сĕтĕрĕнсе çӳриччен пирĕн, ачам, пульницăна кĕрсе пăхас пулĕ.

Асанне кăмăлсăр пулчĕ, эпĕ ун сăмахне итлеменшĕн çилленсе мăкăртатма пуçларĕ, анчах асатте, картишне тухса, лаша кӳлме тытăнчĕ. Тĕлнех килчĕ тата, пульницăна çитсен, пире хирĕç сторож тухрĕ те тухтăр тифпа чирленĕ терĕ. Асатте эпир мĕн çăмăлпа çӳренине пĕлтерсен, сторож шухăша кайнă пек пулчĕ.

— Эсир кăштах кунта кĕтсе тăрăр-ха, — тесе вăл каялла кĕрсе кайрĕ.

— Ак тамаша, тухтăрĕ те чирлет иккен, ман шутпа, вăл пĕтĕм чир-чĕрсене пĕлсе тăмалла, хăй ураран ӳкме кирлĕ мар пек ĕнтĕ. Çук, чирĕ вăл тухтăртан та хăрамасть иккен.

Эпĕ калай çивитти çинчи юр ирĕлсе крыльца çине тумла тумланине сăнама тытăнтăм. Çанталăк питĕ те ăшăтрĕ: каçкӳлĕм те тумла юхма чарăнмасть.

Пульницăран тухнă сторож пире шала чĕнсе кĕчĕ. Тухтăрĕ, чăнах та, тăрайми пулнă имĕш, манăн алла фельдшер шурă бинтпа çыхса ячĕ те урăх нимĕн тума та май килмест терĕ.

— Урнă йытă çыртнă пулсан та, нимĕн те тума çук-и? — тĕлĕнсе ыйтрĕ асатте, — эпĕ Варшавра службăра чухне пĕр салтака лекĕр темле эмелпе хăех чĕртнĕччĕ.

— Сирĕн, старик, ача аллине ешĕлсенкерпе çуса тăкмаллаччĕ. Ху Варшавра пурăннă, çавна та пĕлместĕн, — асаттене тĕртсе илчĕ фельдшер.

— Апла пулсан, ешĕлсенкерне пульницăра тупма пулать пулĕ вĕт?

— Халь тин пулăшмасть, çийĕнчех кирлĕччĕ.

— Нимĕн те тума май килмĕ-ши?

— Урнă йытах çыртнă пулсан, ачине Хусана илсе каяс пулать.

— Урнăпа урманнине пĕлме пулать пулĕ вĕт?

— Анчăкне тытса килĕр, унсăрăн халех пĕлме çук, хĕрĕх кунтан тин палăрать.

Эпир киле таврăннă çĕре каç пулчĕ. Пульницăра мĕн каланине пĕлме пӳрт тулли халăх пуçтарăннă. Эпĕ кĕрекере чаплă хăна пек сĕтел çине таянса ларатăп. Анне алăкăн-тĕпелĕн чупкаласа çӳрет. Ăна такам тата хĕрĕх кунтан мана, урса кайни палăрсан, пăшалпа персе вĕлереççĕ тесе хăратнă та, халĕ нимĕн тума пĕлмест. Асаттепе кӳршĕри ватă çынсем ыран ирпе йытă хыççăн йĕлтĕрпе кайма шут тытрĕç. Катек çынни хăйĕннех перет:

— Анчăкне шыраса çӳресе вăхăт та ирттермелле мар, вăл урни таçтан паллă. Ырă йытă пĕр-пĕччен хир тăрăх ланккаса çӳремĕ ĕнтĕ.

— Мĕн тăвас пулать-ши вара? Эй, турăçăм-пӳлĕхçĕм, инкекĕ ман ача тĕлнех сиксе тухрĕ пулать ĕнтĕ. Мĕнле çылăха кĕтĕмĕр-ши, ашшĕ салтакра, икĕ уйăх ытла пĕр çыру та çырмасть, те чĕрĕ, те çут тĕнчерен те уйрăлнă, — тесе, анне кас-кас çынсен умĕнчех йĕрсе ярать. Ăна курсан, тĕпелти кутник çинче ларакан Ванюкпа Кирук та çухăра-çухăра илеççĕ.

— Тем каласан та, Хусана илсе каяс пулать.

— Ыран-паян шыв-шур тапранмалла иккен те, Хусана епле çитсе ӳкес тетĕн-ха?

— Хусана çитме 150 çухрăм теççĕ çав...

— Чугун çулĕпе кайсан çеç ĕнтĕ...

— Э-э-э-э, станцие çитме те 45 çухрăм-çке. Тимĕрçкасси кĕперне сӳтнĕ пулсан, шыв урлă мĕнле каçса кайăн-ха?

— Хусанне çитсе килес, Хусаннех, — тесе, асатте йывăр шухăша кайрĕ. Кӳршĕсем саланса пĕтсен те, вăл чылайччен пĕр чĕнмесĕр ларчĕ.

Çул йăлтах пăсăличчен пирĕнтен 45 çухрăмри станцие çитсе ӳкме шут тытрĕ вăл. Хушка çамкаллă хура лашине асатте тĕпе кӳлме палăртрĕ, пирĕн сакăл ураллă çӳрене — пичеве, икĕ лаша кӳлсе, парпа каятпăр иккен. Çул çйне каякансем виççĕн: эпĕ, асатте, инке. Станцирен эпир асаттепе поезд çине ларса Хусана каятпăр, инке лашасемпе киле таврăнать.

Икĕ кун хушши çул çине тухма хатĕрлентĕмĕр. Анне пĕр кушил сухари типĕтсе тултарчĕ, асанне шăрттан кĕртсе пачĕ, кӳршĕсем çунана килсе тĕрĕслерĕç, хăмăт пăявĕсене тытса пăхрĕç, Çĕпритун Кавĕрле арăмĕ (анне ăна Майка амăшĕ тесе чĕнет): «Тухтăрсене кучченеç парас пулать», — тесе, пĕр хутаç пăри кĕрпи йăтса килчĕ. Вăлах лашасене пичевлесе кӳлес вырăнне пĕрне мала ярса кӳлме сĕнчĕ.

— Çулĕ анлă мар, пичеврине йывăр килĕ, — тесе, вăл асаттепе чылайччен калаçса ларчĕ, — çулĕ питех то начар пулсан, çунине пĕр-пĕр яла кĕртсе тăварса пăрахăр та юланутпа кайăр. Виççĕн икĕ лашапа епле те эсир станцăна çитсе ӳкмеллех ĕнтĕ, вырăнĕ-вырăнĕпе шыв лаша хырăмĕ таранах пулма пултарать те, анчах эсир малтан Хушкапуçне ярăр, вăл хăрамасть. Эпĕ унпа пĕлтĕр вăрмана кайнине астăватăп...

— Çул çинче маиăн Сакăлура та кунăç пыраканччĕ, — тесе, асатте хăйĕн лаши çинчен каласа кăтартма тытăнать, — пĕррехинче Пăвана тырăпа кайнăччĕ те, киле таврăннă чух хуларан питĕ те кая юлса тухрăм. Часах çĕрле пулчĕ. Кĕрхи çĕр. Уйăх тухман. Куçран йĕппе чиксен те, нимĕн те курăнмасть. Мĕн тăвас, каялла хулана çаврăнсан — хваттер укçи тӳлесси тетĕп. Мĕн пулсан пулать, уттарса пăхам-ха терĕм. Тилхепене, лăнчăрах ярса, урапа уратинчен çыхса хутăм та тек тытса та пăхмарăм — лаша хăй тĕллĕнех çур çĕр тĕлне киле илсе çитерчĕ.

— Такăр çул чухне пырать пулĕ те, халĕ шыв-шур тапранмалли вăхăт çитрĕ вĕт? — тесе, Майка амăшĕ те пирĕн хушка пуçлă çӳрен çинчен «çын пек ăслă» тесе сăмах тапратать (ку лашана эпир Майка кукашшĕнчен илнĕ).

Эпĕ халиччен станцире пулса курман, чугун çул тăрăх тимĕр кустăрмаллă вагонсем çӳреççĕ, вĕсене пăспа ĕçлекен пăравус туртать тенине те çынсенчен çеç илтнĕ, Хусанта пирĕн ялти чиркӳрен те çӳллĕ, темиçе хутлă чул çуртсем пур теççĕ. Эпĕ Хусанта пулса курман. Çавăнпа асаттепе Майка амăшĕ мана хулана илсе çитересси çинчен ятарласах калаçса ларни тем пек кăмăлăма çĕклентерет. «Тинех эпĕ те поезд çине ларса куратăп. Хусанта пулатăп», — тесе, эпĕ хам инкеке лекни çинчен те манса кайрăм. Мана уесран килнĕ пысăк пуçлăх пек станцие парпа илсе кайма хатĕрленнине илтсен, кӳршĕри тантăшсем пурте ман енне çаврăнса ӳкрĕç. Халиччен пĕр-пĕр япала пирки тавлашма тытăнсан, Керим пуян Тарасĕ ялан мана хирĕç пулаканччĕ. Хампа пĕрле вĕреннĕ Миккульпе Сергей те час-часах ун хыççăн каятчĕç. Пĕлтĕр вĕсем мĕтеçле вылянă чухне, пĕр каварлă пулса, мана пĕр мĕтеçсĕр тăратса хăварнăччĕ. Кăçалхи çăварнире катаччи чупнă чух та Тарас, потреслă çунипе ман лава çаклатса, эпĕ лартса тухнă çынсене йăвантарса хăварнăччĕ. Паян Тарас ман хута кĕрсе, Миккульпе Сергее урам варринчех «хăлха чикки тыттарса» ячĕ. Эпĕ асаттесем патне кайнăччĕ те киле таврăнаттăм. Миккульпе Сергей Керим хапхи умĕнче тăратчĕç. Мана курсан. «Эй! урнă Сантăр, кил кунта, пире туласа кай», — тесе, йытăлла вĕрме, витлеме тытăнчĕç. Унччен те пулмарĕ, картишĕнчен Тарас сиксе тухрĕ. «Эсир мĕн хăямата Сантăра мăшкăллатăр», — тесе, вăл пĕрер çеç чышрĕ — Миккульпе Сергей чикелене-чикеленех кайрĕç. Эпĕ телĕннипе шак хытса тăтлм. Тарас ман ума пырса тăчĕ.

— Итле-ха, Сантăр, Хусана кайсан, ман валли зажигалка илсе килĕн-и? Эпĕ сана укçа парса ярăп.

— Сутаççĕ-ши унта?

— Хусанта-и? Унта тем те сутаççĕ, тет. Долбовăнни пек çап-çуттине илсе кил. Юрĕ-и?

— Юрĕ, илсе килĕп, — тесе, эпĕ Тарас ман май çаврăнса ӳкнишĕн хĕпĕртерĕм. Халиччен вăл мана выртмара та, урамра та, вăйăра та нихçан куç уçтармастчĕ, хăй пек пуян ачисемпе çеç çӳретчĕ. Хуларан илсе килнĕ зажигалкăшăн вăл малашне те ялан ман хута кĕрекен пулĕ. Тарас, ман шухăша пĕлнĕ пекех, юр çинчен тăрса силленме тытăннă Миккульпе Сергее чĕнсе илчĕ.

— Малашне эпир пурсăмăр та ялан пĕр майлă пулăпăр, кам та пулин Сантăра хирĕç тăрать-тĕк — пурсăмăр та ун хутне кĕретпĕр. Миккуль е Сергей çумне çыпçăнсан та, пурте пĕр кавар пулатпăр. Илтрĕр-и? Сантăра тек ан тивĕр. Паянтан вăл пирĕн ушкăнта пулать.

— Эпир пĕлмен, пĕлнĕ пулсан тек мăшкăлламастăмăрччĕ, — тесе, Миккуль кĕсйинчен типĕтнĕ кантăр вăрри ывăçласа кăларчĕ, — ме, Сантăр, çи, — терĕ вăл.

— Хусанта пăшал пек перекен пугач пур-ши? Сантăр, санăн çавна илсе килесчĕ! — ман çине Сергей те ăшшăн пăхса илчĕ. — Эх! Çӳреттĕмĕр вара, выртма кайсан та никамран хăрамăттăмăрччĕ.

Килте мана час-часах анне ятлакаласа илетчĕ. Пусăран шыв ăсса кĕнĕ чух витрене алăк уратинчен тивертнĕшĕн те, чăлхă-çăпата йĕпетнĕшĕн те, апат çинĕ чух калаçнăшăн та мана тиветчĕ. Урнă йытă çыртнăранпа анне пачах вăрçми пулчĕ. Вăрлăхлăх тырра алласа тасатма тăрсан, вăл, мана пысăк çын шутне хурсах, икĕ Пăла хушшинчи ана çине кăçал мĕн аксан аван пулĕ-ши тесе ыйтрĕ. «Урпа акас», — терĕм эпĕ. «Юрĕ, эсĕ каларăшле, кăçал унта урпа акăпăр»,, — терĕ анне.

Мана Хусана илсе каясси çинчен илтсен, ялти ытти хурăнташсем те мана хĕрхенсе кучченеçсем илсе пыракан пулчĕç. Вăрçăран аманса таврăннă Сетели Ваççукĕ кăштах укçа пырса пачĕ, Шерне йысна арăмĕ пĕр теçетке çăмарта йăтса килчĕ. «Мункун çăмарти вырăнне парса яратăп ĕнтĕ. Хусанне çитмесĕр ан пĕçерсе çи», — тесе, вăл мана пуçран шăлса илчĕ.

Çурхи хĕвел ăшăтма тытăнсан, юр чакннне астуса та юлма çук. Хĕлĕпех шурă чус пек шуралса выртакан уй-хирсем сасартăк улаланчĕç. Эпир Хусана çитес пасар хыççăн тин тухса кайма шутланăччĕ. Пасар хăнисемпе пĕрле çул çинче авантарах пулĕ тенĕччĕ. Анчах ялпа юнашар лапăри юр, милĕк çулçи пек симĕсленсе, лаппипех сĕлкĕш пулнине курсан, асатте пасар кунне те кĕтсе тăрасшăн пулмарĕ.

— Ыран ирпе уттарас, — тесе, вăл асанне çине пăхса илчĕ, — çул çине пуçтаратăн пулĕ, карчăк. Кĕçĕр çанталăк шăнтсан тем пекчĕ те вĕт, те шăнтĕ, те çĕрĕпех тумла юхĕ. Элексантăр, пыр, чуп, аннӳне кайса кала, хатĕрлентĕр, ирхине каятпăр те.

— Ыран юнкун — йывăр кун, епле-ха вăл инçе çула тухса каяс пулĕ? — тесе, асанне чĕлĕм тивертсе ячĕ, — эрнекун пасар пулать иккен те... çулĕ пĕр талăкрах пăсăлмĕ ĕнтĕ.

— Е, ан шарла, карчăк, ан шарла, тултар кушиле, тăвар хума ан ман. Мункун çăмартине те хурса яр. Тен, эпир унччен çаврăнса килеймĕпĕр те.

— Икĕ эрнере те çаврăнса килеймĕр-ши? Акана тухсан мĕн тăвас пулĕ вара?

— Акана таврăнăпăр-çке.

Эпĕ, ӳппĕн-теппĕн хыпаланса, сăхмана тăхăнса ятăм та киле тухса чупрăм. Урамра мана каллех Тарас тĕл пулчĕ.

— Ну, Хусана хăçан каятăр?

— Ыран!

— Асту, зажигалка пирки ан ман.

— Манмастăп-çке.

Аннепе Майка амăшĕ пахчара юлашки юр çине пир сарса пăрахма тытăннă. «Акă пире пулăшакан килчĕ», — тесе, Майка амăшĕ мана тĕртсе илет. Эпĕ асатте ыран ирпе станцие кайма шут тытнине пĕлтеретĕп.

— Епле çитĕр ĕнтĕ, — шикленнĕн калать Майка амăшĕ,— çулĕ пĕртте йĕркеллĕ мар вĕт-ха?

— Вăрмана çитиччен йывăр пулĕ, вăрмана çитсен аптрамĕччĕç вара, унта юр халех ирĕлмелле мар пек, — тет анне.

Эпĕ илсе килнĕ хыпар аннепе Майка амăшне шухăша ярать. Пахчари ĕçе пăрахса, вĕсем пӳрте кĕреççĕ, эпĕ каялла асаттесем патне вĕçтеретĕп.

— Ну, асанне, текех ан кулян, ыран каятпăр, — тетĕп эпĕ, ун куçĕнчен пăхса. Вăл темшĕн пĕртте савăнмасть, яланхи пекех салхуллăн ларать.

— Çулĕ ăнăçлă пулин юрĕччĕ ĕнтĕ, — тесе, асанне пуçĕнчи тутăр вĕçĕпе манран вăрттăн куçне шăлса илет.

Ăна курсан, манăн та ăш вăркама тытăнать. Хула курас шухăш та, савăнăç та таçта кайса кĕрет. Эпĕ, картишне тухса, асаттене лав хатĕрлеме пулăшатăп. Сĕлĕ миххипе утă лăппине эпир каçах çуна çине хурса майларăмăр, вĕренпе çыхса лартрăмăр. Картишĕнчи ĕç пĕтсен, пӳрте кĕрсе, каçхи апат турăмăр.

Çул умĕнхи каç, çуртра çын вилнĕ чухнехи пек, тискер те йывăр хуйха путарать. Эпĕ выртсан та нумайччен çывăрса каяймарăм. Тĕпелти йывăç кравать çинче выртакан анне йывăррăн сывласа яни илтĕнет. Çурхи каç чылай кĕскелнĕ иккен. Часах автансем авăтни те илтĕнме пуçларĕ. Эпĕ шурăмпуç çитеспе тин çывăрса кайрăм. Апла пулин те, темле хăрушă тĕлĕксем курса пĕтрĕм. Вăрантăм та, анне ман умра йĕрсе ларнине курах кайрăм.

— Мĕн пулнă, анне?

— Эй, ачам, телейӳ çук пулĕ çав, — тесе, вăл куçне шăлса илчĕ, — кĕçĕр аслаçу лашине вăрласа кайнă вĕт, икĕ киле пĕр лашапа тăрса юлтăмăр. Хусана каясси те пулмарĕ. Урсах каятăн пулĕ ĕнтĕ, хам куç умĕнчех персе вĕлерĕç ĕнтĕ сана. Эй, турри, турри, мĕншĕн çав тери çылăха кĕтĕмĕр-ши!..

Пирĕн сасса илтсе, тепелте çывăракан пĕчĕк Ванюк та вăранчĕ, анне йĕнине туйсан, вăл паян та чуна çӳçентерекен сасăпа çухăрма тытăнчĕ. Мăскĕн, анне хурланнине вăл, пĕчĕккĕ пулсан та, ăнланать...

Эпĕ тăрса асаттесем патне чупрăм.

  
   Тантăш пуçне çиекен


   Шыв-шур тапранас умĕн лаша вăрлани пĕтĕм яла тĕлĕнтерчĕ. Инçе кайма çулĕ те шанчăклă мар, тен, лаша пĕр-пĕр кӳршĕри ялтах тăрать пулĕ те вĕт? Анчах ăçталла кайнине кураканни никам та пулман-çке. Лаша йĕрĕ те, нимĕн те палăрмасть. Стариксем пирĕнтен пилĕк çухрăмри ялта пурăнакан Ярмуш ятлă этеме асăнкаласа илеççĕ. «Тем каласан та, çав тунă», — тесе калакансем те пур. Картишне пухăннă ушкăнта асатте курăнмасть, вите алăкне питĕрнĕ. Лаша пуçĕ пек пысăк тимĕр çăраççие уçă юраттарса уçнине сăнакансем хушшинче те çук ман асатте. Ăçта-ши вăл? Эпĕ пӳрте чупса кĕретĕп. Унта асанне пĕчченех чĕлĕм паккаса ларать. Инке те çук.

— Ай-ай, виличчен тата тем курасси пур ĕнтĕ, — тесе, асанне пилĕкне тытса илет, — те чирлерĕм ĕнтĕ. Мĕн тăнăранпах чикен чикет. Салтаксем тĕрĕс-тĕкел таврăнĕçин юрĕччĕ ĕнтĕ, атту ачи-пăчисем тăлăха тăрса юлĕç, ыйткалама каясси çеç юлĕ. Ай-ай, каллех шалтан ыратать. Вăрçи татах нумая пырать-ши? Ну, Сантăр, аçу хăçан килет?

Атте салтакран хăçан таврăнассине эпĕ пĕлместĕп. Паян мана пуринчен ытла лаша вăрри тĕлĕнтерет. Çавăнпа эпĕ пӳртрен ерипен тухса шăвăнатăп та, тӳрех Ярмуш ятлă çын пурăнакан ял енне утатăп. Аслă çул çине тухсан, асаттепе инке тата ялйышсем те, тăват-пилĕк çын, лаша йĕрне шыранине куратăп.

— Темле таканлă лаша йĕрĕ пур, нумай пулмасть иртсе кайнă, анчах пирĕн Сакăлура йĕрĕ пек туйăнмасть, — тет асатте, — шăнтни хуплать, шăнтман пулсан, йĕр тăрăх таçта çити те кайма пулатчĕ... Ара, çур çĕр иртсен, эпĕ витене тухса, лашана сĕлĕ патăм вĕт-ха, çул çине тухса кайиччен çитĕр терĕм. Тем каласан та, ăна тул çутăлас умĕн тин çавăтса тухнă. Илтмен вĕт, илтнĕ пулсан, тӳрех пуртă йăтса тухнă пулăттăм.

Çĕрле шăнтса лартнă юр, иртенпех хĕртсе пăхакан хĕвел тӳпенелле хăпарнă май, каллех ĕнерхи пек хавшаса кайрĕ. Лаша ури путнă çаврака лакăмсенчи тĕртнĕ-тĕртменех чанкăртатса тăракан çӳхе кĕленче пек чечен пăр турамĕсем те ирĕлсе йăлтăртатма тытăнчĕç. Асатте мана алăран çавăтса ял çине васкарĕ. Инкепе кӳршĕ арăмĕсем çул çинех тăрса юлчĕç ахăртнех, вĕсем лаша йĕрне тупайманнипе темле урăх сăлтавпа Ярмуш ялне пырса кĕресшĕн. Ярмуша лаша вăрри тенине эпĕ те темиçе хут та илтнĕ. Ун çинчен теприсем халап янă пек каласа тĕлĕнтереççĕ. Пĕррехинче Ярмуш Чĕмпĕрте темле пысăк улпут лашине тăрантасĕпех вăрланă, тет. Кăна сисеççĕ те, Ярмуш хыççăн уретниксем хăвалама тытăнаççĕ. Ярмуш пурпĕрех лашине пăрахмасть, тет. Пĕрмай малалла хăвалать, вăрманта та сиксе юлмасть, тарăн çырмасем тăрăх та анса тармасть, тет. Тепри пулсан — сехри хăпмалла çав, а ку пĕртте шикленмест, хăй хыççăн хăвалакан уретниксене килнех ертсе килет. Яла кĕрес умĕн çеç каялла çаврăнса кистенĕпе юнаса хăварчĕ, тет. Уретниксем кăна пурпĕрех тытатпăр тесе, эх çаптараççĕ, тет, хăйсен лашисене шап-шур кăпăка ӳкерчĕç, тет. Ял варрине çитсен, уретниксен умĕнчен инçе те мар пыракан Ярмуш сасартăках таçта кайса кĕрет, çĕр çăтнă пек çухалать. Уретниксем шыраççĕ-шыраççĕ кăна, нихăш касра та тупаймаççĕ. Ярмуш килне те пырса пăхаççĕ — кунта уретниксене хирĕç шур сухаллă старик, Ярмуш ашшĕ, тухать. «Ярмуш килте-и?» — тесе ыйтаççĕ унран. «Çук, Ярмуш килте çук, вăл темле улпута Хусана леçме лава кĕрĕшсе кайрĕ», — тесе, шур сухаллă старик уретниксем çине тĕлĕнсе пăхать. «Хусана мар-тăр, Чĕмпĕре кайнă пулĕ вăл», — тесе тĕпчеççĕ уретниксем. «Хусана, — тесе тавăрать старик, — эсир мĕн çăмăлпа çӳретĕр? Ытах питĕ кирлĕ пулсан, кĕтсе пăхăр, лашăрсене утă парăп. Ярмуш вăл паян-ыран таврăнмаллах ĕнтĕ».

Уретниксем картишне, лупасайне, витисене те кĕрсе пăхаççĕ, мунчине те, нӳхрепне те тĕрĕслеççĕ — ниçта та нймен тупаймаççĕ, Чĕмпĕртен вăрласа килнĕ лаша шăрши те çук. Вара уретниксем ирĕксĕрех каялла Чĕмпĕре таврăнаççĕ.

Ярмуш пирĕн ялти арман хуçин икĕ ĕнине вăрласа та тĕрмене çакланмарĕ те — пирĕн пеккисем ăна ăçтан хирĕç тăччăр.

Ку çапла пулса иртнĕ. Арман хуçин выльăх картинчен çĕрле икĕ ĕне çухалать. Ирхине пăхаççĕ — ĕне йĕрĕ Ярмуш патнех илсе каять. Арман хуçи халăх пухать те ĕнесем хыççăн каять. Ярмуш вĕсене кĕтсе урамах тухса тăнă имĕш. Арман хуçи, аллинчи туйипе юнаса: «Тинех лекрĕн», — тесе, ăна тустарма тытăнать. Ярмуш тĕлĕннĕ пек пулать: «Мĕнле икĕ ĕне шыратăр, мĕн тĕслĕччĕ вĕсем?» — тесе ыйтать. «Пĕри хĕрлĕ, тепри хура, çамки çинче шурă çаврашка пур», — тет арман хуçи. «Мăйракисем мĕнле, малалла авăнса тăраççĕ-и е тулалла?» — тесе тĕпчет Ярмуш. «Ман ĕне мăйракисем паркаччĕ, эпĕ начар выльăха усрамастăп, мăйракисем иккĕшĕн те кăшăл пек шалалла авăнса кĕнĕччĕ, — тесе кăшкăрса пăрахать арман хуçи. — Хапхуна уç часрах, эпĕ хамăн ĕнесене таçтан паллатăп». Кăна илтсен, Ярмуш хапхине яриех уçса пăрахать те çапла калать: «Акă, курăр, ун пек мăйракаллă ĕне тавраш ман картишĕнче çук». Арман хуçи васкаса картишне кĕрет те тĕлĕнсех каять: пăхма ĕнисем хăйĕн, анчах мăйракисем иккĕшĕн те тулалла авăнса тăраççĕ. «Çук, кусем чăнах та манăн мар», — тесе хурать арман хуçи аптăранă енне.

Нумай юмах-халап çӳрет Ярмуш пирки пирĕн таврара. Ĕне мăйракисене вĕри çăкăрпа çемçетсе кукăртнине те арман хуçине хăйнех каласа панă, тет, вăл кайран.

— Вăрлаканĕ аллине хурса хăварман, — çапла каласа, асатте чылайччен пуçне усса ларчĕ. — Пĕлме хĕн, пире тахăшĕ лашасăр тăратса хăварчĕ ĕнтĕ.

Асанне ăна уретнике пĕлтерме сĕнчĕ. Асатте аллине çеç сулчĕ, пурпĕрех усси пулас çуккине систерчĕ. Атте салтака кайнăранпа пирĕн ялта темиçе çынна çаратрĕç — вăррисене тытаканни никам та пулмарĕ. Ун чухнехи «йĕрке» тăрăх асатте лашине вăрлани те ял-йышсемшĕн «тĕлĕнмелле хыпар» пулмарĕ.

— Хальхи çулпа пĕр лашапа станцие çитесси пулмĕ, анчах вăхăт иртет, — çуракине тухичченех пирĕн Хусантан çаврăнса килесчĕ, — тесе, асатте ял тăрăх тухса утрĕ. Эпĕ асаннепе тăрса юлтăм. Пăртак тăрсак, инке килчĕ. «Аçупа пиччӳ салтакран таврăнччăр-ха, кăтартăпăр вĕсене», — тесе, вăл вучах чĕртсе яшка пĕçерме пикенчĕ. Эпĕ хама урнă йытă çыртни çинчен те тахçанах манса кайнă. Манăн пуçри мĕнпур шухăш та — Хусана çеç çитсе курасси. Асатте лашине вăрласа кайни манăн Хусана каяс ĕмĕте татрĕ — çавăнпа пăшăрханса илтĕм эпĕ. Халĕ те асатте ял тăрăх лав шырама кайнине туйрăм. Çавăнпа вăл таврăниччен ниçта тухассăм çук, аннепе шăллăмсем патне те каяс килмест.

Инке пĕçерекен яшка вĕреме кĕрсен, пирĕн пата Эçук пырса кĕчĕ. Вăл, ашшĕсĕр тăрса юлнăранпа, Керим пуян патĕнче тарçăра пурăнать.

— Сантăр, сана аслаçу чĕнет, хăй вăл Керим пуян патĕнче ларать.

Эпĕ урари таканлă çăпатапа каптăртаттарса урама чупса тухрăм.

— Ан кай-ха, Сантăр, сана пĕр сăмах каламалли пур.

— Мĕн тата?

— Аслаçу сана хăйĕн салтак аттине илсе пыма хушрĕ. Керим пуяна саклата хума пулчĕ вăл, лешĕ ыран икĕ лаша пичевлесе станцие леçме пулчĕ.

Хăямата лаша вăррине! Эпĕ пурпĕрех Хусана, чиркӳ пек çӳллĕ чул çуртлă чăн-чăн хулана, каятăп. Асаттен пĕç тĕп таран аттине Керим пуяна леçсе патăмăр та, мĕн тăвас тетĕн, шел ĕнтĕ 25 çул усранă чаплă атта алăран вĕçертме. Сывлăх пулсан, тен, каялла тавăрăпăр-ха.

Асатте хăйĕн салтак аттине саклата хурса лав тытнă хыççăн эпир каллех çул çине хатĕрленме тытăнтăмăр. Пирĕн епле те пулин ыран станцире пулмалла. Керим пуянпа çапла калаçса татăлнă.

Каçкӳлĕм асатте мана Керим пуян патне сухари тултарнă кушил леçме ячĕ, ыран ирхине йăтса çӳресе вăхăта сая яриччен паянах хатĕрленсе тăни аван ĕнтĕ вăл.

Урамра мана кӳршĕ ачисем тĕл пулчĕç. «Куратăр-и, Сантăр çуранах Хусана кайрĕ», — тесе, вĕсем ман хыççăн пăхса юлчĕç.

Керим пуян çурчĕ чаплă, урама тăрăх сарăлса ларакан ултă пĕçмеклĕ пӳрт, çивиттийĕ симĕспе сăрланă калай, хапхине темле чĕнтĕрлесе пĕтернĕ хăмасенчен тунă, крыльци те тем çӳллĕш. Эпĕ çак кермен пек çурта крыльцинченех кĕме хăяймарăм, хапхипе юнашар кĕçналăкĕнчен картишне кĕтĕм. Ак инкек!

Картишне кĕнĕ-кĕменех ман икĕ ура хушшинче çăмха пек хура йытă йăваланма тытăнчĕ, пĕрре çăпата пуçĕнчен, тепре чăлхаран каплаттарса илет, чĕркуççи патнелле те кармашать. Эпĕ ăна çийĕнчех палласа илтĕм. Ара, ку мана туласа кайнă урнă йытă-çке! Ак тамаша! Ăçтан сиксе тухрĕ пулать-ха? Каллех ман çума çулăхать!

Эпĕ йытăпа айкашнине курсан, лупасайĕнчен Эçук чупса тухрĕ.

— Ан тап, ан тап, — хаяррăн кăшкăрса пăрахрĕ вăл. — Эсĕ мĕншĕн пĕчĕк йытта тиветĕн? Ыратмасть тетĕн-и-мĕн? Хăвна тапса пăхам-ха. Улайкка, Улайкка, кил кунта. Ай-ай мĕскĕн, сана, пĕчĕкскере, тивеççĕ-и?

Хаяр пуçлă йытă ман ура айĕнчен Эçук патне сиксе ӳкрĕ, хӳрине пăтратма, çуланма тытăнчĕ, кас-кас ман енне çаврăнса вĕркелесе илчĕ.

— Сантăркка-халтăркка, ахаль мар сана урнă йытă туланă, — çилленсе каларĕ Эçук.

— Мана тулакан йытă çакă ĕнтĕ! — кăшкăрса ятăм эпĕ. — Таçтан паллă, ула хăлхаллă.

Кăна илтсен, Эçук ахăлтатса кулса ячĕ.

— Урнă йытă, ха-ха-ха! Пĕчĕк Улайкка урнă йытă пулчĕ пулать, ха-ха-ха!

Эçук каçса кайсах кулма тытăнчĕ. Унăн сасси ман чĕрене çурсах ячĕ, темле, аван мар пуласса систерчĕ. Мана йĕкĕлтени маншăн çеç мар, манран кулаканшăн та ӳкĕнмелле пулас пек туйăнса кайрĕ. Чи малтан эпĕ хама туласа хăварнă йытă урнă йытă пулманнине тавçăрса илтĕм. Ку хыпар çийĕнчех анне хăлхине пырса кĕрет. Вăл савăннипе асатте патне чупать, ыран ирпе Хусана каймалла мар иккенне пĕлтерет. Асаннепе анне ман куç умĕнчех çул çине хатĕрленĕ кучченеç хутаççисене пушатма тытăнчĕç, шăрттана мункунччен нӳхрепе тухса лартрĕç. Эпĕ, эрне ытла пысăк хула курасси çинçен ĕмĕтленсе çӳренĕскер, сасартăк çăварти татăк тухса ӳкнине астурăм: «Хусан курасси пулмарĕ иккен», — тесе нăшăклаткаласа илтĕм. Анне мана ятлама тытăнчĕ.

— Пулать ухмах, савăнас вырăнне куççулĕпе йĕрет. Мĕн тăвас тетĕн ĕнтĕ çак ачупа, урса кайнă пулсан, пăшалпа персе вĕлеретчĕç вĕт. Вăт, айван!

— Хусанта пурпĕр чĕртетчĕç, — тесе, эпĕ сăхман çанни вĕçне çыртса çурма тытăнтăм. Каярах асаттесем патĕнчен киле таврăнтăм та çĕрĕпе уласа йĕтĕм.

Ирхине тăнă-тăманах мана хамăн тантăша, Калля Эçукне, пытарма килсе чĕнчĕç. Ку хыпар ман чĕрене çурсах ячĕ. Ĕнер çеç вăл мана Керим пуян йытти иккĕмĕш хут туласран хăтарчĕ иккен те — паян вилнĕ. Мана туласа кайнă йытă пĕчĕк Улайкка пулнине пĕлсен, вăл каçса кайсах кулчĕ, эпĕ телейлĕ пулнишĕн пĕтĕм чунтан-чĕререн савăнса кайрĕ. Çавнашкал ырă та правур ача епле-ха пĕр тăрук вилсе выртрĕ пулать?

Урамра эпĕ ачасенчен Эçук пуçне Керим пуян çинине пĕлтĕм. Ку эпĕ кушил леçме пынă хыççăн пулнă имĕш. Мана тулакан йытă Керим пуян Улайкки иккенне пĕлсен, асатте саклата хурса хăварнă аттине каялла илме пырать. Керим турткаланма, ятлаçма тытăнать, асатте аттине парасшăн мар пулать. Асатте — ватă салтак-çке-ха, вăл тем чухлĕ тавлашсан та — парăнмасть, аттине каялла илсе каять-каятех. Керим пуян çиллине шăнарайманнипе тарçăри ачана чĕнсе илет те: «Сан пирки пулчĕ ку», — тесе хĕнеме тытăнать. Çатăрка çаппи пек хыткан Эçук пĕрре çеç кăшкăрма ĕлкĕрет, унтан антăхса каять. Урса кайнă Керим, ача чĕнейми пулсан та, лăпланмасть, урипе тапа-тапа хĕнет. Хевтесĕр ача часах тăнне çухатать. Çĕр каçиччен лупасайĕнче выртнă ача ире хирĕç сывлайми те пулать. Кăна курсан, Керим Эçук амăшне чĕнтерет те: «Ывăлна лаша тапса вĕлерчĕ», — тесе суять.

Масар çинчен таврăннă чух эпĕ хамăн тантăш пуçне çиекен Керим пуяна тавăрасси çинчен шухăшласа пытăм. «Эх, мĕншĕн кунта Пожеданов çук-ши», — тесе, хам ĕмĕтри тӳрĕ кăмăллă çын ятне темиçе хут та аса илтĕм.

  
   Тарçăра


   Хир варринче кермен пек пĕр çурт сарăлса ларать. Ăна Савик хуçа хуттăрĕ теççĕ. Ман куç умĕнче туса лартрĕç çак çурта. Çӳллĕ никĕс çинчи шатрун пӳрт чӳречисем пĕтĕм хире çутатса тăраççĕ. Икĕ пӳрт хушшинчен сарлака крыльца тухать. Унăн картлашкисене суса та пĕтерес çук...

Симĕс калай витнĕ пӳрт хыçĕнчен чус тăрăллă кĕлетсемпе витесем, лупасайсем пуçланса каяççĕ. Пасар вырăнĕ пек аслă картишĕнчен виçĕ енне виçĕ хапха тухать. Кăнтăр енчи — вырăсла хапха, ăна чĕнтĕрлесе пĕтернĕ, хăма çапса кăвакпа сăрланă. Çак хапха Савик хуçа хăй тухса çӳренĕ чухне çеç уçăлса хупăнать. Иккĕмĕш хапха — хĕвеланăç енне тухать. Ăна чăвашсен авалхи йăлипе çивиттиллĕ тунă. Ку хапхаран Савик хуçа ывăлĕсемпе кинĕсем тухса çӳреççĕ. Хĕвелтухăç енчи хапха — тарçăсен хапхи, вăл пахчана икĕ пая уйăрса тăракан лаптăка тухма çул уçса парать. Çак лаптăк тăрăх пуринчен ытла Савик хуçан тарçисем хире е армана çӳреççĕ. Пахчаран тухсанах Савик хуçан вутлă арманĕ кĕрлесе ларать. (Ăна хуçа ялтан тин çеç куçарттарнăччĕ.) Арманăн икĕ енче икĕ кĕлет, сылтăмра авăртман тырă кĕлечĕ, сулахайра çăнăх хумалли кĕлет.

Эпĕ Савик хуçа патĕнче тарçăра ĕçлетĕп. Малтан вăл мана: «Аçу вырăнне чĕнтертĕм», — тесе савăнтарчĕ, двигатель ĕçленине пăхса тăракан пул терĕ. Пыра-киле çăнăх миххисем йăтакан Ваçикпе Якрава та пулăшма хушма пуçларĕ. Ваçикпе Якрав — Савик хуçан тахçанхи тарçисем, эпĕ слесарь, çавăнпа тепĕр чухне хама хам йăпатса илетĕп. Савик хуçа мана апат çитерет, арманта тăма кĕрĕкпе туллатнă сăхман-пиншак çĕлетсе пачĕ, çуркунне карттуспа атă илсе паратăп тет. Кăнтăрла кунĕпех арманта айкашатăп. Çĕрле хуçа тарçисемпе пĕрле выльăх пӳртне кĕрсе çывăратăп. Килте эрнере пĕрре — шăматкун — пулатăп.

Анне мана курмассеренех хĕрхенсе илет. «Çамрăклах тарçă ачи пултăн», — тесе хурланать. Эпĕ ăна: «Тарçă ачи мар — слесарь, атте пекех ремесла ăсти», — тесе йăпатма тытăнатăп. «Пурпĕрех мар-им, ĕçне хуçушăн тăватăн вĕт, хушăн мар, хырăмна тăрантарасшăн çеç тертленетĕн, апачĕ, пĕрех хутне, чĕре патне пымалăх пур-и? Ирхине мĕн çитереççĕ?»

Эпĕ йĕркипе ирхине, кăнтăрла тата каçхине мĕнле апат çитернине каласа паратăп. Çăкăрне хĕрхенмеççĕ, умран юличчен параççĕ, яшкине те тарăн чашăкпах антарса лартаççĕ, какайĕ вара шăршламалăх çеç лекет тетĕп. «Эх, ачам, ачам, аçу килте çукки хупларĕ, аçу килте пулнă пулсан, татăк çăкăршăн çын куçĕнчен йăлăнса çӳремен пулăттăмăрччĕ те вĕт», — тесе, анне шывланнă куçĕсене шăлса илет.

Атте хĕвеланăçĕнчи фронтран, окопран, çырусем яркалать. Нумай пулмасть сăнне ӳкерттерсе ячĕ. «Эпĕ сирĕнтен аякра пулсан та, сирĕн çинчен шухăшланипе шартлама сивĕре те шăнмастăп», — тенĕ сăмахсем пире çемйипех хĕпĕртеттереççĕ. Ун пирки эпир асаттеле асаннене, инкене пĕлтеретпĕр. Асанне апата лармассеренех пирвайхи татăка чĕпĕтсе çĕре пăрахать, чăваш туррисене асăнать. «Лукапа Михаля ывăлăмсене упра, сывлăхлă, алă-ураллă, куçлă-пуçлă çаврăнса килмелле пулччăр», — тесе кĕлтăвать.

Вырсарникун эпĕ, кăнтăрлахи кĕлĕрен тухнине пĕлтерекен чан сассине илтсе, каллех Савик хуçа патне каятăп. Вара Фердинанд мадьяра чĕнсе тухатăп та, унпа иккĕн вутлă армана чĕртсе яратпăр. Фердинанд Австро-Венгри салтакĕ пулнă та вăрçăра вырăс çарĕ енне хăй ирĕкĕпе куçса килнĕ. Ун пеккисем пирĕн вулăсри управăра 20 çын ытла ĕçлеççĕ: хăшĕ тимĕрçĕ ĕçне хăнăхнă, хăшĕ пульницăри савăт-сапасене юсаççĕ, хăшĕ тата Йĕпреçпе Пăва хушшинчи çула, кĕперсене пăхса çӳреççĕ.

Фердинанда Савик хуçа земски начальник урлă ыйтса илнĕ, теççĕ. Малтанах хуçа Фердинанда пирĕнтен уйрăм усрарĕ, хăй пурăнакан пӳртре шăвăçран темле трубасем тутарттарчĕ. Хуçа аслă кинĕн пĕчĕк хĕрĕ вутлă армана пымассерен ман умра мухтанса илет: «Пирĕн матяр тем те тума пĕлет, йывăç валашка çине кукăр-макăр трубасем кӳртсе лартрĕ», — тесе калать. Ваçикпе Якрав хуçа Фердинанда мĕн тутарнине часах пĕлчĕç: сăмакун аппарачĕ. Юхмара каçунккă хупăннăранпа Савик хуçа земски начальник патне те, Пăвари пысăк çынсем патне те хăватлă кăрчама çеç тутарса каятчĕ, халĕ Фердинанд ăна эрехне те килтех тума вĕрентет иккен.

Малтанхи сăмакуна Савик хуçа хăй тутанса пăхнă, унтан Фердинанда та ĕçтернĕ, тет. Вăл хĕрĕнкĕ пуçĕпе пирĕн пата армана пычĕ те ик-виçĕ кун йӳçсе ларнă пăтратмирен эрех юхтарнине каласа кăтартрĕ.

— Хăватлă, спирт пек çунать, — терĕ.

Эпир Фердинанд килĕнче тăванĕсем пуррипе çукки çинчен ыйтса пĕлме тытăнтăмăр. Вăл, пирĕн вулăсра пурăнса, шакăртаттарсах чăвашла калаçма вĕренчĕ. Килĕнче Фердинандăн арăмĕ, ывăлĕ тата икĕ хĕрĕ пур, тет.

— Хăçан вăрçă пĕтет?

Кăна хирĕç Фердинанд татсах калаймасть, анчах вăрçă нумая пыма пултараймасть тет.

Сăмакун тума вĕрентнĕ хыççăн Фердинанда Савик хуçа хăй пурăнакан пӳртрен пирĕн пата — картишĕнчи выльăх пӳртне — куçарчĕ. Эпир ăна хапăл тусах йышăнтăмăр, пӳртри чи лайăх вырăна — пахчана тухакан чӳрече умĕнчи сака — патăмăр, хамăр виçсĕмĕр те кутнике йышăнтăмăр.

Каçсерен Фердинанд инçетри килне асăнса илет, вăрçăра мĕн-мĕн курнине каласа кăтартать. Эпир ун калавĕсене çăвара карсах итлетпĕр.

Сăмакун аппаратне тунă хыççăн хуçа Фердинанда ман вырăна — армана куçарчĕ, двигатель пăхса тăракан турĕ, мана: «Эсĕ халлĕхе çăнăх миххисем йăтаймастăн-ха, — тесе, карттуспа атă илсе памасăрах, ĕçрен кăларса ячĕ.

  
   Икĕ ункă


   Çураки вăхăтĕнче эпĕ кăнтăрлахи апата, лаша утланса, пĕрмай киле таврăнатăп, асатте хиртех урапа айне выртса юлать. Инке ун валли чӳлмекпе вĕри яшка йăтса пырать. Эпĕ килте лашана пăтратса çитеретĕп, сĕлĕ паратăп, унтан хам та кăштах канса илетĕп.

Паян эпĕ, кăнтăрлахи апата таврăнсан, хамăр патăрта Эçук амăшне — Эрнаслу инкене тĕл пултăм. Пирĕн ялти Чакак Каллине качча тухиччен вăл Виçпӳрт Шăмăршă хĕрĕ пулнă теççĕ. Унта тĕне кĕмен чăвашсем пурăнаççĕ те ячĕсене те ĕлĕкхилле хураççĕ. Качча тухас умĕн Эрнаслу инкене пуп, тĕне кĕртсе, çĕнĕ ят панă, тет, ăна Хветура инке тесе чĕнмелле, анчах, темшĕн, пурте ăна малтанхи ячĕпе чĕнеççĕ.

Эçука пытарнăранпа Эрнаслу инке йăлт пĕтсе, сарăхса кайнă, черкке пек çап-çутă куçĕсем те тĕксĕмленнĕ, путса кĕнĕ.

— Ĕç вăхăтĕнче килĕрен çӳрени аван мар та, ниçта кайса кĕрейменнипе килсе кĕтĕм вĕт-ха, — терĕ вăл, анне куçĕнчен пăхса, — ыран вырсарникун ячĕпе ниме тăвас тетĕп. Сантăр лашине утланса пыраймĕ-ши тесе килтĕм-çке. Ырă çынсем пулăшмасан, пĕр ят çĕрĕ те акăнмасăр юлĕ çав. Керим, ача пуçне çирĕ пулсан та, хĕрхенсе акса парас çук ĕнтĕ. Эçук пурăннă пулсан, Сантăр пекех хама пулăшнă пулĕччĕ.

— Ан та кала, — Эрнаслу инке хутне кĕчĕ анне, — Керимне ăна, çăхана, уяр кун варринче аçа çаптăр çав. Тӳре-шари ăна хăратас çук. Прикасрисем патне каймарăн та-и вара?

— И-и-и, тур çырлах, Керим хуçапа ăçта çыхланма? — шывланнă куçĕсене тутăр вĕçĕпе шăлса каларĕ Эрнаслу инке, — тем кăтартĕ, унăн мулĕ нумай вĕт, тиекне тыттарĕ, уретникне кӳптерĕ, земскине те çу сĕрĕ... Хама айăплама тытăнĕç.

— Пуянпа çыхланиччен çыхланманни ĕнтĕ, — килĕшрĕ анне, — ырана миçе лаша чĕнтертĕн вара? Вăрлăху пур-и?

— Çĕрĕ çурпилĕк çурă çеç те, варлăхне хатĕрленĕччĕ, тури ана çине пăри актарас тетĕп, икĕ Пăла хушшинчи чĕрĕк валли урпа пур. Нимене пилĕк çынна чĕнесшĕн.

— Кама-кама чĕнетĕн вара?

— Селĕп Якурĕпе Уçăп хăтана, Шаккаманпа Лăривана тата сире... Пĕлетĕп-ха, эсир хăвăр та икĕ киле пĕр лашапа тăрса юлтăр, ыйтма та аван мар, анчах хамăр çын тесе çеç кĕрсе пăхас терĕм. Май пулсан пырăр, май пулмасан пымăр та, çилленес-тăвассăм çук.

Анне ман ума салма яшки лартрĕ, Эрнаслу инкене те сĕтел хушшине сикме сĕнсе кашăк хучĕ.

— Эй, мĕн чăрманатăн, манăн апат шухăшĕ мар-çке...

— Ара, мĕн хыпса çунатăн, — тесе, анне Эрнаслу инкене лăплантарма тытăнчĕ. — Çĕрĕ темиçе теçеттин мар вĕт, ыран акă пилĕк лаша пухсан, кун каçиччен акăнĕ те, сӳреленĕ те. Сантăра ирех тăратса ярăп, ниме сăрине ĕçме хам пырса ларăп. Килĕшетĕн-и, ывăлăм? Эсĕ ĕçлекенни, эпĕ ĕçекенни пулăп.

— И-и-и, ун пирки мĕн калаçмалли пур, иксĕр те пырăр. Сире темĕн чул кирлĕ пулĕ ĕнтĕ.

Эпĕ Эрнаслу инкерен нимене манăн мĕн кӳлсе пымаллине ыйтрăм.

— Мансах кайнă, халь те ху систертĕн. Селĕп Якурăпе Шаккаман лашисене акапуç кӳлтерес тетĕп, Уçăп хăтапа Лăривана тепĕр акапуç кулме ыйтрăм. Эсĕ сӳре кӳлсе пыр вара.

Эрнаслу инке тухса кайсан, анне мана, пысак çын вырăнне хурсах, канаш ыйтнăн çапла каларĕ:

— Лаши вăл пирĕн ахаль те ĕшеннĕ, анчах Эçук амăнше эпир пулăшмасан кам пулăштăр-ха. Ытла та мăшкăла тăрса юлчĕ вĕт. Сӳрере çуренипе лаша ытлашши халтан каймалла мар пек те, эсĕ мĕнле шутлатăн?

— Шантарса каларăмăр иккен те, каясах пулать.

Каçкӳлĕм эпĕ хирте асаттене ыранхи ниме хыпарне пĕлтертĕм. Вăл шăл ыратнă чухнехи пек питçăмартине аллипе хыпашласа вăрăммăн сывларĕ, пĕр саманта нимĕн чĕнмерĕ, унтан, хĕвеланăç енне пăхса, паян киле иртерех таврăнăпăр терĕ. Пĕлтĕр эпир, аттепе Мишша пичче салтакра пулсан та, акапуçĕпе сухаланăччĕ. Кăçал, асатте лашине вăрланă хыççăн, çĕре сухапуçĕпе çеç чĕркелесе çӳретпĕр. (Пĕр лаша акапуçне туртаймасть.) Çитменнине, акапуç хыççăн эпĕ çӳреттĕм, сухапуçĕпе вара эпĕ пултараймастăп-ха, вăй çитмест. Кăçалхи çуракинче асаттене калама çук йывăр килчĕ: хулпуççи урлă хуп пăтавкка çакса акаканни те, сухапуç хыççăн çӳрекенни те вăлах. Эпĕ сӳрекенни те лаша кӳлекенни çеç.

— Ыран эпĕ, кĕлĕрен тухсан, Юхма çулĕ хĕрринчи анна çине кайса пĕр-иккĕ çаврăнасшăнччĕ те, юрĕ ĕнтĕ, Эрнаслу кине пулăшас пулать. Эх, самани, — тесе, асатте кăвакарнă сухалне ывăç тупанĕпе шăлса илчĕ, — ĕмĕр саки сарлака тенĕ ваттисем. Тен, пĕрмай хурлăх купса пурăнмăпăр-ха. Аçупа Мишша пиччӳ çеç сывă таврăнччăр. Вĕсем таврăнсан, эпир те аптрамăттăмăрччĕ.

Эх, атте киле килсе кĕрес пулсан!.. Эпĕ ăна чи малтан Эçука тапса вĕлерекен елим пуяна айăпламалли меслет шыраттарăттăм, унтан асатте лашине вăрлакан Ярмуша тыттарăттăм. Иртнĕ эрнере атте çыру Витебск кĕпĕрнинчен янăччĕ. «Çунат пулсан, вĕçсе пырăттăм та пĕрре çеç хамăн чĕппĕмсем çине пăхса илĕттĕм», — тесе çырнăччĕ килшĕн тунсăхланă атте. Ăна эпир кашни кун кĕтетпĕр. Асанне çăкăр пĕçерме хатĕрленсе чуста хумассеренех, çенĕке тухса, аттепе Мишша пиччене асăнать: «Çак çăкăра çисе пĕтернĕ çĕре килмелле пултăр»,— тесе ăрăмçăлать.

Пирĕн ялйышсем, хăшĕ-пĕрисем, вăрçăранах курма килкелесе кайрĕç. Аттепе Мишша пичче ăна-кăна пĕртте шарламаççĕ. Витебск кĕпĕрни вăл пирĕнтен питех те инçе пулĕ çав, çавăнпа курма та килеймеççĕ пулĕ. Вăрçи хăçан чарăнĕ-ши?

Акă вырсарникун та çитрĕ. Кӳршĕри Патăръел чиркĕвĕн чанĕ паçăртанпах танлаттарса çапать. Унăн сасси хум пек пĕрре çĕкленсе, тепре пусăрăнса килет. Эпĕ чан сассипе ирех вăрантăм. Тăрас килмест. Çывăрнă пек, куçа хупса выртатăп.

Анне ĕне суса кĕчĕ. Ĕçре хытса куштăрканă аллине вăл манăн çамка çине хучĕ, çӳçпуçа якатса илчĕ: Тăратăн пулĕ, ывăлăм».

Эпĕ акана тухнăранпа ялт! сиксе тăма хăнăхнă та паян та ачашланса выртмарăм. Салтакра хăпăл-хапăл тумланаççĕ, тет. Манăн та салтак пек правур пулас килет. Эпĕ ура сырса çăвăннă çĕре анне сĕтел çине ăшă сĕт чашки пырса лартрĕ.

Акана тухнăранпа апат та ирех анакан пулчĕ. Хулăн чĕл çăкăрпа пĕр чашăк сĕте самантра çавăрса хутăм.

Урамра кĕтӳ хăвалаççĕ. Ĕнепе виçĕ сурăха анне те картишĕнчен кăларса ячĕ. Кашта çинчи чăхсем манран та малтан вăраннă иккен — эпĕ кĕлет алăкне уçасса кĕтсе тăраççĕ (вăрлăх миххисене лав çине хунă чухне такăнакан пĕрчĕсене пухма вĕсем те хăнăхса çитнĕ). Паян эпĕ нимене каятăп, çавăнпа кĕлет алăкне уçмасăрах сӳре кӳлетĕп те лашана урама савăтса тухатăп. Кĕлет умне карталанса тăнă чăхсем кăмăлсăр пулчĕç. Эпĕ вĕсене пăрахса кайнине чи малтан сарă автан сисрĕ. Вăл, хитре кикириклĕ пуçне каçăртса, ман хыçра урама чупса тухрĕ те, манса хăварна япалана илме астутарнă пек, темиçе хутчен кăт-кăтиклетрĕ.

Эпĕ çĕр хута каннă лаша çине утланса лартăм та чĕлпĕрне туртса, хырăмĕнчен урапа тĕкрĕм, урам тулли саркаланса килекен кĕтĕве хирĕç уттартăм.

Эрнаслу инке пирĕн касрах пурăнать. Кĕтӳ иртсе кайсан, эпĕ Эрнаслу инкене унăн Кристин ятла хĕрĕ урама тухса тăнине куртăм. Ниме халахĕ те пуханса çитнĕ иккен.

— Часрах, Сантăр, апат çиме кĕр,— тесе, Кристин аппа ман лаша чĕлпĕрне ярса тытрĕ.

— Манăн пĕртте çиес килмест.

— Хире выçварла тухсан, тырри тутă пулмасть, теççĕ. Кĕр ĕнтĕ.

Кристин паян вăййа тухма хатĕрленнĕ хĕр пекех, çĕнĕ улача кĕпе тăхăннă, тĕрленĕ шурă саппун çакнă, уринче те çипрен çыхнă çăмăл пушмак. Çулĕпе 18 çул çеç тултарнă пулсан та, пĕвĕпе Кристин амăшĕнчен çӳллĕ. Пирĕн касри хĕрсем хушшинче кăçал ун пирки пĕр юмах сарăлчĕ: ăна Сахьяна ывăлĕ Ухик хăй хулана каяс умĕн: «Хитре хĕр, эпĕ каялла таврăниччен качча тухмастăн-и?» —тесе ыйтнă пулать.

Ниме халăхĕ апатланса тухсан, эпир пĕр лав çине вăрлăх тиерĕмĕр, теприн çине Эрнаслу инкене лартрăмăр. (Кристин ниме апачĕ хатĕрлеме киле юлчĕ.) Лавсем хыççăн икĕ акапуç кăкарса ятăмăр та ушкăнĕпе кĕпĕрленсе хире тухрăмăр. Эпĕ, сӳре кӳлнĕ лаша çине утланса, пуринчен кайра пыратăп. Ирхи хĕвел ăшшинче тари юрри янăрать. Хура анасем тăрăх кураксем, вăрăм çул çинчи çуран çын евĕрлĕ, васкамасăр утаççĕ. Вырсарникуна хисеплесе, паян ялйышсем хирти ĕçе ирхи кĕлĕ хыççăн тин тухаççĕ иккен. Пирĕнтен маларах ана çине çитсе ӳкнĕ çынсенчен эпир пĕртер-пĕр Куршука çеç тĕл пултăмăр. Вăл турра хисеплемест теççĕ. Патăръел пупне тырă пухса çӳренĕ куçранах «пуп куçĕ — нӳхреп куç» тесе каланă, прихут вали пĕр пĕрчĕ тырă та паман, тет.

Акапуç хыççăн Куршук кирек хăçан та юрласа утать. Паян та акă унăн сасси пĕтĕм хире янăратать. Ялтан тухса пĕр-икĕ çухрăм кайсан, пирĕн кĕпер урлă каçмалла пулчĕ. Манăн лаша çак кĕпер патне çитсен темрен хăрарĕ, шартах сиксе ӳкрĕ, ниепле те кĕпер çине кĕресшĕн мар. Эпĕ сиксе антăм та ăна чĕлпĕрĕнчен çавăтса ачашла-ачашла аран кĕпер урлă каçартăм. Селĕп Якурĕ мана тăрăхлама тытăнчĕ: «Санăн лашу алса тулĕнчен те хăрать пулĕ»,— тесе сăмах вылятса илчĕ. Эпĕ ăна парăнасшăн пулмарăм, хăйĕн ула лаши аякран качака пек курăнать тесе, юрă пуçларăм:



Çуни — такана,

Лаши — качака,

Ан ĕçтерĕр-ха мана,

Çырмана кайăп.



Ниме çыннисем пурте мана хапăл турĕç: «Малалла юрла!» — тесе шавласа илчĕç»

— Ачи пултарать, парăнаканни мар, ашшĕ çеç таврăнтăрччĕ,— тесе, Шаккаман старик пушшех те манн кăмăла çĕклентерчĕ.

Эпĕ кулăшла тепĕр юрă юрласа патăм. Кун хыççăн ниме ушкăне йăлтах уçăлса кайрĕ, пурте пĕрне-пĕри тĕрткелеме, юптарма, кулкалама пикенчĕç.

Сăкăт çулĕ урлă каçсан, Эрнаслу инке урапа çинчен сиксе анчĕ те хăй ани патне чупса пычĕ. Ак тамаша! Эпир акма килнĕ анана такам сухаланă кайнă. Эпир пурте Эрнаслу ани çине пырса тăтăмăр. Йăрансем хушшинче тĕл-тĕл сĕлĕ пĕрчисем курăнкалаççĕ. Тем каласан та, анана ĕнер каçкӳлĕм çеç акса кайнă: акапуç тĕренĕ çавăрса хунă нӳрлĕ çĕр те куштăркаман-ха.

Эрнаслу инке тĕлĕннипе пĕрре шуралса каять, тепре кăвакарать. Икĕ куçĕнчен те куççуль тапса тухрĕ.

—	Кам хăтланчĕ-ши, кам хапсăнчĕ-ши ман çĕре? Йăнăшпа акса кайрĕç-ши е пĕлсех хур кăтартрĕç-ши?

Селĕп Якурĕпе Шаккаман ана вĕçне кĕреçепе чавса тунă паллă çине пăхса илчĕç: икĕ ункă.

— Ара, ку Савик хуçа палли вĕт! — тĕлĕнсе кайрĕ Шаккаман. — Пулать те ĕмĕтсĕр, хăйсен ялĕнчен хуттăра уйрăлса тухни çитмест, пирĕн ял çĕрĕ çине те сиксе ӳкрĕ, салтак арăмĕсен çĕрне тирпейлеме тытанчĕ путать! Эккей, выçă куç!

Эпир хамăр ял çĕрĕ чиккин леш енчи хуттар çине пăхса илтĕмĕр. Ăна Савик хуçа иртнĕ ик-виçĕ çул хушшинче туса лартрĕ. Хăй — кунта, аслă ывалĕ ялта пурăнать. Хуттăр тавра Савик хуçана касса панă вăтăр теçеттин çĕр сарăлса выртать. Кунсăр пуçне вăл кӳршĕри ялсенчи чухăнсен çĕрне те тара илсе тăрать, удельни çĕрне те актарать. Шаккаман старик каланă тăрăх, Савик хуçа çĕрĕ çĕр теçеттине çитет. Ĕлĕкрех ялти вутлă арманĕнче ялйышсем те çăнăх авăртатчĕç, халĕ Савик хуçа никама та ямасть, хĕлĕн-çăвĕн хăйсен тыррине авăртса, вуншар лав çăнăх тиеттерет те сутма Атăл хĕррине ăсаттарать.

Эрнаслу инке пире хăйĕн тепĕр ани çине — икĕ Пăла хушшинчи пусса илсе кайрĕ. Кăлăхах пулчĕ. Унăн анине кунта та, акса, икĕ ункăллă паллă туса хăварнă.

  
   Савикпе тĕл пулни


   Эпир Эрнаслу инкене малти урапа çине лартрамăр та тӳрех Савак хуçа хуттарне çул тытрăмăр. 

Пирĕн ялтан виçĕ çухрăмри хуттăра эпир Патăръел чане иккĕмеш хут çапнă çĕре çитрĕмĕр. Пире хирĕç Савик хуçан Якрав тухрĕ те хуçа чиркĕве кайнине пĕлтерчĕ. Эпир, пĕр килнĕскер каялла кайма шутламарăмăр, çак хуттăрти тарăн пусă умнее пырса тăтăмăр. Шаккаман старик ĕнентернĕ тăрăх, çакăн пек тарăн пусă Пăва уесĕнче те урăх çук.

— Ăна Столыпин хушнипе хысна туса панă, — терĕ вăл, пусă çийĕнчи барабана хыпашласа.

Эпĕ çтолыпин кам иккенне пĕлмерĕм, анчах Савик хуçа вали хысна тунă пусă чăнахах та тарăн — унта чиркӳ кĕртсе лартас пулсан, унăн хĕресĕ те курăнас çук, пусă тĕпенчи шывĕ çăлтăр пек çеç палăрать.

Пăртак тăрсан, Савик хуçа тăрантас кӳлнĕ тимĕр кăвак лашипе тĕрлеттерсе çитрĕ. Ĕлĕкрех вăл çак тăрантасĕпе пире, аттепе иксĕмĕре, вутлă арманне юсама илсе кайнăччĕ. Ун чух Савик хуçа мана тем пек ырă кăмăллăп курăнатчĕ. Пыра-киле вăл аттене, хăйĕн тарçи вырăнĕнчех ĕçлеттересшĕн пулса, хăй патне куçма сĕннĕччĕ. Атте, лаççине хупсах, Савик патне тарçа кĕме килĕшменччĕ. Ун хыççăн Савик хуçа пĕрмай пире çилленсе çӳрекен пулнăччĕ, вутлă арманне юсанă чух та аттепе аслă ывăлĕ урлă çеç калаçатчĕ.

Тăрантас çинчен анакан Савик хуçа умĕнче ниме халăхе шăпăрт пулчĕ. Эрнаслу инке чĕтрекен сассипе Шаккамана сăмах тапратма тархасларĕ. Шаккаман çĕлĕкне пусарах лартрĕ те кхм, кххм! туса ӳсĕрме пуçларĕ.

Хура пуставран çĕлетнĕ çăмăл тумтирлĕ Савик пире асăрхасан юри мĕшĕлтетме пикенчĕ, уринчи çĕнĕ аттине вараласран сыхланнăн, ярса пусмассеренех чарăнса тăрать. Эпир, хăватлă этем çывхарасса кĕтсе, сывлама та хăймастпăр.

— Мĕн пулнă? — мăнаçлăн хăлаçланса ыйтрĕ вăл.

— Ара... Эпир мĕн... Нимене кайнăччĕ те,— такăна-такăна пуçларĕ Шаккаман,— чăрманни те ахалех пулчĕ.

— Эсĕ сăра кӳпесшĕн пулни куçăнтан пăхсах паллă,— ерипен каларĕ Савик.

Ун умне Эрнаслу инке пырса пуç тайрĕ:

— Эпĕ хам çĕре хамах акасшăнччĕ те...

— Качака кӳлсе-и? — йăвашшăн ĕхĕлтетсе илчĕ хуçа.

— Эпир Эрнаслу кине хур кăтартасшăн марччĕ, ушкăнпа пухăнса акса парасшăнччĕ.

Савик, çӳллĕ крыльца умне пырса, питĕ те вăраххăн Урине хырнă пек туса тăчĕ, çутă сăмсаллă карттусне хывса, йывăç çу сĕрнĕ çӳçне якатса илчĕ, анасларĕ, ыра кăмăллăн кулса кăтартрĕ, унтан, Эрнаслу çине пăхса, ăна шала кĕме сĕнчĕ.

—	Эсир килĕрсене вĕçтерĕр. Хăвăрăн та акса пĕтмен пулĕ-ха? — терĕ вăл, пирĕн енне çаврăнса. — Эрнаслу тахлачă çĕрне эпĕ хам вăрлăхпа акса патăм. Ăна усал шухăшпа туман ĕнтĕ. Упăшки вăрçăра, ывăлĕн пуçне Керим çирĕ, лаши çук терĕм, эпĕ хĕрхенмесен, кам хĕрхентĕр терĕм, акса парас килчĕ.

— Ара, эсĕ çуррине ху анкартине кĕрттересшĕн пулăн-ха, — хăюлланса каларĕ Шаккаман.

—	Анкартине кĕртмелĕх манан тăлăх арам тыррисĕр те пухăнĕ тетĕп. А эсĕ, Шаккаман, ахалех манна элеклетĕн.

Эпир нимĕн тума аптраса тăратпăр. Савик мана асăрхарĕ:

—	Эсĕ Ахмар Лука ачи мар-и? Çавă. Э, мĕншĕн эсĕ хир тăрăх сулланса çӳретĕн? Санăн тимĕрçĕре ĕçлес пулать. Э, пиçмест-и? Ĕçĕ тупăнмасть пулсан, каллех ман пата кил, вутлă арман хуçи тăвăп,— тесе, вăл каллех чарăнса тăчĕ, йĕри-тавра пăхкаларĕ те çапла каларĕ: — Э, çитĕ сирĕнпе сăмах тутине сая ярса тăма. Кайăрах хăвăр çулăрпа!

Çак сăмахсем хыççăн кĕреш пек тĕреклĕ Савик Эрнаелу инкене хăй патне çавăтсах илсе кĕрсе кайрĕ.

—	Эпĕ таврăнăп, сăра пичкине пуçламасăр ан саланăр-ха,— тесе хăварчĕ пире Эрнаслу инке.

Эпĕ Савик умĕнчен тӳрех асатте патне кайрăм, Эрнаслу инке анисене акакан тупăнни çинчен каласа кăтартрăм. Асатте, куç харшийĕсене пĕркелесе, вăрăммăн сывласа ячĕ.

— Темĕн. Аш турамĕ Савик пек хуçана лексен, вăл каялла сурса кăларасса ан шан вара. Мĕнле мыскара тăвасшăн-ши ĕнтĕ?

Пирĕн вулăсра Савик мыскарисене пĕлмен çын та çук-тăр. Вăл ăçта пулнă— унта халăха тĕлĕнтерсе хăварнă.

Çамрăк чухне Савик Илюн Ахваниçĕн хĕрне илесшĕн пулнă, тет. Илюн таврашĕсем вулăсри çĕрме пуянсем пулнă, Ахваниçĕн Неттӳк ятлă хĕр çитĕннĕ, ăна Савик юратса пăрахнă имĕш, вăййа тухмассерен Неттӳк

хыççан çӳреме тытăннă. Хĕрĕ те хирĕсерх пулман ĕнтĕ. Мĕнле пулнă-тăр, каччипе хĕрĕ малтан сăмах пĕтернĕ-и ĕнтĕ е каччи хăй тĕлленех чăрсăрланнă-и, пĕррехинче Савик куршĕри ватă Сахруна ертет те Илюн Ахваниçĕ патне хĕр çураçма пырса кĕрет. Ахваниçĕ муллă çын пулнă, Савиксен ун чухне урам енче хапхи те пулман, тет. Ахваниçĕн, паллах, çитĕннĕ хĕрне те хăйпе пĕр тан çынна парас килнĕ. Савикпе Сахрун старик мĕн çăмăлпа çӳренине тавçăрса илсен, вăл ахăлтатса кулса ярать те хĕр çураçма пынă çынсене мăшкăлласа хăваласа кăларать, йыттине вĕслетет.

Ялйышсем Савикрен кулма тытăнаççĕ, выртмара та ăна йĕкĕлтеççĕ, вăййа тухсан та куç уçма памаççĕ. Пурничен ытла пуян ачисем ашкăнаççĕ: «Кама хапсăнатăн, Неттӳк упăшки пулса пуйма шутлатăн-и-мĕн?» — тесе витлеççĕ.

Савик çак мăшкăла чăтса тăраймасть, çав çулхинех ялти пуян инке-арăм Пăраски патне киле кĕрет. Лешĕ çил арманĕ тытнă. Малтанхи упăшки авлансан çулталăкранах арман шĕтĕрнекĕ хушшине кĕрсе вилнĕ, тет. Пăраски пĕччен юлсан та пурлăхне салатман, арманне те тытнă, упăшки тара илсе хăварнă çĕрĕсене те вĕçертмен. Ялти маттур каччă ун патне киле кĕресшĕн пулнинчен Пăраски пĕртте тĕлĕнмен, вăл хăй инке-арăм пулсан та ватă мар, пуян, мĕншĕн-ха унăн телейлĕ пулас мар?

Савик, Пăраски пурлăхне çавăрса илсен, чи малтан Юхма пасарне кайса лавкка вырăнне кăмăлланă. Унта Илюнсен пусма-тавар сутакан лавкки пулнă. Савик шăпах Илюнсен лавккипе юнашар йышăннă. Малтанхи пасар кунах вăл, Илюнсемпе тавлашма тытăнса, çитсă аршăнне çур пус йӳнерех сутнă. Хĕрупраçсемпе тин çеç качча тухнă çĕнĕ çынсем пурте Савик лавккине сырса илнĕ. Илюн çав кунхине пĕр аршăн пусма та сутайман имĕш. Ашĕнче çапах та вăл кулянсах кайман. Савик тупăш вырăнне сăтăр курасса шаннă.

Тепĕр эрнере вĕсем, кĕçнерникун, Аслă Арапуç пасарĕнче те юнашар вырнаçнă иккен, Савикĕ унта та халăха Илюнран сивĕтме тăрăшать. Аслă Арапуçенчен каллех Юхмана таврăннă. Çул çинче вĕсем пĕр-пĕринчен ирттерсе каяс шутпа лашисене кăпăклантариччен хăваланă, тет. Эрнекун Юхма пасар халăхĕ каллех Савик лавки умне пухăнса тăрать. Илюнĕ каллех пĕр пуслăх пусма та сутаймасть.

Юхма пасарĕнчен суту-илӳ тăвакансем турех Кушăк пасарне, Кушăкран Елчĕк пасарне, Елчĕкрен Упи пасарне каяççĕ. Пирĕн уесри пасарсем кун пек сиктерсе ылмашăнса пырасçĕ. Савик май килнĕ таран пур çăре те Илюн Ахваниçне чĕпĕткелесе илет. Илюнесем Савик панкрута тухасса кĕтеççĕ. Вăхăт эрнере пĕрре пулакан Юхма пасарне тухмассеренех малалла шавать. Çу та иртсе каять, çумăрлă-пылчăклă кĕркунне те çитет, хĕллехи шартлама сивĕ кунсем те çывхараççĕ. Савик çав-çавах Хусанăн та Чĕмпĕрĕн çӳрет, таварсем илсе килет, пасарсем тăрăх çӳренипе çеç çырлахмасть. Хĕл варринчех Пăраскин ултă кĕтеслĕ пӳрчĕ çумне чус хăмаран чăлан пек лавкка тутарса лартать, килĕнче те суту-илӳ тума тытăнать. Тепĕр çулхине вăл, килĕнчи лавккине аслăлатса, мануфактур таварĕсемпе юпашар бакалей таварĕсем те сутма тытăнать, краççын нӳхрепĕ те уçать, тикĕт те кӳртерет, савăт-сапасем те сутать. «Пăраски укçи пĕтме кирлĕ-çке»,— тесе тĕлĕннĕ Илюн Ахваниçĕ. Савик панкрута тухма мар, кунсеренех пуйса, хăватланса пынă. Илюн Ахваниçĕ хăйне такăнтарса пыракана çĕнтерейменнипе суту-илӳ тума пăрахать те çил арманĕ лартать, лăпкăн çеç пурăнма ĕмĕтленет, çил тухмассеренех кĕреçе çăнăхĕ юхса выртать тесе шутлать. Ăна курса, Савик çил арманĕ çеç мар — вутлă арман лартать, кĕреçе çăнăхне Ахваниçрен икĕ хут ытла илет. Çил çук чухне халăх ирĕксĕрех вутлă армана çӳрет, Савике пуйтарать. (Çакăн чух ĕнтĕ вăл манăн аттене двигатель юсаттарнă.) Ахваниç пĕррехинче, хĕрĕнкĕ пуçпа, çын умĕнчех ывăлĕсене ӳпкелесе илнĕ, тет. Эсир пĕртте пултараймастăр, янтă пурлăха çеç тустаратăр, кăна пĕлнĕ пулсан, Савике хамăн кĕрӳ тумаллаччĕ иккен тесе каланă пулать вара.

Асатте, Эрнаслу инке çĕрне Савик хуçа акса кайнине илтсен, питех те пăшăрханчĕ: «Ырра мар ку», — тесе хучĕ. Хиртен тавраннă чух вăл пĕррехинче юриех Эрнаслу инке патне кĕрсе ларчĕ. Вĕсем мĕн çинчен калаçнине эпĕ пĕлместĕп те, Кристин аппа пирĕн пата пырса аннепе тем пирки пăшăлтатса ларни тĕлĕнтерчĕ вара. Кристин тухса кайнă чух эпĕ унăн куçĕсем хĕрелнине астурăм.

—	Анне, Кристин аппа мĕншĕн йĕрет? — тесе ыйтрăм:

—	Сана мĕн кирлĕ, хĕрарăм старости, пурне те хăлхана чикетĕн? — тесе вăрçса тăкрĕ вăл.— Сан пеккисем тахçанах урамра, эсĕ пур — килтен тухма пĕлместĕн.

Анне вĕрентсе каланине хирĕç тăма çук ĕнтĕ, анчах Кристин аппа хурланса çӳрени ман кăмăла та хуçрĕ. Эпĕ пĕр-икĕ кун хушши ялан Кристин аппана курасшăн, хам ун хутне кĕрсе темскер тума хатĕрри çанчен каласа кăтартасшăн пултăм. Тĕл килмерĕ.

Ака пĕтсен, çĕрулмисем лартма тытăнтăмăр. Эпир, яланхи пекех, кăçал та çĕрулми лартма Эрнаслу инкепе Кристин аппана, Мишша пичче арăмне тата Майкапа амăпше чĕнтĕмĕр. Асатте сухапуçĕпе сухалаканни пулчĕ.

Эпĕ, тураса хатĕрленĕ улма миххинчен Кристин витрине яма тарсан, çывăхра никам суккине курса, пĕр каварлă çын пек, юриех Ухике аса илтертĕм:

— Эсĕ унран çыру илнĕ теççĕ, мĕнле, вăл таврăнмасть-и?

— Кам каларĕ? — хĕп-хĕремесленсе кайрĕ Кристин.

— Хам пĕлетĕп.

— Пĕлетĕн-тĕк — шăлна çырт та никама та ан шарла. Юрĕ-и?

— Юрĕ. Каламăп.

  
   Кристин


   Хирти, пахчари ĕçсем пĕтсен, хăрупраçсем каçсеренех вăййа тухма тытăнчĕç. Эпĕ те, хам пек çамрăк ачасене пухса, ял хĕрринчи улăха тухрăм. Йĕкĕтсем пире сума сумаççĕ, хăйсем вăйă çывахĕнче ушкăн-ушкăн тăрса тем пирки сăмах тапратсан та, пире итлесе тăма памаççĕ, хăваласа яраççĕ, ху йарă пулмасан, кунта ĕнсе чышки те туянма пултаратăн. Çапла ентĕ вăл пирĕн пек ача-пăчасен, пур çĕрте те сыхă тăмалла.

Ан тив пире сума ан суччăр, йĕкĕтсен картине ан лартчăр, эпир пурпĕрех çур çĕрччен вăйăра çӳретпĕр. Каçхине лаша утланса улăха выртма кайсан та, лашасене сыхлама хамăртан пĕчĕкреххисене хушса хăваратпăр та хамăр вăййа яла таврăпатпăр. Эпир виççĕн пĕрле çӳретпĕр: Миккуль, эпĕ тата Шаккаман ывйлĕ Ортишка. Виçсĕмĕрĕн те çитĕннĕ йĕкĕтсем пек пулас килет. Вăйăри хĕрупраçсем патне çитсен, чи малтан карттуссене чалăш лартатпăр та йĕкĕтсем мĕн тунине пăхса тăратпăр. Керим Тарасĕ пуринчен шукăль тумланнă, тĕрленĕ çухаллă кĕпепе, тикĕт сĕрнĕ атăпа, аллинче саккăрлатса явнă чĕн саламат. Вăл купăс калакан Иваçпа юнашар вăйă тавра утать. Вĕсем хыççăн ытти йĕкĕтсем те кĕпĕрленсе пыраççĕ. Эпир, виçсĕмĕр те, пысăккисем пекех, вăйăри хĕрсем хушшинче хамăр пеккисене шыраса çӳретпĕр. Хитре юрлаççĕ пирĕн ял хĕрĕсем, вĕсен сасси пĕтĕм яла янăратать. Пăла тăрăх та таçта çитиех каять. Алăран алла тытăннă хĕрсем, йĕтем тавра тăнă пек, тем пысăкăш ункă туса çаврăнса тăраççĕ те пĕр кана ниçта хускалмасăр юрлаççĕ, унтан, ерипен сылтăм енне утса, кĕвĕ калаççĕ, тата пăртак тăрсан каялла — сулахай енне — çаврăнаççĕ. Ункă тулашĕнче пĕр хĕр сăнĕ те çук, кунта йĕкĕтсем, пирĕн пек арçын ачасем калле-маллĕ уткаласа çӳреççĕ. Паллах, йĕкĕтсен, хĕрсемпе курнаçса, куçран пахса пĕр-пĕринпе калаçмалла. Ушкăнта унашкал калаçма çук. Çавăнпа та вăйăри хĕрсемпе йĕкĕтсемшĕн ншсам пăсайми йĕрке пур: кашни йĕкĕт вăйăра алăран алла тытăнса юрлакан хĕрсенчен хăй-кăмăлне кайнине ушкăнтан уйăрса Пăла хĕррине илсе кайма пултарать. Унта лăпсаркка йăмрасем айĕнче, калаçса тăма улах вара — никам та кансĕрлемест.

Хĕвел ăшшинче сарăоса ӳснĕ курланкисем çил тухсан пĕрерĕн татăла-татăла айккине вĕçсе ӳкеççĕ. Çăвăн пекех вăйăри хĕрсене те йĕкĕтсем, пĕрерĕн-пĕрерĕн ушкăнтан уйăрса, Пăла хĕррине илсе каяççĕ. Çитĕннисен калаçма сăмахĕсем тупăнаççĕ-тĕр ĕнтĕ, пĕрисем юратни çинчен, теприсем çитес кĕркунне йĕтес туртса парне илсе парасси çинчен, виççĕмĕшĕсем хăйсен туйĕ çывхарни çинчен те калаçаççĕ пулĕ. Вăйăран уйрăлса иккĕн тăнă чухне хĕр хăйĕн савнине пиçиххи е тутăр парать, теççĕ. Керим Тарасĕ пĕрре пирĕн умра мухтанса илчĕ, кĕсйинчен тĕрлепĕ шурă тутăр кăларса пуçĕ тавра çавăрса кăтартрĕ.

Пысăккисене курса, Ортишка та вăйăран пĕр хĕре уйăрса илме тăчĕ. Чиркӳ кассинчи Катюша — вăйăри чи лутра хĕре — кăмăл турĕ вăл. Хăйне пĕр-пĕр çитĕннĕ йĕкĕт пырса хулĕнчен тытсан, Катюш хирĕçес-тăвас çукчĕ ĕнтĕ, Ортишка çулăхнине тӳссе тăраймарĕ вара — вăйă хушшинчен тухнă-тухманах Ортишакăна кăкăрĕнчен тĕртсе ячĕ те хăй каялла туртăнчĕ. Эпир Миккульпе иккĕн Катюш çулне пӳлтĕмĕр, иккĕн икĕ хулĕнчен çакăнса, Ортишка аллине патăмăр. Катюш каллех хирĕçме пăхрĕ, Пăла хĕррине утасшăн пулмарĕ. Эпир пысăккисем Катюш хутне кĕресрен шикленнĕччĕ, пире тивекен пулмарĕ, арçынсен ушкăненчен пĕри: «Çиттунинчен сĕтĕрĕр ăна, çиттунинчен», — тесе те кăшкăрчĕ. Эпир хăюланса кайрăмăр. Ортишка Катюша сулахай хулĕнчен сĕтĕрет, эпир ăна хыçалтан хавхалантарса пыратпăр, Катюш турткаланма тытăнсан, эпир ăна виçсĕмĕр те ярса илетлĕр, вăл ура ярса пусмассерен пире тустарать. «Çывăрасчĕ килте, ахалех ăшă ыйхăра татса çӳретĕр, айвансем, чĕчĕ ĕмме пăрахнă-пăрахманах вăййа тухатăр», — тесе питлет Катюш. Хăй çаплах малалла, Пăла хĕрринелле утать. Акă эпир ватă йăмра тĕлне çитсе чарăнтăмăр. «Виçсĕре те шыва кӳртетĕп»,— тесе» Катюш Ортишкăна сăпкари ачана йăтнă пек пилĕкĕнчен тытрĕ те шыв хĕррине илсе анчĕ. Миккуль каялла тарма хăтланчĕ. Эпĕ унăн кĕпи çаннинчен çатăртаттарса тытрăм, юлташа пăрахса кайнине систертĕм. Унччен те пулмарĕ, шыв шампăлтатни илтĕнсе кайрĕ. Эпир çавăнтах Çыран хĕррине сикрĕмĕр, Катюшпа кĕрмешме тытăнтăмăр. Анчах вăл, лутра пулсан та, пирĕнтен нумай вăйлă. Ортишка шывран йăраланса тухнă çĕре Катюш хăрах аллипее Миккуле, тепĕр аллипе мана та çухаран ярса тытрĕ: «Сире çĕнĕ ят хурас мар-и?» — тесе, шыва пуçхĕрлĕ чикме тăчĕ. Эпĕ икĕ алăпа та Катюш майĕнчен ярса илтĕм: «Асту, пăватăп, хăвна шыва сĕтĕрсе кĕретĕп» — тесе кăшкăртăм. Катюш, тен, пире çĕнтерейместчĕ те-и, Миккуль «анне!» тесе кăшкăрса яни хупларĕ. Сасартăк Пăла хĕрринчи йăмра айĕнчи каччасемпе хĕрсем сиксе тухрĕç. «Ай-юй, мĕскĕнсем», — тесе, пĕрисем Ортишка йĕмне пăрма тытăнчĕç, теприсем, Миккуле çурăмĕнчен лăпкаса: «Ан йĕр, пылак ĕмкĕчĕ ларăп»,— тесе мăшкăлларĕç.

Çакнашкал мыскара хыççăн эпир Катюша епле те пулин тавăрма тупа турăмăр. Ортишка хăратмалли чӳлмек тума пулчĕ, Миккуль йытăпа вĕслетес терĕ. Эпĕ вĕсемпе килĕшмерĕм, «Катюш Пăла хĕррине шыва кĕме ансан, кĕпине пытарса хурас»,— терĕм.

Лутра хĕр намăс кăтартрĕ пулсан та, эпир вăййа тухма пăрахмарăмăр. Ортишка çеç текех пысăккисем хыççăн кайса хĕрупраçсене йыхрав туми пулчĕ. Выртмара эпир хамăр хуçа, вăйăра халлĕхе пысăккисем тавра çеç çапкаланса çӳретпĕр. Çапах улăхри утсем патне васкамастпăр, хĕрупраçсем юлашки юрă юрличченех вăйă çумĕнчен хăпмастпăр:



Çирĕк çулçи çиле май,

Çирăк çулçи çиле май,

Атьăр, хăрсем, киле май,

Атьăр, хĕрсем, киле май.



Çакă юрă хыççăн вăйăри хĕрсем чăл-пар саланаççĕ. Халĕ йĕкетсем те хĕрсемпе пĕрлех каяççĕ, эпир — улăха таврăнатпăр.

Пĕррехинче пирĕн куç умĕнчех тĕлĕнмелле ĕç пулса иртрĕ.

Эпир Миккульпе выртмари лашамем патне тарăнатпăр. Ортишка пире ял вĕсне çити ăсатса яма пулчĕ. Кашни касрах вăйăран таврăнакан хĕрсем юрлани илтĕнет. Эпир ял варринчи кĕпер патне çитнĕччĕ кăна, пирĕн ума тăрантас кӳлнĕ тройка сиксе тухрĕ. Эпир кĕпер юпи çумне лăпчăнса тăтăмăр. Тройка кĕпер урла каçрĕ те Ухикĕн хупă çурчĕ хыçне чарăнса тăчĕ. «Ку тройка мĕншĕн шăнкăрав çакман?» — тесе шухăшласа илтĕм эпĕ. Унччен те пулмарĕ: «Хурах, хурах!» — тесе кăшкăрни илтĕнсе кайрĕ. Палланă çын сасси. Виçсĕмĕр те тăрактас патне чупса пытăмăр. Ак тамаша! Савик Сергейĕпе Керим Тарасĕ Кристин аппана тăрантас çине çĕклесе çапса вăрласа кайрĕç. Акă хайхи Савик ырлăхĕ мĕне пĕлтерет.

Эпир нимĕн тума антраса тăтăмăр.

— Эриаслу инкене пĕлтерес,— терĕ Ортишка.

— Лаша утланса хыçалтан хăвалас мар-и? — иккĕленсе каларĕ Миккуль.

— Эпир мĕн тăвайăпăр?

— Ăçта илсе кайнине пĕлĕпĕр.

— Пурпĕрех Савикпе Керим таврашне хирĕç тăракан çук. Эрнаслу инке хутне кĕрсе, кам кайĕ хĕр хыççăн? — тесе хучĕ Ортишка.— Мĕн пулсан — пулать. Кристин амăшне пĕлтермеллех.

Çак шухăшпа эпир хамар каса чупса антăмăр та Эрнаслу инке çурчĕн чӳречисене шаккарăмăр. Вăл та çывăрма выртман пулас, çийĕнчех кантăкне уçса пуçне тулалла кăларчĕ. Эпир каланă хыпар ăна тĕлĕнтерĕ тесе шутланăччĕ, йĕме, ылханма тытăнĕ, çĕр варринчех хурăнташĕсене пухса хĕрĕ хыççăн каясшăн пулĕ тенĕччĕ. Эрнаслу инке, эпир васкаса, такăна-такăна каласа кăтартатпăр пулсан та, пĕртте пăлханмарĕ, пире тав тăвас вырăнне ятласа тăкре, хĕре вăрласси авалтан пыракан йăла тесе, чӳречине шалт! хупрĕ.

Эпир, шăла çыртса, выртмари ачасем патне таврăнтăмăр. Эрнаслу инке Савикпе хурăнташланма тахçанах килĕшнĕ, Кристини çеç хирĕç пулнă, вăл: «Пуян патне кайса пуçа чикиччен ĕмĕр хĕр пуççăн пурăнатăп»,— тесе каланă пулать. Вăрласса та ăна амăшне пĕлтерсех вăрланă теççĕ. Пулĕ те çав, кам пĕлет. Эрнаслу инке пуянпа хурăнташлансан пурнăçĕ кăштах çăмăлланасса ĕметленнĕ пулĕ. Амăшĕшĕн мĕнле пулсан та, манăн Крастин аппана хĕрхенес килет. Вăл чун хавалĕпе хурах кăшкăрни халĕ те хăлхара янăрать. Вăрçă чарансан, Ухик таврăнмалла. Кристин ăна кĕтнĕ-çке-ха.

Малтан эпĕ Кристин туйне курма каясшан та марччĕ. Кăнтăрла иртсен, Ортишка пычĕ те кӳршĕ яла ертсе кайрĕ. Унта эпир шăнкăравсем. çакна лавсене хирĕç пултăмăр. Акă шурă пĕркенчĕклĕ хĕрпе çĕнĕ кĕрĕве лартнă тăрантас та пирĕн умран тĕрлеттерсе иртсе кайрĕ. Туй халăхĕ килĕрен киле çӳрет. Савик ăратнисем пурте туй кӳртме хатĕр тăнă иккен. Акă эпир туй курма пухăннă халăхпа пĕрле Арлан Ваççи пӳртне вĕлле хурчĕ пек сырса илетпĕр. Кĕрекере çĕнĕ кĕрӳ ларать. Унтан сылтăмра — туй ачисем, сулахайра — хĕрçумĕсем. Кристин Сергейрен уйрăм — хĕрçумĕсем хушшинче ларать. Йăла тăрăх, унăн «хĕр йĕрри» сăвăламалла. Эпĕ алăк патĕнче тăратăп. Йĕри-тавра халăх. Тĕрткелеççĕ. Кашни маларах тухса тăрасшăн. Урай варринче Керим Тарасĕ ташлать. Унăн аллинче саламат, хул урлă тĕрленĕ алшăллисем çакеа янă. Сĕрме купăс калакан Ухтияр икĕ урипе тăпăртатса сĕркĕчĕпе сĕрет. Тарас ăна хăвăртрах калама хистет. Ухтиярăн хĕç пек çӳхе пичĕ тăрăх тар юхать, тенкел хыçне çакнă кĕске алшăллипе вăл çамкине шăла-шăла илет, тем пек тăрăшать, васкать, чунпе парса вылять. Вĕçкĕн Тарас пурпĕрех купăсçă пултарайманшăн çилленнĕ пек, ташланă çĕртенех чарăна-чарăна тăрать, икĕ аллипе хăлаçланса Ухтияра васкатать. Çавăнтах вăл тайкаланса пирĕн умах тухать те пирĕн урасем çине пусать.

Тарас халтан кайса аллинчи алшăллийĕсене вĕçтеркелесе картишне тухсан, туй халăхĕ кăштах лăпланчĕ. Эпир пĕркенчĕк айĕнчи Кристан енне çаврăнса тăтăмăр, унăн тенкĕсемпе илемлетнĕ тухйи çине шăтарас пек

пăхатпăр. Акă вăл ĕсĕклесе йĕни илтĕнсе кайрĕ. Унтан сывлаш çавăрса илнĕ пек пулчĕ, «хĕр йĕрри» кĕввипе хăйне вăрлакансен аллли-ури типсе тесе ылханма пикенче, «çак куна курассине пĕлнĕ пулсан, манăн çуралас та пулман» тесе, пурнăçне ӳпкелесе илчĕ, унтан хайĕн тăванĕсене, хĕр-тантăшĕсене ятран асăнса çичĕ ют уйăрнине пĕлтерсе, сывпуллашма тытăнчĕ, ман ята та асăнса илчĕ.



Ырă шăллăмçăм Сантăр,

Турта тулли тур унта

Епле тытса кӳлĕн-ши? 

Ырă пике пек аппуна 

Епле ытарса хăварăн-ши?



Хĕр вăрлас йăла чăвашра авалтан пырать, теççĕ. Кун пирки эпĕ ваттисем калаçнине илтнĕ. Кристин аппана, ырă камаллă хĕре, ирĕксĕрлесе Савик хуçа кинĕ тума тăни чуна çӳçентерет. Епле вăл татăлса кайсах йĕрет, Савик Сергейне юратать пулсан, ун пек ылханмĕччĕ ĕнтĕ. Эх, хам пысăк çын пулсан! Ĕнерех ут утланса, Сергейпе Тарас хыççăн хăваласа, Кристин аппана хăтарнă пулăттăм. Инçетри Ухик кунта пулас-тăк мĕн тăвĕччĕ-ши?

Туй хăнисем тепĕр хут шавлама, алă çупса ташлама, ушкăнпа юрлама, такмак калама тытăнчĕç. Пĕркенчĕк айĕнчи Кристин аппа сасси илтĕнми пулчĕ. Манăн чунăм хурланчă, куç умĕнчех Кристин аппан кăмăлне хуçни, ун ирĕкне пăхăнмасăр туй туни мана калама çук тарăхтарчĕ. Пуçăмра каллех çĕнĕ шухăшсем çуралчĕç. Улăп пек пысăк та хăватлă пулас килсе кайрĕ. Кристин аппана халех туй халăхĕн аллинчен туртса илсе ирĕке кăларас килчĕ. Эх, самана! Епле-ха вăл çынна пусмăрлакансене те хирĕç тăма çук?!

Туй Савикĕн тепĕр касри хурăнташĕ патне тухса кайсан, эпир Ортишкăпа Пăла хĕррине шыва кĕме кайрăмăр.

Кристин туйе хыççăн пĕр-икĕ эрнерен эпĕ пĕр каçхине аннепе Эрнаслу инке калаçса ларнине куртăм. Эрнаслу инке пуян çынпа хурăнташланнăшăн пĕлĕтех ярса тытнă иккен, аннене çăвар та уçтармасть, манан хĕрĕн вăл та пур, ку та пур тесе мухтанса пĕтрĕ.

— Хам чухăн çын арăмă пулса пурнăçра ырă кураймарăм, хĕрĕм ăрахатленсе пурăнтăр ĕнтĕ,—терĕ вăл

— Тем пекчĕ, — Эрнаслу инкепе пĕр сассăн каласа хучĕ анне.

Эпĕ Кристин аппана курасшăн темиçе хут та Савик хуçа çурчĕ умĕнчен ирте-ирте кайрăм. Тĕл килмерĕ. Туйра ылханса юрланă хыççăн епле вăл ютра пурăнма пултарать-ха тесе тĕлĕнсе çӳрерĕм эпĕ. Ман шутпа, Кристин амăшне те парăнмалла мар, Савике те пăхăнса тăмалла мар, тухмалла та тармалла. Анчах амашĕ каялла кĕртмесен, ăçта кайĕ-ха вăл?

Ухик ман вырăнта пулас пулсан мĕн тунă пулĕччĕ-ши? Атте мана ун пек маттур пулма пехилленĕччĕ. Çак шухăш мана чылайччен канăç памарĕ. Эпĕ ирĕн те каçăн пурнăçри тĕрĕсмарлăх çинчен, пуянсем чухăнсене хĕсĕрлени, çын вырăнне картмасăр мăшкăллани, сума суманни çинчен шухăшласа çӳрерĕм.

Кĕркунне каллех некрутсен юрри илтĕнме пуçларĕ. Вăрçи кăçал та чарăнмăсть-мĕн. Çамрăксене каллех присăва чĕнеççĕ. Кăçалхи набора Савик Сергейĕ те лекет иккен, ăна çамрăк арăмран уйăраççĕ пулать. Ку мана Кристин аппана варланăшăн тавăрнă пекех туйăнса кайрĕ. Пĕр каçхине эпĕ Кристин аппа пирĕн патăрта ларнине куртăм. Упăшки салтака кĕнишĕн кулянса, вăл куççульпех йĕрсе ячĕ. Анне ăна лăплантарма тытăнчĕ:

— Халĕ самани çалла вĕт, пурте вăрçăра, ку инкек сан тĕлĕнтен кăна сиксе тухман, ытлашши хыпса ан çун,— терĕ вăл.

Кристин аппа виçĕ уйăх каялла хăйне вăрласа каякансене ылханса пĕтĕм туй халăхне тĕлĕнтернĕччĕ. Халĕ ăй юратман упăшкишĕн хыпса çунать. Тĕлĕнмелле иккен вăл хĕрарăм кăмăлĕ!

  
   Патшана вырăнтан сирпĕтнĕ!


   Пирĕн асатте патне каçсеренех кӳршĕри стариксем пухăнса лараççĕ. Эпĕ юрататăп вĕсем калаçнине итлесе ларма. Асатте тантăшĕсем пирĕн касра чылай, анчах пирĕн пата пыраканнисенчен Лăриванпа Терен старик пеккисем çук вара. Вĕсем тем çинчен те пĕлеççĕ, тем çинчен те каласа кăтартаççĕ. Эпĕ Лăриванран вăл Кавказ текен çĕршывра пулни çинчен пĕлтĕм: унта çӳллĕ сăрт-тусем пур, тет, çыннисем — черкессем иккен, ялан çутă кинжал çакса çӳреççĕ, тет.

Çуран çӳрекенни çук та имĕш унта, пурте юланутпа çӳреççĕ. Лашисем вара — çилçунатлă, тет. Пысăк мар, çинçе, анчах сăрт çине хăпарнă чух чупнă пек хăвăрт утаççĕ, тет. Пирĕн ял лашисем пек лӳпперрĕн çӳрекен лаша тĕсĕ те çук унта. Лăриван Кавказра салтакра пурăннă, черкессемпе вĕсен хĕрарăмĕсене асăнса, вăл темиçе тĕрлĕ мыскара çинчен хыпар тăвать. Ватă салтак сăмахĕнчен эпĕ черкессем питĕ те харсăр иккенне пĕлетĕп, хăйсем кунак (тус) тунă çынна çав тери хăналама юратаççĕ, ырă кăмăллă та тулли савăнăçлă çынсем имĕш. Лăриван старик сăмахне итле-итле манăн та черкессем пек хамăр лашана утнă чухне те чупнă пек хăвăрт çӳреме вĕрентес килет. Часрах çулла пултăрччĕ, ун чухне куç курĕччĕ тетĕп ăшра.

Лăриван сывлăш çавăрнă май чĕлĕмне табак тултарса тивертет те пĕр кана чĕнмесĕр ларать. Çак вăхăтра сăмах манăн асатте илет. Вăл та салтак пулнă, тĕнче каснă çын-çке-ха, Лăриван черкес халăхĕ пирки калать-тĕк — асаттен Варшава çинчен, поляксем çинчен каламалли пур. Кашни каç çĕнĕ мыскарасене аса илет вăл, хăшне-пĕрне ик-виçĕ хут каласа кăтартать пулсан та, пухăннă халăх асаттене пӳлмест, тин илтекен япала вырăнне хурса, шăппăн ларать; чĕлĕм тĕтĕмĕ кăмака еннелле туртăнать. (Пухăннă çынсем чĕлĕм нумай туртма тытăнсан, асанне юшка уçать.)

Асатте хыççăн черет Терене çитет. Тытăнать вăл ĕлĕк-авал шартлама сивĕре Тетĕçе тырăпа кайни çинчен юмах яма. Терен салтакра пулман, инçетри хуласенче мар, хамăр кĕпĕрке хулинче Чĕмпĕрте те пулман вăл — унта çитме çĕр çухрăм кăна та, Терен тĕлĕнчен тĕл килмен те килмен. Тетĕç хули пиртен 80 çухрăмра, хевелтухăç енче. Терен çак 80 çухрăма хĕл варринче тырăпа кайса килни çинчен те калама çук инçетри çула тухса çӳренĕ пек каласа кăтартать. Чи малтан вал ялти çĕрме пуян Ваçутка патĕнче тарçăра пураннине асанать. Хĕл варринче Ваçутка анкартинчи капанĕсене çаптарма тытăннă пулать. Тырă сутса укçа тума шут тытнă. Ун чухне хĕлĕ сивĕ тăнă, пуян ăна-кана пахман, пĕр ирхине ирех тарçисене тăратса, анкартине хăваланă. Тарçасемпе пĕрле Ваçуткан аслă ывалĕ Кавăрле пулнă. Кавăрле капан çине хăпарнă та, хăй тертленнине пытараймасăр, тарçисен умĕнче çапла каланă, тет: «Ку капан тыррине сутса пĕтериччен атте пуçне çиесчĕ, пĕтĕм мулĕ хама пулĕччĕ»,— тесе тĕлĕнтернĕ, тет. Пуян таврашĕсем вĕсем кирек хăçан та пĕр-пĕрин çине çăханнăн пăхаççă тесе, Терен Кавăрле ашшĕнчен те ĕмĕтсĕртерех пулнине астутарать. Вăл тарçисене сакăр лавпа ыраш сутма Тетĕçе илсе кайнă имĕш, ашшĕ каланă хакран хаклăрах сутма ĕмĕтленсе пынă. Терен çул тăрăх хăй мĕнле-мĕнле терт курнине каласа кăтартать. Вăл малти лав çинче ларса пынă. Шартлама сивĕ сывлама та паман, пас тытнă турă лаша та шап-шуррăн курăннă. Терен чаппанпа пулнă, анчах вăл пуррипе çукки сисĕнмен те, сивĕ çурăм шăммине те, каçана та, хулпуççине те чĕпĕтнĕ. Тырă лавĕсем çинче ларса пыракан тарçăсем, шăнса кӳтесрен хăраса, сике-сике аннă та лавсем хыççăн утнă, пĕр-пĕринпе кĕрмешкелесе ăшăннă, икĕ хут тăла сырнă урисемпе те тăпăртатнă. Хыçалти лав çинче пыракан хуçа ывăлĕ çеç пĕртте анса утман, вăрăм çухаллă тăлăппа чĕркенсе ларнă та вăл пĕртте хускалман. Пĕр кун кайнă хуçа лавĕсем, икĕ кун кайнă, виççĕмĕш кунне кăнтăрла тĕлне Тетĕçе çитнĕ. Малти лав тилхепине тытса килне Терен, хула урамне пырса кĕрсен, хыçалти лав патне чупса пынă та хуçа ывăлĕнчен лавсене ăçта тăратмалли çинчен ыйтма тытăннă. Лешĕ çывăрса пынă иккен, Терене хирĕç нимĕн те чĕнмен. Терен ăна хулĕнчен тĕртсе вăратма тăрăшнă, лешĕ кăлт йăваннă та лав çинчен тухса ӳкнĕ. Ăна тăратма тăрсан тин хуçа ывăлĕ шăнса вилнине сиснĕ. «Ашшĕ пуçне çиме ĕмĕтленнĕ çамрăк хуçа хăй пуçне хучĕ вара çавăн чухне тырăпа кайса», — терĕ юлашкинчен Терен.

Ытти кӳршĕсенчен пирĕн пата каçсеренех Шаккаман старик пыратчĕ, анчах вăл нихçан та пĕр юмах та ярса памасть, итлесе çеç ларать. Тепĕр чухне Лăриванпа Терен ытлашши юптарма тытăнаççĕ, малтанах хăйсем каласа кăтартнă юмахах тепĕр тĕрлĕ çавăрса хураççĕ, ун пек чухне манăн сухаллă стариксем тыттарнине астутарас килет, анчах эпĕ пĕчĕккĕрех çав-ха, ваттисене хирĕç çăвар уçма аван мар тесе çеç шăла çыртса ларатăп. Пĕркунне Лăриван старик пĕррехинче хăй салтакра чухне мулкач тытни çинчен каласа кăтартнăччĕ те мулкачĕ вĕшле йытăпа пĕр тан пулнă тесе ĕнентернĕччĕ, паян вăл мулкачĕ пăруран пĕртте кая мар тесе хучĕ. Тепĕр эрнерен, тен, çав мулкач татах та ӳсет-и? Лăриван старик тыттарнине Шаккаман сисрĕ те пĕр чĕнмесĕр ирттерсе ячĕ, ман çине çеç ăшă куçĕсемпе кулнăн пăхса илчĕ. Темшĕн чĕмсĕр вăл, Шаккаман, хăй утмăлтан иртнĕ пулсан та, каччă пек, шăлне çыртса ларать. Эпĕ вăл хĕрсе калаçнине нихçан та илтмен, килĕнче те вăл хуллен çеç сăмахлать имĕш. Ывăлĕсемпе кинĕсене çилленсен те, вăл пĕр сăмах çеç калать, тет: «хăямат».

Çакнашкал йăваш çыннăн халăх çине тухса çӳресси килмест пулĕ тесе шухăшламалла ĕнтĕ. Çук, Шаккаман пĕрмай халăх пухăннă çĕрте ларать, пирĕн асатте патне пымасăр пĕр каç ирттермест. Эпĕ Шаккаман пĕрмай чĕнмесĕр ларнипе вăл тĕлĕнмелле çĕнĕ хыпар пĕлтерессе кĕтмен. Тен, çавăнпа та паян Шаккаман пирĕн пата пырса кĕнĕ-кĕменех çĕлĕкне урайне çĕклесе çапни, аллине чăмăртаса калаçма тытăнни те мана тĕлĕкри пек туйăнса кайрĕ. Шаккаман алăк патĕнчен тĕпелти сĕтел умне пырса ларчĕ, аçаттепе Терен старик çнне пăхса илчĕ, унтан, ман енне çаврăнса, кулса ячĕ. Çук, ку тĕлĕк мар, Шаккаман чăнах та тĕлĕнмелле хыпар илтнĕ иккен.

— Патшана вырăнтан сирпĕтнĕ! — терĕ вăл. — Тинех ирĕке тухатпăр!

— Çакнашкал хыпара эсĕ ăçтан илтрĕн вара ? — хуллен çеç ыйтрĕ асатте.

Ямшăкра çӳрекен Ваççа каларĕ, вăл тин çеç Пăваран таврăнчĕ! Вăрçă пĕтет, пирĕннисем киле таврăнаççĕ, — тесе, Шаккаман ман çине пăхса кулса ячĕ. — Сантăр, ыранах укăлча умне тухса тăр, аçу килессе кĕт, тен, вăл чугункăпа Йĕпреçе çитсе те тăнă пуль!

Кăна илтсен, эпĕ çĕр хутах киле, анне патне, тухса чупрăм. Çенĕк алăкне Ванюк шăллăм уçрĕ.

— Мĕн пулнă, çĕр варринче çынсене вăратса çӳретĕн?

— Патшана вырăнтан кăларнă! Атте час килет! — савăннипе ниçта кайса кĕреймесĕр чупкаласа çӳретĕп, «чăх куçне» çутма шăрпăк шыратăп.

Манăн уçă сасă аннене те вăратрĕ. Ванюк шăллăм селĕп чĕлхипе атте мĕн илсе килесси çинчен пакăлтатать:

— Ман валли атти пăшал исе киет.

Анне турăш умне тăрса сăхсăхрĕ те, мана сĕтел хушшине лартса, асатте патĕнче эпĕ мĕн илтнине йĕркипе каласа пама хушрĕ.

  
   Тăвăл умĕн


   Ирхине эпĕ ирех урама чупса тухрăм. Кашни çурт умĕнчех çынсем пухăна-пухăна тăнă. Патша çйнчен калаçаççĕ. Пурте савăннă. Керим хуçапа Ильпăрас староста çеç хăмăр пĕлĕтĕн курăнакан пулчĕç, иккĕшĕ те Аслă Патăръелĕнчи вулăс кантурне кайса килчĕç те Керим патĕнче хупăнса ларчĕç. Урамра пасарти пек шавлакан ялйышсем темле сăмах та вĕçтереççĕ. Пĕрисем Питĕрти латша хуралçăран ыйтмасăр карта хыçне те тухса кĕреймест теççĕ. Теприсем çураки умĕн утелне çĕрне ятран валеçмелли çинчен калаççĕ. Патша кăларнă укçа пăрахăçа тухать текенни те пур. Кăна хирĕç манăн асатте çапла каларĕ:

— Эпĕ укçи пăрахăçа тухнăшăн хăрасах ӳкместĕп, манăн пурпĕр сая каймасть!

— Ха-ха-ха! Манăн та шăтăк кĕсьери укçа ылтăнтан хаклă, самани темиçе тĕрлĕ улшăнсан та, хăйĕн хакне çухатмасть, — шӳтлесе илчĕ Лăриван.

Çĕр çинчен калаçнă чух ялйышсем сасартăк кулма чарăнаççĕ. Çĕр ыйтăвĕ, хресченсемшĕн пулсан, — пурнăç ыйтăвĕ, унăн ĕçĕ те, ĕмĕчĕ те тĕрлĕ пулассипе çыхăннă. Ахаль мар асатте каçсеренех хăй тĕллĕн мăкăртатса калаçакан пулчĕ. Пĕррехинче эпĕ вăл пӳрнисемпе шутласа ларнине куртăм. «Тĕрĕс, утелне çĕрне валеçсе ярсан, пире кашни ята пĕрер теçеттин çĕр лекет», — терĕ вăл, шухăша кайса.

Тĕлĕнмелле тапхăр тапранса кайрĕ — халăх хушшине кунсеренех çĕнĕ хыпар сарăлать. Виçĕмкун, акă уретнике çыхса Пăвана ăсатнă терĕç. Ун хыççăн земски начальникĕ те çĕр хута таçта тухса тарнă пулать. Ĕнер тата Савик хуçа тройка кӳлсех Чĕмпĕре вĕçтернĕ. Кăна куракансем каçса кайса кулаççĕ — патша сирпĕннĕшĕн те ун чул савăнман тейĕн çав.

— Ну, васкать хăй, ну, васкать, лашисене хыçалтан хăваланă пек чавтарать, эсрелĕ. Тĕнчене усал кăтартса çӳриччен пĕр-пĕр çырма тĕпне чикеленсе анинччĕ!

Акă мĕнле ылханаççĕ ăна. Эпир, çамрăксем, ваттисем калаçнă чухне сăмаха хутшăнмастпăр. Итлесе çеç тăратпăр. Хамăр тĕллĕн юлсан вара — кашни хыпарах хăпартса яратпăр. Тепĕр чухне хамăр мĕн каланине хамăр та ăнлансах пĕтерейместпĕр. Тăтăшах «комитет» сăмаха асăнатпăр — вăл мĕн иккенне пĕри те ăнланмастпăр. Уретнике тытса кайнă хыççăн малашне вăрă-хурахсене кам хĕсĕрлессине те пĕлместпĕр.

Ĕлĕк Ильпăрас хăйĕн кăкăрĕ çине пĕрмай «сельский староста» тесе çырнă йĕс çаврашка çакса тухатчĕ, ăна пĕтĕм ялйыш пăхăнса тăратчĕ, халĕ вăл халăх хушшинче мĕн тума пултарать-ши?

Самана улшăннă май вулăса кайçа килнĕренпе Ильпăрас килĕнче хупăнса ларма юратать, çын куçĕ умне курăнсах каймасть. Вăл йăлтах йăвашланни çинчен эпĕ акă мĕн илтрĕм. Вырсарникун асаттесем патĕнче пулса иртрĕ ку. Эпĕ пырса кĕнĕ-кĕменех пӳртре Шаккамавпа Лăриван пуррине астуса илтĕм. Ватăсем тин çеç чиркурен таврăннă иккен. Асатте çĕнĕ сăхманне те хывма ĕлкĕреймен. Асанне хăйĕн юратнă вырăнĕнче — кăмака çинче — ларать. Ятлаçмасть. (Вăл асаттене ӳпкелемесĕр-тумасăр ларни сайра пулать.) Те çавăнпа, эпĕ кăмака енне çаврăнса пăхрăм: асанне çинçе сас вĕççĕн каçса кайсах кулать. Ытла та ырă кăмăллă-çке вăл паян, уявра сăра ĕçнĕ чухнехи пек савăннă, мĕн хыпар илтнĕ-ши?

Сăмах Ильпăрас çинчен пырать имĕш. Акă асатте ĕлĕкрех староста чиркĕве мĕнле пырса кĕнине тăрăхласа кăтартать, чавсисене саркаласа, вăл тӳрех мăнаçлăн клирос çине улăхса тăратчĕ, тет.

— Аттипе урайне шаплаттарса утни пĕтĕм чиркĕве янрататчĕ вĕт, темле чаплă улпут килсе кĕчĕ тейĕн, — чĕлĕмне мăкăрлантарса тăракан Лăриван старик те сăмаха хутшăнчĕ, — пуçа катаччи лаши пек каçăртса çӳретчĕ.

— Хăй, ман хăраххăн, вулама та, юрлама та пĕлместчĕ, çапах кĕлĕ юррине юрлакансене тĕрткелесе, çын куç умне тухса тăратчĕ, пулать те вĕт вĕçкĕн, — кăна Шаккаман старик каларĕ. — Атти çине пĕр лакăм тикĕт юхтаратчĕ пуль, çӳçне йывăç çу сĕретчĕ, пустав халатпа пыратчĕ. Паян, мур илесшĕ, ыйткалакан пек, саплăклă кивĕ сăхман тăхăнса пынă, урине те çăпата сырнă.

— Паян вăл клирос çине хăпармарĕ, — тепĕр хут пуçларĕ асатте, — алăк патĕнче мĕскĕннĕн сĕнксе тăчĕ.

Акă мĕншĕн кулать иккен асанне. Ватăсем чылайччен староста мĕскĕне тухнине тăрăхласа ларчĕç. Сăмах Ильпăрас çинчен пуян Керим çине сиксе ӳкрĕ. Кутăруçăн вăл та каллĕ-маллĕ çаврăнкаласа пăхать пулĕ, тен, малашне унăн та шалчи тулĕ. Ларсан-ларсан, Ильпăрас Тиххăнĕ те сăмах çине лекрĕ. Вăл ухмаха персе вăрçăран юлни ялйышсен асĕнчен тухмасть вара. Ухик çарамасланса урам тăрăх чупнине те асăнса илчĕç ватăсем. Вырсарникуна пула кăнтăр варринчех пуçланнă халап вĕçĕмсĕр амаланса пычĕ. Эпĕ Лăриванпа Шаккаман хăйсен килне ăсанасса кĕтетĕп. Анне мана асаттепе асаннерен çăнăх ыйтса пăхма хушса янă-çке-ха! Килте кăвас хума çăнăх çуккипе аптрарăмăр. Шуратман çĕрулми те типĕ яшка çеç çиетпĕр. Ванюк апата лармассеренех çăкăр ыйтать...

Лăриванпа Шаккаман старик тухса кайсан, эпĕ хул хушшине хĕстерсе килнĕ хутаçа асатте куçĕ умне хутăм. Эпĕ «çăнăх» сăмаха асăннă-асăнманах асатте сăн-пичĕ улшăнса тĕксĕмленчĕ, айăпа кĕнĕн вăл кăмака енне çаврăнса пăхрĕ. Асанне те сасартăк кулма чарăнчĕ, çилленнĕн тем пирки мăкăртатса илчĕ, унтан, пирĕн çине пăхса, акă мĕн аса илтерчĕ:

— Тахçанах каланăччĕ, çав пӳртри пăрăва сутса çăнăх туянăр тенĕччĕ.

— Çăва хирĕç выльăха сутмĕç, — терĕ асатте, ĕнсине хыпаласа.

— Пăруран выльăх тăвиччен пайтах çитермелле-ха, — хăй тĕллĕн мăкăртатса, асанне шаларах сиксе ларчĕ.

Асатте ман хутаç çине хурлăхлăн пăхса илчĕ, ним тума аптранипе вăл сасартăк, темле вăйсăр çын пек пуçне усса, шухăша кайрĕ. Асатте унашкал хавшаккине халиччен эпĕ курманччĕ-ха. Хутаçпа килсе ахалех хурлантартăм. Пăртак тăрсан, асаттене хĕрхенсе, майĕпен кăна киле тухса шурăм.

Анне эпĕ пушăлла таврăннинчен пĕртте тĕлĕнмерĕ. Вăрăммăн сывласа илчĕ те вăл вучаха кăвайт хурса тивертсе ячĕ. Чăмăрла улма пиçсен, ăна шуратса пĕчĕк тукмакпа тӳрĕ, унтан Ванюкпа иксĕмĕре сĕтел хушшине апата ларма сĕнчĕ. Пирĕн килте тăвар та çук иккен. Анне уншăн та хыпса çунмарĕ.

— Уйранпа сыпса çийĕр, — терĕ вăл, пирĕн ума шывпа шĕветнĕ турăх лартса. — Часах акă аçăр килĕ. Ун чухне тăварĕ те, çăкăрĕ те пулĕ.

Пĕр эрне иртрĕ, икĕ эрне... Салтакран таврăнакансем курăнмаççĕ. Кӳршĕри ялта пĕр çын килчĕ — Ярхун Захарĕ теççĕ ăна — хăрах алли çук. Ун пек чăлаха, паллах, киле ярас пулнă. Пирĕншĕн çакă сисĕнчĕ: тĕрĕс-тĕкеллисене çартах тытаççĕ. Патшана вырăнтан сирпĕтнĕренпе пĕрмай савăнса çӳрекен анне сасартăк пуçне усрĕ, атте часах таврăнас çуккике туйса илчĕ. Çитменнине, Савик хуçа та Чĕмпĕртен темле хут илсе килнĕ сасă сарăлчĕ, унта унăн çĕрне те, пурлăхне те тивме юрамасть тесе çырнă пулать вара. Пирĕн кӳршĕсем ăна пасарта курнă. Каллех хур аçи пек пуçне каçăртса çӳрет, çĕнĕ йĕркене те мухтать, тет. Патши вырăнсăр тăрса юлнă пулсан та, пирĕн таврари çĕрме пуян хăй вырăнĕнчех.

Çăкăрсăр тӳсме хĕн. Эпĕ, атте лаçне уçса, мăлатукпа сивĕ сунтала шаккама тытăнтăм — тимĕрçĕ сасси кăлартăм. Хам пата çынсем пухăнасса шансах каймастăп. Çапах та ыйхăри яла вăратма кĕрĕшнĕн мĕнпур вăйпа чаклаттаратăп. Уçă лаçри сасса илтекенсем пулчĕçех. Чи малтан ман ума Майка пырса тăчĕ. Эпĕ тем пек савăнтăм.

Темшĕн паян эпĕ хам пĕчĕккĕ чухне чăрсăрланса Майка теттисене çĕмĕрсе тăкнине аса илтĕм. Вăхăчĕ унтанпа лайтах шуса иртрĕ. Халĕ Майка та тăмран теттесем тăвакан пĕчĕк хĕрача мар. Вунулттăра ĕнтĕ вăл. Пирĕн ялти йăла тăрăх Майка качча тухмалли хĕрсен шутĕнче çӳрет. Эпĕ — вунпиллĕкре, каччăсен шутне кĕреймен-ха. Тен, çавăнпа манăн хăюлăх çитеймест.

Майкаран кăштах вăтанни палăрасран сыхланатăп, ĕçе путнă çыннăн, çăмăл паяльника пĕрре верстак çине хуратăп, тепре вучахри кăмрăк ăшне чикетĕп. Майкан кулса тăракан кăвак куçĕсем ман çине пăхаççĕ. Çӳллĕ те сарлака хулпуççиллĕскер, вăл пĕрмеллĕ сăхман кĕсйинчен чăпар кружка кăларать.

— Мĕн çăмăлпа килтĕн? — тетĕп, шăла çыртса.

— Çакна сапламалла. Пултаратăн-ши е аçу килессе кĕтмелле?

Атте юсама илсе килнĕ савăт-сапана малтан çутă çине çĕклесе тĕрĕслетчĕ. Майка кружкине эпĕ те куç умне труба пек тытса тулалла пăхатăп. Кружка тĕпĕнче кантăр вăррй пĕрчи пек пĕчĕк шăтăксем курăнаççĕ.

— Мĕнле?

— Мĕн «мĕнле»?! — тесе, эпĕ рашпиль тытатăп та кружка тĕпне хăйраса тасатма тытăнатăп.

— Юсама май килсен юрĕччĕ, — ман алăри рашпиль çине хăравçăн пăхса илчĕ Майка.

— Килтерес пулать, — хама хам чăн-чăн ăста вырăнне хурса ерипен çеç тавăратăп.

Кружка тĕпĕнчи шăтăксем рашпильпе хырмассеренех аслăланса пыраççĕ. Ку Майкана хăратсах пăрахрĕ. Манăн ирĕксĕрех ăна тутăхнă тĕле тăхлан çыпăçманнине ăнлантарса парас пулчĕ.

— Эсĕ ахаль мар ăстаçă ачи, темĕн те пĕлетĕн, — тĕлĕнсе калать Майка.

Эпĕ чĕнместĕп. Алăри кружкăна верстак çине хуратăп та вучаха чĕртсе яратăп, паяльника хĕртетĕп. Тăхлан татăкĕпе кислота кĕленчи манăн паçăрах хатĕр — лаçа уçнă-уçманах чӳрече умне тирпейлесе хунăччĕ.

— Кружка сапласси вăл йывăр мар, — Майка куçĕнчен пăхса илетĕп хам. — Пĕр-пĕр машина таврашне юсасси вăт хĕн, унта винтсемпе кустăрмасем урăм-сурăм нумай, шутласа та кăларас çук.

Паяльник хĕрсе çитрĕ. Унăн сăмси çумне тăхлан татки çĕçĕ çумне пыл çыпăçăннă пек çакăнать. Эпĕ ирĕлнĕ тăхлан тумламĕпе кружка тĕпне сапласа сивĕтетĕп. Вунă пуслăх кĕмĕл укçа пысăкăш саплăк хĕвел çинче йăлтăртатса куçа та йăмăхтарать. Майка савăннипе ниçта кайса кĕреймест. «Ытла та хăвăрт юсарăн-çке», — тесе, вăл сăхман кĕсйинчен мăйăр хутаççи кăларчĕ те ман енне тăсрĕ. Эпĕ кружка тĕпне пикенсех чӳпĕкпе сăтăратăп: «Мана нимĕн те кирлĕ мар», — тесе, мăйăр хутаççине каялла тĕртетĕп.

Майка ман алăри кружкăна вăйпах туртса илчĕ:

— Асту, Сантăр, ан сăтăр, каллех шăтăкĕсем курăнакан пулĕç, ĕçӳ харама кайĕ, — тесе, вăл лаçран тухса шурĕ.

Мăйăр хутаççи верстак çине выртса юлчĕ.

— Майка, хутаççуна манса хăвартăн!

Вăл илтмĕш пулчĕ. Васкаса ялалла утать. Эпе, хутаçа йăтса, Майка хыççăн чупрăм.

— Эсĕ, мĕн, ухмаха тухнă-и-мĕн? Çав ăçтиçукшăн та кӳршĕ каччине тӳлеме тăратăн. Кирлĕ мар, каялла илсе кай!

— Кӳршĕ каччине теместĕн-и? Эсĕ каччă-и? Эпĕ сана Сантăркка-халтăркка, арçын ача çеç тесе-ха!

Манăн ăна парăнас килмест, хам арçыннине астутарса, юр муклашкипе перетĕп. Майка мана ним вырăнне те хумасть, лӳпперрĕн кăна тĕртсе чĕркуçлентерет те пите юрпа çуса хăварать, хăй ахăлтатса килне чупать.

Эпĕ тăрса тумтире силлекелесе юртан тасатнă çĕре ман ума Керим кинĕ çитсе тăчĕ. Аллинче унăн тăвăр тĕпла витре.

— Ĕне сăваканниччĕ те ку, юхать, — тет пуян кинĕ. Манăн лаçри паяльник сивĕнмен-ха, вучахри кăмрăксем те сӳнмен. Çийĕнчех тепĕр хут ĕçе пикенетĕп. Шурă шăвăç витрене сапласси йывăр мар, анчах эпĕ ĕçе юри тăсатăп: мĕн чул васкатăн, çавăн чул сахалрах илетĕн.

Керим кинĕ çур сехете яхăн лаç умĕнче кĕтсе тăчĕ. Ĕç пĕтсен вăл, чеескер, мана кĕçех улталаса хăвармарĕ: патша пуçлă çирĕм пуслăх марка тыттарасшăн пулчĕ. Эпĕ кĕмĕл мар укçана йышăнмарăм.

— Ку патша пуçне сысна хӳри вĕçне çыпăçтарса яр, ман валли пĕр çăкăр илсе кил! — акă мĕнле каласа хутăм эпĕ ăна.

Пуян çын кинĕ хăйне кура мар — витрине халех илсе каясшăн пулчĕ, çăкăрне каçхине киле леçтерĕп терĕ. Эпĕ ĕçе кĕтмелле парса ямарăм:

— Çăкăрна илсе килетĕн — витрӳне йăтса каятăн!

— Эй, ачам, эсĕ ытла та хаяр-çке, аçу пек мар, вăл мана шанаканччĕ, — тутине тăсрĕ хĕрарăм. — Кирек мĕне те кĕтмелле парса яратчĕ.

— Атте панă пулĕ те, эпĕ памастăп!

Керим кинĕ ирĕксĕрех пушăлла утрĕ. Пăртак тăрсан, сарă çап-çаврашка çăкăрне вăл сĕтел çиттипе чĕркесе килчĕ. Хальхинче эпĕ ăна пĕр сивĕ сăмах каламарăм, шурă витрине верстак çинчен илсе тыттартăм та ĕни сĕтне нумай патăр тесе ырă сунтăм. Паçăр çилленнĕ хĕрарăм йăл кулса ячĕ.

— Эсĕ каланă пек пултăр.

Лаçра пĕр-пĕччен тăрса юлсан, эпĕ çаврашка çăкăра ярса тытрăм — тутлă шăршă сăмсаран кăтăклать. Çынсем ĕç йăтса килессе текех кĕтсе тăмарăм. Çăкăра хул хушшине хĕстерсе киле чупрăм. Аннепе Ванюк тĕлĕнсех кайрĕç.

— Асаннӳ парса ячĕ-и?

Çăкăра хам ĕçлесе илнине пĕлсен, анне хурланса кăштах йĕрсе илчĕ, унтан шывланнă куçĕсене шăлса кулса та ячĕ, сĕтел çине пуçтарма тытăнчĕ.

Паянхи апат ĕмĕрлĕхех манăн асра юлчĕ. Анне тем пек савăннă. Ванюк çăкăр чĕллине çăвар тулли çыртса çини кăмăлăма çĕклентерет: эпĕ хамăн икĕ аллăмпа çемьене тăрантарма пултаратăп…

Апат хыççăн атте канаканччĕ. Эпĕ лара-тăра пĕлместĕп, анне сĕтел çинчи çур çăкăра алшăллипе чĕркесе тĕпеле кайса хунă-хуманах, тăла пиншака тăхăнса ятăм.

Анне темскер каласшăнччĕ, эпĕ тула тухма хатĕрленнине курса сăмах тапратмарĕ, хуçа вырăнне хисеплерĕ пулас. Çемье выçă ларассипе тутă пуласси малашне пĕтĕмпех манран килет. Çак шухăш пĕтĕм пуç мимине кăтăкласа илсен, эпĕ ял хĕрринчи лаç патне çил пек вĕçсе çитрĕм. «Часрах, часрах шаккас, тимĕрçĕ сасси кăларас» тесе, сивĕ сунтал тавра чупкаласа çаврăнтăм, алă айĕнчи мăлатукпа шаккакаласа илтĕм, вучаха та чĕртсе ятăм.

Сунтал чанкăртатса янрани ялйышсен хăлхине илтĕнмелле ĕнтĕ. Темшĕн ман лаçа килекенсем çук.

Эпĕ тарăхнипе пысăкрах мăлатука ярса тытрăм. Мĕн-пур вăйпа сунтала кӳпкеме тытăнтăм. Кас-кас сивĕ сунталтан вут тухса каять. Ман сасса масар çинчи вилнĕ çынсем те илтмелле ĕнтĕ.

Тертленни кăлăхах пулчĕ: лаç умне пырса тăракансем пулмарĕç.

Пĕр çур сехете яхăн асаплантăм та йывăр мăлатука, çилленсе, çĕре çĕклесе çапрăм. Уçă алăкран кураксем савăнса кăшкăрни илтĕнсе кайрĕ. Тула тухса лаç алăкă çумне таянса тăтăм. Тарланă çамкана çанăпа шăлнă май йĕри-тавра пăхкаласа илтĕм: пур çĕрте те çуркунне! Хир варринчи юр тĕл-тĕл ирĕлсе хура çĕре кăтартать, икĕ ял хушшинчи çул та пусăрăннă, кураксем çăрса илнĕ ватă йăмрасем вара çурхи хĕвелĕн хăватне пĕтĕмпех хăйсем çине туртса илнĕ тейĕн — кĕленче пек çуталса лараççĕ. Çара йăмрасем витĕр хăмпăланса çĕкленнĕ Пăла курăнать.

«Час пăр тапранать», — тесе, эпĕ асаттепе пĕрле пулла хатĕрленнине аса илтĕм. Ăшра сасартăк темле катрам ирĕлнĕн туйăнчĕ. Сисмерĕм те, ман хыçра тахши тăрать. Çаврăнса пăхрăм: Куршук мучи капкăн йăтса килнĕ!

Кураксен кĕтĕвĕ вĕркенине пăхса тăни мана килĕшмест. Васкаса урата урлă ярса пусрăм та верстак умне пырса тăтăм, пĕр усăсăр выртакан гайкăна рашпильпе якатам пекки турăм.

— Мĕн япала хăйратăн, ăçта çын? — сăмаха кивçен илнĕ пек аран-аран каласа хурать Куршук.

— Вăлта вĕçне çыхмалли хатĕрлетĕп, час çулла пулать вĕт, — суятăп хам.

— Вăлта вăхăчĕ час мар-ха, — тесе, Куршук ман ума капкăнне хурать. — Аслаçу кĕтме те пултарать, эпĕ кĕтейместĕп вара. Мулкачăсем йăлтах асса кайрĕç, хăяматсем. Улмуççисене шăпах тĕпĕнчен хуппине сĕвеççĕ.

Эпĕ тутăхнă капкăна çĕтĕкпе сăтăркаласа илтĕм, унăн хăрах пружини çăртинчен татăлнине курса, шухăша кайрăм: мĕнле юсас пулать-ха? Куршука пурпĕрех хам иккĕленнине систермерĕм.

— Юрĕ, тăвăпăр, — терĕм.

— Хăçан тăвăн, ачам?

Кăна хирĕç калама хĕн вара. Эпĕ, ĕç айне путнă ăста пек, мучие хурав пама васкамастăп. Куршук тепĕр хут ыйтать:

— Хăçан хатĕр тăвăн-ши?

Эпĕ хам та сисмерĕм, чĕлхе вĕçĕнчен сăмах татăлса вĕçрĕ:

— Ырантан тепĕр кун кил.

— Ыран каçа туса параймăн-ши?

Çук, ырана тăваймастăп, — тесе, эпĕ кивĕ капкăна хуçине тăсса патăм.

Куршук капкăнне тытмарĕ, хыçалалла чакрĕ, тĕлĕнсе мана куçран тĕллерĕ.

— Тăрăш-ха, Сантăр, ырана ĕлкĕрт, эпĕ сан валли йӳçĕтнĕ панулми илсе килĕп, — терĕ вăл юлашкинчен.

Çуркуннехи типĕре панулми çинчен астутарни манăн пĕтĕм ăшчике ăвăнтарса илет, тута-çăвар та тутта туять. Çапах та эпĕ, Куршук капкăнне верстак çине хурса, урăх ĕçе тытăннăн тăватăп.

— Ыран каçа ниепле ĕлкĕртме çук.

Куршук шухăша каять. Эпĕ те чĕнместĕп. «Капкăнне каялла йăтса кайинччĕ ку, пĕрех хутне» тесе, тусанлă чӳрече умне пырса тăтăм. Мучи кайма шухăшламасть. Лаçри шыв катки çине пăхатăп, унтан верстак çинчи инструментсене пĕр çĕртен тепĕр çĕре илсе хуратăп. Чӳрече витĕр тахши аякран, Пăва енчен, килни курăнса кайрĕ.

— Ха, кам ку? — тесе эпĕ кăшкăрса ятăм та Куршукран малтан тула чупса тухрăм.

Пирĕн касран пĕр çур çухрăмра хура пиншаклă çын уксахласа килет. Унăн çутă тӳмисем аякранах куçа йăмăхтараççĕ. Карттусĕ сăмсасăр, хыçалтан икĕ хура лента вĕлкĕшсе пырать. Çакнашкал тумтире тинĕс çинчи матроссем çеç тăхăннине эпĕ лайăх пĕлетĕп, темле картинка çинче те курнăччĕ. «Матрос, матрос килет!» — тесе, эпĕ пĕр-икĕ утăм хирелле ярса пусрăм. Манăн çивĕч куçăм хура лентăсем çинчи пĕчĕкçеççĕ якăрсене те палăртрĕ — ылтăн тĕслĕ хăйсем. Унччен те пулмарĕ, эпĕ кăштах уксахласа килекен матроса палласа та илтĕм: Ухик!

Уçă лаçа пăрахсах эпĕ ăна хирĕç чупрăм. Ярса пусмассеренех Ухик патне çывхаратăп. Хавасланнă куç-пуçăм умĕнче Ухик тăрать: ĕлĕкхипе танлаштарсан, сарлакарах та, çӳллĕрех те пек туйăнать. Пуринчен ытла сăнтан нумай улшăннă вăл: çиллес çыннăн куранать. Тен, çавăнпа эпĕ ăна пĕр сăмах калаймастăп. Сасартăк пӳлĕнтĕм. Ухик эпĕ вăтаннине сисрĕ пулмалла. Кулса ячĕ:

— Эсĕ, ачамушка-чамушка, мана хирĕç тухрăн-и? — терĕ вăл ырă кăмăллăн.

Манăн питçăмартисем пĕçерсе кайрĕç. Хĕрелтĕм пулмалла. Каллех нимĕн чĕнейместĕп.

— Эсĕ кам ачи, а? — йăвашшăн ыйтать Ухик.

— Ахмар Лука ывăлĕ! — вăрăммăн сывланăн персе ятăм эпĕ, — Сантăр.

— Э, Сантăр-и?! Сана паллама та çук, епле ӳссе кайнă. Маттур. Ну, мĕнле пурăнатăр? — тесе, вăл мана çурăмран лăпкаса ыталарĕ, кăштах пĕшкĕнчĕ те питçăмартине малтан пĕр енчен, унтан тепĕр енчен чуптурĕ. Эпĕ тинех ĕлĕкхи ырă кăмăллă Ухике астуса илтĕм.

— Эх, Сантăр, — тесе, вăл мана тепĕр хут лăпкаса илчĕ. — Пĕртăван шăллăма курнă пекех туйăнса кайрĕ! Пĕтĕм чунăм-чĕремĕм хĕпĕртерĕ. Еплелле ӳссе кайнă!

Сасартăк вăл хăравçăн ман куçран пăхрĕ.

— Манăн анне мĕнле пурăнать?

Эпĕ калама тăрсан, вăл шартах сиксе ӳкрĕ:

— Сывă-и? Ну?

Нумай пулмасть анне Сахьяна карчăк патĕнче пулнăччĕ. Вăл час-часах чĕри ыратнипе тата сывлăшĕ пӳлĕннипе аптрать. «Пĕрре çеç ывăлăм çине пăхса илĕттĕм те вилĕттĕм», — тесе тăтăшах Ухике асăнать тенĕччĕ анне.

Çакна пĕлтерсен, Ухик сылтăм аллине çĕклесе тахшине юнарĕ:

— Çук, халь тин шăтăка кĕрсе выртма памастăп ăна! Унта лайăххи нимĕн те çук. Эпĕ шăтăкра пулса курнă вĕт, астăватăн-и?

Ухик, çурăмĕ хыçĕнчи пĕчĕк хутаççипе хуткупăсĕн кантрине тӳрлетсе, ман куçран пăхрĕ, кăштах кулса илчĕ:

— Шăтăка пытарнăччĕ те, эпĕ каялла сиксе тухрăм. Тĕттĕм те нӳрлĕ унта. Килĕшмерĕ. Тен, эпĕ хам та çĕре килĕшмен? Эсĕ мĕнле шутлатăн? — чее куçĕсене вылятрĕ Ухик.

Эпĕ, вăл шӳт тунине ăнланса, сăмах тавраш хушмарăм. Ухик кутамкки кантрине малалла туртса пĕшкĕнсен, унăн карттус лентисем ман питçăмартине лекрĕç: сăмсана темле, эпĕ халиччен пĕлмен шăршă çапрĕ: те табак шăрши пулчĕ вăл, те тинĕс шăрши вăл?

— Çĕр мана йышăнмарĕ, — малалла тăсрĕ вăл çурма шӳтлĕ сăмахне, — шыв питĕ те тарават пулчĕ вара. Нимĕçсем пирĕн карапа путарма тăрсан, эпĕ тӳрех вутăш патне сикрĕм, икĕ пӳрнене татса юлчĕ, хăямат.

Эпĕ тин унăн аманнă аллине астурăм.

— Манăн ура та пăртак уксахлать, анчах киле çитме инçе мар ĕнтĕ.

Çула май эпĕ салтакри аттепе Мишша тете çинчен калакаласа кăтартрăм. Ухик арçынсенчен ялта кам-кам пуррине ыйтрĕ. Эпĕ йĕркипе стариксен речĕсене шутласа тухрăм, Ильпăрас Тиххăнĕ тиексене укçа парса салтакран юлнине те пĕлтертĕм, унтан вăрçă час чарăнать-и тесе ыйтрăм.

— Вăрçи нумая пымĕ, — сăмаха татса каларĕ Ухик, — кĕçех акă салтаксем ушкăнĕ-ушкăнĕпе киле персе çитĕç. Вăхăтлăх правительствăшăн никамăн та юн тăкас килмест. Патша вырăнне улпутсем кĕрсе ларчĕç те пире татах юн тăктарасшăн. Эпир халь тин ултава парăммăпăр. Çапла-и, Сантăр?

— Çапла, — терĕм эпĕ, хам мĕн çинчен каланине ăнланмасăр.

Ухик Вăхăтлăх правительство пирки ялта мĕнле шутланине пĕлесшĕн. Эпĕ ăна асаттесем çĕр çинчен çеç пуплешнине, утелне çĕрĕпе Савик тара илнĕ улăха туртса илесшĕннине астутартăм.

— Тĕрĕс шутлаççĕ! — савăнса кăшкăрса ячĕ Ухик. — Тĕп-тĕрĕс. Мĕн пирки чарăнса тăраççĕ вара?

— Хулара Савике хӳтĕлекенсем пур, тет. Пирĕн ял-йышсем питĕ хăраççĕ унтан.

— Мĕншĕн хăраççĕ?

— Савикрен ĕмĕр тăршшĕпех хăраса пурăннă.

— Ĕлĕк хăранă та, халĕ хăрамалла мар, — терĕ Ухик. — Ĕлĕк те хăрамалла пулман, анчах халăх хăйĕн вăйне чухламан. Халах вăл кирек хăçан та улпутсенчен йышлă та, вăйлă та пулнă.

Сывлăш çавăрса ямалла вăл, чарăнса, ял çине пăхса илчĕ.

— Халăх ĕлĕк ыйхăри пек тĕлĕрсе пурăннă. Астăватăн-и, мана вилнĕ тесе шăтăка кайса чикнĕччĕ. Эпĕ чĕрех пулнă. Сикрĕм те тăтăм. Халăх та çавăн пек — ĕлĕк тĕлĕрсе тăнă, халĕ ура çине сиксе тăчĕ... Ну, кун пирки кайран сăмахлăпăр... Ха, урам тулли çын пухăннă. Пире хирĕç тухман-тăр вĕт?

Ухик таврăнни çинчен ялйышсене Куршук систернĕ иккен. Акă вăл халĕ стариксемпе пĕрле инçетрен таврăнакан матроса ыталать. Эпĕ ушкăн тулашне тăрса юлтăм. Стариксемпе хĕрарăмсен хулпуççи урлă мана Ухик карттусĕнчен кăкарăннă лентăсем вĕлкĕшни çеç курăнаççĕ. Эпĕ, уçă лаçă çинчен аса илсе, ял вĕçне чупса кайрăм. Куршук лаç алăкне хупса хăварнă иккен. Капкăнне илсе кайман, юсаттарасшăнах-мĕн. Ăна курсан, манăн кăмăл тулса çитрĕ. «Хуçăлнă çăртине мĕнле тăвас пулать-ха?» — тесе иккĕленсе тăтăм. Çавăнтах Ухике аса илтĕм. Вăл мана пăрахмĕ ĕнтĕ, пулăшĕ, капкăн пружинине мĕнле тумаллине те вĕрентĕ.

Лаç алăкне эпĕ хупрăм та çăра уççине икĕ хутчен пăртăм. Атте те çапла питĕретчĕ.

Пĕр-икĕ кун иртсен, Ухик пирĕн пата килсе кĕчĕ. Эпĕ асаттене кайса чĕнтĕм. Анне, типĕ вăхăчĕ пулсан та, виçĕ чăхран пĕрне пусса хăна валли яшка пĕçерчĕ.

Ухик йĕркипе хăй ăçта-ăçта пулни çинчен каласа кăтартрĕ. Вăл асатте пĕлекен Варшава хулинче пулман иккен.

— Унта çитме тĕл килмерĕ, — терĕ Ухик. — Эпĕ Питĕр таврашĕнче пурăнтăм.

— Эпĕ Варшавăра таçта та çитсе курнă, офицер мана ялан пирус е эрех илме яратчĕ. Ещĕкĕ-ещĕкĕпе йăтаттăм, — сăмах май мухтанса илчĕ асатте.

— Мускавра пултăн-и? — ыйтрăм эпĕ Ухикрен.

— Мускав урлă темиçе хут та иртсе кайма тиврĕ.

— Мускав урамĕсем вăрăм-и?

— Вăрăм! Ир пуçласа каçчен ут, пурпĕрех урам вĕçне тухаймастăн. Хула тулашĕпе çаврăнас тесен, кунтан Чĕмпĕре çитиччен каяс пулать. Çурчĕсем мĕнешкел! Çӳллĕшĕ чиркӳ пек, сарлакăшĕ — пирĕн касри вун кил сарлакăшĕ. Пирĕн ял çыннисем пĕр çурта вырнаçмалла, икĕ çурт парсан, выльăхĕ-чĕрлĕхĕпех, чăххи-чĕппипех кĕрсе каймалла. Акăш-макăш пысăк. Тăватшар-пилĕкшер хутлă. Чи çӳлте крыльца, ăна балкон теççĕ. Унта чей ĕçсе лараççĕ вара.

Çапăçури «мыскарасем» çинчен Ухик сахал калаçать.

— Мĕнле амантрĕç-ха сана? — тесе ыйтрĕ анне. Юн нумай кайрĕ пуль?

— Вăрçăра унта, инке, мĕнпурĕ те юн та пыйтă, пылчăк та тусан. Мĕнле амантрĕç тетĕн? Мĕнле калас? Эпĕ флотраччĕ. Унтан пехотăпа пĕрле окопа куçарчĕç. Çĕрлеччĕ. Окопра выртаттăмăр. Унтăн приказ пулчĕ. Ирхине наступлени теççĕ. Çывăрма памарĕç. Пирĕн ротнăй ахаль чух усалччĕ, хальхинче ача пек ачашшăн калаçма пуçларĕ. Вилесрен хăрать... Ну, çутăлса килчĕ. Икĕ ракета пачĕç. Пулеметсем шăтăртатма пуçларĕç. Хырăмпа малалла, нимĕçсем патнелле, шума тытăнтăмăр. Унччен те пулмарĕ, снаряд ӳлесе килчĕ те шăп пирĕн ума ӳксе çурăлса кайрĕ. Эпир çĕр çумнех лăпчăнса выртрăмăр. Пăртак тăрсан, каллех малалла шума хушрĕç. Эпĕ хускалтăм çеç, сулахай чĕркуççи пĕçерсе кайрĕ. Шăлавара хыпашласа пăхрăм та — йĕп-йĕпе. Юн тапса тухнă. Эпĕ тинех хăраса ӳкрĕм. Сивĕ тар тухса кайрĕ. Малалла мĕн пулнине астумастăп та. Госпитальте тин тăна кĕтĕм. Урана операци тунă чух тухтăр чĕркуççи айĕнчен икĕ осколка кăларса илнĕ. Алла флотра чухнех амантнăччĕ те, карап çинчех тӳрленнĕччĕ.

Пӳрте асатте тусĕсем — Лăриванпа Шаккаман, Терен пырса кĕреççĕ. Сăмах вăрçă хыпарĕсем хыççăн тӳре-шара çине куçать. Стариксем малашне Раççее кам тытса пырасси çинчен ыйтаççĕ.

— Çĕр пирки çĕнĕ йĕрке тухман-и? — теççĕ вĕсем. Сĕтел хушшинчен тухса чĕлĕм тивертсе янă Ухик пĕркана табак тĕтĕмне çăтса илет те ерипен кăна çапла калать:

— Влаçа улпутсем, пуянсем илесшĕн.

— Чăнах-и? Каллех пире мăшкăлласа пурнĕç-ши? — хăраса ӳкеççĕ стариксем.

— Парăнас пулмасть, — тет Ухик, — хуласенчи рабочисем пирĕншĕн хытă тăраççĕ. Эпĕ поезд çине ларас умĕн вокзалта митинг пулчĕ. Пире тӳрех каларĕç: киле çитсен, хресченсене калăр, çĕр вĕсен пулмалла, улпут çĕрĕсене, утелне çĕрĕсене, мăнастир çĕрĕсене — пурне те хресченсене валеçсе памалла терĕç. Çапла вăт, ялйышсем. Эсир кунта пĕр Савик хуçана хирĕç тăрайман. Епле-ха вăл, ют ял çынни, пирĕн хирте хуçа пулса тăнă?!

— Укçи нумай та, кашни чухăн çынна «хĕрхенет», тырă парать, укçа парать, унтан çĕрне туртса илет, — тет Лăриван пичче.

— Земски те ун майлăччĕ.

— Пуянсем вĕсем законсене лайăх пĕлеççĕ. Законĕ вăл пĕрмай пире, чухăнсене, хирĕç.

— Хăрас пулмасть. Халĕ кам вăйлă, çав çĕнтерет. Э, халăх кирек хăçан та Савик пек хуçасенчен вăйлăрах, — паттăррăн калать Ухик.

  
   Яла кисрентернĕ кунсем


   Пӳрт айккинчи тăпрас çинче çурхи хĕвелпе хĕртĕнсе ларакан ялйышсем Савик пирки сăмахлаççĕ. Асатте, халăх хăйĕн çурчĕ умне пухăннине кура, хуçа йăлипе ура çинчех тăрать. Тăпрас çумне тĕртĕннисем хутран-ситрен асатте енне çаврăнса пăхаççĕ, вăл мĕн каласса кĕтсе, пĕр кана чĕнмесĕр лараççĕ. «Тӳрĕ каякан шурлăха кĕрсе ӳкнĕ, тет». Акă мĕнле сăмахсем çунатланса тухаççĕ асатте чĕлхи вĕççĕн.

Патшана вырăнтан сирпĕтнĕренпе виçĕ уйăх çитрĕ ĕнтĕ. Часах акана тухмалла. Савик çĕрĕ пирки нимĕнле уйрăм уççи те çук-ха. Асатте çурчĕ умне пухăннă çынсем чи малтан Савик çĕрне валеçесшĕн.

— Тĕрĕссипе каласан, Савикĕ куштанни куштан та, пурпĕрех хресчен çынни, — тет Шаккаман старик, — çĕр валеçме тытăнсан, эпир ун ятне те шута илĕттĕмĕр, çĕрсĕр тăратса хăвармăттăмăр. Унăн килĕнче миçе ятчĕ-ха? — Шаккаман старик шĕшлĕ пек кукăр пӳрнисене тăсса пĕрерĕн хутлатма тытăнчĕ. — Хăй пĕрре, арăмĕ пур, иккĕ тейĕпĕр, икĕ ывăлĕ, кинĕ...

— Тарçисене те хушма пулать, — тет качча тухнă хĕрĕ патне кӳршĕ ялтан хăнана килнĕ ырă кăмăллă çын.

— Тĕрĕс, — кӳршĕ ял çынни хутне кĕрет Лăриван, — Савик хуçа тарçисем хамăр ялйышсемех вĕт, çĕрĕ те хамăр ялăн...

— Мĕн калама... — сăмаха тăсса асатте чĕлĕмне тивертсе ячĕ. — Мĕн чул тымар кăкламан-тăр, мĕн чул çапă çунтарман-тăр пирĕн аслă асаттесем çак çĕре тырă акма юрăхлă тăвас тесе. Хамăр ял Çĕрпӳ уесĕнчен куçса килнине эпĕ пĕчĕккĕллех пĕлнĕ. Çĕрĕ вăл Савик хирĕ таранах хамăрăн пулнă. Чĕмпĕртен килнĕ улпут утелне валли çĕр теçеттин касса илнине ку таврара пĕлмен çын та çук-тăр. «Ку патша çĕрĕ, эсир ăна ахалех кăкласа асапланнă», — тесе каланă пулать вара вăл. Тĕк тăнă çĕртех ялйыша çаратса кайнă. Унтан утелне çĕр хуçи Савик пулса тăчĕ.

— Çăхан куçне çăхан сăхмасть, теççĕ, — юптарса илчĕ кӳршĕ ял çынни.

— Патша пирĕн çĕре Савике йăнăш суттарнă, — терĕ асатте, пĕр кана чĕнмесĕр тăнă хыççăн. — Куратăр-и, халĕ мĕн пулса тăчĕ?

— Мĕн пулчĕ?

— Патши çук, çĕрне илсе юлнă Савикĕ пур... Вăл ăна укçа парса ĕмĕрлĕхе илтĕм тет. Çитменнине, хуларан та ăна хут парса янă, тивме юрамасть тесе каланă пулать...

Кĕпер енчен Ухик килни курăнса кайрĕ. Вăл хĕвел ăшшинче те матрос пиншакĕпе çӳрет иккен. Пăчă-мĕн — йӳле янă. Пиншак айĕнчен те яланхи ула кĕпине — тельняшкине — тăхăннă. Ухикрен кăштах кая юлса чăлах Ярхун утать. Стариксем матроспа салтака тарават: асатте вĕсене пĕрене çине ларма сĕнсе аллипе хăлаçланчĕ, Лăриванĕ хыпаланса табак хутаççине туртса кăларчĕ, çамрăксен енне тăсрĕ:

— Пирĕнне туртса пăхăр-ха.

— Тем çинчен сăмах тапратса янă ĕнтĕ? — стариксем хушшине кĕрсе ларнă май ыйтрĕ Ухик.

— Сăмахĕ вăл пирĕн пĕрмай пĕр йĕрпе пырать-çке, — тесе хучĕ Шаккаман.

— Çĕр пирки пулас апла? — ялкăшса илчĕ Ухик, унтан, хаçат кĕтессине çурса, чикарккă чĕркеме тытăнчĕ, табак хутаççине чĕркуççи çине кукленсе ларнă Ярхуна пачĕ.

— Çĕр пирки сăмахлатăр пулать, — Лăриван енне çаврăнса тепĕр хут каларĕ Ухик. — Хресчен çĕр çинчен калаçать ĕнтĕ, — тесе, Лăриван аçа чулне сулмаклă çулупа çапса хĕлхем сирпĕтрĕ, ăвă татăкне, тивертсе, Ухике тăсса пачĕ.

— Мĕн шут тытрăр? — табак тĕтĕмне çăтса ыйтрĕ Ухик.

Стариксем, пĕр-пĕрин çине пăхкаласа, хăшĕ ӳсĕрем пекки, хăшĕ, çĕлĕкне хывса, шуралнă çӳçпуçне якатам пекки турĕ. Асатте сӳннĕ чĕлĕм кĕлне тасатнă май ерипен çеç акă мĕн каларĕ:

— Нимĕн те тытман-ха...

— Мĕншĕн? — юриех хытă тĕлĕннĕ пек пулчĕ Ухик.

— Мĕншĕнни паллă ĕнтĕ, — кӳреннĕн ялкăшса каларĕ Лăриван, — çĕрĕ каллех пире тивмест, тет, ав. Патшине вырăнтан сирпĕтнĕ хыççăн çĕнĕ министрсем халăхшăн тăрăшаççĕ тесе калаçатчĕç. Ну, курăр ĕнтĕ, камшăн тăрăшаççĕ вĕсем? Савик пек пуянсемшĕн мар-и? Пире шăвăç чуманпа çеç чуптарса хăварчĕç вĕт? Патша чухне те çĕр хуçи эпир марччĕ, халĕ те çавах.

— Тĕрĕс, хальхи правительствăпа патша хушшинче уйрăмлăхĕ çук ĕнтĕ, — лăпкăн кăна каласа хучĕ Ухик. — Анчах нумая пымĕ ку йĕрке, Вăхăтлăх правительство тесе ахаль каламан ĕнтĕ ăна...

Ярхун та самаха хутшăнчĕ.

— Çу варринче пăр çусан тырăсене сиен тăвать те, анчах хăй хĕвел пăхсанах ирĕлсе каять. Хальхи правительство та çавăн пек: сиенне кӳрсен те, нумая пымĕ.

— Пирĕн карап çинче пĕр матрос пурччĕ, юмах яма юрататчĕ, — терĕ Ухик. — Нихçан хĕлле пулман темле çĕршывра темле, те фенис, те феник ятлă кайăк пурăнни çинчен каласа кăтартатчĕ вăл. Кам çав кайăка тытать — телейлĕ пулать. Анчах тытма хăйне хĕн, мĕншĕн тесен ăна çичĕ çăрапа питĕрсе илнĕ, тет те, уççине çичĕ патша сыхласа тăраççĕ, тет...

— Юмах юпа тăрринче, теççĕ. — Ухике пӳлчĕ Лăриван. — Юпи питĕ çӳлте, тет, кайăкĕ тыттармасть...

— Кайăкне те тытăпăр, Лăриван йысна, пĕр патшине эпир ĕнсе чикки патăмăр. Тĕрĕс вĕт? Халĕ тин пуçа усмăпăр ĕнтĕ. Пурте хамăр ĕмĕтленнĕ пек пулĕ.

— Асту! — ура çине тăрса каларĕ Лăриван. — Патшине вырăнтан кăларнă чухне эпир те çапла шутланăччĕ. Халĕ, ав, самани йăлтах ĕлĕкхи енне çаврăнма пуçларĕ.

— Кам каларĕ? — терĕ Ярхун.

— Никам та каламан, хамăрах куратпăр! — çилленсе тавăрчĕ Лăриван. — Савик ăçта килнĕ унта унăн çĕрне тивме хушман тесе çӳрет.

Шаккаман старик Ухик куçĕнчен тинкерсе пăхрĕ, пĕр кана чĕнмесĕр тăчĕ, унтан, вăрăммăн сывласа, тахшине тĕртсе илчĕ:

— Ара, утелне çĕрне ăна Савик ĕмĕрлĕхех илтĕм тет... Ун патне халĕ пырса та ан çулăх...

— Ĕмĕрлĕхех тетĕн? — Шаккаман енне ярса пусрĕ Ухик. — Камран илнĕ вăл ĕмĕрлĕхе? Патшаран-и? Э, патшине сирпĕтнĕ, саккунĕсене пăрахăçланă. Çапла ĕнтĕ, патша çĕр сутни те халĕ саккунлă мар. Ăнлантăр-и?

Стариксем пĕр-пĕрин çине кăмăллăн пăхса илчĕç. Асатте, пуçне пăркаласа, Шаккаман хулĕнчен тĕртрĕ; лешĕ, Ухикрен тĕлĕннĕн, ним тума аптрарĕ, пӳлĕнсе тăчĕ. Эккей, епле-ха вĕсем çавна хăйсем тавçăрса илеймен? Утелне çĕрне, чăнах та, патша сутнă вĕт, халĕ патши çук!..

Савик çĕрне ялйышпа валеçсе ярасси тинех кашнийĕн чĕрине пырса тиврĕ.

Ухик стариксене ĕлĕкхи утелне улăхне тухма тĕтхĕртни çинчен Савик те илтнĕ иккен. Эпĕ ăна акă ăçтан сисрĕм: пĕр кĕтмен çĕртен пирĕн пата Савик кинĕ Кристин килсе кĕчĕ.

Пуян хуçалăхĕнче ĕçрен пушанайманнипе вăл юлашки вăхăтра пирĕн пата мар, амăшĕ патне те сайра хутран çеç килкелетчĕ. Анне Кристин ахаль килменнине çийĕнчех туйрĕ. Анчах вăл мĕн çăмăлпа çӳренине тӳрех ыйтма аван мар. Калаçу малтанлăха ăçтиçук тавра явăнать. Миçе хутăр çип арлани, миçе тăрăх пир тĕртни, миçе кĕпе çĕлени çинчен ыйтрĕ анне. Кристин вăхăт тĕпел кукринчех иртет, хĕр чухнехилле нумай арлама май çук, пĕр çĕнĕ кĕпе те çĕлетмен терĕ. Анне ерипен Савик хуçа килйышĕ çинчен ыйтрĕ. Кристин сасартăк тутăрне салтса çыхрĕ, сак çинчех пăркаланса илчĕ, çăмаха та хăвăртрах калама тытăнчĕ. Савик çĕрĕ-çĕрĕпе çывăрмасть, çурт-йĕрне сыхлать иккен. Кăкарса усракан хаяр йыттисене каçах вĕçертсе ярать. Икĕ пăшалне те авăрласа хунă. Килте чух ялан хуйхăрать. Çын умĕнче çеç паттăрланать.

Юлашкинчен вăл йĕри-тавра пăхкаласа илчĕ те, анне енне çаврăнса, акă мĕн каларĕ:

— Пăятамĕ Ухике кураймасть. Ярмуш шайккинчи усалсем пыра-пыра каяççĕ. Ухике шаккаса пăрахтарма пултараççĕ вĕсем. Систерĕр-ха ăна. Сыхланса çӳретĕр.

Кристин тухса кайсан, анне мана çитĕннĕ çын вырăнне хурсах Ухик пирки эпĕ мĕн тума шутланине ыйтрĕ. Нимле канаш пама аптраса тăтăм. Вунпилĕк çулхи ача сăмахне хăлхана чикекен пулĕ-ши вара ялта?

— Асатте патне çитсе килес пулĕ, — терĕм иккĕленсе.

— Каях, — хистерĕ анне, — асту, Кристин мĕн каланине пĕр аслаçуна çеç пĕлтер. Тем курса тăрăн.

Савик хуçа Ухике тасатасшăн ăмсанса çӳрени часах пĕтĕм ялĕпе сарăлчĕ. Пĕрисем Ухике пытанма, вăхăтлăха ют яла кайса пурăнма сĕнеççĕ; теприсем саккунĕ Савик майлă, ăна хирĕç тăма камăн хăват çиттĕр теççĕ.

Ухик саккунлă правительствăна пăхăнманни çинчен калаçаканнисем те сайра хутран тĕл пулаççĕ.

«Мĕн килĕ те мĕн кайĕ ĕнтĕ», — терĕ пĕррехинче асатте.

Ухик Савик хăратнине хăлхана та чикмерĕ, ялйышсем хăйне сыхланса çӳреме хушнă вăхăтрах вăл вĕсене акана тухма васкатрĕ, Савик çĕрне туртса илме хистерĕ.

Тинех пуçланса кайрĕç вара пирĕн яла кисрентерекен кунсем. Ухик сăмахĕ кашни çыншăн саккун пулса тăчĕ. Вăл мĕн хушать — çавна тăваççĕ. Акă Ухик акана тухмалли куна та палăртрĕ. Стариксем пĕртте турткаланмарĕç, килĕшрĕç.

Асатте мана Савик улăхне акмалли вăрлăха миххе тултарса хума хушрĕ. Эпĕ çак хыпара аннене пĕлтертĕм те çенĕке чупса тухрăм, сĕлĕ тултарнă лар алăкне уçса пăрахрăм. Анне михĕ тытса тăрать, эпĕ тимĕр витрепе вăрлăх ăсса илетĕп... Виçĕ пăт кĕрекен миххе тултарса сӳс пайăркипе çыхсан, анне васкасах тĕпсакайне кĕрсе кайрĕ, пĕр чара улма йăтса тухрĕ, шуратма, кĕçĕрех ман валли ирхи апат хатĕрлеме тытăнчĕ, хире çӳрекен çутă шăвăç витрене те вĕри шывпа çуса хучĕ.

Хĕвел анса ларсан, урамра çамрăксем шавлани илтĕнсе кайрĕ, хĕрупраçсем юрă пуçларĕç... Кун пек чухне камăн килте ларас килĕ. Эпĕ каçхи апат çисе сĕтел хушшинчен тăрса тухнă-тухманах пăтари карттуса ярса илтĕм. Анне ятласа тăкрĕ.

— Ыран иккĕмĕш автанпа тăмалла, — терĕ вăл, — выртса çывăр. Эсĕ аçу вырăнĕнчине мантăн-и-мĕн? Ака пĕтмесĕр вăййа тухасси çинчен ан та шухăшла!

  
   Савик хуттарĕнче


   Пӳртре тахшисем шавланине илтсе вăранса кайрăм. Куçа уçса пăхрăм та сак çинче асаттепе Ярхун ларнине куртăм. Урам енчи чӳрече умĕнче Ухик тăрать. Акă вăл алăк енне ярса пусрĕ, кутник çинчи Ваçлей салтакпа юнашар ларчĕ. Вăрçăран хăрах куçлă пулса таврăннă Ваçлей паян кантăр вăрри тĕслĕ шинельне те каптăрмаласа лартнă (ахаль чух вăл йӳле ярса çӳретчĕ), винтовка та тытнă. Вăт-вăт сиксе тăрса çапăçăва чăмассăн туйăнать. Унăн хаяр сăнĕ алăкăн-тĕпелĕн уткаласа çӳрекен анне сехрине хăпартнă, вăл, Ваçлей салтак çине хăравçăн пăхкаласа, пĕрмай «эй, турă, тем курса тăрăн» тесе мăкăртатса илет.

Хире мĕншĕн хĕçпăшал йăтса тухнине тавçăрса илсен, анне пушшех хăраса ӳкет, Ухик куçĕнчен пăхса, вăл ман пирки сăмах хушать.

— Тен, Сантăрăн паянлăха килтех юлмалла, ача вĕт-ха вăл.

Ухик, ялкăшса, ура çине тăчĕ, шăлĕсене кăтартрĕ:

— Мĕн эсĕ, инке, çав Савикрен хăратăн? Чăнахах вăл халăха хирĕç тăрĕ тетĕн-и-мĕн? Асту! Пăкки шаннă ĕнтĕ ун. Пире курсанах тĕпсакайне кĕрсе ларĕ.

Анне пурпĕрех лăпланмарĕ.

— Пуян çĕрне туртса илесси ача вăййи мар-çке, — тесе, вăл вăрăммăн сывласа ячĕ.

Ухик хĕвĕнчен тăрăхла кавăн евĕрлĕ граната туртса кăларчĕ те аннене кăтартрĕ:

— Ача вăййи маррипе çакнашкал теттесем илсе каятпăр ĕнтĕ!

Анне каллех, шикленсе, Ухик куçĕнчен пăхрĕ, темскер каласшăн пулчĕ вăл — пӳлĕнчĕ, сăмахĕ тухмарĕ. Ухик юриех, сассине хулăнлатса:

— Кайрăмăр, юлташсем! — терĕ.

Эпĕ ура сырса ларнă çĕртен хăпăл-хапăл сиксе тăтăм та Ухик хыççăн урама чупса тухрăм. Анне мана чӳрече витĕр кăшкăрса чарчĕ те тутăрпа çыхнă çăкăр чĕлли тыттарчĕ:

— Хырăму выçсан чĕре сури тумалăх та пулин илсе кай ĕнтĕ... Яшка пиçнĕ те, кĕрсе çимĕн-и?

Яшка çиессишĕн ушкăнтан тăрса юлатăп-и-ха? Ăçта унта!..

...Пушар каланчи умне пухăнса тăнă лавçăсем патне çитсен, Ухик, Шаккаман урапи çине тăрса, йĕри-тавра çаврăнса пăхрĕ:

— Пурте пухăннă-и?!

— Пурте! — терĕç ушкăнти сасăсем. — Паян камăн килте хупăнса ларас килĕ?!

— Ильпăраспа Керим çеç тухман! — тесе кăшкăрчĕ тахăшĕ.

Ухик аллипе сулчĕ:

— Вĕсене кĕтмĕпĕр... Кайрăмăр!

Ушкăн çил çинчи йăмра пек кашласа хумханчĕ, лавсем урам тăрăх тăсăлса утелне çулĕ çине ӳкрĕç.

Малти лав тилхепине Шаккаман старик тытнă. Лав умĕнчен Ухикпе хăрах куçлă Ваçлей пыраççĕ. Эпĕ иккĕмĕш лав çине асаттепе юнашар хăпарса лартăм. Эпир ялтан тухнă çере хĕвелтухăçĕ кăштах шуралса палăрчĕ те каллех хура пĕлĕтсемпе хупăрланчĕ. Çав пĕлĕтсен пĕр пайăрки çĕр çине татăлса аннăн пĕтĕм уй-хире тĕтре пусрĕ. Пирĕн хыçран пыракан лавсен вĕçĕ сасартăк курăнми пулса тăчĕ. Тăвалла хăпаракан çулпа эшкер куçнă пек туйăнса кайрĕ. Эпĕ, асатте лавĕ çинче çеç ларса пыратăп пулин те, хама хам çар çынни вырăнне хурса, йĕри-тавра пăхкаласа илетĕп. Таврара мĕн курнине манăн хамăн аслă командира, Ухике, пĕлтермелле. Тĕтреллĕ çанталăк тăшман çарне асăрхама кансĕрлет. Çул салтак çырăвĕсенче сăнарлакан Карпат тăвесем тавра явăнса çӳлелле хăпарать пек... Пырсан-пырсан, çăра тĕтре сирĕлессĕн туйăнать. Вара тимĕр çĕлĕк тăхăннă ют салтаксем пире курса чăлпар саланаççĕ... Эх, ĕмĕт! Ман пуçри çапăçу, тен, малалла пушшех те хăватлăланса каятчĕ — Ухик сасси чарса лартрĕ.

— Çитрĕмĕр! — терĕ вăл.

Малти лав тăп чарăнчĕ. Эпĕ ăшă ĕмĕтри Карпат тăвĕсем çинчен Савик çĕрĕ çине сиксе антăм. Таврари тĕтре шĕвелсе сирĕле пуçларĕ. Тупере пĕлĕтсем вĕçĕмсĕр куçни те курăнакан пулчĕ. Тухăç та, шурă алшăлли çакнă тĕпел евĕрлĕ ярăм-ярăм шуралса, хире тухнă çынсен кăмăлне çĕклентерчĕ.

— Кашни кил валли вуншар хăлаç шутласа илĕр те ĕçе пикенĕр! — каларĕ Ухик, лавçăсем енне çаврăнса.

Ушкăнти ялйышсем, çийĕнчех Савик улăхĕ тăрăх саланса, икшерĕн-виçшерĕн çурхи çĕре утăмласа пайлама, васкаса сухалама, акма тытăнчĕç.

Çутăлса çитнĕ çĕре Савик улăхĕ пĕтĕмпех ула-чăпарланчĕ.

Тухăçри тăвайкки тăрринчен ирхи хĕвел куçне тавăрса пăхнăн пĕрре шуралса илчĕ, унтан кăвакарчăн пĕсехи тĕслĕ пулса кайрĕ тата пăртак тăрсан хĕп-хĕресленсе тӳпене кармашрĕ. Тăвайккинчи ешĕл хăвалăхпа ватă хурăнсем пĕр самантра хĕрелсе кайрĕç. Ваттисем каланă тăрăх, хĕвел юн пек хĕрелни ырра мар. Хуп пăтавкка йăтнă стариксем акма чарăнсах тухăç енне çаврăнса сăхсăхкаласа илчĕç. Куçа Савик хуттăрĕ курăнать (вăл тухăçра-çке-ха!). Унта — кăнтăр енне пăхса ларакан пĕр килĕллĕ хуттăрта пĕр чĕрчун та курăнмасть. Лăпкă. Шурăпа сăрланă чӳрече хупписем уçă тăни çеç чаплă çуртăн хуçисем те пулмаллине асăрхаттарать. Эпир хамăр тĕллĕн туртса илнĕ çĕре сухаласса сухалатпăр та, Савик хуттăрĕ енне те пăхкаласах илетпĕр. Акă хир енне тухакан чăвашла хапха яриех уçăлса кайрĕ. Картишĕнчен лӳппер ĕнесемпе мăнтăр сурăхсен кĕтĕвĕ йăшăлтатса тухрĕ. Хуçа тарçи Ваçик чăвашла хапхине хупрĕ те васкаса кăнтăр енчи вырăсла хапха умне чупса пычĕ. Унтан тăрантас кӳлнĕ лав сиксе тухрĕ. Пĕр пек икĕ хура лаша пуçĕсене каçăртса вĕттĕн-вĕттĕн пусаççĕ. Пĕр-пĕччен ларса тухнă Савик аллинчи чĕн тилхепе лашисене малалла ыткăнма памасть. Уттарса çеç пырать. Эпир ăна пирĕн иата килет пулĕ, «эсир акаканни, эпĕ вырса илекенни пулăп» тесе хăратма пикенессе кĕтнĕччĕ. Çук иккен. Пĕр ана сыппи тăршшĕ килсен, вăл лавне Пăва çулĕ çине лăрчĕ те ши! шăхăрчĕ. Каçăр пуçлă лашасем сасартăк çилçунатлăн малалла ыткăнчĕç.

— Пăвана каять вĕт вăл!

— Пире хĕсĕрлеттересшĕн пуль!

— Тытса чарас ăна!

— Чарас!!!

Çапла кăшкăрашса, ялйышсем Савик çулне татма шут тытрĕç, телефон юписем патнелле чупрĕç, Савик лашисене тем пек хăваласан та пирĕнтен маларах иртсе кайма ĕлкĕреймерĕ. Чи малтан тĕпри лашине çăварлăхĕнчен тытса чараканни Ухик пулчĕ. Хаяр Савик тăваткал явнă саламачĕпе пĕр-икĕ хутчен лашисене купарчинчен çунтарса илчĕ те, Ухик ярса тытнă янаварсем тем пек турткаланса ташласан та хускалса каяймарĕç. Савик, хăравçăллăн йĕри-тавра пăхкаласа, çĕлĕкне пусарах лартрĕ. Ваçлей салтак аллинчи винтовкине Савик сăмси патнех тăсрĕ. Лешин сехри хăпрĕ: кăн-кăвак кăвакарса кайрĕ. «Кусем, эсрелсем, персе те пăрахĕç», — терĕ пулас вăл.

— Хăратăн-и-мĕн?! — тăрантас патне пырса кăшкăрчĕ Ухик. — Эпир Ярмуш шайккинчисем мар. Эсĕ мана вĕлерме вĕсене тахçанах тĕтхĕртетĕн вĕт?.. Ан хăра. Эпир вăрă-хураха тухман. Лавне каялла çавăр та килне кайса лар. Чĕнми шăрчăк пул. Вара эпир сана пӳрнепе те тĕртмĕпĕр... Хăв пĕлен: вăхăт çук пирĕн санпа муталанма — акана тухрăмăр!

— Эсрелĕ! — хура çĕлен пек чашкăрса каларĕ Савик. — Асту! Лекетĕн пĕрре. Пуççапсах йăлăнăн!

— Эпĕ халăхпа революци умĕнче çеç пуçа тайма пултаратăп. Сан пек сăхă улпутсене сума сумастăп! — терĕ те Ухик аллине сулчĕ.

Темиçе çын Савик аллинчи тилхепине ярса тытрĕç, лашасен йĕвенĕпе çăварлăхĕнчен çакăнакансем те пур. Пăвана кайма тухнă лав пĕр минут хушшинче каялла çаврăнса тăчĕ. Ялйышсем нумай калаçса тăрасшăн мар — акари хĕрӳ вăхăта камăн сая ярас килтĕр? Савикĕ те текех шарламарĕ.

Эпир лава хуттăра çавăтса кайрăмăр. Çул тăршшĕпе чĕнмесĕр пытăмăр. Вырăсла хапха уçăлсан тин хăшĕ-пĕрисем Савик хыççăн муклашкасемпе ывăтса перкелерĕç. Пар ут кӳлнĕ тăрантас хапхине перĕнсе шанлаттарчĕ те шала вĕçтерсе кĕчĕ. Эпир тул енне тăрса юлтăмăр. Хапхи çийĕнчех хупăнчĕ вара...

  
   Атте


   Телей пĕччен çӳремест, теççĕ. Ака пĕтсен тепĕр эрнерен аттерен те хыпар çитрĕ.

Эпĕ урам вĕçĕнчи укăлча хапхи патне пухăннă ача-пăчасемпе шавласа тăраттăм. Таçтан манăн шăллăм Ванюк сиксе тухрĕ.

— Атте çыру янă! — терĕ вăл, — атя часрах, чупар! Пĕрре сывлăш çавăрса иличчен эпир киле персе çитрĕмĕр.

— Рыбинск ятлă хуларан янă, — сăмаха вĕтĕртеттерсе калать Ванюк.

— Ăçтан пĕлетĕн?

— Пире Ярхун йысна вуласа пачĕ, çыруне те вулăсран вăл илсе килчĕ.

Рыбинск ăçтине эпĕ пĕлместĕп те, пурпĕрех вăл вăрçăри окопсенчен çывăхраххăн туйăнать.

Карта алăк урлă ăмăртмалла сиксе каçрăмăр. Пӳрте кĕтĕмĕр. Анне пĕчченех ларать. Ярхун тухса кайнă иккен.

— Сантăра чĕнсе килтĕм, — анне умне чупса пычĕ Ванюк, — эпĕ каламан пулсан, вăл нимĕн те пĕлместчĕ вĕт?

Анне темшĕн ман çине хурланнă пек пăхса илчĕ. Пĕр сăмах чĕнмерĕ вăл.

Ванюк, турăш умне пукан лартса, çӳлти çырăва илсе пачĕ. Лӳчĕркенсе пĕтнĕ шурă хут татăкне эпĕ тем пек савăнса ярса тытрăм.

Тĕлĕнмелле! Тимĕрçĕ лаççинче ĕçленĕ чухне атте пысăк мăлатука та кашăк пек вылятатчĕ, химически кăранташ вара унăн аллине пăхăнсах каймасть иккен: хăшпĕр саспаллисене пĕлме те çук. Эпĕ сасăпа вулама тытăнтăм. Ванюк мана пӳлсе кансĕрлет, малалла мĕн çырнине каласа кăтартать. Вăл пĕрре илтнипех атте сăмахĕсене астуса юлнă.

— Пĕлетĕн-и, тифпа чирлĕ пулнă, — тет вăл, — кайран тата сарă ӳкнипе аптранă. Авă, ку сăмаха эпĕ те вулатăп.

«Мăнтарăн атти, тем те курнă пулĕ çав, — хам ăшра хурланса илтĕм эпĕ. — Епле тӳссе ирттернĕ-ши?» Ванюк çине-çине калать:

— Атте икĕ тифпа чирленĕ. Малтан вăл сыпной тифпа выртнă, унтан... Мĕнле çырнă-ха унта? Возвратнăй. Анне, мĕнле тиф вăл, возвратнăй?

Анне Ванюк куçĕнчен çеç хĕрхенсе пăхрĕ, чĕнмерĕ.

Эпĕ çыру кӳртсе панă Ярхуна курма тĕл килменнишĕн ӳкĕнсе илтĕм. Тен, вăл Рыбинск ăçтине те, атте хăçан киле çитме пултарнине те пĕлет.

Атте йывăр чирлĕ пулнйшĕн хăраса ӳкнĕ анне çырăва асаттесем патне кайса кăтартма сĕнчĕ.

— Аслаçупа асаннӳне йĕркеллĕ вуласа пар. Эпир çыру илнине вĕсем пĕлмеççĕ вĕт-ха.

Мана курса, Ванюк та сиксе тăчĕ:

— Эпĕ те санпа пыратăп.

Анне ăна килте юлма хушрĕ. Ванюк асаттесем патĕнче те мана атте çырăвне йĕркипе вулама кансĕрлесрен сыхланса, эпĕ те анне хутне кĕтĕм, шăллăма хамран уйăрса хăвартăм-хăвартăмах. Çав тери ырă хыпара манăн хамăн çеç асаттесем патне çитерес килчĕ.

Асаттепе асанне хам крыльца тăрăх тăпăртатса хăпарнинченех эпĕ ахаль çӳременнине сисрĕç пулмалла: кĕнĕ-кĕменех мана сĕтел патне иртсе ларма сĕнчĕç, унтан иккĕшĕ те, ман çывăха пырса, куçран пăхрĕç. Эпĕ хĕврен çыру туртса кăлартăм. Çыру аттерен иккенне пĕлтерсен те, эпĕ çийĕнчех вулама тытăнмарăм-ха. Ăна вулăсран Ярхун салтак кӳрсе панине пĕлтертĕм.

— Халь те старшина аллине лекмен, вăл ăна тепĕр уйăхсăр та парас çукчĕ е çухатнă пулĕччĕ.

Ярхуна ырласа эпĕ татах та калаттăм-и, тен, асаттепе асанне пӳлчĕç, çырăва вуласа пама васкатрĕç.

Эпĕ, тăваткал хутлатса хунă хут таткине сарса, васкамасăр вуласа тухрăм. Асатте тата тепĕр хут вулама хушрĕ...

Картишĕнчен пĕчĕк Чĕкеçе çавăтнă Пăлли инке шăпах килсе кĕчĕ. Хальхинче çырăва вăл та тимлесе итлерĕ. Çапах та çыру вĕçне çитеймерĕм: инкепе асанне кăшкăрса йĕрсе ячĕç. Вĕсене курса, пĕчĕк Чĕкеç те çухăрма тытăнчĕ.

Эпĕ тĕлĕне тăтăм. Вĕсем Мишша пичче çулталăка яхăн çыру çырманнишĕн хурланса йĕреççĕ иккен.

— Асли, ав, час киле килет, кĕçĕнни çут тĕнчерен уйрăлчĕ пулĕ çав, — тесе, асанне турра кĕлтунăн çӳлелле пăхса каларĕ. Ун кĕввине Пăлли инке вăрăммăн тăсса тепĕр хут куççульне шăпăртаттарчĕ:

— Мĕншĕн ĕмĕрĕ кĕске пулчĕ-ши, мĕншĕн турри ăна упрамарĕ-ши?

Асатте, хĕрарăмсем куççуль кăларнине юратманскер, халĕ ним чĕнме аптрарĕ, чĕлĕм хуппине уçса пуç пӳрнипе пуса-пуса табак тултарам пекки турĕ. Эпĕ унăн аллисем чĕтренине астурăм: туранă табак тĕпренчĕкĕсем чĕркуççийĕ çине тăкăнкалаççĕ. Мана кăштах хулран тĕртрĕ те тăрса урама тухрĕ. Эпĕ унтан юлмарăм. Чĕлĕмне тивертсе пĕр-икĕ хутчен табак тĕтĕмне çăтса вĕрсе кăларсан, асатте крыльца картлашки çине ларчĕ. Эпĕ унпа юнашар вырнаçрăм. Пӳртрен Пăлли инке ĕсĕклесех йĕни илтĕнет.

— Телейсĕр пултăмăр, тăлăха юлтăмăр!.. Эпĕ асатте куçĕсем шывланнине астурăм.

— Табакĕ епле хăватлă, куçпуçа шартарса ячĕ, — терĕ вăл, çĕрелле пăхса. Ахăртнех, мана хăй мĕншĕн хурланнине пĕлмест тесе шутларĕ пулĕ.

Пăлли инке çав-çавах хăйĕн телейсĕр шăпине ӳпкелет:

— Эй, турă! Тата мĕн курмалла-ши? Мĕне тӳсмелле-ши?!

Асатте аллинчи чĕлĕмĕ çинчен те манса кайрĕ — сăмси тăрăх юхса анакан куççульне хутран-ситрен шăлкаласа, чылайччен тĕлĕрсе ларчĕ. Пӳртрен инке сасси илтĕнми пулсан тин вăл, ман енне çаврăнса, çĕртме сухи çывхарса килнине астутарчĕ.

— Пĕр лашапа акапуç кӳлме çук, Шаккаманпа пĕрлешсе пулĕ, анисем пĕр пекрех...

Эпĕ вăл мĕншĕн пăшăрханнине пĕлетĕп. Сакăлурана вăрласа кайнăранпа эпир икĕ киле те пĕр лашапа çеç тăрса юлтăмăр. Пĕр лаша сухапуçĕ кăна туртма пултарать. Вара мĕнпур асапĕ, çуракинчи пек, каллех асаттене тивет: эпĕ сухапуçĕ тытса пыраймастăп-ха, акапуçĕпе çеç сухалама пултаратăп.

Пирĕн умран вăрçăран таврăнакан салтаксем кунсеренех ирте-ирте каяççĕ. Эпир аттене кĕтетпĕр. Вăл çимĕк иртсен тин таврăнчĕ. Лăпкă каçхине пулчĕ ку. Эпир тин çеç çывăрма выртнăччĕ. Урамран чӳрече хуппине ерипен çеç шаккани илтĕнсе кайрĕ. Анне, пĕлнĕ пекех, сиксе тăчĕ те кантăк умне чупса пычĕ.

— Кам унта?

— Эпĕ. Уç-ха, — атте сассине туйса илтĕмĕр эпир. Атте пӳрте кĕнĕ çĕре эпĕ те вырăн çинчен тăтăм. Ванюк çеç нимĕн пĕлмест-ха, ăшă ыйхăра çывăрать.

Атте çийĕнче гимнастерка, уринче пушмак, çурăм хыçне кутамкка, хулпуççи урлă кăшăл пек çавăрса çыхнă шинель çакнă. Аллинче винтовка. Винтовки вĕçĕнче штык.

Эпĕ атте ытамĕнче унăн шăрт пек тăрăнакан сухаллă пичĕ çумне сĕртĕнтĕм. Пӳрте уйăх çути ӳкнĕ — кăнтăрлахи пек çутă, анне пурпĕрех хăйă çутасшăн, тĕпел кукринче лампа шырать, анчах çăва тухнăранпа пĕрре те çутман лампăра краççынĕ те çук иккен. Атте тĕпелти Ванюк вырăнĕ патне пырса шăрпăк сĕрче, çывăракан шăллăм çине пăхса илчĕ. Анне трубасăр лампăна краççын тултарса çутса ярсан, Ванюк та вăранчĕ. Атте ăна йăтса тăратрĕ те, «епле пысăкланнă» тесе, çурăмĕнчен лăпкарĕ. Унтан вăл иксĕмĕр ума кутамккине салтса хучĕ.

Салтак кутамккинчен пĕр катăк супăнь, икĕ мăшăр кĕпе-йĕм, çĕнĕ гимнастерка, ăшă кĕпе, шăлавар, алшăлли тата виçĕ татăк сухари тухрĕ. Эпир салтак сухарине кăшлама тытăнтăмăр. Пирĕншĕн пулсан, унтан тутлă япала халиччен çисе те курман пек туйăнчĕ. Шăлавар кĕсйинчен атте иксĕмĕре те пĕрер катăк сахăр кăларса пачĕ. Кăмака умĕнче кăвайт чĕртсе янă анне куçне шăла-шăла илет: «Вăрçи чарăнчĕ-и, йăлтах ячĕç-и?» — тесе, атте çине пăхать.

Эпир савăннипе ниçта кайса кĕрейместпĕр, алăкăн та тĕпелĕн чупкаласа çӳретпĕр. Ванюк сĕтел умĕнчи атте чĕрçи çинех улăхса ларчĕ. Эпĕ, кĕтессе тăратса хунă винтовкă çине кăтартса, аттерен ыйтатăп:

— Ку пăшал пĕрре авăрласан пиллĕк перет, тет, чăнах-и?

— Чăнах, — тесе атте винтовкăн затворне уçса кăтартать, штыкне те уйăрса илет.

— Авăрла-ха.

— Пăшалпа выляма юрамасть, — тесе, винтовкине атте стенари пăтаран çакса хучĕ, — вăйăран вăкăр тухать, теççĕ.

Сĕтел хушшине апата ларсан, атте Йĕпреç станцинчен Михаил Алексеевичпа пĕр лавпа килтĕмĕр тесе каласа савăнтарчĕ. Вăл та фронтран таврăнчĕ иккен.

— Мĕншĕн хăнана чĕнмерĕн? — ыйтрĕ анне.

— Вăл Зоя Савельевна патне кĕчĕ.

— Апла, Юхмара туй пулать ĕнтĕ, — терĕ анне.

— Мишша шăллăм ăçта-ши? Хыпар тавраш пур-и унран?

— Пĕр хыпар та çук, — пĕлтерчĕ анне.

— Андрей Павлович çинчен те нимĕн те илтĕнмест-и? — тесе, атте пирĕн куçран пăхса илчĕ.

— Çук, вăл-ку илтĕнмест.

— Эпĕ окопра чух унтан икĕ çыру илтĕм. Вăл Чĕмпĕрти завода çакланнă иккен. Часах Пăвара пулассине пĕлтернĕччĕ те, кунта та килсе кайман-и терĕм-çке. Ирхине, эпир çывăрса тăнă çĕре, аттеле Ухик тимĕрçĕ лаççинче винтовка тасатма тытăннă та. Вĕсем патне пухăннă стариксем хăйсене вĕçĕмсĕр кансĕрлеççĕ, вăрçă чарăнасси çинчен ыйтаççĕ, çĕр пирки мĕнле çĕнĕ хыпар çӳренине тĕпчеççĕ, темле çĕнĕ сăмахсем асăнса илеççĕ: «Учредительни собрани», «депутат», «коммунист».

Акă тимĕрçĕ лаççи умне тăрантаспа Савик хуçа тарçи Якрав çитсе тăрать. Вăл, аттене йыхрав туса, çапла калать:

— Хуçа сана хăнана чĕнет. Килте пурне те ура çине тăратрĕ, улпута кĕтнĕ пек кĕтет!

Атте, лаçран тухса, Якрăва алă парать:

— Патшана хăваласа янăранпа мĕн чул вăхăт иртрĕ, эсĕ пур — халĕ те тарçăра çӳретĕн.

— Эпĕ шăпах çавăн пирки ыйтса пĕлесшĕнччĕ-ха: эсир, салтаксем, ман пек çара çерçисене хăçан пуянсемпе пĕр тан тăватăр? — кулса, катăк шăлне кăтартать Якрав. — Яланлăхах таврăнтăн-и? Пăшална тата мĕншĕн тасататăн?

— Санăн хуçу патне пырсан та пăшалпа çеç пыма пултаратăп, — сăмаха татса калать атте. — Пăшалсăр ун патне пырассăм та килмест. Ăнлантăн-и? Çаплах кала хуçуна!

Эпĕ, тĕлĕнсе, атте çине пăхса илетĕп: вăл пĕртте кулмасть.

Кун хыççăн пĕр виçĕ эрнене яхăн Савик çын çине тухмарĕ. Ял тăрăх çĕнĕ хыпар сарăлчĕ: Савик вăрттăн та пулин хулана çитсе килнĕ. Пурте хальхинче вăл мĕнле хут илсе килнине пĕлесшĕн. Унăн офицера тухнă кĕçĕн ывăлĕ Зосим çартан килне таврăнать текенсем те пур.

Савик улăхĕнчи тырăсем акнă-акманах тапса тухрĕç те халĕ ем-ешĕллĕн хунаса кайрĕç. Куçа илĕртеççĕ. Ял-йышсем кунсеренех хире тухса çӳреççĕ. Калчана Савик выльăх ярса таптасран сыхлаççĕ. Хуçа йытăпа вăслатасран шикленекеннисем те пур — вĕсем ушкăнпа çӳреме юратаççĕ. Вăл-ку пулмарĕ те, пĕррехинче Савик пуçне каçăртса яла пырса кĕчĕ. Ку ырра маррине туйса илтĕмĕр эпир. Чи малтан вăл ĕлĕкхи староста Ильпăрас патне кĕрсе тухрĕ, унтан пĕр васкамасăр Керим умне çитсе тăчĕ. Лешĕ ăна пĕкĕ пек авăнса пуç тайрĕ, тем пек савăннăн пулчĕ, йăпăлтатма, çуланма, ĕхĕлтетсе кулкалама тытăнчĕ. Унтан ăна, тахçан кĕтнĕ хăна вырăнне хурса, килне илсе кĕчĕ.

Çав кунах Ильпăрас килĕнчен усал хыпар тухрĕ: пирĕн ялйышсем акса хăварнă улăха Савик вырса илме хатĕрленет, тет. Ухик пуянсем юри суя сăмах сарăççĕ тесе ĕнентерме тăчĕ. Анчах стариксем, юлашки вăхăтра Ухик те темшĕн сĕлкĕш çӳренине асăрхаса, йăлтах пуçа усрĕç. Шавласа калаçми, хире те тухми пулчĕç.

Савик тăтăшах пирĕн яла киле-киле каять. Ухик ун куçĕ умне курăнасшăнах мар пулас та, пĕррехинче пур-пĕрех тĕл пулчĕç вара вĕсем. Эпĕ асаттесем патĕнчен киле таврăнаттăмччĕ, Ухик урамра тахшинпе калаçса тăратчĕ. Шăпах эпĕ вĕсем патне çитсе пынă вăхăтра хыçалтан тăрантас сасси илтĕнсе кайрĕ. Эпĕ çаврăнса пăхрăм: Савик лашипе ĕрĕхтерсе килет.

Ухикпе танлашсан, вăл юриех лашине чарчĕ те пĕтĕм урама янăратса кăшкăрчĕ:

— Эй, матрос! Сирĕннисене Питĕрте персе пăрахнă вĕт! Епле-ха эсĕ унтан маларах тухса тарнă: пĕр эсрелĕ чакнă пулĕччĕ!

Ухикĕн пит-куçĕ сасартăк вут хыпнă пек хĕрелсе кайрĕ, çиеле тухма тапаçланнă Савик куçĕнчен чăр пăхрĕ те васкаса тăрантасĕ патне пырса тăчĕ.

— Вăхăтлăх правительствăран эпир ыррине кĕтмен те, — терĕ вăл, сăмаха татса, — кашкăр çăварне аллуна ан чик тесе ахаль каламан ĕнтĕ... Анчах эсĕ, пустуях хĕпĕртетĕн. Пăртак тăрсан хăвах урăхла юрлама тытăнăн!..

Питĕрте демонстрацие тухнă рабочисене Вăхăтлăх правительство пăшалпа пертерттерни çинчен пĕлтерекен хьшар пирĕн таврана çитсен, пĕтĕм халăха пăлхантарчĕ.

Пуçа усрĕç çĕр хуçи пулма ĕмĕтленсе пурăннă стариксем. Ухик пирки ӳпкелешсе калаçакансем те тупăнчĕç. Никама канăç памасть Питĕр хыпарĕ. Ун пирки ялйышсем ирĕн те каçăн калаçаççĕ. Эхер те хулари рабочисене хĕсĕрлеççĕ, урамрах пăшалпа персе пăрахаççĕ пулсан, кунта, инçетри уесра, ыррине кĕтме çук ĕнтĕ. Ухике итлесе Савик çĕрне туртса илтĕмĕр... Саккуна хирĕç тăнă теççĕ, ав. Эх, самани, самани, ĕлĕкхи еннех çаврăнать пулĕ çав.

Çавнашкал шухăш кашни хресчен чунне ыраттарать.

— Ухике мĕн, вăл акмасăр, вырмасăр та пурăнать, — тарăхса калаççĕ пĕрисем. — Ăна кунта мĕн тытать? Амăшĕ вилчĕ. Май-тăк май, май мар-тăк — кутамккине çакĕ те хулана куçса кайĕ! Айăпĕ пĕтĕмпех пире тивĕ, Савик хăйĕнне кĕтсе илчех.

— Ман улăхри тырра вырса кĕресси çинчен ан та ĕмĕтленĕр. Кам хирĕçет, ăна суда паратăп, — çапла евит турĕ вăл. — Кам хирĕçмест, ăна тивместĕп. Самани ку чухне улшăнсах тăрать те, пирĕн пĕр-пĕрне хӳтĕлеме пĕлес пулать.

Паян эпĕ сире хӳтĕлĕп, ыран, тен, манăн сире пуççапас пулĕ... Çапла!

Кăна илтсен, пирĕн ялйышсем пушшех те иккĕленсе тăчĕç. Савик улăхне вырма тухас пирки калаçакансем чакнăçем чакса пычĕç. «Вăрлăха çеç сая ятăмăр» текеннисем те пур.

Çитменнине, шăпах тырă вырма тухас умĕн Савикĕн офицера тухнă ывăлĕ Зосим килне таврăнчĕ. Унпа пĕрле хулари пĕр юлташĕ ерсе килнĕ. Вăл та офицер. Хĕç те пăшал çакса çӳреççĕ хăйсем. Ку çеç те мар-ха. Ирсерен иккĕшĕ те ут утланса тухаççĕ, эпир акса хăварнă çур тырри пусси тавра сиккипе сиктерсе çаврăнаççĕ, унтан, тарăн вар тĕпне анса, пăшал пеме тытăнаççĕ...

Савик улăхне ура ярса пусма та хăрушланса çитрĕ. Ыраш ĕлкĕрчĕ. Ялйышсем, кĕлте тулмассеренех пуçа çĕклесе, юнашар пусăри çур тыррисем çине пăха-пăха илеççĕ. Кăçал тĕлнех килчĕ тата: сĕлĕпе пăри анисем те ир ĕлкĕреççĕ. Чĕлхе вĕçĕнчи пĕртен-пĕр сăмах — кашнийĕннех — Савик улăхĕ çинчен. Пуян хуçа ăна хăй те сисет-мĕн. Тен, çавăнпа та вăл пĕр ирхине пирĕн ялйыш акнă тырра, ĕлкĕрнĕ-ĕлкĕрменех машинăпа выртарса, хăйĕн анкартине турттарма тытăнчĕ... Стариксем, хăйсем хушшиичен виçĕ çын уйăрса, Савик патне вăрлăхлăх тырра та пулин тавăрса пама хистесе ыйтма ячĕç. Савик вĕсене хирĕç йĕкĕлтесе çеç хуравларĕ, тет.

— Ухик пек çара пакартасем хыççăн каймалла марччĕ сирĕн. Халĕ мĕнле вăрлăх шыратăр? Эпĕ сиртен кивçен илмен вĕт!

Акă мĕн каланă вăл.

Виçĕ старик пуçа усса киле кайма тăрсан, Савик халăха хăй «ирĕкĕ» çинчен пĕлтерме хушать:

— Çил арманĕсем каллех чарăнса ларчĕç. Эсир çăкăрлăх çĕнĕ тырă авăртасшăннине эпĕ пĕлместĕп мар. Ыран вут арманне хута яратăп. Килĕр. Авăртса парăп. Эпĕ усала час манатăп вара. Услам çу пек çемçе кăмăллă вĕт эпĕ. Асаннене пăхнă пулмалла...

Ун асламăшĕ таврари пĕртен-пĕр хыт кукар пулни çинчен пусăмран пусăма юмах пырать те — пуян хуçана хирĕç кам чĕнтĕр-ха. Виçĕ старик пуçа усса каялла таврăнчĕ...

Вут арманĕн алăкне уçнă хыççăн Савик тарçисем ялпа хуттăр хушшинчи пĕчĕк кĕпере те сӳтсе çĕнĕ каштасем сарчĕç. Кун пирки вара вулăсри комитетра ларакан Сăкăт пуянĕ çын çине тухмассеренех Савике мухтать. Ун шучĕпе, Савик пулмасан пирĕн ялти чухăнсем тахçанах выçă вилмелле.

Самана ĕлĕкхи еннеллех çаврăнать. Зосимпа унăн юлташĕ пĕр-пĕр улах вырăнта Ухике шаккаса пăрахма тĕмсĕлсе çӳреççĕ. Ильпăраспа Керим уççăнах: «Çав Ухике тытса памалла та, ĕçĕ те пĕтнĕ», — тесе тĕтхĕртеççĕ. Савикĕ те кашни утăмрах Ухиксĕр пурнăç лăпкă пурнăç пуласса шантарма хăтланать.

Халăхра, Ухик пирки ӳпкелешекенсем пулсан та, ăна шанаççĕ, тăшмантан та сыхлаççĕ. Телейпе ырлăх кĕтекен чухăнсен ĕмĕтĕнче Ухик çĕнтерессĕнех туйăнать. Çавăнпа ăна, ашкăнса çӳрекен икĕ офицертан пытарса, паян пĕрин патĕнче çĕр вырттараççĕ, ыран теприн патне куçараççĕ. Пирĕн патăрта та вăл тăтăшах пулать, тимĕрçĕ лаççинче ĕçлеме пуçланă аттене те пулăшкалать.

  
   Пĕр усăсăр иртсе кайнă кун


   Паян атте мана Туманик патне хуттăра хайса килме хушрĕ. Вăл пире сăмавар юсаса панăшăн пĕр пăт ыраш çăнăхĕ памалла. Туманик пирĕн ялтан виçĕ çухрăмри Тарăнварта пурăнать.

Çу варринче Тарăнвар çырминчи шыв урлă чăх та урине йĕпетмесĕр утса каçма пултарать. Уяр çанталăкра кунта, тепĕр чухне, лаша шăварма тăрсан, çăл та тупаймастăн, ирĕксĕрех хуттăрти пусă патне кайма тивет. Анчах, Тарăнвар шывсăр çырма пулсан та, унăн çыранĕсем таçтан аякран вашмăкланса анаççĕ. Тӳпери вырăнтан вар тĕпне çитес тесен, темле аслă шыв хĕррине аннă пек, çухрăм ытла анаталла утмалла. Эхер те эсир урапа кӳлнĕ лашапа пулсан, айлăма анса çитиччен сирĕн тинкĕр тухать вара: тилхепĕре пĕрмай мĕнпур вăйпа каялла туртса пымалла — унсăр лашăр сиккипех сикме тытăнать. Мĕн тăвас тетĕн-ха, лашине урапи тĕксе пырать иккен те, вăл ирĕксĕрех васкать. Ку мĕн-ха...

Пыра-киле çыран каçанĕ çине тухса тăратăн. Кунтан вара лашăра тытса чарма сирĕн хăватăр та, меслетĕр те çитмест. Лашăр тем пек ăслă пулсан та, хыçалтан тĕртекен урапана вăл нимле те тытса чараймасть, чăнкă çыранлă çырма тĕпне ыткăнать.

Акă мĕншĕн ĕнтĕ эпĕ, çыран каçанĕ çине тухсан, лашана чартăм та урапан кайри кустăрмине пăявпа ӳречерен çаклатса çыхса хутăм. Кустăрма çаврăнми пулчĕ, анаталла сĕтĕрĕнсе пычĕ. Ку лашана чăнкă çĕртенех уттарса антарма май пачĕ.

Улăх пек сарлака вар таçтан аякран куçа илĕртсе выртать. Çуркунне шыв айне пулнă нӳрлĕ вырăнта халĕ кĕркунне те лаша ăмăрĕ таран ем-ешĕл курăк ӳсет. Ăçта пăхнă унта сарă та шурă çеçкесем йăлтăртатаççĕ. Вырăнĕ-вырăнĕпе кĕрен чавкапуçĕ кашласа ларать. Çакă Тарăнвар пирĕн ял çĕрĕ пулсан, эпĕ кунта каçсеренех выртма çӳремелле. Хушкапуç çу каçиччен ырă курнă пулĕччĕ. Тин çеç чăнкă сыран хĕрринчен лапама аннă лаша урăм-сурăм хунаса ӳсекен курăка çулпа пынă çĕртех пуçне пĕксе çырта-çырта илет. Эпĕ тилхепене карт туртрăм. Тарăнварăн тепĕр енчн çыранĕ патне хистерĕм. Унта Туманик Иванĕн пĕр-пĕччен çурчĕ çиçсе ларать.

— Килте пур-и? — тесе кăшкăртăм эпĕ, хапха умне çитсе тăрсан.

Мана хирĕç Туманик арăмĕ тухрĕ.

— Хуçи Тарăнвар пуçне кайрĕ, мĕн тума кирлĕччĕ?

— Атте ячĕ мана, сăмавар юсанăшăн пĕр пăт çăнăх илмелле терĕ.

— Э-э, пĕлмен вĕт, эсĕ килессе пĕлнĕ пулсан, тен, вăл килтех ларнă пулĕччĕ, пĕлмен, — кăвакарчăн пек кăлтăртатса илчĕ хыткан хĕрарăм.

Манăн атте хушнă ĕçе тумасăр каялла таврăнас килмерĕ (çитменнине, анне кăвас хума çăнăх кĕтет). Эпĕ, çул ăнманнишĕн пăшăрханса, Тарăнвар пуçĕнчи çичĕ килĕллĕ тепĕр хуттăр енне çаврăнса тăтăм. Хуçа арăмĕ те унталла пăхса илчĕ.

— Паçăрах кайрĕ те, темшĕн таврăнмасть, — терĕ вăл, ман хута кĕнĕ пек пулса.

— Çăнăхне эсĕ хăвах виçсе параймăн-и?

— Эй, çук, ачам, арçын хăй калаçса килĕшнĕ вĕт, çăнăхне те хăех патăр. Мана юрамасть. Ятласа тăкĕ. Тепĕр чух, хăй килте чухне кил.

Эпĕ пĕр пăт çăнăхшăн лашана тепĕр хут ĕшентерсе çӳрес килменнине пĕлтертĕм, хуçа таврăнасса кĕтме пултăм.

— Миккуль, тух-ха! — калинккене уçса кăшкăрчĕ хуçа арăмĕ.

Шалтан пăрçа урапи пек кăтра çӳçлĕ ача тухрĕ. Вăл манран пĕр-икĕ çул кĕçĕн пулмалла, анчах тĕреклĕ шăмшаклă, патвар курăнать. Питçăмартийĕсем те тулалла тулли тăпăрчă хутаççи пек тапса тăраççĕ. Амăшĕ ăна, сăртри хуттăра улăхса, ашшĕне чĕнсе килме хушрĕ.

Миккуль манăн лаша пуçĕнчи çĕнĕ чĕн йĕвене хыпашласа пăхрĕ, ăна ăçтан илнине ыйтрĕ.

— Атте салтак пиçиххинчен туса пачĕ, — терĕм эпĕ. Амăш кил хушшине кĕрсе кайсан, Миккуль мана та хăйпе пĕрле пыма чĕнчĕ.

— Лашапах-и?

— Çук, лашу кунтах тăтăр, лашапа сăрталла хăпариччен çуран маларах çитме пулать.

Эпир Хушкапуçа тăварса хăмăтне хыврăмăр, йĕнĕрчĕкне салтса илтĕмĕр, унтан, тилхепепе урапа кустăрминчен кăкарса, çурт умĕнчи курăк çине ятăмăр. Лаша ешĕл курăка каçса кайсах тĕпĕнчен çыртса çиме тытăнчĕ.

Туманик çурчĕпе сăртри çичĕ килĕллĕ тепĕр хуттăр хушшинчи сукмак çине ӳксен, Миккуль «çĕрлехи отряд» çинчен сăмах тапратрĕ. Эпĕ хамăр таврари хуттăрсене çĕрле темле вăрăсем çаратса çӳреççĕ тенине темиçе хут та илтнĕ. Пирĕн ялйышсем вĕсене темшĕн «çĕрлехи отряд» теççĕ. Миккуль çав «отряд» атаманне курнине пĕлтерсен, эпĕ тĕлĕнсех кайрăм.

— Мĕнле çын вара вăл?

— Вăл-и? Акăш-макăш усал çын. Ярмуш ятлăскер. Ярмуш лаша вăрри иккенне эпĕ мĕн пĕчĕкренпех пĕлетĕп. Атте салтакра чухне асатте лашине вăрлакан та çавă пулнă теççĕ. Хăйне курман вара эпĕ. Çавăнпа та Ярмуш пирки çине-çинех Миккульрен ыйтатăп.

— Кам пек вăл? Çӳллĕ çын-и?

— Çӳллĕ мар, хăвах курăн акă. Вăл паян кунта иртенпех килĕрен киле сăра ĕçсе çӳрет.

— Хуттăрта унăн хурăнташĕсем пур-и? Миккуль мана тăрăхланăн тутине мăкăртса илет:

— Хм... Хурăнташĕсем тет. Ăна мĕншĕн ĕçтернине пĕлетĕн-и? Çĕрле хăйĕн ушкăнне хуттăра çаратма ертсе ан килтĕр тесе ĕçтереççĕ вĕт. Эсĕ ялта пурăнатăн та нимĕн те пĕлместĕн иккен!

Сукмак икĕ айккипе хулпуççи таран курăк ӳсет. Тĕлĕ-тĕлĕпе пирĕнтен те çӳллĕ тĕмсем тĕл пулаççĕ, сăртри хуттăр та куçран çухалать. Ун пек чухне чун та сӳлетсе каять, çăра курăк тĕмĕсен ăшĕнчен темле тискер кайăк сиксе тухассăн туйăнать. Çитменнине, эпир Тарăнвар сăртне çурса анакан акăш-макăш тарăн çырма тĕлне персе çитрĕмĕр, икĕ çыранĕ те хĕп-хĕрлĕ тăм, тискер, нимĕнле курăк та курăнмасть. Çырма тĕпĕнче çеç питлĕх пек сарлака çулçăллă уткăшкарпа ама курăк ӳсет.

Эпир малалла васкатпăр. Акă сăртри хуттăр пахчисем патне çитрĕмĕр. Çыран хĕррине хăмла лартнă. Çăка шалчасем тăрăх явăнса хăпарнă хăмла шереписем пĕчĕк шăнкăрав пек туйăнаççĕ, кассăн-кассăн килсе вĕрекен йăваш çил хăвачĕпе вĕсем силленсе илеççĕ те, çавна ирĕксĕрех чарăнса итлетĕн.

Хăмла пахчисем леш енче чăнах та шăнкăрав сасси илтĕнсе кайрĕ. Эпир чăнкă çыран хĕррипе сăрталла хăпартăмăр та шатрун çурт умĕнче тройка кӳлнĕ тăрантас тăнине куртăмăр. Пĕр пек виçĕ хура лаша пуçĕсене уха-уха илеççĕ, мăйĕнчен çакса янă шăнкăравсене чăнкăртаттараççĕ. Тăрантас йĕри-тавра пĕр ушкăн çын вĕркет. Пурте арçынсем. Вĕсен хушшинче эпир Миккуль ашшĕне те куртăмăр. Вăл тĕпри лашана йĕвенĕнчен тытса тăрать, — тапранса кайма памасть.

— Пăх-ха, Ярмуша пĕчĕк ача пек йăтса тухаççĕ, — крыльца çине тăсса кăтартрĕ Миккуль.

Эпĕ çӳллĕ крыльца картлашкисем тăрăх шĕвĕр сухаллă çынна иккĕн йăтса аннине куртăм та тĕлĕннипе шанк хытса тăтăм. Акă вăл, Ярмуш, çавра питлĕ хăй, куçĕсем сысна çуринни пек хулăн хăрпанкăллă. Ăна тăрантас патне илсе çитерсен, ушкăнти çынсем ăмăртмалла кăшкăрма тытăнаççĕ. «Ярмуш, пирĕн пата каятпăр!» — «Çук, Ярмуш малтан манăн хăна пулмалла-ха!» — «Ытла пит, халĕ ман пата каймасан, кăрчама пичĕки тапса тухма пултарать!» Çапла калаçсах ушкăн Ярмуша тăрантас çине йăтса лартрĕ. Пĕри, чиркӳ тăрри пек шĕвĕр шлепке тăхăнни, ларкăч çине сиксе ларчĕ, шăхăрчĕ, тилхепине туртса пичеври лашисене хистерĕ, тĕприне те кĕске саламатпа хăмсарса илчĕ. Тройка тапранса кайрĕ. Крыльца умне тăрса юлнă çынсем, тăрантас хыççăн юнаса, лачлаттарсах çĕре сураççĕ.

— Нуша килсен сыснана та йысна тес пулать, нимĕн те тума çук.

Ку сăмахсене çӳллĕ çын, шатрун çурт хуçи хушрĕ.

— Ан та кала, ан та кала!

— Эх, самана, çавăн пек йĕксĕке пуççапатпăр пулать!

— Çав вăрă-хураха ĕнсе чикки парса мур ямне кайса пăрахас вырăнне хăна тăватпăр, йăтса çӳретпĕр. Çын-и эпир, хăравçăсем! — вăрçса каларĕ салтак гимнастерки тăхăннă çын, ахăртнех, вăл манăн атте пек нумай пулмасть фронтран таврăннă пулĕ.

— Эсĕ, Левентей, паттăр пулса, пĕтĕм пурлăхна çĕрлехи каскăнсене парса яр эппин, — салтака тĕртсе илчĕ шатрун çурт хуçи, — ушкăна хирĕç тăма çук вĕт пĕччен?

— Мĕнле пĕччен? Çичĕ килте çирĕм арçын. Çур взвод салтак... Çирĕм арçын çичĕ пуртă йăтса тухсан та, çав ӳсĕр вăрă-хурахсене çĕнтерме пулать, пирĕн хăшпĕрисен пăшал та пур! — аллине чăмăртаса каларĕ Левентей.

— Çапли çапла та, хăюлăх çитмест, çав пĕтерет пире. Миккуль ашшĕ куçне курăнма, хăй мĕн çăмăлпа чупса килнине пĕлтерме тăрăшать. Туманик ăна асăрхамасть — вăл пĕрмаях çурт умĕнчи çынсемпе сăмахлать.

— Влаçа пĕлтермелле! — тет вăл, аллисене сулкаласа.

— Влаçĕ вăл Питĕрте те вăхăтлăха кăна, тет те, кунта, вулăсра, унăн ячĕ çеç ĕнтĕ. Мĕн тума пултартăр вăл! — Туманик Иванне хирĕç тавăрать халиччен чĕнмесĕр тăнă шĕпĕн сăмсаллă çын.

— Хальхи самана вăрă-хурахшăн çеç вăл, пирĕн пек хресченсемшĕн вилĕм ку.

Çичĕ кил ларса тухнă çыран хĕррипе каллех шăнкăрав сасси янăраса кайрĕ. Тройка, хуттăр тавра çаврăнса, каялла килчĕ. Эпир тăракан çуртпа юнашар кил умне çитсен, лав тăпах чарăнчĕ. Ярмуш, тăрантас çинчен анса, тайăлса кайрĕ, çийĕнчех лавçă ярса тытман пулсан, вăл тырă тултарнă михĕ пек çĕре персе анатчĕ. Эпĕ Ярмуша тройкăпа килне леçме кайнă тесе ăнланнăччĕ. Çук иккен, ăна хуттăр çыннисем килĕрен киле кӳртсе хăналаççĕ, пĕр-пĕр килтен тепĕр киле илсе кайма тăрсан та, тăрантас çине лартаççĕ, çул ытла кĕскипе хуттăр тавра çавăраççĕ.

Ушкăнти çынсем каллех тăрантас патне пырса тăчĕç, ӳсĕр Ярмуша хулĕнчен тытса пӳрте илсе кĕме пикенчĕç — Ярмуш, çунаттине амантнă курак пек, аллисемпе çапкаланма пуçларĕ, тӳрех шала кĕресшĕн пулмарĕ, халăх çинче сăмах каласшăн иккен вăл.

— Кĕçĕр эсир лăпкă çывăрма пултаратăр, кĕçĕр сирĕн пата килекен пулмасть... Кăна сире эпĕ калатăп, — тайкаланса илчĕ вăл. — Эпĕ... Ярмуш, калатăп!

— Ан килччĕрех, Ярмуш. Сана тем пек тав тăвăттăмăр!

— Ĕмĕр манмăттăмăр!

Ярмуш ахаль те хĕсĕк куçĕсене пушшех хĕсет, ĕхĕлтетсе кулать:

— Эпĕ сире витĕр куратăп, май килсен, эсир мана паян-тăк паян тытса парăттăр, май килмест, мĕншĕн тесен никама тытса пама çук. Патша çук, земски çук, уретник çук. Ара, кама тытса парас тетĕр?! Манран асли уесра кам пур? Эпĕ хушмарăм-тăк — сире никам тивмест, эпĕ кача пӳрнепе çеç тăсса кăтартам — çап-çара тăрса юлатăр! Çапла-и, Левентей салтак?

Усĕр Ярмуш, сасартăк урăлнă пек пулса, паçăрхи салтак енне çаврăнса тăчĕ.

Левентей, куçпуçне вылятса, темскер калама тăчĕ — шĕпĕн сăмсаллă çын ăна тĕртсе ячĕ, ахăртнех, Ярмуша çиллентересрен хăрарĕ, ун вырăнне вăл, маларах иртсе, хăй тăчĕ.

— Çапла пулмасăр, çапла, Ярмуш. Эсĕ пире хĕрхен ĕнтĕ, ют çын мар-çке, мĕнле пулсан та эпир пĕлĕшсем.

— Пĕлĕшсем тетĕн-и? Э, мана Чĕмпĕрпе Хусан кĕпĕрнинче кам пĕлмест? Эпир пĕррехинче Хусанта генерала арăмĕпе çывăрнă çĕртен çаратса тухрăмăр. Çурчĕ кермен пек çӳллĕ. Урамра хапхи умĕнче икĕ салтак сыхласа тăрать. Эпир генерал мундирне тăхăнса тухнă чух часовойсем чеç парса кăларса ячĕç.

— Кайран хăваламарĕç-и? — ерипен ыйтать Туманик Иванĕ.

Ярмуш, ăна тин çеç асăрханăн, тутине тăсса пуçне каçăртать:

— Мана чыс туса Туманик те килмен-и? Туманик, хăйне темле аван мар ĕç тунă çĕрте курса намăслантарнă пек, ним чĕнме аптраса тăчĕ. Ярмуш ăна кăкăрĕнчен тытса силлерĕ:

— Эсĕ, тăванăм, хăвăн улăм витнĕ пӳртне вăрласа каясран шикленетĕн-и? Э, ĕлĕк мĕнле каланă-ха? Шикли шикленнĕ, кĕрĕкне пĕркеннĕ, теççĕ-и? Пуянсемпе пĕрле эсĕ те кĕрĕк пĕркенсе ларас тетĕн-и? Тен, эсĕ мухмăрпа аптранă? Апла пулсан, атя, мухмăрна пĕрле чĕртĕпĕр. Манăн мухмăр утмăл куна пырать те йăлтах аптраса çитетĕп вара, Эй, халăх, мĕншĕн купăс каламастăр?.. Манăн ташлас килет!

— Ара, эпир кичем пурăнатпăр вĕт кунта. Пирĕн хуттăрта купăс та çук.

— Питлĕх çапăр! — кăшкăрса пăрахрĕ Ярмуш. — Атту...

Шăла çыртса калаçкалакан çынсем ирĕксĕрех ушкăнти пĕр качча питлĕх илсе тухма хушрĕç. Лешĕ, тĕрленĕ çухаллă кĕпе тăхăннă çамрăк, куçне хĕссе пуçне ухрĕ, мĕн тумаллине сисетĕп тенĕ пек, кулса, картишне кĕрсе кайрĕ. Тепĕр минутран вăл шăтăк витре йăтса тухрĕ те Ярмуш умне тăрса, витленĕ пек шăлĕсене кăтартса, çăварне карса пăрахрĕ, сылтăм аллинчи патакпа витрине шанлаттарма тытăнчĕ, пĕр вырăнта ташланăн чĕркуççийĕсене чĕтретсе илчĕ. Ярмуш ăна мухтаса ыталама тăрсан, каччă сасартăк каялла чакрĕ, ман ура çине пусрĕ. Эпĕ кăштах çухăрса ямарăм, «çав кирлĕ-ха сана, киле васкас вырăнне кунта çапкаланса çӳретĕн» тесе, хама хам вăрçса тăкрăм. Çавăнтах Туманик Иванне хам мĕн çăмăлпа килнине пĕлтерме шут тытрăм, хăюланса, унăн хулĕнчен тĕртрĕм. Туманик хăйне Ярмуш хăртса пăрахнă хыççăн чăрсăрланма, чĕрре кĕме хăтланчĕ, Ярмуша тĕртсе акă мĕн каларĕ вăл:

— Кун пек купăспа та тĕнчере пĕр çынна ташлаттарма пулать иккен.

Айккинерех тăраканнисем ахăлтатса кулса ячĕç. Ярмуш, ушкăн варринчен тухса, Туманике кĕпе çухинчен ярса тытма хăлаçланчĕ, çыннисем, ăна икĕ хулĕнчен çавăтса, картишне илсе кĕрсе кайрĕç. Ушкăнти халăх, лăштах сывласа янăн, пĕр самантлăха шăп пулчĕ. Ярмуш Туманике тавăрайманнине манман иккен — пăртак тăрсан вăл, калинккерен каялла тухса, сылтăм чăмăрне кăтартрĕ:

— Эй, Туманик, эпĕ сана Виçĕ хурăна кайса евит тума хушатăп: кĕçĕр хăнасем килеççĕ тесе пĕлтер. Лайăх кĕтсе илччĕр!

Виçĕ хурăн кунтан пилĕк çухрăмри пĕр килĕллĕ хуттăр ячĕ. Унăн хуçи иртнĕ эрнере пирĕн пата икĕ кĕске пăшал илсе пырса аттене юсаттарнăччĕ. «Çĕрлехи отряд» пирки вăл: «Пырса çеç çулăхчăр, тăхлан пăрçа пăтти çитерсе яратăп», — тенĕчче. Ярмуш Виçĕ хурăн хуçи парăнма шутламаннине те пĕлмест, те пĕлсе юри çапла хăратать.

Ярмуш хыпарĕ ушкăнти çынсене сасартăк тĕлĕнтерсе пăрахать. Кулкаласа сăмах вылятаканнисен çаврака пичĕсем, тăрăхланнăçемĕн тăрăхланса, кичеммĕн курăнакан пулаççĕ. Пурте шухăша каяççĕ. Пĕр Туманик çеç пуçа усмасть. Вăл Ярмуш умне пырса çĕлĕкне илет:

— Пĕр çынна çеç хыпар çитересшĕн çăпата çĕтсе çӳреместĕп ĕнтĕ, çул май ыран каç кам патĕнче пулассине те каласа яр, пĕрех хутне.

— Ыран Тимĕрлере, тепĕр кун туçасем патĕнче, унтан черет Савик патне çитет, пурне те кала, шăп çур çĕр тĕлĕнче кĕтсе тăччăр!

Акă мĕн пĕлтерчĕ Ярмуш.

Ушкăнти çынсем тĕлĕннипе пĕççисене шарт çапаççĕ.

Пирĕн ялйышсене хĕсĕрлесе утелне çĕрне каялла туртса илнĕренпе Савик таврари чи хаяр та никама пăхăнми хуçа пулса тăратчĕ-ха. Ярмуш унтан та хăрамасть иккен.

Туманик каллех кулкаласа сăмах тăсать:

— Савик ывăлĕ Чĕмпĕртен пулемет илсе килнĕ темеççĕ-и?

Кăна хирĕç Ярмуш аллипе çеç сулчĕ, «ун пирки пуплесе çăвар тутине те сая ярассăм килмест» тенĕ пек, текех калаçса тăмарĕ, кил хушшине кĕрсе, калинккине шап хупрĕ.

Çичĕ килĕллĕ урам варрине тăрса юлнă арçынсем, ĕнсисене хыçкаласа, пĕр-пĕрин çине пăхса илеççĕ. Туманик Иванĕ чĕлĕмне кăларса табак тултарнă май хуттăр çыннисене хĕрхеннĕ пек пулса тем мăкăртатрĕ.

— Пахчана иленнĕ сыснана чукмарпа хĕнеме хушаççĕ, — терĕ ушкăнти кӳршисене Левентей, — эсир, ахăртнех, урăхла шухăшлатăр пуль?

— Мĕнле сысна вĕт?

— Шĕвĕр сăмсаллă сысна, хăйне пĕрре чукмарпа хĕнесе ярсан, тепре килме чĕнчĕç тесе калать, тет. Сысни вăл тĕрли пулать вĕт? — Шĕпĕн сăмсаллă çын, куçпуçне вылятса, йĕри-тавралла пăхкаласа илчĕ.

Туманик Иванĕ тинех пире асăрхарĕ, эпĕ кам ачи иккенне те палларĕ, мĕн çăмăлпа çӳренине те сисрĕ. Ушкăнти çынсем çине пăхса: «Манăн килелле уттарас пуль», — тесе, çăм шлепкине çĕклесе каялла пусарах лартрĕ.

— Чипер кай! — харăсах ик-виçĕ сасă хуравларĕç ăна.

Тарăнвар пуçĕнче хуттăртан каялла — анаталла утма питĕ те канас пулчĕ. Туманикĕн пĕр-пĕччен ларакан пĕчĕк çурчĕ патне çитиччен эпĕ атте мĕн хушнине каласа кăтартрăм. Туманик темшĕн мана тарават пулмарĕ, килне çитсен те, арăмĕпе ывăлне часрах çăнăх виçсе пама хушас вырăнне, мана лаша кӳлме çеç пулăшрĕ.

Курăк çисе тăраннă лаша киле каясса сисрĕ, турта хушшине кĕртсе тăратнă-тăратманах вырăнтан хускалма хăтланчĕ. Эпĕ ăна пуçĕнчен лăпкаса кăштах чарса тăратасшăнччĕ, лаша мана ăнланмарĕ, малти урисемпе çĕре чава-чава илчĕ.

— Халех, — терĕм эпĕ ăна, урапа тĕпĕнче выртакан пушă миххе саркаласа. — Ак çакăнта çăнăх тултăратпăр та тӳрех киле вĕçтеретпĕр.

— Аçуна кала, çăнăхне эпĕ пасара кайнă чух çула май хам кĕртсе хăварăп, — тесе тĕлĕнтерчĕ Туманик.

— Атте мана паянах илсе килме хушса ячĕ, — кăмăлсăр пултăм эпĕ.

— Çук, паян килте писмен çук.

— Апла пулсан, ав, унта кайса виçĕпĕр, — сăрт çинчи хуттăр енне тăсса кăтартрăм.

— Пĕр пăтшăн çынна чăрмантарса çӳресси, ырантан тепĕр кунне пасар вĕт — хамах леçсе паратăп, — тесе Туманик картишне кĕрсе кайрĕ.

Килте хама анне пушă кăвас чĕресĕ умĕнче кĕтсе ларнине аса илтĕм: эпĕ çăнăхсăр таврăнсан, пирĕн ыран çăкăр пулмасть. Çакна асра тытса, эпĕ лашана сылтăм турта çумне туртса çыхрăм та хуçа хыççăн картишне кĕтем, анне кăвас хума хатĕрленсе тăни çинчен каласа патăм.

— Эккей, ача, каларăм-çке сана, хам леçсе паратăп тесе! Мĕн эсĕ сăпса пек çыпçăнатăн? — ятласа тăкрĕ Туманик, хыçалти алăкĕнчен пахчаналла тухса.

Эпĕ картишĕнче пĕр-пĕччен тăрса юлтăм. Миккульпе амăшĕ те таçта кайса кĕчĕç. Хапха умĕнче тин çеç вĕреме кĕнĕ сăмавар чашкăрса ларать. Çак сăмавара пĕр эрне каялла типĕлле лартнă хыççăн Туманик ăна юсама атте патне пырса панăччĕ. Ун чухне сăмаварăн кранĕпе икĕ хăлăпĕ тавра шăранса тухнă тăхлан купаланса тăратчĕ. Атте Туманике нумай кĕттермерĕ — икĕ кун хушшинчех юсаса пачĕ. Малтан килĕшсе татăлнă пĕр пăт çăнăх пирки Туманик ун чухне çапла каласа хăварчĕ: «Эпĕ Юхмана кайнăччĕ те, çула май кĕрсе пăхас терĕм, сăмаварне парса яр, эппин, чейсĕр пурăнаймастăп, çăнăхне ăна ыранах кӳрсе парăп».

Атте ăна шанса сăмаварне парса ячĕ. Çавăн хыççăн пĕр кун кĕтрĕмĕр, икĕ кун кĕтрĕмĕр. Туманик çăнăх килсе пани-туни пулмарĕ. Паян акă эпĕ ятарласах ун патне лаша кӳлсе килтĕм. Туманик каллех улталарĕ. Тарăхнипе вара хам та сисмерĕм — хапха умĕнче чашкăрса ларакан сăмавар кранне кăштах пăртăм: аран шыв юхма пуçларĕ. Эпĕ текех тытăнса тăмарăм — урапа çине васкаса лартăм та лашана хускатрăм. Çул çинче Туманик хыçран хăвалать пулĕ тесе кăштах шикленнĕччĕ те — вăл-ку пулмарĕ.

Çакнашкал хăтланнăшăн мана атте кăштах ятласа илчĕ те — анне хута кĕчĕ:

— Хам пулсан, эпĕ ăна сăмаварне те каялла хурса килмелле, — терĕ вăл.

Аттепе анне ман пирки икĕ тĕрлĕ калаçса илни, паллах, никама та лăплантарма пултараймарĕ. Кăвас хумашкăн пурпĕрех килте çăнăх çук: çил пулманнипе эпир çăнăх ниепле авăртаймастпăр. Анне, кӳршĕрен пĕр тирĕк çăнăх кивçен илсе, каçхи апата салма пĕçерсе пачĕ те ыран валли «турă парасса кĕтес пулать» терĕ. Атте турă çине шанма юрамасть терĕ. Çавăнпа вăл каçхи апат хыççăн та лаçа тухса утрĕ. Часах ун патне эпĕ те пырса тăтăм. Атте алă арманĕ тума тытăнчĕ.

Аттерен курса, эпĕ те патрон гильзинчен зажигалка тума тытăнтăм. Патрон гильзи ялта нумай. Фронтран таврăнакан кашни салтак винтовка та тулли патронташ йăтса килет. Хуттăр хуçисем кăçал çăмарта пухакан суту-илӳçĕ пекех тырăлла патрон сумкисемпе пăшалсем пухаççĕ.

Эпĕ аттепе юнашар хĕрсе ĕçлеме çеç тытăннăччĕ — хĕвел анса ларчĕ, куç курми пулчĕ. Вара иксĕмĕр те лаçăн уçă алăкĕ умне канма тухса лартăмăр. Выртса çывăрма та вăхăт ĕнтĕ. Темшĕн пирĕн киле васкас килмест. Атте, самана лăпкă пулмасан та, мана вĕренме хулана леçес тет. Эпĕ урара атă çуккишĕн пăшăрханатăп. Пĕлĕтре çăлтăрсем палăракан пулсан, лаç умне анне çитсе тăчĕ:

— Эсир кунта мĕн ĕçлесе ларатăр?

  
   Эпĕ хулари шкула кĕретĕп


   Лаша паçăрах кӳлсе тăратнă. Япаласене те хунă. Хапха уçмалла та тухса каймалла. Атте темшĕн лаша тилхепине тытма пĕртте васкамасть, кăмăлсăр мăкăртатакан анне те хапхине тухса уçасшăн мар. Эпĕ урари çăпатана, алăк урати çине ларса, пилĕк хут салтса сыртăм ĕнтĕ... Каллех килĕшмерĕ. Улттăмĕш хут салтатăп.

Аттепе анне эпĕ мĕншĕн тута тăсса ларнине пĕлеççĕ: атă çĕлетсе паманшăн хурланатăп. Паян акă атте мана Пăвана леçет, хулари шкула вĕренме кĕртес тет. Салтакран таврăннăранпа вăл мана пĕрмай малалла вĕрентесси çинчен калаçса çӳрет. «Вăрçă умĕнех сана земство мастерскойне отказ панă хыççăн пĕр-пĕр вышеначальнăй шкула та пулин кĕртсе хăвармаллаччĕ, халиччен семинарие çитнĕ пулăттăн», — тет.

Семинарире машинăсем çинчен вĕрентменнине астутарсан, вăл халĕ аллипе çеç сулать: «Кирек мĕне вĕрентсен те пăсмасть», — тет. Салтакра çӳресе, атте вĕреннĕ çынсене акăш-макăш хисеплекен пулнă. Акă мĕншĕн ĕнтĕ вăл мана кăçал Пăвари шкулсенчен хăшне те пулин вырнаçтарасшăн тăрăшать.

— Свидетельствăна илтĕн-и? — тесе, атте, мана ура сырма кансĕрлесе, алкумĕнчен пӳрте кĕрет.

Ялти шкула пĕтернĕ хыççăн илнĕ похвальнăй листпа свидетельствăна эпĕ, стена çумĕнчи кĕленчеллĕ рамкăран кăларса, ĕнерех пĕчĕк арчана чикнĕ. Халĕ çак арча урапа тĕпĕнче кĕрпе хутаççипе çăкăр миххи хушшинче хĕсĕнсе тăрать. Арча çинче çĕтĕкпе чĕркенĕ шăрттан, пĕçернĕ чăх тата шăвăç кружкăра услам çу пур. Анне вĕсене çул çинче тытсах пыма хушрĕ.

— Ку апат сана сахалтан та виçĕ уйăха çитмелле, унтан çуна çулĕпе аçу тепре пырса кайĕ, — тесе хурать юлашкинчен анне. Вăл мана килтен ниçта ярасшăн мар пулса, аттепе пĕр эрне ытла тавлашрĕ те, атте пурпĕрех хăйĕнне турĕ, пĕртен-пĕр такана пусса шăрттан хатĕрлеттерчĕ, кĕрпе валли хутаç çĕлеттерчĕ, ĕнер пĕçернĕ пилĕк хăпарту çăкăра та шурă миххе чиксе кантрапа çыхса хучĕ. Атте маншăн тăрăшнине эпĕ кашни утăмрах туятăп. Пĕр кăлтăк ман чуна хурлантарать: атте атă çĕлетсе памарĕ. Иртнĕ пасарта салтак пушмакĕ сутнине тĕл пулнăччĕ, атте, пĕрех хутне, ăна та илесшĕн пулмарĕ. Эпĕ пĕлетĕп: чухăн пурăнатпăр, атте салтакран килнĕренпе ниепле алă çавăрса яраймастпăр, çулла çăнăх шӳрпипе çеç пурăнтăмăр, çăкăр та çĕнĕ тырă ĕлкĕрсен тин пĕçерсе çиекен пултăмăр. Çапах та, хулана çăпатапа кайма вăтанатăп эпĕ.

Атте кăмака çумĕнчи табуретка çине ларать те хыпаланса уринчи йĕс пăталлă пушмакне хывать. Сарлака пуçлă та хулăн тĕплĕ вăл, атте ăна салтакран тăхăнса килнĕ. Тĕреклĕ. Нихçан çĕтĕлес çук.

— Мана ялта çăпатапа çӳресен те пурте паллаççĕ, — тет атте, пушмакне мана парса, — пысăкки пысăк та, тăхăнса пăх-ха, уткалама пултаратăн-и?

Манăн чун сасартăк хĕвел çинчи сар çу пек ирĕлсе кайрĕ. Анне çăм çипрен çыхнă чăлха тупса парать. Атте пушмакне эпĕ икĕ хут чăлхапа тăхăнса ура çине тăратăп, алăк патĕнчен тĕпелелле утса пăхатăп. Аттепе анне мана пăхса лараççĕ. Эпĕ урайне пушмакпа каптăртаттаратăп. Такăнмастăп. Экзамен патăм. Атте те, анне те мана пушмака каялла хывма хушмасть.

Кăштах тăрсан, тухса та кайрăмăр.

Çул çинче эпир хулана çитсен хваттере ăçта кĕресси çинчен сăмахласа илтĕмĕр. Атте мана Алексей Алексейчăсем патне кĕртесшĕн мар, вĕсен çуртне халăх нумай кĕрет, вĕренме кансĕр пулать тет. Анне хамăр пата килкелесе каякан Шуркин Палюк арăмĕ патне кĕме хистесе ячĕ. Шуркин Палюкĕ вăл пирĕн ялсемех пулнă, вăрçăччен Пăвара писĕрте тăнă имĕш. Халĕ салтакра вилнĕ. Пăвара унăн арăмĕпе пилĕк ачи пурăнаççĕ. Ялта вĕсен пĕр ят çĕрĕ пур. Çав çĕре çурмалла актарма килсен, Палюк арăмĕ хваттере пĕрмай пирĕн пата кĕрет, аннепе те килĕштерсе калаçать. Пĕркун пирĕн патăрта Андрей Павлович çĕр выртса кайрĕ. Вăл халĕ Чĕмпĕре куçнă. Ĕлĕкхи пек Пăварах пурăннă пулсан, эпĕ, тем каласан та, ун патне кĕнĕ пулăттăм. Хампа пĕр тан Мишапа вĕренме те çăмăл пулнă пулĕччĕ. Мĕн тăвас тен ĕнтĕ — атте мана кăçалах Чĕмпĕре леçме килĕшмерĕ.

Хĕвел анас умĕн Пăвана çитсен, эпир Шуркин Палюкĕн арăмне аран шыраса тупрăмăр. Хăй вăл пасартан инçе мар хĕрлĕ чиркӳ патĕнче пурăнатăп тесе каласа хăварнăччĕ. Хĕрлĕ чиркӳ патне тăватă урам тухать иккен те, пирĕн кашни урамрах шурă штукатуркăллă çурт шыраса пăхмалла пулчĕ. Шуркинсем пире тахçанхи тăвансем пек калама çук хапăл туса йышăнчĕç. Вĕсем пурăнакан хваттер шурă çуртăн вăта çĕрти пысăк пӳлĕм. Алкумĕ, чăланĕ тата кухни пур. Пилĕк ачаран чи асли çеç манпа пĕр çулта, Митя ятлă, ыттисем — вĕт-шаксем. Митя хыççăнхи хĕрĕ Зина ятлă. Унтан кĕçĕннисем те хĕрсем: Люба, Тоня, Маша. Митя амăшне атте Анна Селивестровна тесе чĕнет. Вăл лутрарах кăна кĕске мăйлă ырхан хĕрарăм. Шурă çӳçне, хыçалалла тураса, хĕрача евĕрлĕ симĕс лентăла çыхса янă. Кофти те симĕс. Уринче шĕвĕр кĕлеллĕ пушмак. Кунта, хулара, хĕрарăмсем пурте шĕвĕр кĕлеллĕ пушмаксемпе çӳреççĕ-мĕн.

Урапа çинчи апат-çимĕçе чăлана кĕртсе хурсан, атте, каçхи апата пăтă пĕçерме сĕнсе, Анна Селивестровнăна кĕрпе хутаççипе çу курки кăтартрĕ.

— Юрĕ, Лука Тимофейч, пăттине те пĕçерсе парăп, чей те лартăп, кавăн та ăшаласа çитерĕп, — хыпаланса ӳкрĕ Анна Селивестровна, кухньăри кăмакине те хутса ячĕ, Митине шыв ăсса килме хушрĕ. Эпĕ маларах иртсе лартăм. Любăпа Тоня мана хăйсен кĕнекисене кăтартаççĕ. Люба виççĕмĕш çул, Тоня пĕрремĕш çул вĕренет иккен. Маши пĕчĕккĕ-ха, шкула каймасть, çапах та букварьти саспаллисене пурне те пĕлет.

Атте кухньăра ларать. Ман пирки вăл Анна Селивестровнăпа пуплет, хулари хăш шкула кайса пăхасси çинчен тĕпчет.

— Ыран эсир тӳрех вышеначальнăя кĕрсе тухăр, — канаш парать ăна Анна Селивестровна, — ял ачине унта, тен, çăмăлрах пулĕ. Реальнăй училищĕне экзамен пама йывăр теççĕ, гимназире пуян ачисем çеç вĕренеççĕ.

— Ялта тăват çул вĕреннĕскере пиллĕкмĕш класа илĕç-ши ăна?

— Темле çав... Ку Сантăртан хăйĕнчен килет ĕнтĕ, — тесе, хваттер хуçи майри кухньăри сĕтел çине темиçе ăшăх турилкке лартса тухрĕ.

Пăтă пиçсен, эпир пурсăмăр та сĕтел тавра ларса тухрăмăр. Турилккери виç-тăват кашăк пăтăпа эпĕ те, атте те тăранаймарĕ (хуçа ачисем сахал çиме вĕреннĕ-мĕн — пăттине çисе янă-яманах сĕтел хушшинчен тăрса малти пӳлĕме тухса кайрĕç). Атте чăланти хутаçра пиçнĕ чăх какайĕ пуррине аса илчĕ. Анна Селивестровна таплаттарса иккĕ ярса пусрĕ — хутаçа атте чĕркуççийĕ çине илсе килсе те хучĕ.

— Халĕ пирĕн кучченеçе çисе пăхăр-ха, — тесе, атте чăх тукмаккисене уйăрса Анна Селивестровна умне хучĕ. — Эй, Маша, Люба, Тоня, чăх çунаттине кама парас?

Ачасем тепĕр хут сĕтел тавра кĕпĕрленсе ларчĕç. Тепĕр виçĕ минутран сакăр пая пайланă чăх тĕсĕ те юлмарĕ. Шăмми-мĕнĕпе çисе ятăмăр. Эпĕ пурпĕрех килти пек тăранаймарăм. Атте те çăкăр чĕлли çине тăвар сапса ерипен çиет. Анна Селивестровна пирĕн ума икĕ стакан чей лартса темле порошок пек таблеткăсем пачĕ:

— Сахарин ку. Ирĕклĕх те ирĕклĕх теççĕ, пасарта сахăр та сутми пулчĕç! Самани тахçан йĕркене кĕрĕ!

— Буржуйсене хуса ярсан, — тет атте.

— Вăхăтлăх правительство пирĕн пек интеллигентсене нимĕн те памарĕ-ха, — сăмаха тăсса калать хуçа-арăм.

— Хресченсене те çавах.

Каçхи апат хыççăн Митя мана хăй кĕнекисем тăрăх «экзамен» тăвать: виçĕ задача парать тата грамматикăри пуплев пайĕсем çинчен ыйтать. Сасăпа вулама тăрсан, эпĕ ударенисене тĕрĕс туманни палăрать. Митя та, унăн амăшĕ те мана вырăсла уйрăм сăмахсене тĕрĕс калама вĕрентсе ударени тĕлĕнче чарăнма хушаççĕ.

Çĕр ыранхи куна кĕтсе питĕ асаппа иртет. Эпĕ кăвак çутăллах вăранатăп та картишĕнчи лаша патне тухса пăхатăл. Сĕлĕ улăмне кăчăртаттарса çиекен лаша ман çинелле пăхать. «Эсĕ мĕншĕн ир тăтăн» тенĕ пек, кавлеме чарăнсах мăйне тăсать, унтан мана саламланăн пуçне ухса илет.

— Вăт, Хушкапуç, — тетĕп эпĕ ăна, çилхинчен ачашшăн шăлса, — эпĕ хулана юлатăп ĕнтĕ. Эсĕ киле каятăн. Асту, улăха çитерме ярсан, калчана ан кĕр. Тытса кайĕç. Эпĕ экзамен пиллĕкмĕш класа параймасан, тăваттăмĕшне те пулин юлас тетĕп. Атту килес çул та пиллĕкмĕшне кĕреймĕн.

Лаша мана нумаях итлесе тăмарĕ, сăмсине урапа çумне тĕксе хыçса илчĕ те каллех сĕлĕ улăмне шăтăртаттарма тытăнчĕ.

Хула варринчи сад çывăхĕнчи шкула эпир аттĕпе иккĕн ирех пырса кĕтĕмĕр. Чылайччен шкул заведующине кĕтрĕмĕр. Вăл пире канцелярине те кĕртмерĕ, мĕн çăмăлпа çӳренине коридортах ыйтса пĕлчĕ те, манăн ура çинелле пăхса, кăнтăрлаччен кĕтме хушрĕ. Аптранă енне эпир пасара кайрăмăр. Лавккара ларакан мăнтăр майрасем аттерен: «Ывăлна хваттере кам патне кĕртрĕн?» — тесе ыйтаççĕ. Эпĕ вĕренме килнине вĕсем таçтан пĕлеççĕ. Вăхăтлăх правительство суту-илӳ тăвакансене кансĕрлемест-мĕн — вĕсем вăрçăчченхи пекех юр пек шурă кулачă та, ыхра шăрши кĕрекен кăлпасси те сутаççĕ. Атте хутпа кăранташ сутакан палатка умне чарăнса тăрать.

— Тетрадьсем кирлĕ пулсан, кунта килсе ил, — тет вăл мана. Тĕтреллĕ пĕлĕтре уйранлă тирĕкре ишсе çӳрекен услам çу чăмăрĕ пек хĕвел палăрать. Кăнтăрлаччен вăхăт чылай пулмалла-ха. Пасар тăрăх çӳрекелесен, эпир хваттере кайса лашана пырса пăхатпăр, ăна татах утă паратпăр. Атте те, эпĕ те Хушкапуçа мăйĕнчен çеç шăлса илетпĕр, ку «эсĕ ăслă вĕт, сăмахсăр ăнланма тивĕç: пирĕн ĕçсем чаплă мар-ха» тенине пĕлтерет.

Шкул заведующийĕ хушнă вăхăтра каллех шкула пырса кĕретпĕр.

Экзамен паракансем виççĕн пултăмăр: эпĕ, Кăнна Кушкинчи пуп хĕрĕ тата темле ялтан килнĕ вырăс ачи. Çинçе мăйлă учительница, виçсĕмĕре виçĕ парта хушшине лартса, арифметикăпа икĕ задача пачĕ. Пуп хĕрĕ задачăна чи малтан шутларĕ. Ман хыçра ларакан вырăс ачи, мана хулран тĕртсе, «ответне кăтарт-ха» терĕ. Ку кăштах манăн чуна йăпатрĕ, «пуçна ан ус, тĕнчере эсĕ пĕччен мар» тенĕн туйăнчĕ.

Сасăпа вулама хушсан, эпĕ пĕр-ик хутчен такăнса илтĕм. Çинçе мăйлă учительница пурпĕрех мана хистемерĕ, ырă кăмăллăн пуçне çеç ухса илчĕ: «Çитет», — терĕ.

Çакнашкал экзамен хыççăн учительница виçсĕмĕре те тăваттăмĕш класа çеç илме пулать тесе пĕлтерчĕ. Коридорта кĕтсе тăракан атте пиллĕкмĕш класа кĕрейменшĕн пĕртте кулянмарĕ. «Юрать, вĕрен», — терĕ, куçпуçне вылятса. Урама тухсан, вăл мана мухтаса та илчĕ:

— Лешĕ, сан хыçăнта лараканни, задачине санран çырса илчĕ вĕт?

  
   Шуркинсен çемйинче


   Килтен ман валли илсе килнĕ апат-çимĕçе атте пĕтĕмпех Анна Селивестровна аллине пачĕ те ман çине кăтартрĕ:

— Çакна та хăвăр çемйĕре йышăнăр ĕнтĕ.

— Мĕн калаçмалли пур, хамăн ачасемпе пĕрле çитерсе пĕрле усрăп, — япшар чĕлхе вĕççĕн тавăрса хучĕ хуçа-арăм. — Ман ачасемпе пĕрле вĕренме те çăмăл пулĕ ăна. Митя грамматикăпа та, арифметикăпа та аван вĕренет, Сантăра та пулăшса пырĕ.

Мана хваттере шанчăклă вырнаçтарнине туйса илсен, атте текех хулара чарăнса тăмарĕ, лашана шăварса кӳлчĕ те килелле уттарчĕ. Эпĕ ăна ăсатмалла урам вĕçне çити ларса кайрăм. Тăвалла çул хире илсе тухрĕ. Кипеккасси те курăнакан пулчĕ. Атте лашана чарчĕ. Эпĕ урапа çинчен сиксе антăм.

— Чипер кай, атте! — терĕм ăна, кăштах хурланса, — тен, хĕле кĕмесĕр те тĕл пулаймăпăр.

— Тăрăшса вĕрен, ачам, килтисемшĕн ан хуйхăр, эпир пĕр майлă пурăнăпăр, — çапла ырă сунса, атте лава хускатрĕ.

Хула урамĕпе анаталла утатăп. Куç хăрпанки айĕнчи куççуль тумламĕсем пĕрерĕн сăмса патне тапса тухаççĕ. Пĕчĕк тутăрпа шăлса типĕтетĕп, куçăм пурпĕрех шывланать, тĕтреленет. Урамри çуртсене те, çынсене те курмастăп. Эпĕ килтисем çинчен шухăшлатăп. Анне апат пĕçернĕ пек, сĕтел хушшинче эпĕ çуккишĕн хурланса çиеймест те пек: «Пĕчĕккĕ чухне ачашлаймарăм, лайăх пăхса та ӳстереймерĕм, халĕ, акă, йăваран вĕçсе тухса кайрĕ те тахçан килсе курать ĕнтĕ», — тесе, хăйне хăй ӳпкелешет пек...

Çула май пушта кĕтĕм те, конвертпа марка илсе, çавăнтах киле çыру çыртăм, Ванюк шăллăма шкулта тăрăшса вĕренме тата килте аннене пулăшма, ăна итлеме, маттур пулма хушрăм. Унтан килтисенчен пуçне асаттепе асаннене, инкене, кукаçипе кукамая, Эрнаслу аппана, кӳршĕсене те чунтан-вартан салам ятăм.

Аттерен уйрăлнă чухнехи йăшнă кăмăлăм шкулта та, хваттерте те час-часах сисĕнет. Учительница Кольцовăн «Косарь» сăввине пăхмасăр вĕренме хушсан, эпĕ тепĕр кунне класра ăна пĕр такăнмасăр вуласа патăм. Учительница мана тӳрлетсе акă мĕн каларĕ:

— Ку савăнăçлă, çутă кăмăллă сăвă, эсĕ ăна хурланса вулатăн. Ун пек Некрасовăн «Вырман анине» çеç вулама юрать.

Хваттерте Митя мана кунсеренех хăйĕн кĕнекисене кăтартать, урока та манпа пĕрле хатĕрленет. Грамматикăпа вăл мăна пуплев пайĕсене ăнлантарса парать, анчах эпĕ хăшпĕр вырăсла сăмахсене склонени тума пĕлместĕп. Ку тĕлĕшрен Митя та пулăшаймасть: «Вырăсла апла каламаççĕ», — тесе çеç хурать.

Анна Селивестровна килте çук чухне пирĕн пата Митя юлташĕ Гера Пчелов пырать. Пĕвĕпе вăл манран чылай пĕчĕккĕ те, анчах тем те пĕлет. Сарлака пит-куçлă та ырă кăмăллă ача вăл.

Гера малтан Митьăпа пĕрле ырана парса янă задачăсене тăвать, унтан хул хушшине хĕстерсе килнĕ кĕнекине кăтартать. Кунсерен çĕнĕ кĕнеке илсе килет вăл. Мана Гера: «Вырăсла лайăх калаçма вĕренес тесен, кĕнекесем ытларах вула», — тет. Унăн ашшĕ учитель иккен. Килĕнче вĕсен хăйсен библиотеки пур тет.

Эпĕ Герăпа часах туслашрăм. Вăл мана, чăваш ачине, тăтăшах хула тăрăх илсе çӳрет. Митя пек килĕнче хутланса ларма юратмасть. Пирĕн пата пырсан кирек хăçан та мĕн çинчен те пулин каласа тĕлĕнтеретех. Пĕррехинче вăл те Африкăра, те Индире çынна çиекен йывăç ӳсет тесе пĕлтерчĕ.

— Ураллă мар-тăр вĕт вăл, çынна епле тытать-ха? — ыйтрăм эпĕ.

— Йывăçĕ ураллă мар та, çын çывăхран иртсе пьшă чухне ăна унăн тураттисем ярса илеççĕ, тет. Йывăççин варринче çилĕм пек шĕвĕ япала пур, тет. Çав япала çынна çийĕнчех ирĕлтерсе ярать. Выльăха та тискер кайăксене те тытать, тет, вăл.

Çакнашкал хăрушă япала пирки калаçнă хыççăн Гера сумкинчен кулачă туртса кăларчĕ те, çичĕ пая уйăрса, кашнинех валеçсе пачĕ. Ку чухах пулчĕ, Анна Селивестровна паян таçта кайнă та кăнтăрлахи апат та хатĕрлемен. Эпир çемйипех выçă лараттăмăр.

Апат-çимĕç тĕлĕшĕнчен Шуркинсен килĕнче йĕрке çук вара. Малтанах, манăн кĕрпепе пăри çăнăхĕ пур чухне, Анна Селивестровна пире кунне виççĕ пĕçерсе çитеретчĕ. Пыра-киле манăн хутаçри çăнăх та, кĕрпе те пушанчĕ, çу та пĕтрĕ (шăрттана эпĕ пĕрре çеç тутанса юлтăм). Икĕ михĕ çĕрулми илсе килнĕччĕ — вăл та самаях чакрĕ. Анна Селивестровнăн чăланĕнче хăйĕн нимĕн те çук иккен. Упăшкишĕн илсе тăракан пенсийĕ те сахал пулмалла — çăкăр илме те çитмест. Пирĕн ялти пĕр ят çĕрĕ çинче çурмалларан туса илнĕ тырри те Пăвана çитнĕ-çитменех вĕçсе кайнă-мĕн.

Ирхине Анна Селивестровна пире çатма çинче кавăн ăшаласа парать те, хăй таçта тухса каять. Митьăпа йăмăкĕсем вĕри кавăн турамĕсене çăкăрсăрах çиеççĕ. Эпĕ ял ачи-çке! Çăкăрсăр эпĕ халиччен пăтта та çисе курман. Нимĕн тума та çук. Кунта манăн та çăкăрсăр кавăн çиме вĕренмелле пулчĕ. Анна Селивестровна таврăнасса кĕтсе ларма çук — шкула каятпăр.

Кăнтăрла иртсен икĕ сехетре эпĕ те Митьăпа йăмăкĕсем те шурă штукатурлă çурта таврăнатпăр. Кухньăри сĕтел çинче кавăнпа пĕçернĕ вир пăтти (Митя амăшĕ каллех килте çук). Кăна та ик-виç кашăкăн пайласа çăкăрсăр çиетпĕр. Хырăмра пушă. Часах çĕнĕ кĕнеке йăтнă Гера килсе кĕрет. Паян вăл пире Максим Горький калавĕсене вуласа кăтартать. Пирĕн хушăмăрта часах писательсем пирки те сăмах пуçланса каять. Эпĕ халиччен кĕнеке çыракан писательсем пурте ĕлĕк-авал пурăннă çынсем пулĕ тесе шутланă. Гера каланă тăрăх, Максим Горький халĕ те пурăнать, унăн ашшĕ ăна Хусанта курнă тет.

— Пушкин, Лермонтов, Толстой — пурте улпутсем пулнă, — аллине сулса илет Митя, — Горький пирĕн пекех чухăн пурăннă. Писателе мĕнле тухнă-ши вăл?

— Тăрăшнă. Вĕреннĕ, — сăмаха татса калать Гера, — тăрăшсан, эсĕ те писатель пулма пултаратăн.

— Эпĕ? — кулса ыйтатăп унтан.

— Эсĕ те пултаратăн, — тесе тĕлĕнтерет Гера, — анчах нумай вĕренес пулать. Çырас тесен, грамматикăна лайăх пĕлмелле тата склоненисене вĕренмелле.

— Чăвашла çырма юрать-и?

— Чăвашла типографи пулсан юрать. Эпĕ «Нарспие» аса илетĕп.

Максим Горький вĕренмесĕрех писателе тухнă тесе ĕнентерет Митя. Гера унпа килĕшмест, вĕренмесĕр писатель мар, писĕр те пулаймастăн тет.

Май пулсан, эпĕ халех Хусана Максим Горький патне кайса килĕттĕм тесе шухăша каятăп. Герăпа Митя çав-çавах тавлашаççĕ. Хула ачисем тем çинчен те пĕлеççĕ. Эпĕ Митьăсем патĕнче пурăнатăп пулсан та, тавлашура тăтăшах Гера майлă пулатăп. Вăл калани маншăн кирек хăçан та саккун.

Паян эпир шăп хĕрсе кăна кайсан, Анна Селивестровна килсе кĕчĕ.

— Ыран апат пĕçерме вутă çук, — терĕ вăл. — Чăрăш йĕкелесем пухма вăрмана каятпăр. Сантăр, эсĕ кунтăк йăт, Митя кĕрепле илет.

Эпир хатĕрленнине курса, Гера та вăрмана пыма пулчĕ.

— Аннӳ вăрçмаĕ-и? — ыйтрĕ хуçа-арăм, — аннӳ вăрçмасан атя, уçăлса çӳремелле. Чăрăш йĕкелĕсем пухасси йывăр ĕç мар.

Çул çинче эпир хур кĕтĕвĕ пек пĕр-пĕрин хыççăн карталанса кайрăмăр. Малта кивĕ юбка тăхăннă Анна Селивестровна пырать, ун хыççăн Митя, Гера, эпĕ утатпăр. Пирĕн хыçран хĕрачасем тăваттăшĕ те йăраланаççĕ. Кашниех кĕрепле, сенĕк е михĕпе пĕчĕк кунтăк йăтнă. Пире ертсе каякан Анна Селивестровна çеç пушăлла пырать. Хĕвелтухăçĕнче, хула хĕрринче, Хырла шывĕ юхса иртет. Ун урлă хывнă ансăр кĕпер çине кĕрсен, пирĕн мĕлкесем шыв çине ӳксе улăп пек пысăккăн курăнса кайрĕç.

— Кун пек çынсене вăрмана кĕртме те хăрушă, пĕр йывăç хăвармиччен çĕмĕрсе тăкĕç, — кулса илчĕ Гера.

— Шывра чăнах та эпир мар, çичĕ çухрăм ярса пусакан паттăрсем пыраççĕ тейĕн, — ерипен çеç каласа хучĕ Митя.

Зинăн улăп пуласси килмерĕ, унашкал çын валли юрăхлă пушмак та тупма çук терĕ.

Çапла шапăлтатса, эпир вăрмана пырса кĕтĕмĕр. Пирĕн тавра тем хулăнăш чăрăшсем саркаланса лараççĕ. Çĕрте тап-таса, пĕр йĕкел, пĕр чăрăш лăсси курăнмасть. Пăва çыннисем кунта çӳп-çапа та вырттармаççĕ. Эпир шап-шурă хăйăрлă çулпа шалалла утатпăр. Çултан инçе те мар пĕр çын тахçан ĕлĕк каснă йывăç тункатине тымарĕ-мĕнĕпе кăклать. Анна Селивестровна çак тункатана кăларма мĕнле ирĕк пани çинчен ыйтса пĕлчĕ. Вăрманта ĕçлекенсене çеç параççĕ иккен.

Малалла утатпăр. Чăрăш йĕкелĕсене пирĕн пек пухма шутлакансем кунта вăрман туллиех. Ăçта пăхнă унта кунтăк йăтнă çын çĕрелле пăхса çӳрет. Пĕр çĕрте пире хăйăр çине тăкăннă чăрăш лăссисем чылай пек туйăнса кайрĕç. Хутран-ситрен йĕкелĕ те пур. Анна Селивестровна аллипе çеç сулчĕ — эпир ĕçе пикентĕмĕр те: хĕрачасем чăрăш йĕкелĕсене пухаççĕ, эпир кĕреплепе лăссисене туратпăр. Пĕр-икĕ ывăçлăх пухăнсан — миххе яратпар.

Çакнашкал пĕр-икĕ сехет аппалансан, эпир чăрăш лăсси тултарнă михĕсене йăтса хулана таврăнатпăр. Гера çул çинчех килне кĕрсе юлчĕ. Каçхи апата Анна Селивестровна пурсăмăра та пĕрер татăк çăкăр, пĕрер кружка вĕри шыв тата икшер таблетка сахарин пачĕ.

Урайне пурин валли те пĕр вырăн сарса пăрахнă. Сылтăм енчен чи хĕррине Анна Селивестровна хăй выртать, унпа юнашар пĕчĕк хĕрĕ Маша, унтан йĕркипе Тоня, Люба, Зина, Митя лăпчăнса выртаççĕ. Митьăпа юнашар ман валли хурса панă улăм тӳшекпе килтен анне парса янă минтер пур. Эпĕ килти пек выртнă-выртманах çывăрса каяймастăп. Каçхи апат мана ним чухлĕ те тăрантармарĕ, каллех çиес килет. Малалла мĕнле пурăнмаллине пĕлместĕп, киле çырса яма та хал çитмест: пĕр урапа тиесе янă апат-çимĕçе пĕр уйăхрах çисе пĕтернине пĕлсен, аттепе анне мана çийĕнчех киле таврăнма хушĕç, эпĕ пĕлетĕп, вĕсем килте çемьепе те ман чухлă пĕтермен.

Хваттере урăх çын патне кĕнĕ пулсан, апат-çимĕçе те хам тĕллĕн çеç çинĕ пулсан, атте парса хăварнă кĕрпепе çăнăх мана раштава çитмеллеччĕ. Шăрттанне те пĕрер татăкăн шкула чиксе кайнă пулăттăм. Эпир, ял çыннисем, питех те айван çынсем çав. Аттепе анне Анна Селивестровна ыйткалакан пек чухăн пурăннине те тавçăрса илмен. Ман пирки сăмах тапратсан: «Ют çынна хваттер укçи тӳлесе тăриччен, хамăр пĕлекен Шуркин Палюк арăмĕ патĕнче пурăнтăр», — тесе канашларĕç. Акă халь пĕр уйăх хушшинчех вунă хваттер укçилĕх тухрĕ, çитменнине, кунĕ-кунĕпе выçă çӳретĕп. Хутран-ситрен Гера килсе кулачă татăкĕ çитерсен çеç кăштах чĕре сури тăватăп.

Çакнашкал чылайччен шухăшласа выртсан, эпĕ те куç хăрпанкисем йывăрланнине туйса илетĕп, нимĕн курми пулса, тĕлĕрсе каятăп. Сасартăк ман хăлхана хуçа-арăм сиксе тăни илтĕнет. Анна Селивестровна кухньăри сĕтел çине лампа çутса лартать те эпир çывăракан пӳлĕм алăкне ерипен хупса хурать. Пăртак тăрсан, вăл пӳлеме кĕрсе итлесе тăрать — ачасем пурте ăшă ыйхăра, эпĕ те çывăрам пекки туса вăрăммăн сывлатăп. Анна Селивестровна ман пуç вĕçĕнчи арчине уçать. Сăмсана шăрттан шăрши çапать. Çавăнтах тем пек çиес килсе каять. Анна Селивестровна арчине каялла хупса питĕрет те чĕрне вĕççĕн кухнине тухать. Эпĕ ниепле çывăрса каяймастăп. Кухньăра хуçа-арăмĕ ман шăрттана çиет... Çакăнтан вара эпĕ хуçа-арăм çине ырă куçпа пăхма пултараймастăп.

Пуринчен ытла хуçа-арăм ман шăрттана хăй пĕр-пĕччен çисе яни тарăхтарать.

Çак çĕрлехи истори хыççăн пĕр-икĕ кунтан Анна Селивестровна пире, тӳсе ватнă çĕрулмине çăнăхпа ирсе, пĕрер пашалу пĕçерсе пачĕ, тата тепрер пĕчĕк пашалу ирхи апата та хатĕрлесе шăвăç тирĕк çине турилккепе витсе хучĕ. Килте пулсан, ун пек пашалăва эпĕ пĕр-пĕччен вуннă çимелле те, кунта выçăллă-тутăллă усранинчен тĕлĕнме пăрахрăм ĕнтĕ. Çак асапа мĕнле те пулин пурăнса ирттерес те, юр ӳксен, атте, çуна кӳлсе, какай та, çăнăх та илсе килессе ĕмĕтленетĕп. Ун чухне вара ăна хама çĕн хваттере куçарса хăварма тархаслатăп.

Çакнашкал ĕмĕтпе выртса çывăрсан, ирхине хам çумри Митьăпа Зина мăкăртатса калаçнине илтсе вăранса кайрăм. Хуçа-арăм та, ачисем те пурте вăраннă, шăппăн калаçса выртаççĕ. Сăмах ман çинчен пырать.

— Ăна эпĕ пĕрмай пысăкрах татăк тыттаратăп, хамăн ачасенчен лайăх пăхатăп, — тесе анасласа илет хуçа-арăм.

— Кăна унтан эпĕ те кĕтменччĕ, — сассине парать Митя.

— Тен, эсир хăвăр хăтланнă? Тунма ан вĕренĕр, — хăратса калать Анна Селивестровна, — ну?

— Çук, эпир тивмен, — теççĕ хĕрачисем.

Эпĕ итлесе выртрăм-выртрăм та: «Мĕн пулнă пулать-ха?» — тесе йăшăлтатса илтĕм, хам вăраннине систертĕм. Хуçа-арăм ӳсĕрсе илчĕ. Ачисем шăп пулчĕç.

— Сантăр, мĕншĕн эсĕ çапла иртĕнетĕн? — Анна Селивестровна мана ятлама тытăнчĕ, — манран ыйтмасăр икĕ пашалу çисе янă?

Эпĕ çийĕнчех ăнланса та илеймерĕм.

— Мĕнле пашалу? Хăçан?

— Ан тун! Çĕрле тăрса çиекенни кăм пулнă? Эсĕ мар-и? Сисмеççĕ терĕн пулĕ. Сакăр пашалуран улттă çеç хăварнă.

Çакнашкал элеке тӳсме çук ĕнтĕ. Çавăнтах сиксе тăтăм та, тумланса, кухньăна чупса тухрăм, хурланса йĕрсе ятăм, кĕнекесемпе тетрадьсене кĕтесри арчана чиксе хутăм. Эпĕ ку таранччен атте-аннерен ыйтмасăр ниçта та ура ярса пусман, нихçан нимĕн илмен. Çук, кун пек мăшкăла эпĕ тӳссе тăма пултараймастăп. Халех тухса таратăп!

Питçăмарти тăрăх куççуль шăпăртатса юхма пуçларĕ, йĕме чарăнас-чарăнас тетĕп, чарăнаймастăп, — тарăхнă ăшчик ниепле те лăпланаймасть, хурланнăçемĕн хурланса ĕсĕклеттерет. Пӳртре часах кăшкăрашу тапранса кайрĕ. Чи малтан Люба çухăрса ячĕ:

— Сантăра ан айăплăр, пашалусене иккĕшне те эпĕ çирĕм... Тутлă пулчĕç те... Каçах, эсир çывăрса кайсанах тăрса çирĕм!

Анна Селивестровна кухньăна тухса мана ыталаса илет, каçару ыйтать, хĕрне вăрçса тăкать.

Эпĕ йĕре-йĕре халтан та кайнă... Унччен те пулмарĕ, хуçа-арăм аллинчи сарлака чĕн пиçиххи Люба çурăмĕ тăрăх ыткăнма тытăнчĕ. Хĕрĕ çари-çари çухăрать. Эпĕ пит-куçа шăлкаласа картишне тухрăм. Кăштах лăплантăм пулмалла. Çапах та пăрахса каяс шухăш пуçран сирĕлмест. Урама тухрăм. Пасар енчен тутлă кулачă шăрши кĕрет. Малалла утрăм...

Вăхăт мĕн чухлĕ иртнине пĕлместĕп, эпĕ хуларан тухса Кипеккасси патне çывхарнă та иккен. Васкатăп. Каçчен киле çитес тетĕп. Шкултан илнĕ кĕнекесене каялла учительницăна парса хăварманнишĕн çеç кăштах ӳкĕнетĕп.

Сăрталла улăхакан çул тăрăх ман хыçран хура лаша кӳлнĕ пĕр лав килет. Эпĕ ăна кĕтсе ерипентерех ута пуçларăм. Акă урапапа танлашрăмăр. Лав хуçи — Туманик Иванĕ пулах кайрĕ. Эпĕ вăтаннипе куçпуçа çĕрелле ӳпĕнтертĕм. Вăл мана палларĕ:

— Эсĕ ăçта каятăн?

— Эпĕ кунта вĕренме килнĕччĕ те хваттер ăнмарĕ, апат-çимĕçе çисе ячĕç те халĕ выçă усраççĕ, — тесе сассăма патăм.

— Эккей, нуша! — тет вăл, — лар, апла пулсан, эпĕ Анат Туçара чарăнатăп та, унта çитиччен те пулин пĕрле пыр ĕнтĕ, унтан çуран та чупса çитĕн. Анчах мĕншĕн эсĕ йĕретĕн?

— Куçа çӳп кĕчĕ пулмалла, шапăрах куççуль тухрĕ, — тесе хама хам çын пек тыткалама тăрăшатăп.

Туманик мана хутаççинчен хытнă çăкăр кăларса пĕр чĕл касса парать, унтан икĕ панулми тыттарать. Кулачăран та тутлăраххăн туйăнса кайрĕ çак çăкăр чĕлли. Çав вăхăтрах вăл мана ăшă киле, аннене, унăн апат-çимĕçне аса илтерчĕ.

— Хулара çĕр пирки çĕнĕ саккун тухасси çинчен мĕн шавлаççĕ? Илтмен-и? — тесе ыйтать лавçă. — Шкулта турă кĕнекисене ĕлĕкхи пекех вĕрентеççĕ-и?

Гера Пчелов мана аякри çĕршывсем, Максим Горький тата темле паттăр çинчен каласа кăтартатчĕ — çĕр саккунĕ çинчен эпĕ нимĕн те илтмен.

— Питĕрте самани лăпкă мар, тет. Тĕрĕс-ши?

Эпĕ кун пирки те уççăнах калама пултараймастăп.

Пĕркун, çулла, эпĕ ахалех Туманике çилленнĕ иккен. Вăл пĕртте усал çын мар. Мана епле ырă турĕ паян.

Хĕвел кăнтăрла тĕлне çитнĕ çĕре эпир Анат Туçана çитрĕмĕр. Туманик тем çăмăлпа хурăнташĕсем патне кĕрсе юлчĕ. Малалла вунпилĕк çухрăм манăн çуран утмалла. Çавăнпа эпĕ урапа çинчен аннă-анманах хĕвеланăç енне васкатăп.

— Чипер кай, вĕренсе пысăк çын пулсан, пирĕн пек хресченсен хутне кĕме ан ман! — тесе ăсатать мана Туманик.

— Юхма пасарне кайнă чух пирĕн пата кĕрсе тухăр! Хăна пулăр!

Такăр çулпа такăна-такăна утатăп. Валашка пек пысăк пушмаксем чылай сулмаклăн туйăнаççĕ. Пĕр виçĕ çухрăм утсан, урана салтса, çарран утма шут тытрăм.

Кивĕ Ахпӳрт урамне çитсе кĕтĕм — кĕрхи кунта ял варринче çарран пыни аван мар терĕм. Çитменнине, каллех çиес килсе кайрĕ. Каллех ирхинехи пек тутлă çăкăр татăкĕ аса килчĕ. Мĕн тăвас? Пĕр-ик киле кĕрсе ыйтас-ши мĕн? «Пăваран килетĕп те, çăкăр пĕтрĕ» тесе калас-ши? Чăнах та, пĕр çынтан çеç çăкăр ыйтни ыйткаласа çӳрени мар вĕт вăл? Анчах хăш киле кĕрес-ши?

Урам варрине чарăнса, йĕри-тавра пăхкаласа илтĕм. Аялтан пăхма ак çакă виçĕ чӳречеллĕ пӳрт ыррăн курăнать. Калинккине тĕртсе пăхрăм. Питĕрнĕ. Чӳречинчен пăхакан та çук. Малалла утрăм — юнашарри патне — карта хапхаллă киле пырса кĕтĕм. Пӳртĕнче пĕр çамрăк хĕрарăм çеç иккен, вăл та сăхман тăхăннă, пахчана тухма хатĕрленнĕ пулнă.

— Манăн питĕ те хырăм выçрĕ, — тетĕп кăна, — çăкăр памăр-ши?

— Çăкăрне хĕрхенсе тăмăп та, кам ачи пулатăн-ха эсĕ? — тет уçă кăмăллă хĕрарăм.

— Юхма таврашĕсем эпĕ, хуларан таврăнатăп.

— Апла пулсан, яшка антарса парам, лар-ха, ывăлăм, — тесе, тĕпелтен тирĕк илме тытăнчĕ вăл.

— Çук, эпĕ ларса тăмастăп, каçчен киле çитес тетĕп.

— Кăмăлу хăвăн, — тесе, ырă инке мана тем пысăкăш кукăлĕн çуррине касса парать. — Ан вăтан, яшкине те çисех кай. Тутă хырăмпа хытăрах утăн.

Ялтан тухсан çарранлантăм та кĕрхи такăр çулпа килелле танклаттартăм. Çĕр самаях сивĕннĕ. Ура лаппине ярса пусмассеренех сулхăн çапать. Эпĕ, ирĕке тухнă сурăх путекки пек, шăнса пăсăлас-тăвасран та шикленместĕп, çарранах çиçсе пыратăп.

Киле кĕтӳ аннă вăхăтра çитрĕм. Аннене курсан, каллех кăмăл хуçăлчĕ. Хам хурлăх курни çинчен каласа нама тăтăм та тӳсеймерĕм — нăшăклатса илтĕм. Анне аттене вăрçма тытăнчĕ:

— Çав вĕçкĕн майра патне кӳртиччен хваттерне ют çын патне тупмаллаччĕ, ачана çирĕм хут лайăхрах пулнă пулĕччĕ, — терĕ. — Епле пăрахса килме ăсу çитрĕ, ачам?..

Атте чĕнмест. Туятăп, эпĕ унăн ĕмĕтне татрăм: вăл темĕн чул тăрăшсан та, уринчи пушмакне парса ярсан та, эпĕ хула ачи пулаймарăм.

Анке мана пуçран шăлса ачашларĕ, çăвăнма хушре, хăй яшка антарма тытăнчĕ.

— Кунтан юлтăр вăл хулана каясси. Унти ыйткалакансене тăрантарса çитерес çук! Ыран, ачам, çăпата сыр та хресчен пул ĕнтĕ. Шăпах сĕлĕ аштармăллаччĕ-ха. Лаша хăвалакан кирлĕччĕ... Мĕн вĕреннипе çитĕ ĕнтĕ! Текех çил хăваласа çӳреймĕн.

Çул çинчен ывăнса килнĕскер, эпĕ, каçхи апат хыççăн, вырăн патне аран çитсе ӳкрĕм. Çĕрле пĕр тĕлĕк те курмарăм. Шурăмпуçпе манăн ыйха анне татрĕ.

— Тăр, ачам, анкартине каймалла.

Эпĕ, куçа тăрмалакаласа, аран-аран ура çине тăтăм та, тумланса, атте хыççăн картишне тухрăм. Çанталăкĕ шăнтнă иккен. Çанçурăма çийенчех сивĕ çапрĕ, чĕтретсе илчĕ. Атте ăшă вите алăкне уçса пăрахрĕ — çĕр каçиччен каннă лаша мăйне тăсса тухрĕ те пĕтĕм вăйĕпе туртăнса карăнчĕ, акасларĕ, хашлатса сывларĕ. Пусă патне утса пычĕ. Атте шыв кăларса валашка çине чашлаттарчĕ. Лаша шăршласа çеç пăхрĕ — ĕçмерĕ. Эпĕ ăна хама асăрхаттарасшăн пултăм: «Хушкапуç!» — тесе чĕнтĕм. Лаша ман енне çаврăнса пăхрĕ те хӳрине çеç пăтратса илчĕ. Эпĕ киле таврăннишĕн вăл пĕртте хĕпĕртемест.

Çурт хыçĕнчи анкартине çитсен, атте лашана халлĕхе арпа карти çумне кăкарса хучĕ. Эпĕ пĕчĕк капан çине чикмексĕрех хăпарса кайрăм, йĕтем çине сĕлĕ кĕлтисем ывăтма тытăнтăм. Тухăçри шупка пĕлĕт кăштах кĕренленнĕ çĕре эпир, ашăм сарса, çурлапа кĕлте çыххисене те касса хутăмăр. Пăртак тăрсан, кӳршĕри Хĕритун та, лашине çавăтса, пирĕн пата пычĕ. Атте йĕтем юпы çумне ункăлатса сӳс вĕрен çыхрĕ те унăн тепĕр вĕçĕпе юнашар тăратнă лашасен мăйĕнчен йăлмакласа илчĕ.

— Эй, кайрăмăр! Сантăр, хăвала! — тесе кăшкăрчĕ Хĕритун, — кару тыт, атту йĕтем хĕрринчи кĕлтисем ашăнмасăр юлĕç!

Юпа тавра чупакан лашасене хăваласси йывăр ĕç мар. Алăри пушăпа хăмсарса çеç тăр. Эсĕ юпа çумĕнче тăнипе хутран-ситрен пĕрре ярса пусатăн, йĕтем хĕрринчи лашасем пикенсех чупаççĕ, сĕлĕ кĕлтисене ватаççĕ, улăмĕнчен пĕрчине уйăраççĕ. Тăпачăпа çапас вырăнне сĕлле лашасемпе аштарма шухăшласа кăларакан, тем каласан та, чее çын пулнă, анчах çапакан машина шухăшласа кăларма ăсĕ çитеймен пулĕ. Чим-ха. Тĕрĕс-ши ку? Халĕ, акă, атте, çапакан машина пурри çинчен пĕлсен те, илме пултараймасть. Ахăртнех, тырра лашапа аштарас йăлана чухансем пуçласа янă-мĕн.

Кӳршĕ ял хыçĕнчен хĕвел хăпарса куçне йăмăхтарса пăхрĕ те каллех çăра пĕлĕт хыçне пытанчĕ. Килтен выльăхсене кĕтĕве хăваланă хыççăн анне персе çитрĕ. Ман кăмăла çĕклентерес шутпа-и е хăй савăннине пĕлтерес тесе-и, вăл йывăç сенĕк тытса тăракан Хĕритуна йĕтем çине тăсса кăтартрĕ.

— Пирĕн йĕкĕт таврăнчĕ вĕт-ха, епле пулăшать. Тек ниçта та ямастпăр ĕнтĕ!

Анне сăмахĕсем мана сасартăк çӳçентерсе илчĕç. Эпĕ вĕренӳ çулĕ çинчен пачах пăрăнса каятăп-ши вара? Атте мĕн шутлать-ши? Вăл паян тăрса тухнăранпа та пĕр сăмах чĕнмерĕ. Халĕ те салху. Аллинчи сенĕкпе йĕтем хĕрринчи кĕлтесене силлесе шалалла ывăтать те каллех шухăша кайса тăрать. Мĕн ачаранпах ĕмĕтленнĕ çутă ĕмĕтсем Пăвари Шуркин арăмĕ мана выçăпа аптратнишĕнех сӳнсе лармалла-ши?

Ирхи апата кайнă чух эпĕ юри аттепе каярах юлтăм та малалла мĕн тумалли çинчен ыйтрăм.

— Пăвара пурăнма хăват çитереймĕпĕр çав.

  
   Пăр тапранчĕ


   Ирхи апат хыççăн атте мана текех йĕтем çине илсе каймарĕ.

— Хамăр шкула кайса пăх, Зоя Савельевна тепĕр хут тăваттăмĕш класа ларттăр, — терĕ вăл йăвашшăн, — килес çул хулара экзамен тытма çăмăл пулĕ.

Ку мăна шухăша ячĕ. Кӳршĕ ялти шкула эпĕ виçĕ çул каялла пĕтерсе тухнă. Епле-ха манăн, ханттарăн, халĕ унта тепĕр хут пырса кĕрес? Пăвара хамран кĕçĕн ачасемпе вĕреннине мана ялйышсем курмастчĕç. Кунта кӳршĕсем кашниех пӳрнепе тăсса кăтартĕç, шăл йĕрме тытăнĕç.

— Кунти шкултан эпĕ ахаль те аван вĕренсе тухнă вĕт? — турткаланма тытăнтăм.

— Вĕреннĕ те манса кайнă, — татса каларĕ атте, — Зоя Савельевна патне çӳрени сиен тумĕ. Вăл сана аслăрах шкулта вĕренмелли кĕнекесем те тупса парĕ.

— Ара, мана хамран кĕçĕн ачасемпе пĕрле çӳреме намăс мар-и? Çынсем кулма тытăнĕç акă.

— Кулни кулакан çумне çыпçăнĕ. Ăслă çынсем вĕреннĕшĕн никамран та кулмаççĕ. Пĕр-пĕччен пулсан, эпĕ хам та пĕрремĕш класа ларăттăм. Çемье пысăкки, хырăма тăрантарасси хуплать, — çилленсе каларĕ атте.

Аттене хирĕç мĕн тăвăн. Турăш умĕнче выртакан кивĕ учебниксене йăтрăм та Патăръелне тухса утрăм. Шкулта урок пуçланман иккен-ха. Класра учительница çук. Эпĕ хамран кĕçĕн ача-пăчасем алхаснине курса çилленнĕ пек пултăм, урай варринче йăваланакан икĕ шакла пуçа хăтăрса илтĕм. Вĕсем васкаса парта хушшине кĕрсе ларчĕç, кĕнекисене ярса тытрĕç. Ман çине тĕлĕнсе пăхакан ачасем часах шăпланчĕç. Пĕрремĕш çул вĕренекенсен группинче Ванюк шăллăм ларать. Вăл ман çине пăхма хăймасть, темшĕн вăтанать, нар пек хĕрелсе кайнă. Эпĕ, тăваттăмĕш çул вĕренекен ачасем патне пырса, малти парта хушшине кĕрсе лартăм. Хам паллакан ачаран мĕн вĕреннине ыйтрăм. Шăпах çак вăхăтра класа Зоя Савельевна пырса кĕчĕ. Эпĕ ăна хам мĕншĕн килнине пĕлтертĕм.

— Аçу тĕрĕс калать, — чуна çĕклентерчĕ учительница, — кăçал тепĕр хут тăваттăмĕш класра ларни пăсмĕ, килес çул кирек ăçта кайсан та экзамен тытма çăмăл пулĕ.

Уроксем хыççăн Зоя Савельевна мана хăй пурăнакан пĕчĕк çурта илсе кайрĕ, чăнах та, çĕнĕ кĕнекесем тупса пачĕ. Эпĕ, ăна тав туса, киле тухса утрăм. Тепĕр икĕ кунтан учительница мана уйрăм задачăсем паракан пулчĕ, грамматика тăрăх та ытти ачасенчен ытларах ыйтма тытăнчĕ. Эпĕ тăрăшса вĕренни ăна килĕшет-мĕн. Группăри хăшпĕр ачасем ӳркеннине курсан, Зоя Савельевна тӳрех ман çине кăтартать.

— Шкула похвальнăй листпа пĕтернĕ пулсан та тепĕр хут вĕренет. — тесе мухтать вăл.

Килте эпĕ аттепе аннене пулăшсах тăратăп. Ирхине шкула кайиччен анкартине тухатăп... Питĕ хĕнпе иртсе кайрĕ ĕç вăхăчĕ. Сивĕ кĕр çитрĕ.

Эпĕ пĕррехинче Пăла хĕррине шакăсене тĕрĕслеме антăм та тĕлĕнсех кайрăм: шыври кимĕ шăннă ларнă. Тинех пулă тытас вăхăт иртсе кайнине тавçăрса илтĕм. Вара шакăсене шывран кăларса çил çине çакрăм та кимме те çыран хĕррине типпе сĕтĕрсе тухрăм. Лаша кӳлсе килес те кимме паянах кунтан турттарса каяс терĕм.

Çак шухăшпа киле хăпартăм та, сасартăк пирĕн ялта пушар чанĕ çапни илтĕнсе кайрĕ. «Кам хуралти çунать-ши» тесе, урама чупса тухрăм. Тĕтĕм тухни курăнмасть. Пушар сарайĕнчен насус урапине кĕрĕлтеттерсе тухакан та çук. Каланча тăрринчи чанĕ çав-çавах вĕçĕмсĕр çапать. Ман пек унăн-кунăн çаврăнкаласа пăхакансем кашни кил умĕнчех икĕ-виçĕ çын тăрать...

Пушар чанĕ халăха пуçтарма чĕнет иккен. Пĕр самантра хурал пӳрчĕ умне ялйыш пухăнса тăчĕ. Эпĕ чи малтан Ухике куртăм, унтан унпа юнашар тăракан шинеллĕ çыннă асăрхарăм.

— Питĕрте рабочисемпе салтаксем влаçа хăйсен аллине илнĕ! — терĕ шинеллĕ çын. — Тинех эпир ĕмĕтленекен Совет влаçĕ пулса тăчĕ. Пуянсемпе улпутсен Вăхăтлăх правительствине хăваласа янă. Совет влаçĕ вăрçа пĕтермелле тунă, мĕнпур çĕре хресченсен аллине панă... Çак хыпар пĕтĕм халăха çĕклентерсе ячĕ. Пухуран эпир ялĕпех Савик хуттăрне кайрăмăр. Хуçа çуртĕнчи хĕçпăшалсене пурне те пухса тухсан, Ухик Савике анкартине ертсе кайма хушрĕ.

— Эпир акнă тырă ăçта?

Савик йĕтем хĕрринчи икĕ çĕртме капан çине тăсса кăтартрĕ.

— Ну, халĕ килне кĕрсе лар. Асту! Ниçта тухнă ан пул!

Пакартинчен пăвнă пек хĕрелсе-хуралса кайнă Савик, пуçне усса, хыçалти хапхинчен картишне кĕрсе кайрĕ. Эпир икĕ капанти кĕлтесене килĕрен валеçсе çав кунах яла турттарса таврăнтăмăр.

Тепĕр кун ирхине пирĕн шкула учительницăпа пĕрле Ухик пырса кĕчĕ. Эпир, ирхи кĕлĕ вулама хатĕрленсе, иконăсем енне çаврăнса тăтăмăр. Зоя Савельевна, пире кĕлĕ вулама чарса, çапла каларĕ:

— Халиччен сире пупсем тĕнче мĕнле пуçланса кайнине турă кĕнеки тăрăх вĕрентетчĕç, малашне эпир, учительсем, сире çĕр, хĕвел, уйăх, çăлтăрсем ăçтан тухса кайнине ăслăлăх кĕнеки тăрăх вĕрентетпĕр. Паянтан пуçласа шкулта турă саккунĕсене вĕрентме пăрахатпăр. Славян чĕлхи кĕнекипе молитвенниксене халĕ пуçтарăр та мана парăр!

Кун хыççăн Ухик те пирĕн ума тăрса сăмах каларĕ.

— Пирĕн çĕршывра текех патши те, улпучĕсем те хуçа пулса тăмаççĕ. Тинех çĕнĕ самана пуçланса кайрĕ. Малашне пире тĕнчери чи аслă çын — Ленин — хӳтĕлесе тăрать. Килте аçăрсене калăр, паянтан шкул пуçлăхĕ пуп мар, Зоя Савельевна пулать. Пупа шкула кĕртес те пулмасть. Ăнлантăр-и?

Эпир славян чĕлхи кĕнекипе молитвенниксене çийĕнчех учительница сĕтелĕ çине пухса хутăмăр, унтан Ухик хушнипе кĕтесри иконăсене антарса коридорти чăлана кăларма тытăнтăмăр. Иисуса тытнă турă амăшĕ пирĕн шкулти чи пысăк иконăччĕ, ăна пĕр енчен эпĕ йăтрăм, тепĕр енчен Вашка Илюшĕ тытрĕ. Йывăр хăй, эпир ăна аран-аран алăк патне йăтса çитертĕмĕр те чарăнса сывлăш çавăрса илтĕмĕр. Пире хирĕç шкула хура тумлă пуп пырах кĕчĕ. Эпир икона йăтса тухнине курсан, вăл «свят, свят» тесе сăхсăхре те, пирĕн çула пӳлсе, йĕри-тавра пăхкаласа илчĕ, Зоя Савельевнăна Ухике асăрхарĕ. Темскер каласшăн пулчĕ. Учительшща ăна тӳртĕн çаврăнса тăчĕ те ачасене парта хушшине кĕрсе ларма хушрĕ. Урок пуçланчĕ. Пуп тахшине ылханса «анафема» терĕ те каялла тухса чупрĕ (эпир вăл чупса кайнине ура çине тăрсах шкул чӳречинчен пăхрăмăр).

Тĕлăнмелле кунсем персе çитрĕç. Шкултан пупа хуса кăларнă пирки чиркӳ старости пирĕн атте-аннене тĕтхĕртсе çӳреме тытăннăччĕ: «Турă саккунĕсене пăхăнман учительница ача-пăчасене мĕне вĕренттĕр, шкула çӳренин усси те пулмасть», — текелесе, Зоя Савельевнăна тиркеме хăтланнăччĕ, анчах ял тăрăх тепĕр хыпар сарăлчĕ: Аслă Патăръелĕнчен çĕрле ĕлĕкхи уретник Муратов тухса тарнă.

Кун пирки асатте çапла каларĕ: «Пĕлмен вĕт, вăл тарассине пĕлнĕ пулсан, йытăпа вăслатнă пулăттăм».

Шкултан иконăсене кăларни Муратов тарнипе танлаштарсан мĕн вăл? Ялйышсем шкул пирки калаçма та пăрахрĕç. Пур çĕрте те малашне çĕр хуçи — земски мар, Совет пуласси çинчен сăмахлаççĕ.

Хĕл варринче аттепе Ухик Пăвана тухса кайрĕç. «Уесри хресченсен сьезчĕ пулать», — тесе хăварчĕç. Ун чухне эпир «сьезд» сăмах мĕне пĕлтернине чухласах кайман та, пурпĕрех аттене халăх темле пысăк ĕç тума суйласа янине тавçăрнах вара. Пĕр эрне иртсен, атте киле таврăнчĕ те пире Андрей Павлович Широкова курни çинчен каласа тĕлĕнтерчĕ:

— Вăл халĕ кĕпĕрнери хуçалăх председателĕ, Пăвана сьезд ирттерме çеç пынă. Вăт самана!

— Ĕлĕкхипе танлаштарсан, кам пулать ĕнтĕ вăл? — терĕ анне.

— Кĕпĕрнатăр! Вăт кам вăл!

— Тупата-и? Халĕ ун пек пысăк улпута та ĕçлекенсенченех тăваççĕ-и? Тамаша! Акă вăл райри пурнăç тинех çитрĕ иккен. Андрей Павлович хура халăха хур кăтартас çук ĕнтĕ. Турри сыхлатăр ĕнтĕ ăна, ĕмĕрĕ вăрăм пултăр! — тесе, анне сăхсăхсах кĕлтурĕ.

— Улпут тетĕн, — аннене тăрăхласа илчĕ атте, — Нимле улпут та мар — председатель! Пурне те вăл «юлташ» тет. Хăйне те «юлташ» тесе чĕнеççĕ. Улпутсене Чĕмпĕрте тымарĕпех кăкласа тăкрăмăр тет.

— Çĕре чăнах та хресченсене памалла турĕç-и? — малалла тĕпчет анне.

— Вĕренесси çинчен мĕн каларĕç? — тетĕп эпĕ те. Каçхине пирĕн пата асатте, Лăриванпа Шаккаман, кӳршĕсем пырса ларчĕç. Хресченсен сьездĕнче уесри комиссарсене суйлани çинчен хыпар туса, атте тепĕр япала пĕлтерчĕ: мана вăрçăччен шыва каясран хăтарнă Михаил Алексеевича çĕрĕç комиссарне суйларăмăр терĕ. Стьезда ăна Шăмăршă вулăсĕнчен суйласа янă имĕш.

— Сана палларĕ-и, алă пачĕ-и, мăнкăмăлланса кайман-и? — хăйĕннех тĕпчет анне, — хăнана чĕнмеллеччĕ. Тен, вăл халĕ Савик хĕрне те хăйпе пĕрле хулана куçарĕ.

Атте хуларан илсе килнĕ хыпарсем пуринчен ытла асатте кăмăлне çĕклентерсе ячĕç. Вăл хăйне куланай пухакансен хурлăхĕнчен Андрей Павлович хăтарнине аса илчĕ.

— Пирĕн пек халăхшăн тăракан çын таçтан паллă çав: ахаль мар ăна ĕлĕк патша Мускавран хуса ямалла тунă, — тесе, асатте Андрей Павлович пирки чылайччен калаçса ларчĕ.

Кӳршĕсем тухса кайсан, атте тата тепĕр хыпар пĕлтерчĕ:

— Мана Пăвана чĕнеççĕ, ĕлĕкхи земство мастерскойне ĕçе илетпĕр теççĕ. Каяс пулĕ тетĕп. Тен, унта пурăнсан, Сантăра та малашне вĕренме çăмăл пулĕ.

Анне сасартăк хурланса ӳпкелешме тытăнчĕ.

— Икĕ çул вăрçăра çӳрени çитмест, халĕ пире хăв ирĕкӳпех пăрахса хăварас тетĕн-и-мĕн?

— Малтан хам кайса вырнаçам-ха, унтан çемйипех куçăпăр.

Анне кунпа та килĕшмест:

— Эпĕ, чăваш хĕрарăмĕ, ăçтан-ха унта хулана пырам. Ниçта тухса кĕреймĕп, вырăсла та пĕлместеп. Хурăнташсем те инçе пулаççĕ.

— Тутарла пĕлетĕн, — терĕ атте, — Пăвара унта çурри ытла тутар пурăнать.

Эпĕ атте ĕлĕкхи земство мастерскойне кĕме шут тытнине илтсен, каллех Пăвана каясси çинчен çеç ĕмĕтленсе çӳрекен пултăм.

Патшана вырăнтан кăларнăранпа çулталăк иртрĕ. Çĕнĕ самана этем кăмăлне çеç мар, çанталăка та улăштарнă пек туйăнать. Тен, çавăнпа кăçалхи хĕлĕ те хĕл пек мар. Шартлама сивĕ те, урăм-сурăм тăман та, çил те, лапра юр та пирĕн ялйышсене чăрмантарса тăмарĕ: кăнтăрла вĕсем вулăса чупаççĕ, каçсерен — хурал пӳртне пухăнаççĕ. Совет влаçĕ çĕре пĕтĕмлех хресченсен аллине памалла туни кама çеç савăнтармасть-ши? Окопран таврăннă салтаксем те, ватă мучисем те, инкесемпе аппасем те, яш-кĕрĕмсем те çĕнĕрен çуралнă пек тулли те ырă кăмăлпа çӳреççĕ.

Акă март уйăхĕ те çитрĕ. Чăвашсем ăна пуш уйăх теççĕ. Кăçалхи мартра пирĕн ялйышсемшĕн пĕр пушă кун та пулмарĕ вара. Çĕре çĕнĕ йĕркепе валеçесси пĕрре те канăç памарĕ.

Хĕвел хĕртсе пăхмассеренех çанталăкĕ çемçелет. Хирти юр шурă тăхлан пек çуталса кайрĕ: куçа йăмăхтарать. Ялти кивĕ хуралтсемпе çара йăмра хуллисем те çĕнелнĕ пек туйăнаççĕ. Çуркуннехи хĕвел кам кăмăлне çĕклентермĕ? Пĕрин те пӳртре ларас килмест. Урамра кунĕпе ватти-вĕтти кумать. Каçкӳлĕм Патăръелĕнчен таврăнакансем кашни кил умĕнчех чарăнса тăраççĕ, мĕн илтнине каласа кăтартаççĕ. Вулăсра халĕ Савик хăраххи Сăкăт пуянĕ мар — фронтран таврăннă Ярхун Сахарĕ ларать. Ĕлĕк вăл кӳршĕ ялти чи тĕкĕннĕ çынччĕ. Пĕр çулхине унăн тыррине пăр çапса каятчĕ, тепĕр çулхине ĕни вилетчĕ е çурт-йĕрĕ çунса каятчĕ... Хуçалăхри инкек-синкек çитмен, çемйинче те Ярхун телейсĕр пурăнатчĕ. Çичĕ хĕр ӳсетчĕç, пĕр ывăл çукчĕ. Ывăл çуралмасăр ĕлĕкхи йĕркепе кам çĕр хушса патăр. Тертленетчĕ Ярхун пĕр ят çĕрĕпе. Вăрçă вăхăтĕнче унăн кил-çурчĕ пушшех те юхăлса кайрĕ. Фронтран аманса таврăнсан, вăл, паллах, хуçалăхне çĕклеме пултараймарĕ. Апла пулин те, халăх хушшинче халс ăна чи сарăмлă çын вырăнне хурса хиселлеççĕ. Ухик те çартан таврăннă-таврăнманах Ярхунпа туслă пулчĕ. Пĕр-пĕрне вĕсем кирек ăçта та пулăшса пыратчĕç. Ухике уесри комитета суйланă хыççăн вулăсра ун вырăнне Ярхун юлчĕ. Халăхра ăна «Ухик хăраххи» теççĕ.

Ухик, хулара пурăнать пулсан та, пирĕн вулăса килсех тăрать. Ялйышсем ăна пĕрмай тарават. Акă паян та, вăл килнине пĕлсе, халăх хурал пӳртне пухăнчĕ. Унта «чăх куçĕ» çеç хевтесĕр çунать пулин те, ĕлĕкхи пек тĕксĕм мар — кунта килнĕ кашни мучин ялкăшса тăракан куçĕсемпе çуталса капăрланнăн курăнать. Сăмаха кирек хăçан та манăн асатте тапратать, çывăхри утелне çĕрне илме май пуррине пĕлесшĕн вăл. Кунĕпе вулăсра пулнă Ухик чăвашла хаçатсем илсе килнĕ. Малтан вăл аслă тĕнчери хыпарсене пĕлтерет, тĕтĕм тĕтĕрсе ларакан «чăх куçне» хăй çумнерех лартса, хаçат вуласа парать. Асатте ăна пӳлмест. Асатте пĕлет: халĕ ĕлĕкхи самана мар — çĕнĕ тĕнче мĕнле сывланине те астуса тăма пулать. Ухик хаçатне вуланă май пĕрре асатте çине, тепре Шаккаманпа Лăриван старик çине куç хӳрипе пăхса илет.

Виççĕшĕ те хутран-ситрен ĕнсине хыçкаласа илеççĕ, кăштах темшĕн кăмăлсăр пулнăн, ырхан питçăмартийĕсене перкелеççĕ, тем çитменнĕн пăхкаласа, алă тупанĕ çине ӳсĕркелеççĕ. Ĕлĕк ялта Ильпăраспа Керим хуçаччĕ, пĕри староста, тепри ĕлĕкхи куштан — никама куç уçтармастчĕç, халăхри мĕнпур ĕçе пĕлсе тăраканнисем те вĕсемехчĕ. Халĕ, Ухик Пăвари сьезда кайса килнĕренпе, ялйышсем унăн куçĕнчен çеç пăхса тăраççĕ» ваттисен кăмăлне пĕлес килсен вара асаттерен ыйтаççĕ.

Асатте сăмаха тавăрса каличчен хăйпе тачă тăракан Шаккаманпа Лăриван çине пăхса илет, вĕсен куçĕ-пуçĕ тăрăх вăл пĕтĕм ăстăнне, кăмăлне, чун-чĕрери ĕмĕтне туять. Асатте йăнăшмасть. Унăн шухăш-кăмăлĕ кирек хăçан та пĕтĕм ялйышăннипе пĕр пек пулать. Тен, çавăнпа та Ухик, асатте кăмăлсăр пулнине курса, аллинчи хаçатне вулама чарăнать, пуçне çĕклесе, хулăн сăхманпа кĕрĕк тăхăннă çынсем çине юриех вăраххăн пахса тăрать. «Эсир мĕн кавар тытнă, пуçăрта мĕн шухăш?» — теççĕ унăн çивĕч куçĕсем.

Асатте икĕ енне талпăнса тăран сухалĕсене якатса ӳсĕрем пекки тăвать. Шаккаманпа Лăриван, сак çинче ларнă çĕртен кăштах сиксе, асатте çумнерех шăваççĕ, ахăртнех, ăна хăюлантарасшăн, «тапрат сăмахна, эпир кунтах вĕт, сан хутна кĕрĕпĕр» тесе систересшĕн. Асатте хăраса тăраканни мар.

— Эсĕ, Ухик шăллăм, çĕре, юр кайсан, ятран валеçетпĕр тетĕн. Шаккаман тантăш иккĕленет-ха кунта, — юлташне тăрăхланăн ялкăшса илет асатте. — Ĕлĕкхи саманара унăн ултă ят пулнă, пилĕк ят çĕрне вăл ĕмĕрлĕхех Савик хуçана сутнă пулнă. Хăй пĕр ят çĕрпе çеç тертленсе пурăннă. Ну, калăпăр, çуркунне çитĕ, юр кайĕ, эпир ялĕпе уя тухса ятран çĕр валеçĕпĕр. Хĕрарăмсене те арçынпа тан çĕрлĕ тăвăпăр. Манăн Шаккаман тантăш çемйине, вунултă ята, калăпăр, вунултă теçеттин çĕр лектĕр. Юрĕ. Çапла пултăр тейĕпĕр. А лешĕ, çăханĕ, вĕçсе килсен, «пилĕк ят çĕрне тавай» теме тытăнсан, ăçта кайса кĕрĕп тет-ха вăл... Савике çĕр тара парса пурăннисем пирĕн тата та пур. Ахаль мар вĕт вăл, пирĕн ял çĕрне ирĕксĕр кастарса, хуттăра тухса ларчĕ?

Хурал пӳртĕнчи пĕтĕм халăх сĕтел хушшинчи Ухик çине пăхать, вăл мĕн каласса кĕтет. Эпĕ хам пек ачасемпе кăмака хыçĕнче хĕсĕнсе тăратăп: маларах иртме хăймастăп пулин те, Ухике курас тесе, чĕрне вĕççĕн тăрса пăхатăп. Вăл, çутă тӳмеллĕ бушлатне йӳле ярса, ура çине тăрать, сăмсасăр карттусне хывать, сарлака çамки çине усăнса аннă çӳç пайăркине каялла ывăтса, ерипен кăна сăмах пуçлать.

— Савик пек çăхансем текех вĕçме пултараймаççĕ, вĕçен çунаттисем хуçăлнă.

Хурал пӳртне çапса хĕстернĕ пек кĕрсе тулнă çынсем пĕр самантлăха сывлами пулаççĕ. Ухике илтмесĕр юласран шикленсе, кашниех, янахне хăяккăн çĕклесе, пуçне каçăртнă: пире, хыçалтисене, кукша пуç тӳписем те шăрт пек тăраткаланса сапаланнă çӳç тĕмĕсем курăнаççĕ.

— Эпир халĕ патша саккунĕпе мар, Октябрь революци саккунĕпе пурăнатпăр. Шаккаман пиччен нимĕн хăрамалли те çук. Ĕлĕкхи саккунсем Савик пеккисене хӳтĕленĕ. Çавăнпа вĕсем вăйлă пулнă. Халĕ пĕтĕм вăй пирĕнте, чухăнсемпе вăтам хресченре. Çуркунне валеçмелли çĕр хуçи эпир хамăр пулатпăр. Ăнлантăр-и?!

— Утелне çĕрне пĕтĕмпех кӳршĕсем туртса илмеççĕ-ши? — тет пĕри ушкăнтан.

— Утелне çĕрĕнчен пире çӳлти улăха пĕтĕмпех касса пама палăртнă. Кун пирки уесри Совет постановлени йышăннă.

— Уесра йышăннă пулĕ те, вулăсрисем улталамĕç-ши? — иккĕленсе ыйтать Лăриван.

Ухик вулăсри Советра ĕлĕкхи земски начальникĕпе тиек мар, халăх суйласа лартнă çынсем ĕçленине, çĕр пирки нимĕнле ултав та пулма пултарайманнине ĕнентерет.

— Апла пулсан, чикĕ юпине халех куçарса лартар мар-и?! — каллех сиксе тăрать Лăриван/

— Хĕл варринчех-и?

— Çĕр шăннă вĕт?!

— Ялĕпе тухсан, пĕр юпа куçарса лартасси мĕн вăл! Çапла шавласа илеççĕ çĕрĕпе чĕнмесĕр ларнă мучисем.

Ухик сасси каллех пурне те лăплантарать. Лăриван енне çаврăнса, вăл хире çуркуннесĕр тухма кирлĕ маррине пĕлтерет.

— Утелне çĕрĕ пирки шикленсе çӳриччен, сирĕн, ман шутпа, халĕ хĕрсех паструмка кантрисем явмалла, хăмăт пăявĕсем хатĕрлемелле, акапуçпе сухапуç тимрисене хăйраттарса хумалла!

— Пирĕн тахçанах хатĕр! — ушкăнпа Ухике хиреç тавăраççĕ ялйышсем, — юр çеç кайтăр, эпир ыран-тăк ыран акана тухма пултаратпăр!

Ухик сарлака пит-куçĕнче cавăнăç çиçсе илет. Чылайччен вăл чĕнмесĕр тăрать. Ушкăнти сасăсем шаплансан тин вăл сĕтел çинчи хаçата ярса тытать.

— Владимир Ильич Ленин çинчен çырман-и унта?

Вăл Чĕмпĕрсемех тет вĕт? — ура çине тăрса, çĕлĕкне хывса ыйтать чĕмсĕр Шаккаман.

— Тĕрĕс, — тет Ухик, — Владимир Ильич Ульянов-Ленин — Чĕмпĕртен. Вăл чăвашсен ĕмĕрхи асапне те ĕлĕкрен пĕлсе тăрать.

— Тухса çӳрет-ши вăл халĕ? Ку енне килсен, пирĕн вулăса та кĕрсе тухтăрччĕ, — çамрăк çын евĕрлĕ куç-пуçне вылятса калать Лăриван.

— Эккей, айван эсĕ, Лăриван пичче, — тесе ятлама тăрать асатте. — Ара, унăн, патша вырăнĕнчи çыннăн, епле-ха пур çĕре те çитес? Раççей вăл пĕр Чĕмпĕр кĕпĕрни çеç мар вĕт?

— Тен, унăн Чĕмпĕрте тăванĕсем пур-тăр?

Владимир Ильич çинчен эпĕ чи малтан Зоя Савельевнăран илтнĕччĕ. Чăваш ачине Ленин аслă шкула кĕме пулăшни манăн ĕмĕте тахçанах çĕклентерсе янăччĕ. Халĕ, ун çинчен асăнса, Ухик халапри пек аслă çын мĕн çамрăкранпах патшасемпе улпутсене хирĕç кĕрешнине, пусмăрти халăхсене ирĕке кăларасшăн тăрăшнине каласа кăтартрĕ.

— Хресчен нушине те вăл лайăх пĕлет пулмалла çав, — тесе хучĕ асатте, — чи малтан вăл пире çĕрлĕ турĕ.

Асаттене хирĕç Лăриван шăртланса илчĕ:

— Кайăка тытмасăр тирне сӳмĕпĕр ĕнтĕ, Тимахви пичче. Çĕрне те валеçмесĕр çĕрлĕ пултăмăр тесе каламăпăр.

Хальхинче Ухик нимĕн те чĕнмерĕ. Сĕтел çинчи хаçачĕсене пухса хул хушшине хĕстерчĕ те вăл, хурал пӳртне пухăннă ялйышсене ырă каç сунса, вулăса тухса кайрĕ. Ун хыççăн эпир те урама талпăнса тухрăмăр. Кĕпер патне çитсен, эпĕ асаттене кĕтсе тăтăм. Вăл Лăривана ятласа утать.

— Курмарăн-и-мĕн, Ухик кăмăлсăр пулчĕ? Эсĕ çиллентертĕн ăна!

— Тупата-и?

— Этем чунне парса тăрăшать, санпа ман пек ухмахсене тăнлантарса парать. Эсĕ пур — çĕрĕпе итлесе те унăн пĕр сăмахне ăнланаймарăн пулать?! — ӳпкелесе каларĕ асатте. Унтан Лăривана йĕкĕлтесе ун сассипе тĕртсе хучĕ: — «Кайăка тытмасăр тирне сӳмĕпĕр...» Çĕнĕ йĕрке çинчен çавăн пек сăмах вылятса калас та пулмасть. Илтмерĕн-и-мĕн эсĕ? «Çуркунне çеç çиттĕр, утелне çĕрне валеçме тухатпăр», — тесе каларĕ вăл.

Лăриван, айăпа кĕнĕ ача пек, чĕнмесĕр утать. Акă асатте килне çитрĕмĕр. Атте Пăвара ĕçлеме тытăннăранпа эпĕ тăтăшах асаттесем патĕнче пулатăп. Паян пушшех те кунта юлас пулать. Çур çĕрте киле пырса кĕрсен, анне халиччен ăçта çӳретĕн тесе ятласа тăкма пултарать.

Лăриванран уйрăлса крыльца пусми тăрăх улăхнă май асатте сасартăк чарăнса тăчĕ, алсине хывса, сылтăм аллине çĕклерĕ, çил хăш енчен вĕрнине сăнарĕ. Ăна курса эпĕ те пуç пӳрнене сурчăкпа йĕпетсе çӳлелле тăратрăм.

— Çил ăшă енчен вĕрет, — тесе, асатте алăк хăлăпне ярса тытрĕ, — чим-ха, тумла та тумламасть-и?

Эпĕ крыльца тăрринчен патлатса ӳкекен тумлама алă тупанĕпе тытса шăршласах пăхрăм.

— Тумлать, асатте!

— Акă вăл телей, çуркунне йыхравĕ! — савăнса кайрĕ асатте.

Ирхине вăл, манран малтан тăрса, ял хĕррине тухса хирти юр хулăнăшне те виçсе пăхнă. Асатте шучĕпе, кăçалхи çуркунне вăраха пымалла мар: «Хĕвелĕ çеç хĕртсе пăхтăр», — терĕ вăл.

  
   Çуркунне!..


   Çуркуннехи хĕвел ӳркенсе тăмарĕ, ир пуçласа каçчен хĕртме тытăнчĕ те часах шурă шăналăк пек йăлтăртатса выртакан хире улалатрĕ. Шыв шур тапранчĕ. Юртан маларах тасалнă улăхри тĕмеске вырăнсенче курăк ешерме тытăнчĕ. Ялйышсем пĕрмай хирелле пăхаççĕ. Çĕр типессе кĕтеççĕ. Асатте кăçал пулла та каймарĕ. Ирĕн те каçăн çĕр валеçесси çинчен калаçса çӳрет вăл.

Акă хĕлĕпе кĕтнĕ кун çитрĕ!.. Ялйыш çĕр валеçме тухрĕ. Эпĕ асаттерен юлмастăп. Вăл паян, чаплă уяври пек, пĕç тĕп таран аттине тăхăнса тухнă. Асатте аллинче виçĕ патакран тунă хăлаç: пĕшкĕнмесĕрех çĕр виçме юрăхлă. Лăриван тимĕр витре йăтнă: унта шĕшкĕ патаккинчен татса тунă мăйăр пек пĕчĕкçеççĕ шăпа шакмакĕсем, кашни шакмак çине номер çырнă. Ухик хут тăрăх кам миçемĕш номерлĕ шăпана кĕнине вуласа пачĕ. Паян пĕтĕм ялйышпа çирĕмшер ята уйăрса шăпа номерĕ панă иккен. Кун пек тумасан, ял çĕрне пĕр пек валеçме май çук. Пирĕн шăпа номерĕ — 17. Ĕлĕкхи саманара çĕр валеçнĕ чухне кама мĕнле ана лекнине мишавай хăй çырса пынă, тет. Ялйышсем çыру пĕлменнипе канцеляри ĕçне кирек мĕн пирки те патак çине картса хунă. Староста аллинче куланай патакки пулнă — вăл камăн мĕн чухлĕ укçа тӳлемеллине кăтартнă, çĕр патакки — камăн миçе ят иккенне пĕлтернĕ, кĕтӳç патакки — камăн миçе карт, çавăн чул кĕтӳçсене апат памалла.

Паян та, çак йĕркене сума суса, Шаккаман старик ятарласах якатса çĕнĕ патак йăтса тухнă. Ăна Ухик тытса пăхрĕ те аллипе сăтăрса илчĕ, Шаккамана мухтарĕ, Совет влаçĕ чăваша çутта чĕнет, çырăва вĕрентме хушать тесе, çĕр патаккине пăрахăçларĕ, камăн миçе ятне тата кама хăш номер лекнине кĕнеке çине çырса пыратпăр терĕ. Ухике хирĕç калакан пĕр çын та пулмарĕ.

- Ваттисем! — кăшкăрса каларĕ Ухик. — Валеçме ăçтан тытăнатпăр?

— Утелнерен пуçлас! — терĕ асатте.

— Утелнерен! — ун хутне кĕчĕ Лăриван.

— Çавăнтан пуçлас пулĕ çав, — шăппăн çеç сассине пачĕ Шаккаман старик.

Ушкăнĕпех ялтан виçĕ çухрăмри уя утрăмăр. Ман алăра тимĕр кĕреçе. Вăл ана палли тума кирлĕ. Тин çеç куштăрканă çĕр ура ярса пусмассеренех мамăк пек пусăрăнăть, тĕл-тĕл ура тĕпне пылчăк та çыпçăнăть. Ман пек çамрăксем алхаскаласа та илеççĕ, пĕрне-пĕри тĕрткелесе кĕрмешекенни те, тăпра муклашкипе ывăтса перекенни те пур. Кӳршĕри Миккуль мана ура хурсах ӳкерме те хăтланчĕ. Эпĕ ӳкмерĕм, хăйне, сăхманĕ çухинчен тытса, чĕркуçлентерсе лартрăм. Ваттисем, пирĕн çине пăхса, сухалĕсене çеç силлентерсе илчĕç, — вăрçаканни пĕри те пулмарĕ. Лăриван çеç кăштах хăтăрнă пек турĕ:

— Эккей, юпах тихасем, епле выляççĕ!

Хĕлĕпе ĕмĕтленнĕ ырă кун ăшшинче камăн усал сăмах каласси килтĕр. Паян кашниех Совет влаçĕ панă çĕршĕн чунтан-чĕререн тав тăвать, ĕмĕрхи пусмăр айĕнчен тухма пултарнишĕн савăнать.

Çурма çула çитсен, малти стариксем, чарăнса, йĕри-тавра пăхса илеççĕ: кунтан лапăри ял алă тупанĕ çинчи пек курăнать. Васкаса тӳпене хăпаракан хĕвел, юр айĕнчен тухнă çĕре юриех часрах ăшăтма васканă пек, пĕçертнĕçемĕн пĕçертет. Асатте, çĕлĕкне хывса, пуçне каçăртса пăхать. Шăнкăрав пек янратакан тăрие курасшăн-мĕн.

Тăри курăнмасть.

— Эх, кунĕ паян çырла пиçмелли вăхăта аса илтерет, — тесе, асатте çĕлĕкне тăхăнать те малалла ярса пусать. Ун хыççăн Ухик, Лăриванпа Шаккаман, унтан ыттисем те çĕре тăрăнтарса лартнă кĕреçисене йăтса хускалаççĕ.

Юпаллă çул урлă каçсан, эпир утелне çĕрĕ çине çитсе тăратпăр: тип-тикĕс, çăмарта кустарсан та нимĕнле лупашкана кĕрсе ӳкес çук. Асатте виçĕ патакран циркуль пек тунă хăлаçлă виçене тытса, пĕр вĕçĕпе чикĕ хĕррине чышать, унтан ултă хăлаç виçсе парать те чарăнса тăрать. Кĕреçе тытнă çын çийĕнчех виçнĕ ана йăранĕ тĕлне чавса паллă тăвать. Шаккаман старик аллинчи витрине силлесе шăпа шакмакĕсене шакăртаттарать. Ухик витре патне мана чĕнет.

— Сантăр, аллу çăмăл пултăр, шăпине туртса кăлар! — тет вăл.

Эпĕ витрери шăпа шакмакне туртса кăларатăп та ун çине çырнă цифрăна пĕлтеретĕп: 5. Малтанхи ана кама лекни паллă пулчĕ. Унăн хуçисем, ушкăнтан уйрăлса, кĕреçепе ана пуçне паллă тума тытăнчĕç. Тухнă шăпана эпĕ хамран сулахайри пушă витрене пăрахатăн. Асатте малалла хăлаçлать. Эпĕ, алăри кĕреçене Миккуле тытарса, тепĕр шăпа туртса кăларатăп. Каллех ушкăнтан виç-тăват çын уйрăлса юлать. Малтанах эпĕ шăпа номерĕсене ерипен çеç калаттăм. Ман хыççăн халăха Ухик пĕлтеретчĕ. Пыра-киле сассăм уçăлса кайрĕ, хамах хытăрах калакан пултăм. Туран Савик хуттăрĕ патне анатпăр. Çӳллĕ никĕс çине улăхса ларнă çурт чӳречинчен, ахăртнех, пирĕн çине хаяр куçлă хуçа пăхать-и тен. Ĕлĕк пулсан, вăл тӳрех тухса йыттисемпе вăслатнă пулĕччĕ е вулăсран уретниксемпе тиексене чĕнсе илĕччĕ. Ун чухне пирĕн пек çынсем Савик çурчĕ патне çывхарма та хăраса тăнă, хуçине курнă-курманах пĕкĕ пек кукăрăлса пуç тайнă. Эпĕ, Савик тарçи пулнăскер, унăн мăн кăмăллă сăнне нихçан манас çук.

Витрери шăпасем пурте тухсан, ушкăн канмалла чарăнса тăчĕ. Эпĕ те, сывлăш çăвăрмалла типĕрех йăран хĕррине ларса, урана салтса çĕнĕрен сыртăм. Ваттисем чĕлĕм тивертсе ячĕç. Ухик, бушлат кĕсйинчен пекĕ кăларса, кăранташне шĕвĕртме тытăнчĕ. Сăмах вылятма юратакан Лăриван ватă пуçĕпе те хăйпе юнашар ларакан Шаккамана тĕртсе илмесĕр тӳссе тăраймарĕ, çамрăк çынла йĕкĕлтесе, акă мĕнле канаш пачĕ вăл:

— Эпĕ, сан пек урçа пулсан, Савик хуçа патне хăтана каймалла, унăн килĕнче качча тухман хĕрĕ пур вĕт. Тен, вăл текех пуянлăхĕпе мухтанса тăмĕ, санпа та хурăнташланма хирĕç пулмĕ.

Ушкăнти çынсем Лăривана сăрса илчĕç. Кулкалама, шавлама, шӳтлĕ сăмаха çĕнетсе яма хăтланаççĕ. Шаккаман старик çине те шикленнĕн пăхкалаççĕ: çилленмест-и вăл? Çук иккен. Чĕлĕм паклаттарса ларакан старик сăн-пичĕ пĕртте çиллес мар. Лăриванĕ те çынна кӳрентерес-тăвас шухăшран аякра тăрать. Кăшт çеç култарса илесшĕн вăл çынсене.

— Мĕн чĕнместсн тата? Шухăша кайрăн-и? Çитмĕле çитрĕн пулсан та, авланас ĕмĕт пурах пулĕ çав сан? — тет Лăриван, Шаккамана хулĕнчен тĕртсе. — Е Савик хуçапа хурăнташланса терт курасран хăратăн-и?

— Савикĕн паян туй шухăшĕ мар-тăр тесе тытăнса тăратăп-çке, — пĕчĕк ача пек ĕхĕлтетсех кулса ярать ырă кăмăллă Шаккаман. — Ахаль пулсан, çула май кĕрсе тухмаллахчĕ.

— Эсĕ юри кĕрсе тух, епле тӳссе тăратăр, çĕр теçеттин çĕрсĕр тăрса юлтăр вĕт тесе кала, — тет Лăриван.

— Эй, сӳпĕлти, айла калаççĕ-и ăна, — килĕшмест Шаккаман. — Ун патне пырса кĕрес те, çĕлĕке чалăш лартса, акă мĕнле калас пулать: «Ну, Савик хуçа, Совет влаçĕ мана санпа танлаштарчĕ вĕт, танлаштарчĕ çеç те мар - кăштах ирттерчĕ те. Санăн вунă ят, манăн вунултă ят! Халĕ çĕр камăн ытларах пулать?» — тесе ыйтмалла.

— Вăт ку тĕрĕс! — Шаккамана хĕпĕртеттерсе кулса ярать ушкăн.

— Эсĕ ăна тарçа кĕме канаш пар.

— Эх, тарăхать пуль вăл паян!

— Вăйĕ çитсен, вăл пире кашнинех шăлпа тытса çурĕччĕ те вĕт, вăйĕ пирĕи алла куçрĕ-çке!

Çапла шавласа ларнă çĕртен ура çине пуринчен малтан асатте тăрать. Вăл, куçне ывăç тупанĕпе хĕвелтен хупăрласа, Савик хуттăрĕнчен сылтăмалла сарăлса выртакан анлă хир çине пăхса илет.

Манран Ухик ыйтать:

— Ну, мĕнле, Сантăр, ывăнмарăн-и? Малалла шăпа туртма пултаратăн-и?

Эпĕ ăна «ывăнман» тесе каласшăнччĕ кăна, Ухик ушкăн енне çаврăнса кăшкăрса ячĕ:

— Эй, кам Сантăр вырăнне тăма пултарать, кам шăпа номерне вулама пĕлет?

Ватăсем хушшинче çыру пĕлекен тупăнмарĕ, çамрăксенчен Керим Тарасĕ сиксе тăчĕ:

— Эпĕ пултаратăп!

Манăн пĕтĕм ăшчик вĕресе кайрĕ. Ман вырăна пуян ачи тăрасшăн. Тараса Ухик те кăмăлламарĕ — унăн сăмахне илтмен пек пулчĕ, тем çинчен шухăша кайнăн аяккалла пăхса тăчĕ. Эпĕ унăн хура бушлачĕн аркинчен ярса тытрăм:

— Шăпине эпĕ хамах туртам ĕнтĕ.

— Ывăнман пулсан — юрĕ. Эпĕ хăвна хĕрхеннипе çеç ылмаштарас терĕм.

Керим Тарасĕ пурпĕрех пирĕн хушăмăра кĕрсе пушă витрене те пулин ярса тытрĕ. Тепĕр витре вăйпитти Хĕритун аллинче (вăл Шаккамана ылмаштарчĕ). Шăкăр-шăкăр! тутарать вăл витрери шăпа шакмакĕсене. Эпĕ Хĕритун аллинчи витререн шăпа туртса кăларатăп та, сассăма хулăнлатса, номерне калатăп, унтан сывлăш çавăрса илетĕп те, шакмака, ытахальтен вылянă пек, Тарас витрине панклаттарса пăрахатăп.

Хальхинче эпĕ хама хам тăн-тăн тыткалатăп, çитĕннисенчен кая пулас мар тесе, утнă чух та çӳлелле кармашкалатăп, пуçа салтак пек тӳп-тӳрĕ тытса малалла пăхатăп.

Ир пуçласа каçчен хир тăрăх çӳрерĕмĕр. Кăнтăрлахи апата та яла анмарăмăр, Йӳçĕ çырма хĕррине ларса, кĕсьери çăкăр чĕллисене çăл шывĕпе сыпкаласа çирĕмĕр те каллех тимĕр витрери шăпа шакмакĕсене шăкăртаттарма тытăнтăмăр. Каç пулнă çĕре манăн сасă тытăнчĕ. Эпĕ, шăпа çине пăхса илсе, шăппăн çеç номере калатăп. Ман хыçран Хĕритун кăшкăрать. Çавăнтах хăйĕн ашшĕ-амăшĕсене ӳпкелесе илет: «Пĕчĕккĕ чухне мана мĕншĕн çырăва вĕрентмен-ши?» — тет.

Хĕвел анса ларнă çĕре эпир ял çĕрне пĕтĕмпех валеçсе пĕтертĕмĕр. Утелне çĕрĕ пирĕн ял çумне хутшăннă май, стариксем, çак сарăмлă ĕçе чӳклесе илсен те юрать текелесе, Ухик çине пăхкаласа илчĕç. Ухик вĕсен кăмăлне парăнмарĕ. «Хирти ĕçсем пĕтсен, акатуй тăватпăр», — терĕ вăл.

Яла таврăннă çĕре эпĕ йăлтах халтан кайрăм. Алăк урати урлă ярса пуснă-пусманах кутник çине йăванса кайăттăм, канма выртăттăм тесе пыратăп. Ывăннипе хырăм выçни çинчен те манса кайрăм. Килте мана атте кĕтсе ларать иккен. Вăл тин çеç çуранах Пăваран таврăннă. Ман пекех ывăннă. Эпир çĕр валеçни çинчен ăна, паллах, анне каласа кăтартнă: аттен савăнăçпа çуталнă куçĕсем мана тӳрех хапăл туса йышăнчĕç.

— Тинех çĕрлĕ пултăмăр, кашни ята пĕрер ана çĕр лекрĕ! — тесе кăшкăрса ярасшăн пултăм та, тытăннă сассăм чăрмантарчĕ.

Аттепе анне пурпĕрех мана ăнланчĕç, часрах апата ларма васкатрĕç. Эпĕ вĕри шӳрпе сыпнă май хирти хыпарсене шĕкĕлчесе тухрăм. Атте савăннипе апат та çиеймерĕ, пирĕн çине çеç пăхса ларчĕ.

Вăл çураки тума вунă кунлăха отпуска килнĕ иккен. Кĕркунне Пăвара профтехшкул уçăлассине пĕлтерчĕ. Унта атте мана хăйпе пĕрле илсе кайма пулчĕ. Ку хыпар аннен кăмăлне кайсах пĕтмерĕ вара:

— Халĕ, çын пек çĕрлĕ пулсан та, хуланах каяс тетĕр-и? — тесе ыйтрĕ вăл.

— Ку чухне пире ялта çеç мар, хулара та çьш вырăнне хурса хисеплеççĕ. Сантăр валли халĕ пур çĕрте те çул уçăлчĕ. Вĕрентес пулать ăна!..

  
   Хулари тĕлпулусем


   Тырă вырма тухас умĕн анне мана Пăвана тепĕр хут ăсатрĕ. Хĕрĕх пилĕк çухрăмри хулана пирĕн Хушкапуç кăçал пĕрре çеç хутламан ĕнтĕ. Çул çинче вăл хăех пĕлет ăçтан пымаллине — тилхепе те тытмалла мар. Çын аташма, йăнăш çулпа кайма пултарать, Хушкапуç — çук, вăл аташмасть.

Анне мана малтан пĕр-пĕччен çул çине кăларса ярасшăн пулмарĕ. «Хăрушă, ача-пăча çумне тахшин те çыпçăнма пултарать», — терĕ вăл, манпа пĕрле асаттене е кукаçие лартса яма шутласа. Ман телее, асатте килте пулмарĕ — вутă пирки Карапай Шăмăрша кайна, кукаçи сывлăхран кăштах йăшнă — выртсах тарать. Вара анне ирĕксĕрех манпа килĕшрĕ — çул çине пĕчченех тухма ирĕк пачĕ. Эпĕ хăраканни мар. Хушкапуç та мана итлет. Эхер те пĕр-пĕр ял урлă каçнă чух ача-пăчасем çыпçăнсан, урапа çине улăхса ларма хăтлансан, элĕ пĕрре çеç шăхăратăп — лаша çилçунат пек сиксе ӳкет. Ун чух мана никам хăваласа çитеймест.

Хирте, паллах, ман çума никам çулăхмасть. Вăрмансем — аслă çулпа кайсан — хулана çитиччен те тĕл пулмаççĕ. Пирĕн таврара пĕлтĕр Ярмуш банди иртĕнсе çӳретчĕ, хуттăрсене çарататчĕ. Кăçал вăл та ытлашши ашкăнмасть: «Комиссарсенчен хăратăп», — тесе каланă пулать вара. Çитменнине, Ярмуш пуянсене çаратать, манăн урапа çинче — килте пĕçернĕ çăкăр, пĕр чӳлмек турăх та ешĕл сухан пур. Мĕне хапсăнтăр-ха вăл, Ярмуш? Лашана-и? Пирĕнни пек лаша çине вăл куç хӳрипе те пăхмасть!

Килтен эпĕ ирхине кетӳ хăваланă вăхăтрах тухрăм. Хушкапуç тикĕт сĕрнĕ урапана кăлтăртаттарса аслă çулпа хĕвеле хирĕç юртать. Эпĕ çывăрса тăранайманнипе хутран-ситрен анаслакаласа илетĕп. Ыйха парăнма юрамасть. Пĕр-пĕччен пынă чух санăн куçпуçу чĕрĕ пулмалла. Унсăрăн пĕр кĕтмен çĕртен кăсăк курма тĕл килĕ. Анне те шанми пулĕ, «ача-пăча» тейĕ. Эпĕ ача-пăча шутĕнчен тухнă ĕнтĕ.

Кивĕ Ахпӳртпе Тури Туçа хушшинче мана шăнкăрав çакнă лав хăваласа çитрĕ. Эпĕ каялла çаврăнса пăхрăм: икĕ тимĕр кăвак лаша сарлака ăмрисене вылятса юртаççĕ. «Мĕнле ямшăк-ши ку?» — тесе, эпĕ урапа айккинелле уртăнса илтĕм. Тăрантас çинче Ухик ларса пырать. Эпĕ, лав çинчен сиксе анса, ун патне чупса пытăм, сывлăх сунтăм.

— Аçу патне каятăн-и? Пĕчченех-и? Хăрамастăн та-и? — тесе, вăл, ларкăч çинчи ямшăкне, куç хĕссе, ман çине кăтартрĕ.

Кĕске сăмсаллă ямшăк мана мухтанăн ăшшăн пăхса ялкăшрĕ, «ачи пултарать» тенĕ пек, Ухике хирĕç çаврăнса темскер каларĕ.

— Апат леçме çеç каятăн пулсан, кӳр кунта хутаççуна, хамăр кӳртсе парăпăр, эсĕ килне кай. — Тăрантас çинчен анса, Ухик пĕр кана манпа юнашар утса пычĕ, — эпир аçупа пĕр урамрах пурăнатпăр вĕт.

Пăвана атте патне каясси маншăн кирек хăçан та ĕмĕтри тутлă пылак пек туйăнать. Халĕ те, пĕр тухнăскер, хулана çитсе курасах килет. Ухик ырă кăмăлтан сĕннине сирсе яма та аван мар. Пĕр самантлăха шухăша каятăп. Ухик эпĕ килелле çаврăнасшăн маррине сисетмĕн, ямшăк енне çаврăнса, чĕлĕм тивертсе ярать, ман çинчен мансах кайнă пек пулать.

— Эпĕ аттене тырă вырма килех илсе таврăнасшăн вĕт, анне çапла хушса ячĕ, — тетĕп Ухике.

— Хăвăн ирĕк, — килĕшет вăл. — Çул çинче пĕччен хăрамастăн-и?

— Кашни пилĕк-ултă çухрăмран ял иккен те, мĕнрен хăрамалла? — пысăк çынла сасса хулăнлатса калатăп хам.

Пар ут кӳлнĕ тăрантас шăлтăртатса малалла ыткăнсан, эпĕ тусанлă çул çинче каллех пĕр-пĕччен тăрса юлтăм. Хушкапуçа ямшăк лашисем хыççăн хăваласа ывăнтарма юрамасть, кайран ăна эрнипе кантарма тивĕ. Урапа çине улăхса лартăм та Ухикĕн кĕске пăшалне аса илтĕм. Унашкал пăшал пулсан, эпĕ ниçта та хăрас çук. Пĕлтĕр аттен икĕ кĕске пăшалччĕ, темшĕн пĕрне хама пама ыйтмарăм. Халĕ хăйĕн те çук: пĕрне вăрман хуралçинчи Кавăрле куккана, теприне Пăвари пĕлĕшне парса янă. «Хам валли винтовка кĕпçине татса тăвăп», — тенĕччĕ те — халиччен те тăваймасть.

Лаша пĕр тикĕс лĕпсĕртетет. Эпĕ ăна хистеместĕп. Кун вăрăм-ха. Каçчен пурпĕрех Пăвана çитетĕп. Кушкăна çитсен, пусă умĕнче чарăнса тăтăм: Хушкапуçа пĕр патьен шыв кăларса патăм. Кушкăран тухсанах çӳллĕ мечĕтлĕ Сăрьел — тутар ялĕ курăнса кайрĕ. Унта ман урапа тавра икĕ хĕрлĕ йытă явăнса сике-сикех вĕркелерĕç те — лаша хăнк та тумарĕ, Урама тухса тăнă хура тумлă пĕр тутар ман çине пăхса тăчĕ-тăчĕ те: «Эн, малай, ăçта каятăн?» — тесе кăшкăрчĕ.

— Совнархоза! — хурав патăм кăна.

Сăрьелĕнчен Лаш Таяпа, Лаш Таяпаран Хайпăç — ял хыççăн ял ылмашăнса пырать. Сисмерĕм те — Пăвана çитме вунпилĕк çухрăм çеç юлчĕ. Пĕлĕт çине пăхса илтĕм: хĕвел çӳлте-ха. Хулана ир çитетĕп иккен. Атте ĕçрен таврăниччен лашана çитерсе, шăварма та ĕлкĕрĕп. Çапла шухăшласа пынă май эпĕ сисмен те — ман хыçра каллех икĕ тимĕр кăвак лаша çăварлăхĕсене чăмласа тулхăрса илчĕç. Ухик... Вăл Лаш Таяпара пуху ирттертĕм терĕ, çавăнпа манран хыçа тăрса юлнă. Пăвана иксĕмĕр те пĕрле пырса кĕтĕмĕр. Атте мана курсан питĕ те савăнчĕ. «Эпĕ хам та киле пыма хатĕрленсе тăраттăмччĕ, икĕ эрнелĕхе отпуск пачĕç, эсĕ килни юрĕ-ха, çуран утмалла пулмарĕ», — тесе, вăл лаша хăмăт-йĕвенĕсене тĕрĕслерĕ, урапа тевĕшĕсене карăнтарса пăхрĕ, тикĕт лакăмне те темле пыл пек çăра çу тултарса хучĕ.

Каçхине эпĕ Гера Пчелова курас кăмăлпа урама тухрăм, Хула сачĕ патне çитсен, пĕлтĕр хам вĕренме хăтланнă шкула, Шуркинсен çемйине аса илтĕм. Çук, чун Шуркинсем патне пĕртте туртмасть. Митя путсĕр амăшĕшĕн айăплă мар та, пурпĕрех Гера пек интереслентермест вăл мана.

Тетĕç урамĕнчи кăмăллă çурта пырса кĕрсен, эпĕ чи малтан Гера ашшĕне асăрхарăм. Вăл мана пĕлтĕр пĕр-икĕ хутран ытла курман — халĕ палламасть ĕнтĕ тесе шутларăм. Хам мĕн çăмăлпа çӳренине пĕлтерме çеç тытăннăччĕ — Максим Антонович мана хăна вырăнне хурсах алă пачĕ.

— Нумай, нумай пулатчĕ-ха эсĕ килменни, Сантăр, — тесе, вăл мана шалти пӳлĕмнех илсе кĕчĕ. — Амăшĕ, варени пар пире, чей ĕçтер!

Гера амăшĕ те мана тăван пек хапăл турĕ. Эпĕ Гера ăçтине пĕлесшĕн пултăм.

— Халех килет, садраччĕ-ха вăл, — тесе, амăшĕ терраса çине тухса кайрĕ.

— Гера сана час-часах асăнать, кăçал кĕркунне кунта килетĕн пуль?

— Кăçал манăн атте те кунта ĕçлет, кăçал хăрушă мар, — вĕри чей куркине чашăк çине йăвантарса хыпарлатăп хам.

— Ăна та пĕлетĕп. Хăйпе курса калаçма тĕл килмерĕ те — мухтанине илтсе, лайăх ăста теççĕ. Гера пире пурне те пĕлтерсе тăрать.

Садри Гера чупса кĕрсен, эпĕ çийĕнчех сĕтел хушшинчен тăрса тухрăм, ăна урама васкатрăм. Ашшĕпе амăшĕ мана ӳпкелешсех юлчĕç: «Чейне мĕншĕн пĕр курка çеç ĕçрĕн, кукăльне мĕншĕн çимерĕн?» — тенĕ сăмахсем темиçе хутчен те илтĕнчĕç.

Хĕвелпе пиçсе хуралнă пит-куçлă Гера, пĕлтĕрхипе танлаштарсан, йăлтах улшăннă пек туйăнать. Тăслак та çинçереххĕн курăнать. Çăлтăр пек йăлтăртатса çунакан куçĕсем çеç ĕлĕкхи ырă кăмăллă юлташа аса илтереççĕ.

Эпир кĕркунне ăçта вĕренесси çинчен калаçатпăр. Гера улттăмĕш класа куçнă, эпĕ çĕнĕ профтехшкула кĕрес тетĕп. Малалла Гера Хусанти университет пирки ĕмĕтленет: «Анчах унта гимнази пĕтермесĕр илмеççĕ», — тесе вăрăммăн сывласа ярать. Эпĕ техник пуласшăн.

— Эсĕ киле хăçан каятăн? — Гера сасартăк хултан ярса тытрĕ мана.

— Ыран.

— Эпĕ те санпа ларса пыратăп, Патăртьелĕнче халĕ манăн аппа пур, учительница, тин çеç Йĕпреçрен куçса пынă вăл унта.

— Иккĕн шыва кĕме çӳрĕпĕр вара. Атя, атте патне кĕрсе калар, ыран вăл та отпуска пырать, — тесе, эпĕ Герăна хваттере илсе кайрăм.

Атте, паллах, манăн хулари юлташа хирĕç пулмарĕ, кăнтăрла иртсен икĕ сехетре çул çине тухатпăр терĕ. Гера килне чупрĕ, ырана хатĕрленсе тăрас пирки ашшĕпе амăшне пĕлтерме васкарĕ.

Тепĕр кун ирхине эпĕ аттепе пĕрле совнархоз мастерскойне ерсе кайрăм.

Революциччен мана чăваш ачи тесе вĕренме йышăнман мастерскойра халĕ темĕн чул çьш ĕçлет. Атте мана слесарнăя та, тимĕрçĕ лаççине те, юсама кӳнĕ машинăсене те кăтартса çӳрерĕ, юлашкинчен заведующи пӳлĕмне илсе кĕчĕ.

— Ывăл, — терĕ вăл ман пирки, — кĕркунне вĕренме килес тет.

Ĕлĕкхи симĕс карттуслă техник вырăнĕнче халĕ çĕнĕ заведующи, ырă кăмăллă тутар, ĕçлет. Вăл мана тăван ачине курнă пекех савăнса çурăмран лăпкарĕ:

— Ăста пулма тăрăшакан малайсене эпĕ юрататăп, — терĕ вăл. — Кил. Сентябрĕн пĕрремĕшĕнче вĕренме тытăнăпăр!

Ман умрах атте отпуск илсе тырă вырма киле пырасси çинчен калаçса татăлчĕ.

Хулана килнĕ ятпа эпĕ хамăн учительница Зоя Савельевна патне те кĕрсе тухма шут тытрăм. (Унăн хваттерне паçăр атте кăтартрĕ.) Вăл кăçал, Патăръел шкулĕнчи ачасем çуллахи каникула салансанах, упăшки патне Пăвана куçрĕ. Михаил Алексеевич ăна илме тройкăпах пынăччĕ.

Зоя Савельевна мана курнă-курманах кухньăран йĕкĕр алăклă терраса çине илсе тухрĕ, çаврака сĕтел умне лартрĕ, чей тултарса пачĕ, печени, варени, канфет туртса кăларчĕ, тем пек тарават пулчĕ, ялти хыпарсем çинчен ыйтса пĕлме тытăнчĕ. Кĕркунне эпĕ те хула çынни пуласси çинчен хыпар тусан, вăл, çепĕç тутисемпе хитрен кулса, чăлт-шурă шăлĕсене кăтартрĕ.

— Профтехшкул уçăласси çинчен мана Михаил Алексеевич та каласа кăтартнăччĕ.

— Çур кун класра вĕренмелле, çур кун мастерскойра ĕçлемелле пулать теççĕ.

— Тинех техник пулатăн апла, — тесе, Зоя Савельевна ман куçран пăхрĕ.

Хапха умне лав килсе чарăнни илтĕнсе кайрĕ.

— Михаил Алексеевич каллех таçта кайма тухнă пулĕ ĕнтĕ, пĕрмай вулăсран вулăса тĕрĕлтеттерсе çӳрет.

Çапла каласа, Зоя Савельевна ура çине тăчĕ те, супăнь кăпăкĕ пек шурă кĕпи çухавине вĕçертсе, алăк уçма тухрĕ. Эпĕ пĕчченех тăрса юлтăм. Михаил Алексеевича сăмах калама хатĕрленсе, чей те ĕçми пултăм. Крыльца алăкĕ уçăлса хупăнни илтĕнчĕ.

— Хĕрĕм! Пĕтрĕмĕр вĕт! Хута кĕр! — тесе, такам кăшкăрса ячĕ.

Эпĕ, сĕтел хушшинчен тăрса, кĕленче алăк патне чупса пытăм: Савик хуçа хĕрĕ умне чĕркуçленсе ларнă тă тем пирки тархаслать. Çакнашкал мыскара хам тарçăра пулнине тепĕр хут аса илтерчĕ. Ун чухне Савик хуçа атă çĕлетсе памасăрах мана хăваласа кăларнăччĕ. Патшана вырăнтан сирпĕтнине илтсен, вăл пĕр вăхăтра çĕнĕ саманана мухтаса çӳрерĕ, Михаил Алексеевичпа хурăнташланма та кăмăл тăвать тесе калаçатчĕç. Октябрь революцийĕ хыççăн пирĕн ялйышсем унăн тара илнĕ çĕрне туртса илсен, Савик хуçа ниçта тухса кĕми пулчĕ. Хуттăр тавра касса панă хăйĕн ят çĕрне акма та Сергей ывăлĕ çеç çӳретчĕ. Кристин аппа каланă тăрăх, вăл Зоя Савельевнăпа Михаил Алексеевич туйне чаплă тума хатерленнĕ. Комиссарпа хурăнташланни самаях сиплĕх парасса шаннă-мĕн. Зоя Савельевна тата ашшĕнчен пехил ыйтмасăрах Михаил Алексеевич патне, Пăвана, куçса кайнă. Савик хуçа, тем пек кăмăлсăр пулсан та, Пăвари чул çуртне, парне вырăнне хурса, кĕрӳшне пама тăнă, тет. Кун пирки пирĕн ялта темиçе тĕрлĕ те калаçса илчĕç. Пĕрисем калаççĕ, хуняшшĕн парнине Михаил Алексеевич йышăнман, теприсем йăлтах урăхла шавлаççĕ: «Санăн чул çурту пурпĕрех Совета куçать, ун пек парне пире кирлĕ мар», — тесе каланă пулать вара Савике унăн хĕрĕпе кĕрӳшĕ. Мĕнле пулнă-тăр ĕнтĕ — Пăвара Савике хапăл тусах кайман. Хăнана та пĕр-пĕрин патне çӳремен.

Юлашки вăхăтра Савикпе унăн хĕрĕ çинчен питех калаçсах каймастчĕç. Паян акă тата мĕн куратăп...

— Ĕлĕкхишĕн тем пек çилленнĕ пулсан та, каçар аçуна, ухмах пулнă, ăс çитеймен, — тесе, Савик çине-çинех пуççапать. — Аçу вĕт эпĕ... аçу. Чĕплĕм. Тăван юнăм... Усала хурсан та, ан пăрах аçуна. Турă пул. Пихампар пек ырă пул. Ман хута кĕрех?

Зоя Савельевна, ӳкĕтлесе, ăна аран-аран ура çине тăратрĕ. Вăрăм асав шăллă çиллес йытă пек тискеррĕн курăнса кайрĕ Савик. Çамки çине тапса тухнă шăнăрсем татăлас пек туртăнса пăчăртаннă. Пăтранчăк шыв тĕслĕ куçĕсем нимĕн те курмаççĕ-мĕн — кĕленче пек хытса ларнă. Икĕ питçăмартийĕ, икĕ пушă хутаç пек, икĕ енне усăнса, пĕркеленсе пĕтнĕ. Хура сухалĕ те хăйĕнни пек мар — васканипе йăнăш çакса тухнă япала пек туйăнать.

— Мĕн пулнă вара? — ерипен ыйтрĕ Зоя Савельевна.

— Эх, хĕрĕм!.. Ку саманара ыррине ан кĕт ĕнтĕ. Виçĕ кĕлетри тырра чухăнсем пырса çырса кайрĕç. Питĕртен килнĕ салтаксене, прототрет теççĕ-и çав мур илесшĕсене, Уксах Ярхун ертсе пычĕ. Кашни кĕлете уçтарса пăхрĕç. Вутлă арман пĕрми таран тĕрĕслерĕç. Мĕн чул тырă пуррине шута илчĕç. Сутма та, пытарма та юрамасть, — персе пăрахатпăр тесе хăратса хăварчĕç. Акă мĕнле тутлă вăл Совет влаçĕ. Хам пурлăхпа хам хуçа мар вĕт?!

— Миçе пăт памалла турĕç вара?

— Миçе пăчĕ паллă мар та, эпĕ çапла шутлатăп, ыйткалакан Ярхун таврашĕнчен ыррине ан кĕт кутăруçăн. Контрибуцие вĕсем самаях лаплаттарса хурĕç тетĕп... Питĕр вăл пысăк хула теççĕ. Выçă ларакансем унта сахал мар-тăр. Эпир айăплă-и ĕнтĕ уншăн? Эпир хамăр çиес тырра парса ямалла-и ĕнтĕ? — кăштах лăпланса, Савик тарланă ĕнсине тĕрĕллĕ пĕчĕк тутăрпа шăлса типĕтрĕ.

Зоя Савельевна ăна шалти пӳлĕме илсе кĕчĕ. Эпĕ каялла сĕтел хушшине кĕрсе лартăм. Уçă алăкра çав-çавах Савик сасси трубаран васкаса тухакан тĕтĕм пек кĕрлесе тăрать.

— Хĕрĕм! Чунăм! Мĕнпур шанчăк та — сирте. Кĕрӳ чармасан, Уксах Ярхун пĕр пĕрчĕ тырăсăр тăратса хăварĕ. Хутаç çакса ыйткалама каяс пулĕ. Мĕнле, кĕрӳ мана мăйкăчран кăлармаллах пек вĕт? Ырă-и, усал-и, эпĕ — санăн аçу. Сана пĕчĕккĕллех вĕрентмен пулсан, халĕ çак куна та курас çукчĕ, кĕрӳ пек чаплă çын арăмĕ те пулас çукчĕ. Тĕрĕссипе калатăп вĕт? Мĕншĕн чĕнместĕн? Самани вăл тĕрлĕ çаврăнма пултарать. Ку самантра мана йывăр килчĕ, тепĕр самантра сире йывăр килĕ. Пĕрне-пĕри пулăшмасăр тăма выльăх мар вет эпир. Кĕрӳ ăçтарах-ши? Курма тĕл килĕ-ши?

— Ĕçе кайрĕ вăл. Кăнтăрласăр килмест.

— Комиссар та комиссар теççĕ, уес ăна мĕн енĕпе пăхăнса тăрать ĕнтĕ?

— Çĕр тĕлĕшпе ĕçлет вăл.

— Апла вăл, хресченшĕн пулсан, чи асли, ĕлĕкхи наказной улпут пекки ĕнтĕ. Пултарать. Пуçра пур пулас. Салтакран вăл прапорщик пулса таврăнчĕ-и-ха? Санăн шăллу та прапорщик, анчах пиçмерĕ, ни комиссара, ни коммуниста тухаймарĕ. Çӳрет Чĕмпер тăрăх укçа тăкса. Çак йывăр саманана килте пурăнса ирттер, мана Ярмушран хӳтĕлĕн терĕм. Итлемерĕ. Картла выляма юратать пулас. Сан пек мар вăл. Тулкки çук ачаран... Кĕрӳн ашшĕ-амăшĕсем патĕнче хăнара пултăр-и? Çурт-йĕрĕсем тĕрĕс-тĕкел пуль? Вăрман хĕрринче, унта, хуралтсене чаплă тăваканччĕ. Çемйи пысăк-и? Пире тахçан паллаштаратăр ĕнтĕ. Кĕрӳ хурăнташĕсене хăнана чĕнес кăмăл пур та, килмесрен, намăс курасран хăратăп. Хурăнташпа хурăнташ килĕштермеллех пек те...

Эпĕ ашшĕпе хĕрĕ калаçса ларнине итлесе тăма аван мар терĕм. Кайма тăтăм. Усĕрсе илтĕм. Салху сăн çапнă Зоя Савельевна, ман пата тухса, вĕри чей тултарса пачĕ. Эпĕ текех тытăнса тăмарăм — тав туса йĕкĕр алăк енне ярса пусрăм. Кунта шăпах Савикпе пуçа-пуçăн çапăнтăмăр (эпĕ вăл мана хирĕç тухма тăнине асăрхаман). Вăл мана хулара тĕл пулнишĕн пĕртте тĕлĕимере. Тӳрех аллине пачĕ:

— Сывă-и, юлташ! — тесе, йăвашшăн кăна кăркка пек кăлтăртатса илчĕ.

Михаил Алексеевич хăйĕн пуян хуняшшĕне мĕн каланине эпĕ илтмен вара. Эпир — Гера, элĕ тата атте — çав кунах Пăваран киле тухса килтĕмĕр. Çул çинче пире тăрантаслă Савик хуçа хăваласа çитрĕ те сас-чĕв памарĕ, çийĕнчех чĕн саламатпа лашисене юнăрĕ, пирĕнтен ирттерсе кайрĕ. Лашисем иккĕшĕ те вĕçкĕнленсе юртаççĕ пулсан та, хуçи темшĕн пуçне уснă вара. Ахăртнех, кĕрӳшĕпе сăмахлани чĕри патнех пырса пĕтеймен пулас.

  
   Вăрманта


   Пăваран таврăнсан пĕр-икĕ кунтанах атте мана вăрмана утă çулма каясси çинчен пĕлтерчĕ. Эпĕ вăрманта та пуласшăн, кӳршĕ ялти Герăран та уйрăлса каясшăн мар. Атте ман шухăша пĕлнĕ пекех: «Кăмăлĕ пулсан, юлташу та пытăр», — терĕ.

Акă Патăръелĕнчен Гера çитрĕ. Эпир унпа Пăла хĕррине шыва кĕме антăмăр. Ыран вăрманти картуна каясси çинчен каласа кăтартрăм. Юлташăн куçĕсем çиçсе илчĕç. Вăл та пирĕнпе пыма килĕшрĕ.

— Аппаран çеç кайса ыйтам, — тесе, вăл йĕпеннĕ-йĕпенменех шывран тухса, тумланма тытăнчĕ. — Атя, пĕрле каятпăр. Эсĕ те ман хута кĕрĕн.

Патăръелĕнчи çĕнĕ учительница, Елена Максимовна, пире котлет çитерчĕ те вăрмана каяс пирки аттепе хăй калаçса пăхасшăн пулчĕ. Виçсĕмĕр те пирĕн тимĕрçĕ лаççи умне пырса тăтăмăр. Атте шăпах çава туптатчĕ.

— Манăн шăллăм та утă çулса пăхасшăн, — кăштах Герăна тăрăхласа каларĕ вăл. — Эсир, Лука Тимофеевич, мĕнле шутлатăр, ытлашши чăрмантармĕ-ши вăл унта?

— Чăрмантаракан мар, пулăшакан пулать, — терĕ атте.

— Çĕленсем сăхасран хăрушă мар-и унта? — хăравçăн ыйтрĕ Елена Максимовна, — тем курса тăрăн.

Атте, ăна шантарса, пире иксĕмĕре те пĕрмай хăйпе илсе çӳреме пулчĕ. Гера аппăшĕ текех турткаланса тăмарĕ. Пире Патăръелне ертсе кайрĕ те пĕчĕк карçинккапа апат-çимĕç тултарса пачĕ, унтан Герăна чăлт-шурă алшăлли тыттарчĕ:

— Кăна шăлмассерен хĕвел çине çакса типĕт. Кашни çын расна алшăллипе шăлăнмаллине эсĕ пĕлетĕн вĕт?

Лаç умне часах картунти Кавĕрле кукка хăйĕн çӳрен лашипе çитсе тăчĕ. Вăл пире утă çулма кĕтсе те ывăнтăм терĕ.

— Çанталăк уяр чухне васкас пулать.

Атте çавасем хатĕр маррипе тытăнса тăнине астутарчĕ.

Хыпаланса кăнтăрлахи апат тукаласан, эпир лаша кӳлме тытăнтăмăр. Анне ӳрапа çине тутăрпа çыхнă апат-çимĕçсем кăларса хунă-хуманах, Гера хапхана уçрĕ, эпĕ лашана, урама кăларса, кукка лавĕ хыçне тăратрăм. Лаçран йăтса килнĕ авăрсăр çавасене атте пурне те малти лав çине хучĕ. Хăй те куккапа юнашар ларчĕ. Эпир — хыçалти лав çинче. Укăлча хапхи патне çитиччен пире Ванюк шăллăм ăсатса ячĕ. Унăн та вăрмана пырас шухăшĕ пур иккен те — анне ямарĕ.

— Ман валли шăхличĕ тума кăпчанкă илсе килĕр, — терĕ вăл, урапа çинчен анса юлнă май.

Паян вăрманалла каякан çынсем — пĕр эпир çеç мар иккен. Кашни çухрăмрах эпир çуран утакансене хăваласа çитсе иртсе каятпăр. Лашисене хистесе пирĕнтен ирттерсе чуптаракан пушă лавсем те тĕл пулаççĕ. Шăнкăртам кĕперĕ урлă каçсан, малти лав çинче ларса пыракан аттепе кукка та çуран анса утрĕç. Вĕсене курса эпир те, хамăр лашана сăрталла хăпарма çăмăл пултăр тесе, урапа çинчен сике-сике антăмăр, кукка урапи патне чупса кайрăмăр.

— Сире йăпанма манăн икĕ упа çури пур, — терĕ кукка, ман куçран пăхса, — ну, вырăсла пултаратăн-и? Эпĕ мĕн каланине юлташна куçарса пар-ха.

Эпĕ Гера хулĕнчен тĕртсе çапла каларăм:

— Вăрманта упа ачисем («çурисем» теме пĕлмерĕм) пур.

Гера мана ăнлансах пĕтереймерĕ, куккаран вăл вырăсла ыйтрĕ:

— Упасем картуна çĕрле пыраççĕ-и?

Кукка вырăсла пуплĕме ăста мар та, пурпĕрех упа çурисем пирки манран лайăхрах ăнлантарчĕ.

— Хам тытса килтĕм, пӳртре пурăнаççĕ, — терĕ.

Çак хыпар хыççăн Гера та, эпĕ те часрах вăрмана çитесси çинчен çеç ĕмĕтленсе пытăмăр. Иксĕмĕрĕн те лашана вĕçĕмсĕр малалла хăвалас килет. Малта пыракан лаши çав тери мăран пек туйăнать, кукка ăна пушăпа хистеменни те пире тарăхтарать. Эпĕ хамăр лашана кукка урапинчен пĕр шит хăвармастăп (лаша пуçĕ кукка урапи çинех каçса каять). Вăхăт-вăхăтпа эпĕ «но! кайрăмăр!» тесе хытах кăшкăрса илетĕп, кукка лаши те илттĕр тесе хăлаçланатăп, пушă аврипе те юнаса пăхатăп. Çук, кукка лаши ман сăмаха ӳпре çыртни вырăнне те хумасть, хӳрине те пăтратмасть.

Хир тăрăх пыракан çатма пек такăр çултан сылтăма пăрăнса вăрмана кĕрсен, кăмăл лăштах уçăлса кайрĕ. Картуна çитме нумай юлман пек туйăнчĕ. Кукка лаши те кал-кал пыракан пулчĕ, икĕ хăлхине те чанк тăратса, малалла пăхса кĕçенсе ячĕ, тахшине сасă пачĕ. Ун хыççăн пирĕн лаша та картинка çинчи пек пуçне хитрен каçăртса илчĕ. Тăвăр çул икĕ айккипе те парка юмансем сарăлса лараççĕ, вĕсен çăра çулçисем тĕлĕ-тĕлĕпе хĕвел çутине те пытараççĕ. Гера каçса кайсах сарлака йывăçсем çине тăсса кăтартать: «Пăх-ха, тураттисем мĕнле кукăр-макăр».

Часах пире хирĕç килекен икĕ юланут курăнса кайрĕ. Икĕ лаша çинче те çар тумтирлĕ икĕ çын, йĕнер пускăчисем çине тăрса, йăкăлт-йăкăлт сиксе пыраççĕ. Юланутсем пире чарса чăрмантармарĕç. Малта пыраканни çеç; «Хăш ялсем?» — тесе чăвашла ыйтрĕ. Ăна хирĕç кукка аллипе малалла тăсса кăтартрĕ: «Кунтисем, картунтан!»

Çул, юлашки хут кукăрăлса, çырма хĕррине илсе тухрĕ. Пĕчĕк кĕпер урлă каçса, сăрталла хăпартăмăр та чус витнĕ çурт умне çитсе чарăнтăмăр. Акă вăл пирĕн куккапа инке пурăнакан картун.

Пире хирĕç Анюк инке чупса тухрĕ, хăнасем çитрĕç тесе вăл хапхине яри усса пăрахрĕ те пирĕн лашана, йĕвенĕнчен тытса, картишне çавăтса кĕртрĕ. Эпир лашасене тăварма тытăнсан та, атте тытнă тилхепене йĕвен çăварлăхĕнчен вĕçертсе ячĕ, пире часрах пӳрте чĕнчĕ.

Эпир лашасене тăварса лупасайне, сулхăна, кăкарса хутăмăр. Кавĕрле кукка аслăк çинчен кăчăртатса тăракан çĕнĕ утă антарса пачĕ. Тăватă пурана пĕрле тĕртсе лартнă пек пысăк пӳрте кĕтĕмĕр. Анюк инке пире тӳрех малти пӳлĕме иртсе ларма сĕнчĕ, хăй нӳхрепе кайса сĕт чӳлмекĕпе чăкăт турилкки йăтса килсе сăрланă сĕтел çине лартрĕ.

— Эсир çул çинчен çăвăнас тетĕр пулĕ-ха, — тесе, вăл атте хулпуççийĕ çине çӳçе вĕçлĕ алшăлли хучĕ.

Эпир картишĕнчи пусă умнех тухса сивĕ шывпа çăвăнма тытăнтăмăр. Эпĕ те, Гера та йĕри-тавра пăхкаласа илетпĕр: упа çурисене курас килет. Çул çинчи тусантан шывпа чӳхене-чӳхене тасалнă хыççăн эпир Герăпа иккĕн пӳрте кĕтĕмĕр, атте, лаçри сăмавара йăтса кĕме пулса, картишне тăрса юлчĕ, Кавĕрле куккапа инке нӳхрепе пĕрле кайрĕç. Пӳртре пирĕн ума икĕ упа çури сиксе тухрĕç те сĕтел çинчи чăкăта ярса та илчĕç. Тепĕр минутран вĕсем иккĕшĕ те, пирĕн çине пăхса, çуланкаланма тытăнчĕç. Пĕри тата ман патах упаленсе пычĕ. Эпĕ хăранипе çари çухăрса ятăм. Манăн сасса илтсе инке чупса кĕчĕ:

— Ан хăра, тивмеççĕ вĕсем. Ах, мур илесшĕсем, сĕте лĕрккесе те янă. Чăкăта та хыпса çăтман-и?! — терĕ вăл.

Атте чашласа вĕрекен сăмавара йăтса килчĕ. Упа çурисем ăна та тĕлĕнтерчĕç.

— Айвансем, хăрама та пĕлместĕр иккен-ха.

— Ара, Кавĕрле пĕркунне тытса килчĕ те усраса пăхас терĕ. Э, вĕсем мана кашни кун сăтăр тăваççĕ. Калама çук апшур, икĕ чугунпа лартса яшка пĕçерсе паратăп та пĕр тумлам юлмиччен çисе яраççĕ.

— Çын пекех яшка та, сĕт те çиеççĕ-и? — тесе ыйтрăм эпĕ инкерен.

— Ниме те тиркемеççĕ. Тытса килсенех пĕчеккĕ çеçчĕ вĕсем, халĕ пăртак ӳсрĕç ĕнтĕ, кĕркунне пăру пек пулать теççĕ.

Упа çурнсем пирĕн вăрманти пурнăçа пĕтĕмпех тыткăна илчĕç. Аттепе кукка хыççăн çарана утă çулма тухсан та, инкепе çырла пухма кайсан та, ир те, каç та — пĕрмай упа çурисем çинчен шухăшласа çӳретпĕр. Часрах картуна таврăнса упа çурисене апат парас, вылятас, хамăр мĕн каланине ăнланма вĕрентес килет.

Анюк инке вĕсене пĕрмай пӳртрех усрать — вăрмана тухса çухаласран хăрать. Эпир картуна çитнĕ-çитменех упа çурисене апат пама тăрăшатпăр. Пĕррехинче кукка кăмака питлĕхне уçса кăтартрĕ.

— Куратăр-и, кăмакара пĕр чугун туллиех яшка пур, — терĕ вăл. — Халĕ питлĕхе хупăпăр та картишне тухăпăр.

Упа çурисем пӳртрех тăрса юлчĕç. Картишĕнче кукка пире кăмака умĕнчи чӳрече патне илсе пычĕ.

— Упа çурисем мĕн тунине халĕ кунтан пăхса тăрăр.

Эпир, каска çине тăрса, кантăк çумне лăпчăнтăмăр, упа çурисене хăратас мар тесе, вăрттăн çеç пăха-пăха илетпĕр. Пӳртри упа çурисем иккĕшĕ те кăмака умне йăраланса утса пычĕç те пĕри питлĕхе уçса пăрахрĕ, тепри кăмака умĕнчи ухвата ярса тытрĕ. Эпир тĕлĕннипе кăшт çеç çухăрса ямарăмăр. Упа çури кăмакари пысăк чугуна ухватпа йăтса илчĕ те урайне лартрĕ, тепри ăна çиме тытăнчĕ, — ухват тытнин те хырăмĕ выçнă-мĕн, вăл та лапсăркка пуçне чугуна чикрĕ.

Эпир лаçри инке патне чупса кайрăмăр, упа çурисем яшка çиме тытăнни çинчен пĕлтертĕмĕр.

— Тем тумалла ĕнтĕ вĕсемпе, — терĕ инке, — пӳртре апат-тавраш тăратма çук вара.

— Картишне кăлармалла, — тесе сĕнчĕ Гера.

— Кукку тарасран хăрать вĕт.

Эпир сыхлама пултăмăр, вара упа çурисене çав кунах картишне кăлартăмăр. Малтан вĕсем сулхăна лупасайне кайса выртрĕç. Инке лаçра сĕт вĕретет. Йĕри-таврана тутлă шăрш сарăлчĕ, ăна упа çурисем те туйса илчĕç. Лаç умне пырса ларчĕç. Инке лаçри нӳхреп алăкне уçса аяла анчĕ те пире сĕт чӳлмекĕсене парса тăма хушрĕ. Упа çурисем тутлă шăршă саракан чӳлмексене ăçта лартнине шăтарас пек пăхса тăраççĕ, анчах пирĕн умра иртĕнме шутламаççĕ. Ĕç пĕтсен эпир, лаç алăкне хупса, пӳрте кĕтĕмĕр. Унччен те пулмарĕ, упа çурисем лаç алăкне уçса шала кĕрсе кайрĕç. Инке картишне чупса тухрĕ, кăшкăрашма, хăратма тытăнчĕ. Упа çурисем хăнк та тумаççĕ, пĕри нухрепе кĕрсе кайрĕ те сĕт чӳлмекне çӳлелле тăсса пачĕ, çӳлте тăраканни чӳлмеке çын пек икĕ аллипе ярса илчĕ те çавăнтах сĕт лĕрккеме тытăнчĕ.

Инке ятлаçнипе Кавĕрле кукка упа çурисене çав кунах сăнчăрпа лупасайне кăкарса хучĕ. Эпир тинех картунта лăпкă пурнăç пуçланĕ тесе шутларăмăр.

Тепĕр кун ирхине эпир Герăпа иксĕмĕр те вырăн çинчен пĕрле тăрса тухрăмăр та тĕлĕнсе хытсах кайрăмăр. Лупасайĕнчи упа çурисем, ывăçĕсемпе хырса, тислĕк илеççĕ те, икĕ уран тăрса, тĕпретсе сапма тытăнаççĕ. Кĕрпе çиме вĕреннĕ чăх чĕпписем, упа çиме парать тесе, ăмăртмаллах лупасайне чупса пыраççĕ. Упа çурисем айван чĕпсене кап та кап ярса илеççĕ. Чăх чĕпписене тытма вĕреннĕ упа çурисене инке текех тӳссе тăраймарĕ: «Кирек ăçта хурăр, кирлĕ мар мана ун пек сăтăрçăсем!» — терĕ.

Эпир упă çурисене каллех пӳрте хупса хутăмăр. Утă çулса пĕтерсен, вĕсене Кавĕрле кукка иккĕшне те пире парса яратăп тет. Пĕрне Гера Пăвана илсе каять, теприне эпĕ хамăр килте усраса ӳстеретĕп.

  
   Кӳлĕ хĕрринче


   Утă çулмалли хăшпĕр уçланкăсем картунтан чылай аякра. Унта эпир лаша кӳлсех каятпăр.

Вăрманта пурăнма лайăх та — ӳпре пурри йăлăхтарать. Утă çулмалли уçланка тухсан ниепле те тӳсмелле мар, кунти сывлăшра ӳпререн нумай япала çук та пулĕ. Ăçта уçă вырăн пур — пур çĕрте те ӳпре ларать: икĕ алăпа хăлаçланса хăваласа та, милĕкпе çапса та хăтăлма çук. Куçкĕретех сана çисе яраççĕ вĕсем. Гера, ӳпререн хăтăлас тесе, çак çуллахи шăрăхра та питне алшăллипе çыхрĕ, куçĕсене çеç уçă хăварчĕ. Ӳпресем пурпĕрех канăç памарĕç. Çухи айĕнчен те пулин йăпшăнса кĕрсе çыртма тытăнчĕç. Кунта ӳпререн хăтăлас тесен, вĕçĕмсĕр тĕтĕм мăкăрлантаракан кăвайт умĕнче ларас пулать е кĕрепле тытса аттепе кукка çулса пăрахнă утă паккусĕсене пуçтарма тытăнас пулать. Икĕ алла та пĕрмай каллĕ-маллĕ суллани ӳпресене хăратать. Ывăнсан, пăртак канам-ха тесе, уçланкă варринче чарăнса тăма çук вара. Хĕвел çинче çиçсе тăракан ӳпре кĕтĕвĕсем эсĕ ĕçлеме чарăннă-чарăнманах сана ирхи тĕтре пек сăрса илеççĕ, санăн юнна ĕçме тытăнаççĕ. Ку çеç те мар-ха — эсĕ çăварпа сывлатăн-тăк, — ӳпресен пĕр кĕтĕвĕ санăн пыру тĕпне пырса çапăнать, сăмсапа сывлатăн-тăк — сăмсу тулли тулать. Ĕçлеме тăрсан канса илесси çинчен ан та шухăшла.

Ахаль мар ĕнтĕ тем пек тĕреклĕ Кавăрле кукка та, çавине пăрахса, уçланкă хĕрринчи кăвайт патне чăрăш лăссисем йăтса пырать. Ун хыççăн эпир те уçланкă хĕррине чупатпăр. Ешĕл чăрăш лăссисем витĕр çăра тĕтĕм мăкăрланать. Тĕтĕм çине ӳпресем пыма хăймаççĕ. Кунта çеç кăштах канса илме май пур. Гера пуçне хупăрласа çыхнă алшăллине салтать, ӳпресем çыртса хĕретнĕ ал тунине кăтартать. Эпир унпа ӳпресене мĕнле пĕтерме май пурри çинчен канашласа илетпĕр. Гера тĕтĕм мăкăрлантаракан вĕркĕч тумалла та утă çулнă çĕре лартмалла тет. Эпĕ пожарниксен насусĕ пулсан та юрать — шывпа пĕрĕхсе тăрăттăмăр тетĕп.

— Кĕçĕр насуссăр та çумăр пĕрĕхсе илет мар-и? — тесе тӳпенелле пăхать атте.

Вăл кăвайт патне пуринчен кайран пырса тăчĕ те чĕлĕм тивертнĕ май çулса пăрахнă утта хĕрхенсе илчĕ:

— Çумăр çусан, утă тĕсĕ пăсăлать, хуралса каять.

Кавăрле кукка, ăна лăплантарса, çумăр пирки иккĕленнĕ пек турĕ:

— Темĕн, — терĕ вăл, — кĕçĕрех çăвас пек мар. Ыран уяр тăрсан, тепĕр кунне типме те ĕлкĕрĕ, утă капанĕсем туса хурăпăр.

— Пĕр ларнă-тăк, апат та туса пăрахас мар-и? — тесе, атте пирĕн çине пăхса илчĕ. — Йĕкĕтсен мĕнле, хырăм выçман-и?

Гера тĕтĕмпе чыхăнса каять. Упре мăшкăлĕнчен хăтăлас тесе, вăл тĕтĕм çулĕ çинех ларнă та куçĕсене хĕретсе пĕтернĕ.

— Упре çыртни те килĕшмест, куçа тĕтĕм кĕни те аван мар, — тет вăл, кулса, — хăш вăхăтра аван-ши вăл вăрманта пурăнма?

— Кĕркунне лайăх, — тет атте, — кĕркунне ӳпресем те пулмаççĕ, мăйăр та ĕлкĕрет.

Эпĕ урапа айне сулхăна лартнă турăх чĕрессине туртса кăларатăп, атте çăкăр хутаççине салтать, кукка шăналăк сарса майлать. Гера куçне тĕтĕм кĕнипе кăвайт айккинерех кайса тăнă та каллех ӳпресен тыткăнне çакланнă, çăка милĕкĕпе мунчари пек çапăнать. Пĕр енне мăкăрланса сарăлакан тĕтĕм çулĕ çинчех тилхепепе йывăçран кăкарса хунă лашасем те тăраççĕ. Вĕсем паçăрах çиме пăрахнă, хăйсен çумне çыпçăнакан пăвансене хӳрипе хăваласа тăтăшах пуçне ухаççĕ, тапхăр-тапхăр малти урисемпе çĕре тапса тулхăрса илеççĕ.

Гера, пирĕн Хушкапуç патне пырса, хăйĕн милĕкĕпе хăвалать. Лаша ăна ăнланать, милĕкĕпе хăмсарнишĕн пĕртте çилленмест. Вăрмана килнĕренпе Гера ăна питех те ачашлать. Хулара ӳснĕскер, вăл халиччен лаша çине те утланса курман тет. Тен, çавăнпах та вăл, Хушкапуçа ялан тарават. Апат хыççăн кирек хăçан та лаша валли пĕрер татăк çăкăр шăлавар кĕсйине чикет.

— Гера, апата кил! — тесе чĕнет çăкăр чĕллисене касса сĕтел çитти çине хунă атте.

Гера милĕкне йăтса кăвайт патне çывхарать те каллех тарăхса илет:

— Кам шухăшласа кăларнă-ши çак ӳпресене?!

Атте ăна хĕрхенсе акă мĕн калать:

— Атьăр çӳлти хута хăпарса апатланатпăр. Гера тĕлĕнсе тăрать:.

— Ăçта вăл иккĕмĕш этаж, пĕлĕт çинче-и?

Атте çăкăр чĕллисене каялла хутаççа чиксе хурать те ура çине сиксе тăрать. Урапа çинчен пуртă илсе уçланкă хĕрринчи чи хулăн яхта патне утса пырать. Йĕплĕ хулăллă яхта тураттисем ярăм-ярăм саркаланса кайнă. Атте çак ытама кĕмен яхтăн пĕр енчи тураттисене ирткелесе тасатрĕ те, пусма пек туса, çӳлелле хă-парса кайрĕ. Эпир тĕлĕнсех пăхса тăратпăр.

— Çӳлте ӳпре çук-и-мĕн? — ыйтать Гера.

Атте юплĕн-юплĕн туратланса кайнă яхтăн çуррине çитрĕ те пире кăшкăрчĕ:

— Астăвăр, пуртта пăрахатăп!

Эпир курăк ăшне ӳкнĕ пуртăпа, атте хушнă тăрăх, çамрăк çăкасене касса сӳрĕмĕр те пушăт турăмăр. Атте яхта тураттисене çав пушăтпа çыха-çыха ача кӳми пек пилĕк йăва турĕ, унтан урапа айĕнчи çăкăр хутаççине те, турăх чĕрессине те, кăвайт çине котелокпа çакса вĕретнĕ шыва та, кĕл ăшне хурса пĕçернĕ çĕрулмисене те çӳле пама хушрĕ. Апат-çимĕç хыççăн хамăр та атте тунă пусма тăрăх яхта çине хăпарса кайрăмăр. Тĕлĕнмелле! Акă ăçта вăл ырлăх. Пĕр ӳпре çук! Кăштах сил вĕрни сисĕнет — ĕнертен пуçласа çăка çеçкисем çурăлма тытăнчĕç — кунта вĕсен тутлă шăрши сăмсана яерет. Тĕтĕм шăрши те çук.

— Кунта вырăн лаша валли те пур, çĕклесе хăпартма çеç кансĕр пулĕ, — киленсе кайсах кулать Гера.

— Домкратпа лашана та хăпартма пулать, — тет кукка.

Эпĕ домкрат мĕн иккенне пĕлместĕп. Ыйтма иментĕм. Кăна, апат хыççăн лаша шăварма кайсан, Герăран ыйтатăп ĕнтĕ. Йĕри-тавралла тапса тăракан яхта тураттисем темиçе сийлĕ пĕлĕт пек çăра: аялалла пăхсан, çĕр куранмасть, çӳлелле пăхсан, пĕлĕт курăнмасть. Халапри пек туйăнса кайрĕ. Çӳлти хута хăпарас умĕн пĕр кана пикенсе ĕçленĕ хыççăн апат та аван анать. Тутлă та. Кăвайт умĕнче апатланнă чухне яшкаран та, турăхран та, чейрен те ĕнĕк шăрши кĕретчĕ. Кунти сывлăш вара — симпыл!

Апата эпир, Герăпа иксĕмĕр, кĕл ăшне хурса пĕçернĕ çĕрулминчен пуçларăмăр. Аттепе кукка малтан пĕрер кружка вĕри шыв ĕçрĕç. Унтан, çав кружкăсене турăх тултарса, çунса кăштах кăмрăкланнă çĕрулмисене турăхпа сыпса çиме тытăнчĕç. Асатте тата йăлтах урăхла — малтан турăх, унтан çĕрулми çирĕ, чейне юлашкинчен тин ĕçрĕ. Эпир çĕрулмине ешĕл суханпа, турăха çăкăрпа çирĕмĕр. Кун пек тутлă апат халиччен астивсе те пăхман пек туйăнса кайрĕ.

Апат хыççăн канмалла çĕнĕ вырăн çине выртса та пăхрăмăр — персе анасран пĕртте шикленмелле мар иккен: темиçе турата пĕрле çыхса тунă йăваран ӳкес тесен те ӳкме çук, сăпкари пекех шанчăклă.

— Упа çурисем кунта пулсан мĕн хăтланĕччĕç-ши? — ыйтать Гера.

— Упа çурисем йывăç çине пакша пек пăравур хăпараççĕ, — терĕ кукка.

Пирĕн уçланкăран кăнтăр енче пĕр çирĕм-вăтăр утăмранах кӳлĕ пур. Унта эпир лашасене шăваратпăр, чей вĕретме шыв та çавăнтан йăтатпăр. Паян Хушкапуçпа кукка лашине шăварма вăхăт çитнĕ пулсан та, «çӳлти хутран» анас килмест. Гера пурпĕрех хăйĕн татăкне çисе ямарĕ, лаша валли хăварчĕ:

— Ну, кайрăмăр-и?

— Кӳлĕ хĕррине-и? Каяс пулĕ, кайран килсе çывăрăпăр, — тетĕп яхта тураттисенчен çакăнса аялалла анса.

Гера лаша çине утланчĕ те чăтлăха кĕрсе кайрĕ. Эпĕ ун хыççăн кукка лашине çавăтса утрăм.

Вăрман варринчи кӳлĕ хĕвел çинче тирĕкри çуллă яшка пек йăлтăртатса выртать, тĕл-тĕл сарă çеçкесем çурăлса тухнă, вĕсен ешĕл çулçисем шыв тĕпĕнчен карттус сăмси пек курăнса тăраççĕ. Кӳлĕ хĕрринчи çăкасем, пур енчен те шыв çине ӳпĕнсе, çеçке çурна. Кас-кас килсе вĕрекен çил çăка тураттисене шыва путарса йĕпетет. Гера лаша çинчен сиксе анчĕ те сылтăмри хăмăшлăх çине тăсса кăтартрĕ.

— Куратăн-и? Чĕпĕсем ишеççĕ!

Унччен те пулмарĕ, хăмăш хушшинчен кайăк кăвакалĕ вĕçсе тухса тарчĕ. Эпир унăн шыври чĕпписем патне чупса пытăмăр. Пыл карасĕ пек сарă чĕпĕсем, пирĕнтен хăраса, чăл-пар саланчĕç те кӳллĕн тепĕр енчи йывăç çулçисем айне пытанам пекки турĕç. Эпир каялла чакрăмăр, хулăн çăка хыçне тăрса курăнми пултăмăр. Кӳлĕ хĕррине пуçне пĕшкĕртнĕ лашасем çеç тăрса юлчĕç. Лашасем шыв ĕçсе те тăранаймарĕç — кайăк кăвакал каяллă вĕçсе килчĕ те кӳллĕн тепĕр кĕтессине шыв çине ларчĕ, пуçне каçăртса ункун пăхкаласа илчĕ — сассине пачĕ: «Нарт! Нарт!» Пире хирĕçри чĕпĕсем, амăшĕн сассине илтсе, кӳлĕ варрине. ишсе тухрĕç те умлă-хыçлăн карталанса, йыхăрнă çĕре çывхарчĕç. Гера кĕсйинчен çăкăр татăкĕ туртса кăларчĕ те (ăна вăл Хушкапуç валли хатĕрленĕ пулнă) кӳлĕ çине тăсса кăтартрĕ:

— Ывăтса парам-и? Çиеççĕ-ши?

— Çăкăр те çиеççĕ вĕсем.

Килти кăвакал чĕпписене ялта кирек кам та вир кĕрпи, çăкăр тĕпренчĕкĕ тата çăнăхпа пиçнĕ улма варса парать. Кайăк кăвакал чĕпписем вăрман варринчи шурлăхра мĕн çисе пурнаççĕ-ши? Кунта вĕсене кам кĕрпе сапса патăр? Апатне амăшĕпе ашшĕ тупса параççĕ-тĕр (халĕ, тен, ашшĕ шăпах апат шырама вĕçсе кайнă-тăр), анчах мĕнле апат-ши вăл? Пирĕн шутпа, çăкăр тĕпренчĕкĕсене кăвакал чĕпписем çимеллех.

Гера сарлака çăка çулçисем хыçне пытанса çăкăр татăкне кӳлĕ варрине ывăтрĕ. Часах вăл, шăмпăлт! туса, чĕпписене ертнĕ кайăк кăвакал çывăхне ӳкрĕ. Эпир сиссе те юлаймарăмăр — кайăк кăвакалĕ, нарт-нарт туса, тепĕр хут вĕçсе кайрĕ. Кӳлле тăрса юлнă чĕпписем те, каллех чăл-пар саланса, кашниех шыври йывăç хӳтлĕхне васкарĕç, пирĕн куçран çухалчĕç, хевтесĕр çилпе пĕчĕк çăмха пек çăкăр татăкĕ те вĕсен енне юхса кайрĕ — пур-пĕрех ун патне пĕр чĕппи те тухмарĕ. Эпир, малалла мĕн килĕ-кайĕ тесе, чĕпĕсем пытаннă çĕрех тухса лартăмăр. Айван чĕпĕсем хăшĕ сарă çеçке çулçи айне кĕрсе тăнă, хăшĕ шыв çине усăнса аннă йывăç çулçи хӳттине пытаннă, пĕри тата çĕрĕк йывăç татăкĕ çумне тĕршĕннĕ те пуринчен лайăх пытантăм, мана никам курмасть тесе шутлать пулĕ. Акă амăшĕ кӳлĕ урлă вĕçсе иртрĕ, пире курса, шыв çине лармарĕ, вăрман ăшне пытанса тăтăшах сассине пама тытăнчĕ: «На-арт! На-арт!» Эпир каллех çăка çулçисем хыçне пытантăмăр. Тĕлĕнсе кайăн çав! Чĕпĕсем шывран типпе утса тухрĕç те кӳлĕ хĕрринчен вăрманалла, амăшĕ чĕннĕ вырăна, тайкаланса кайрĕç. Эпир тӳссе тăраймарăмăр, çăкалăхран чупса тухрăмăр та икшер чĕпĕ ярса тытрăмăр. Ыттисем хупах çулçи айне кукленсе ларчĕç. Картунта упа çурисем пурăнни пирĕн ĕмĕте çĕклентерсе ярать, çакă кайăк кăвакал чĕпписене те çынна илентерес килет.

— Чăх чĕпписемпе пĕрле çӳреççĕ-ши? — тет Гера. Манăн кĕçĕрех картуна таврăнас килет. Гера та кайăк кăвакал чĕпписене йăтса халех куккапа инке килне чупма хатĕр. Аттепе кукка вара пĕртте пирĕн савăнăçа тарават пулмарĕç, картуна та ырансăр таврăнаймастпăр тесе пĕлтерчĕç. Кайăк кăвакал чĕпписем пирки атте акă мĕн каласа кӳрентерчĕ:

— Вĕсене кĕркунне кайăк пулса çитсен тытас пулать, халĕ амăшне çеç куççульпе йĕртетĕр.

Гера чĕпĕсене кунтăка ярса çăкăр тĕпретсе пачĕ — çимеççĕ, çӳлелле хăяккăн пăхса илеççĕ те ирĕке тухса тарасси çинчен канашланă пек, пĕр-пĕрин çумне сĕртĕнсе хăйсен чĕлхипе калаçма тытăнаççĕ. Кӳлĕ леш енчек амăшĕн сасси илтĕнет. «Нарт! Нарт!» — тесе, вăл хурланса йыхăрать. Кунтăкри, тыткăнти, чĕпĕсем унăн сассине илтеççĕ пулмалла та — пирĕнтен вăтаннăн, нимен те шарламаççĕ.

— Кăларса ярар пулĕ, шалккă, — терĕ Гера.

— Атя, пĕрерĕн ярар.

— Çук, ушкăнĕпех кайччăр, атту çухалма пултараççĕ. Тепĕр минутран эпир кӳлĕ хĕррине йăпшăнса пытăмăр та тăватă чĕппе те каялла шыва ятăмăр. Хамăр паçăрхи хулăн çăка хыçне пытанса тăтăмăр. Ирĕке тухнă чĕпсем çийĕнчех амăшĕн сасси енне çул тытрĕç. Тата пăртак тăрсан, эпир телейлĕ кайăк кăвакал çичĕ чĕппине те хăмăшлăха ертсе кайнине курса юлтăмăр.

— Айвансем, кĕркуннеччен пысăк пулăр!

Кӳлĕ хĕрринчен хăпарнă чух эпир уçлянкă урлă ут утланнă Ортишка иртсе пынине куртăмăр. Ун хыçĕнчен çава йăтнă Шаккаман старик утать. Пирĕн лава курсан, вĕсем тăп чарăнчĕç.

— Тимахви шăллăм, эсĕ кунта çулатăн-и? — тесе асаттерен ыйтрĕ Шаккаман.

— Кунта. Эсир ăçталла çул тытрăр?

— Эпир картун çырминчен Черченкĕ улăхне куçатпăр. Эккей, курăкĕ епле лайăх кунта! — асаттене алă парса, кăвайт умне ларчĕ Шаккаман.

— Курăкĕ лайăх, — терĕ асатте, — Совет влаçĕ пире ĕлĕкхи улпутсемпе пĕр тан турĕ вĕт! Шел, Курак Çĕпритунĕ çак куна кураймарĕ. Ăна вăрман улпучĕ асаплантарнине астăватăн пуль?

Герăпа Ортишка «çӳлти хута» хăпарса кайрĕç, эпĕ асаттесемпе юнашар хутланса лартăм.

— Курак Çĕпритунĕ мĕнле вилнине ăна пĕтĕм вулăсĕпе пĕлеççĕ.

Чухăнсене çĕр те, вăрман та панă çĕнĕ саманашăн савăннă асатте аллипе хăлаçланса тавралăха кăтартрĕ:

— Мĕн каланă пулĕччĕ-ши вăл халĕ? Шаккаман хăй те асаттепе пĕр кăмăллă.

— Çĕпритун-и?.. — терĕ вăл, — Çĕпритун вăл çак куна курас пулсан, ĕненес те çукчĕ. Тĕлĕк куртăм тейĕччĕ. Чăнах та ирĕк самана çитнине туйсан вара пуртă йăтса, тӳрех вăрман улпучĕ патне чупнă пулĕччĕ...

— Ах тур, усалччĕ ĕнтĕ вăл, — кĕлленнĕ кăвайтсене патакпа пĕр çĕрелле тĕртсе каларĕ асатте, — вăрман улпучĕ. Епле çĕр чăтса тăратчĕ-ши ăна?.. Ара, ман куç умĕнче пулса иртрĕ вĕт вăл. Эпĕ хăрнă йывăç тиенĕччĕ те килелле уттараттăмччĕ. Унччен те пулмарĕ, мана хирĕç вăрман улпучĕ сиксе тухрĕ. Тăлăп çухине тăратнă кăй — сăсар çĕлĕкĕ çеç курăнать. Çуни çиве кавир витнĕ, шереписем юр тăрăх сĕтĕрĕнсе пыраççĕ. Э, лавçи тата çĕлĕкĕн тăррине хур шăмми чиксе лартнă, халапри темле асамăçла кайăк пек туйăнса кайрĕ. Манăн ун чухне шикленме сăлтавĕ те çукчĕ: вăрман укçи тӳленĕчче, билечĕ те хам çумрахчĕ. Пурпĕрех улпут кăшкăрса пăрахсан, шартах сикрĕм. Ара, «вăрман вăрри» тесе хăратать вĕт-ха. Эпĕ çĕлĕке илтĕм те пуç тайрăм, хĕври билета шырама тытăнтăм. Хĕллехи сивĕре, паллах ĕнтĕ, темиçе хут тумтир тăхăнатăн. Пĕрне вĕçертетĕп, теприне йӳле яратăп — билечĕ, мур илесшĕ, таçта кайса кĕнĕ, ниепле тупаймастăп. Алă та кӳтсе кайрĕ.

Шăпах эпĕ айланса тăнă вăхăтра, тĕлнех килчĕ, çатăрка çаппи тиенĕ Çĕпритун персе çитрĕ. Вăрман улпучĕ ăна та чарчĕ: билет ыйтрĕ.

Çĕпритунăн мĕнле билет пултăр? Унăн лаши те хăйĕн мар, — пӳртне кăштах хутса ăшăтмалăх вутă тиесе килме пулăшса, кӳрши парса янă.

Ларкăч çинчи ямшăк сиксе анчĕ те Çĕпритуна юр çине тĕртсе ячĕ. Лавне, уллучĕ хушнă пек, йăвантарса пушатрĕ те лашине хăй çуни хыççăн кăкарса хучĕ.

Çĕпритун улпут умне чĕркуçленсе ларчĕ, лаша хамăн мар тесе тархасларĕ. Улпучĕ ун сăмахне хăлхйне те чикмест.

— Кăкартăн-и? — ямшăкĕнчен ыйтать вăл.

— Кăкартăм.

— Кайрăмăр апла пулсан!

Мĕн тăвас тетĕн — кайрĕç. Курак хыçалтан чупса пырать, турра кĕлтунă пек йăлăнать. Улпучĕ ӳкĕте кĕрет-и-ха... Курак вăрман кантурне çитиех лĕпĕстетсе пырать. Лешĕ лашине тӳлесе илме хушать.

— Манăн укçа çук, — тет Курак.

— Килне кайса ил, — хушать улпучĕ.

— Манăн килте те пĕр пус çук, — тархаслать Курак. — Лаши хамăн мар терĕм-çке. Унсăр эпĕ киле таврăнма пултараймастăп. Лашана памастăр-тăк — кунтан ниçта хăпмастăп!

Çиллес улпут куçĕнчен вăрман хуралçисем анчăкла пăхса тăраççĕ, тет. Вĕсем Курака ăшă çуртран урама хăваласа кăлараççĕ, мăшкăллаççĕ, ĕнсе чиккинчен те тыттарса илеççĕ. Шартлама сивĕре çын епле-ха тулта çĕр каçтăр? Ирхине вăрман хуралçисем улпут патне пыраççĕ те пусма çинче шăнса ĕнтĕркенĕ Курака кураççĕ. Мĕн тăвас? Тăлăппа чĕркеççĕ те килне леçсе пăрахаççĕ. Эпир халсăр Курака мунча та кӳртрĕмĕр, тарлатса та пăхрăмăр, ура çине тăрасса шантăмăр. Пулмарĕ, пĕр вунă-вуникĕ кун асапланса выртрĕ те вилсе те кайрĕ...

Асатте чĕнми пулчĕ, кăвайтри вутпуççисене пĕр çĕре пуçтарчĕ те пĕр-икĕ хутчен вĕркĕч пек вĕрсе илчĕ.

  
   Майкапа тĕл пулни 


   Каçхине картуна таврăнтăмăр. Пирĕнпе Шаккаман старикпе Ортишка та ерсе пычĕç. Лашасене тăварса утă панă çĕре тĕттĕм те пулчĕ. Картун умĕнчи çырмаран çамрăксем шуйăхни илтĕнет. Эпир, пусă умне тăрса, сивĕ шывпа çăвăнтăмăр та пӳрте кĕрсе каçхи апата лартăмăр.

Анюк инке, пирĕн ума сăмавар лартнă май, çилленсе, упăшки çине пăхса илчĕ. Картун хуçи чей тултарма тытăнчĕ, арăмĕ мăшлатса алăкăн-тĕпелĕн уткаласа çӳренине туйман пек пулчĕ.

— Паян яшка икĕ хут пĕçерме тиврĕ, — тутине тăсса каларĕ Анюк инке, — упа çурисем мана кашни утăмрах сăтăр туса çӳреççĕ. Ыран вăрмана кăларса яратăп акă!

Кавăрле кукка, ялкăшса, арăмĕ енне çаврăнса пăхрĕ:

— Килте икĕ тăлăх ӳсет, эсĕ ăна-кăна пĕртте тĕшмĕртместĕн иккен.

Уçă кантăкран çамрăксем шавлани, кĕслеçĕ кĕвĕ калани, хĕрупраçсем юрлани илтĕнет. Вăрмантан картун умне утă çулакансем вĕçĕмсĕр тухаççĕ. Çырма хĕррине хунă кăвайт çинче яшка пĕçерекенни те, чей вĕретекенни те пур. Тахăшĕ тата кĕслеçĕ кĕввине хупласа хуткупăс тăсса ячĕ.

Эпĕ, Герăпа Ортишка çине пăхса, кашăка ума хутăм: тула чупса тухма хатĕррине систертĕм.

— Çи, çи, — терĕ асатте, кăштах кулса. — Сирĕн часрах тула тухса чупас шухăш пулĕ ĕнтĕ. Ĕлкĕрĕр-çке...

Эпĕ ирĕксĕрех тирĕкри салмасене кашăкпа пĕрерĕн «турттарма» тытăнтăм. Мана курса, Герăпа Ортишка та вырăнтан хускалмарĕç.

Салма яшки хыççăн Анюк инке кăвар пек вĕри пăтă кӳрсе лартрĕ. Пирĕн ăна та астивсе пăхас пулчĕ. Пăтă хыççăн асаттепе Шаккаман старик тепĕр хут чей куркисене тултарттарчĕç (чăваш йăлипе чее эпир яшка умĕн ĕçнĕччĕ). Тин çеç юхтарнă шĕвĕ пыл чашки пире илĕртет те — тултан Майка сасси илтĕнсе кайрĕ. Ортишка, мана аяк пĕрчинчен тĕртсе, куçне хĕсрĕ. Эпĕ сасартăк çурăм тăрăх темле йĕр пĕçерсе аннине туйрăм: те апат ытлашши вĕрирен пулчĕ ку?

— Тухатпăр! — шăппăн систерчĕ Ортишка. Асатте пире каллех тытса чарасшăнччĕ те, атте хута кĕчĕ:

— Кайччăрах! — терĕ вăл, — тек пăркаланса лараççĕ! Эпир виçсĕмĕр те, Кавăрле куккапа Анюк инкене тав туса, картун умне чупса тухрăмăр.

Гера çырма хĕрринчи кĕслеçĕ патне пырса ларчĕ. Авалхи юрă кĕввине ĕнерсе çинçе хĕлĕхсене турткалакан сарă мăйăхлă çын ун кăмăлне кайрĕ-мĕн — ниçта хăпмасть, пирĕн çине те пăхмасть.

Эпĕ Ортишкăна кăвайт умне ертсе кайрăм. Таçтан лутра Катюш сиксе тухрĕ. Пире курсан, вăл, именнĕн, тутăрне куçĕ çине антарса çыхрĕ — те хăй Ортишкăна шыва кӳртнине аса илчĕ, те урăх сăлтава пула.

— Санăн савнийӳ, — тантăшăма тĕртсе илтĕм эпе. — Пыр, кайса сăмахла.

— Хăраса тăрăп тетĕн-и-мĕн?

Эпĕ ăна хăравçă теме шутламан, унашкал шухăш халĕ мар — ĕлĕкрех те пулман ман пуçра. Ортишка Катюш çулне пӳлчĕ, тем пирки ăна юптарма пикенчĕ.

Паçăр, апат çисе ларнă чух, Майка сасси илтĕннĕччĕ. Халĕ таçта вăл, курăнмасть. Ирĕксĕрех Ортишкăпа Катюш енне çаврăнса тăтăм. Манăн тантăш сăмаха кивçене каймасть вара. Эх, тыттарать... Упа çурисене хăй паян çеç курнă пулсан та, мĕн-мĕн кăна каласа тăкмарĕ-ши вăл Катюш умĕнче.

— Ĕненместĕн пулсан, Сантăртан ыйт, — терĕ юлашкинчен, — упа çурисĕне эпир кунтан урапа кӳлсех каяс тетпĕр....

— Ăçта каясшăн вара, Юхма пасарне мар-тăр-çке? — кулса ыйтрĕ таçтан килсе тухнă Майка.

Эпĕ ун енне çаврăнса пăхрăм: куçĕсем каçхи тĕксĕмлĕхре те вут-кăваррăн ялкăшса тăраççĕ.

— Майка, эсĕ-и-мĕн? — терĕм эпĕ ăнсăртран.

— Çук, йăнăшатăн, эпĕ мар, — каллех кулса ячĕ Майка.

— Эсир ăçта çулатăр?

— Каламастăп.

— Мĕншĕн?

— Сана пĕлме те кирлĕ мар.

— Кирлĕ.

— Кирлĕ пулсан, шыра.

— Шыраса çӳреме вăхăт çук, утă çулатпăр вĕт! Майка, çилленсе, çурăмĕ çийĕнчи çăмне тăратнă кушак пек айккинелле тарма хатĕрленсе тăнăччĕ, эпĕ ăна хулĕнчен ярса тытрăм.

— Вăхăт çук терĕн вĕт, çывăрма кай часрах.

Эпĕ çывăрма каймарăм. Хамăр çулакан улăхра кун каçа мĕн-мĕн пулса иртнине Майкана каласа кăтартма тытăнтăм.

— Ӳпресем пулмасан, чăн-чăн рай темелле.

— Эх, эсир те çав, ӳпререн хăратăр, — мана тĕртсе каларĕ Майка, — унти типĕ çĕрти ӳпре ӳпре-и вăл? Пирĕн патарта, лапăра, пулса курсанччĕ эсĕ! Кас-кас пĕлĕт те курăнмасть: çара ӳпре!

— Э, апла эсир Черченкĕ кӳлли патĕнче çулатăр иккен, тинех пĕлтĕм!

Çур çĕр тĕлнелле çырма хĕрринчи халăх лăпланчĕ.« Эпĕ, Герăпа Ортишкăна ертсе, утă сарнă аслăк çине илсе хăпартрăм. Тантăшăмçем выртнă-выртманах çывăрса кайрĕç. Манăн ыйхă килмест. Пуçра темиçе тĕрлĕ шухăш пăтранать.

— Ортишка, ыран Черченкĕ кӳлли патне кайса килĕйĕр-и? — тетĕп, юнашар çывăракан юлташа тĕрткелесе. — Шыва кĕрĕпĕр.

— Мĕн эсĕ çĕр хута анрататăн? Çывăр, айван йĕкĕт! Çапла ятласа, Ортишка çийĕнчех ыйха путать. Манăн пурпĕрех ыйхă килмест те килмест. Куç умĕнче тĕксĕм хура куçлă Майка тăрать. Ыран ăна кӳлĕ хĕрринче тĕл пуласах килет ман...

Пурнăçра пуçри ĕмĕт пек пулмасть çав. Ирхине хамăр уçланкă. çине çитсе лашасене тăварсанах, пирĕн хыççăн ут утланнă çын килсе тухрĕ.

— Лука Тимофейчă! — терĕ вăл, кăшкăрса, — сана Ярхун вулăса чĕнет. Пăваран телефонпа пĕлтернĕ, тет. Чĕмпĕре шуррисем илнĕ пулать, те чăнах?!

  
   Шуррисем


   Аттепе Гера вăрмантан таврăннă каçах ямшăк лашипе Пăвана тухса кайрĕç. Тепĕр эрнерен тырă ĕлкĕрмелле, — атте кăçал пирĕнпе пĕрле вырма тухасшăнччĕ — пулмарĕ иккен. Эпĕ Гера пĕрер эрнелĕхе аппăшĕ патнех юласса шаннăччĕ. Аттене сасартăк Пăвана чĕнни унăн кăмăлне те улăштарчĕ: «Киле каятăп», — терĕ вăл. Шуррисем Чĕмпĕре çитнĕ тенине илтсен, Герăна Елена Максимовна та чарса тăмарĕ.

Эпир ялйышсемпе пĕрле ыраш вырма тытăнтăмăр. Ĕçе шурăмпуçпех тухатпăр, тăватă кун хушшинче ыраш анисене вырса пăрахрăмăр. Çур тыррисем те çийĕнчех ĕлкĕрчĕç. Атте Пăваран килекен пĕр çын урлă хăй хирти ĕçе хутшăнма пултарайманнине çеç пĕлтерчĕ. Анне аçу каллех вăрçа каять, тем курса тăрасси пур ĕнтĕ тесе хăраса ӳкрĕ. Асатте те: «Вăрçăра пулнă салтаксем халĕ килте ларма пултараймаççĕ», — тет. Чĕмпĕр енчен кунсеренех усалтан та усал хыпар килет. Пĕрисем патша самани çаврăнать, утелне пуянсен çĕрне пĕтемпех каялла памалла пулать теççĕ. «Шуррисем Хусана та, Пăвана та çитнĕ», — тесе хыпар тăваççĕ теприсем.

Пăва вăл пирĕнпе юнашарах та, пушшех те пире пăшăрхантарать. Пурсăмăр та аттешĕн хыпса çунатпăр. Вăл Пăваран тухса тарма ĕлкĕрнине те, халĕ ăçта çӳренине те пĕлместпĕр. Пĕлтĕр кивĕ йĕркепе акса хăварнă ыраш пуссинче пирĕн пĕр ят çĕрĕ çеç. Ăна эпир хамăрăн пĕчĕк çемьепех вырса пĕтертĕмĕр. Юнашар пусăра çĕре çĕнĕ йĕркепе валеçсе акнă сĕлĕ, пăри, урпа, хуратул анисем ĕлкĕреççĕ. Аттерен çав-çавах пĕр хыпар та çук. Эпĕ вулăса та кайса ыйтрăм. Унта Пăвапа нимĕнле çыхăну та çуккине пĕлсен, асатте патне чупрăм. Вăл мана Зоя Савельевна ашшĕ патне килнĕ, çавăнпа курнăçса пăхасчĕ терĕ. Ку хыпар мана тĕлĕнтерсех пăрахрĕ. Савик хуçа тем пек тăрăшсан та, унăн хĕрĕпе кĕрӳшĕ ютшăнса пурăнатчĕç. Самана хăрушланса килнĕ вăхăтра епле-ха вĕсем, тахçантанпах хире-хирĕç тăрса тытăçма хатĕр çынсем, халĕ килĕштернĕ пулать? Зоя Савельевна, Пăваран кунта çитсе ӳкнĕскер, унти хыпарсене пĕлетех ĕнтĕ вăл. Тен, атте ăçтине те каласа кăтартĕ? Пĕчченех килнĕ-ши?

Çапла шухăшласа пынă çĕртен эпĕ Савик хуçа анкартинче Ваçике, хампа пĕрле ĕçленĕ тарçă-старике, куртăм. Тĕкме урлă сиксе каçрăм та йĕтем шăлса тăракан Ваçике сывлăх сунса алă патăм.

— Эпĕ Зоя Савельевнăна курас кăмăлпа килтĕм. Ашшĕнчен хăратăп. Йытăпа вăслатмĕ-ши?

— Чуп часрах, лаша кӳлсе тăратнă вĕт, — васкатрĕ мана Ваçик. — Вулăса каять.

Эпĕ васкаса Савик хуçа çурчĕ тавра çаврăнтăм та вырăсла хапха умне тухса тăтăм. Уçă калинккерен тăрантас ларкăчĕ çине улăхса ларнă Якрава куртăм. Акă пӳртрен пĕчĕк чăпар саквояж йăтнă Зоя Савельевна та тухрĕ. Ун хыççăн Савик хуçапа арăмĕ пыраççĕ. Мана курсан, хуçа, кăмăлсăр пулса, куç шуррине пĕр енчен тепĕр енне шутарчĕ:

— Сана мĕн кирлĕ, шĕвилкке юлташ?

— А, Сантăр, лар, часрах, эпĕ сана хам та курасшăнччĕ-ха, Патăръелне çитиччен ларса пырăн, — тесе хӳтĕлерĕ мана Зоя Савельевна.

— Эх, хĕрĕм, хĕрĕм, — темшĕн савăннине пытараймасăр кулса ячĕ Савик. — Комиссар арăмĕ пултăн та, аçу патĕнче те пурăнма хăрарăн пулать. Килĕçин шуррисем, килччĕр. Эпĕ сана хур кăтартмăп ĕнтĕ... Каларăм вĕт пĕркунне, самани вăл улшăнма пултарать тесе.

— Самани вăл йĕркеленсе кайĕ те-ха, анчах çак хăрушă тапхăрта эсĕ асту, сыхлан, çынсене хирĕç ан пыр, кайран ӳкĕнмелле ан пултăр, — ӳкĕтлесе каларĕ Зоя Савельевна.

— Шуррисем çĕнтерсе килчĕç-тĕк — мĕн ӳкĕнмелли пур.

— Ах, атте, эсĕ каллех хăвăн юрруна юрлатăн. Пĕтĕм халăх хĕрлисем хыççăн пырать иккен те, епле-ха шуррисем çĕнтерччĕр?

— Апла мĕншĕн упăшкупах Пăваран тухса тартăр, ха-ха-ха! — кулса юлчĕ Савик хуçа.

Якрав пĕрре çеç шăхăрчĕ — лаша Патăръел çулĕпе малалла ыткăнчĕ.

Зоя Савельевна мана акă мĕн пĕлтерчĕ. Атте шуррисем Пăвана иличчен хуларан тухма ĕлкĕрнĕ уесри çар комиссарĕн отрячĕпе Сĕве енне куçса кайнă. Çавăнпа хăрамалла мар терĕ вăл, мана лăплантарса. Патăръелне çитсен, Зоя Савельевна вулăсри Совета кĕрсе юлчĕ, эпĕ çĕнĕ хыпарпа хамăр яла таврăнтăм.

Асатте, ыраш акма хатĕрленсе, кĕлет умĕнче вăрлăх аллама тытăннă. Шуррисем Чĕмпĕрпе Пăвана илнĕренпе вăл пĕрмай чĕнмесĕр çӳрет. Час-часах эпĕ унăн аллисем чĕтренине те куратăп. Зоя Савельевна урлă пĕлнĕ хыпар ăна çырлахтарсах пĕтермерĕ.

— Аçу шуррисен аллине çакланмасса эпĕ хамах туйнă, анчах паян ăçта-ши вăл? Те сывă, те суранланнă, те...

Картишне кӳршĕри Лăриван пырса кĕчĕ.

— Юхмара хĕрлисем! — терĕ вăл.

— Эпĕ те унтан килтĕм-çке, никам та çукчĕ.

— Эсĕ унта чух пулман та, халĕ лашисене ташлаттарса Совет умне пырса тăчĕç. Эпĕ ак хам куçпа хам куртăм... Тин çеç çитрĕм!

Вулăса хĕрлисем килни асатте кăмăлне çĕклентерсех ячĕ. Вăл пикенсех тепĕр хут вăрлăх аллама тытăнчĕ. Эпĕ ăна алари ыраша михĕсене тултарма пулăшса тăтăм.

Тепĕр кунне, ирхине, красноармеецсем пирĕн яла та пырса хваттере кĕчĕç. Эпир, Ванюк шăллăмпа иксĕмĕр те, вĕсем çав тери уçă кăмăллă çынсем иккенне туйса илтĕмĕр. Пирĕн пата хваттере тăватă çын кĕчĕç, вĕсенчен виççĕшĕ вырăс, пĕри — чăваш, анчах та мана чăвашла калаçма пĕлменнисем те тарават, хăйсен лашисене шăварма, сĕлĕ пама шанакан пулчĕç.

Анне красноармеецсенчен атте ăçтине ыйтса пĕлесшĕн пулчĕ. Вĕсем ун пирки пат татса калаймаççĕ. Анчах шуррисене аркатса тăксанах таврăнать тесе лăплантарчĕç.

— Сывă юлсан таврăнĕ те... — терĕ анне, тутăр вĕçĕпе шывланнă куçне шăлса.

Шаккамансем патне отряд командирĕ чарăннă. Вĕсен тĕлне час-часах ут утланнă красноармеецсем пырса тăраççĕ. Пирĕн, ача-пăчан, пуринчен ытла йĕнерленĕ лаша çине утланса пăхас килет. Ортишка красноармеецсем умĕнче хăйне манран хăюллăрах тыткалать. Çавăнпа та вăл хăйсен лупасайне кĕртсе тăратнă тур лаши çине манран маларах утланса пăхрĕ. Эпĕ те Ортишка пекех йĕнерленĕ лашана тарават иккенне кура, хамăр патра хваттерте тăраканнисенчен пĕри мана та хăй лашине утланса Пăла хĕррине кайса шăварма хушрĕ. Эпĕ савăннипе пĕлĕте ярса тытма хатĕр. Йĕнер пускăчĕсем вăрăм пулин те, лаша çинче йăкăлт-йăкăлт сиккелесе пыратăп. Пăла хĕррине çитме çулĕ ытла та кĕске пулнăшăн пăшăрханатăп, каялла таврăннă чух вара юриех тепĕр урампа çаврăнатăп, хама ялйышсем йĕнерленĕ лаша çине утланнине ытларах курччăр тесе, çӳллĕ лашана ерипен çеç уттаратăп, пĕр-пĕр хапха умне виç-тăватă çьш пухăнса тăнине курсан, чĕн чĕлпĕре карт туртатăп, икĕ урапа та лаша хырăмне карт тапатăп. Çар лаши хресченĕнни пек мар иккен: эпĕ ăна, юрттăр тесе, хырăмĕнчен тапсан — тăп чарăнать, чĕлпĕрне хытă турткаласа илнипе çеç пуçне каçăртса пĕр вырăнта ташласа илет. Маншăн пулсан, урăх нимĕн те кирлĕ мар.

Киле таврăнсан, эпĕ çĕнĕ хыпар пĕлетĕп: пирĕн асаттене хĕрлисем лаша панă. Кăна илтсен, эпĕ тӳрех унта тухса чупатăп та лупасайĕнче, чăнах та, кĕске хӳреллĕ çӳрен лаша выртнине куратăп. Лаша умне асаттепе асанне тата инке кукленсе ларнă. Виççĕшĕ те, лашаллă пулнăшăн савăннăскерсем, ним тума пĕлмеççĕ, лаши сăмси умне утă та, çăкăр татăкĕ те хурса параççĕ. Анчах та ĕшеннĕ лаша нимĕн те çимест, ури çине те тăраймасть.

Эхер те çак халтан кайнă лаша чĕрĕлсен, асатте те кăçал ура çине тăма пултарать, лашаллă пулать. Хĕрлисем чухăнсене пулăшаççĕ тени тĕрĕс иккен. Вĕсем пирĕн яла киличчен пуянсемпе куштансем, хĕрлисем çинчен элеклесе, темтепĕр каласа тăкатчĕç. Акă, халь эпĕ херлисем пĕрре те хăрушă маррине тата вĕсем нушана лекнĕ çынна пулăшма та хатĕррине туйса илтĕм.

Асаттене укçасăрах лаша панă пирки ялйышсем хушшинче тĕрлĕ халап пуçланса кайрĕ. Керим пеккисем ăна йĕкĕлтеме те хатĕр: «Вилес выльăха мур шăтăкне кайса пăрахас вырăнне Ахмар Тимахви картишне пырса пăрахасси ансат ĕнтĕ», — тесе витлеççĕ вĕсем. Теприсем, пирĕн пек чухăннисем, хĕрлисене ырласа, асатте лаши те чĕрĕлсен тем пек маттур пулмалла тесе ĕнентереççĕ.

Урасăр пулнă лашана чĕртме Шăнкăртам тутарĕ Леттип абзы пулăшрĕ.

— Сĕт çине чĕрĕ çăмарта ярса парас пулать, çăмарта пулăшать, — тесе, вăл асатте шанчăкне çĕклентерсех ячĕ.

Инке çийĕнчех икĕ теçетке çăмарта шăтарса тăвăр тĕплĕ витрене ячĕ, сĕтпе хутăштарса юрчĕ те лаша умне пырса лартре. Сулхăнта канса выртакан лаша, чăнах та, витрери çăмартапа сĕте ĕçсе ячĕ, тимĕр çăварлăхĕпе витре тĕпне тивертсе катăртаттарма тытăнчĕ.

Леттип абзы лаша урисене тыта-тыта пăхса тĕрĕслерĕ те, асатте çине пăхса, куçĕсене вылятса илчĕ:

— Лаша пулать, амутка.

Леттип абзы сăмахĕсем тĕрĕс пулчĕç. Тепĕр икĕ кунтан кĕске хӳреллĕ çӳрен лаша хăй тĕллĕнех тăрса пусă умĕнчи валашка патне шыв ĕçме утса пычĕ.

— Шуррисем ан килччĕрех ĕнтĕ, шуррисем килсен тем курса тăрăн, лашасăр та тăрса юлăн. аслаçуна та тем кăтартĕç, — тесе, асанне час-часах турра асăнса илет.

Пĕр каçхине, ял çывăхĕнчи ана çинчи сĕлле вырнă чух, асатте мана хăй патне çĕмел тунă çĕре чĕнсе илчĕ те ыран ирхине ирех аннепе инкене ача-пăчасемпе пĕрле Сăкăтри хăтасем патне леçсе хăварма хушрĕ.

— Шуррисем инçе мар теççĕ, кунта вăрçă пуçланса кайма пултарать, пулеметсемпе пеме тăрсан хĕрарăмсем кăлăхах хăраса ӳкĕç... Хăрушлăхĕ те пур. Çынна ăна пăрçа пысăкăш тăхлан пуля та вĕлерме пултарать.

Асатте тĕрĕс калать-мĕн. Ахальтен мар ĕнтĕ пирĕн ялта тăракан пĕчĕк отряд те каçа хирĕçех çул çине тухма хатĕрленет. Эпĕ хамăр патăрта хваттерте тăнă красноармеецсене пулăшасшăн пултăм, хиртен таврăннă-таврăнманах вĕсем патне тухрăм. Яланах мана тарават пулнă красноармеецсем паян темле сĕлкĕш пек туйăнчĕç, манпа калаçсах та каймарĕç, пурте винтовкисене тасатса, сăран сумкисене патронсем тултараççĕ.

Аннепе инкене Сăкăта леçмелле тени ман кăмăла пĕрре те каймарĕ. Асатте хушнă та — итлес пулать ĕнтĕ.

— Сăкăтран таврăнсан, ыранах, каçкӳлĕм, ыраш акма тухăпăр, — терĕ асатте.

Ирхине эпĕ вырăн çинчен тăнă çĕре пирĕн пата Кристин аппа çитсе ларнă. Темшĕн хурланнă хăй — куçĕсем хĕрелнĕ, питçăмарти тăрăх куççулĕ юхни палăрать.

— Мĕн пулнă сана? Сăнтан йăлтах пĕтсе кайнă? — тесе, анне Кристин аппа çумне пырса ларчĕ.

— Эх, аппа, пуçа ăçта кайса чикем-ши?

Çак сăмахсем хыççăн Кристин аппа пĕчĕк ача пек каçса кайсах йĕрсе ячĕ.

— Пăятамĕ йăлтах урса кайрĕ вĕт. Курнине пĕр тилхепепе çунтарать. Эпĕ иккĕмĕш кун ĕнтĕ сылтăм алла çĕклейместĕп. Ватă Ваçике паян чутах вĕлерсе пăрахмарĕ. Тапа-тапа хĕнерĕ.

— Мĕншĕн тата?

— Ара, каларăм-çке, пăятамĕ ирех сирĕн анăрсене вырма хăваларĕ, Ваçик турткаланма пуçларĕ: «Халăх сенĕкпе чиксе пăрахсан пире кам хĕрхенĕ», — тесе хучĕ. Пăятамĕ патаккипе пĕрре çех печĕ пуçĕнчен — Ваçик йăванса та кайрĕ.

Кристин Савик хуçа çинчен каласан, темшĕн манăн чун та сӳлетсе кайрĕ. Хам тарçăра пулни аса килчĕ.

— Эх, кин пурнăçĕ, — тесе, Кристин аппа тепĕр хут ĕсĕклесе илчĕ, — манăн качча тухнин ячĕ çеç... Хăрхăм-и, хăрхăм эпĕ вăл çуртра.

— Кĕрӳ пĕртте хутне кĕмест-и?

— Эх, кĕрӳшĕ, кĕрӳшĕ — самай ĕне пăрушĕ тесе, туйра ахаль тăрăхламан-тăр ĕнтĕ ăна. Ашшĕне хирĕç пĕр сăмах чĕнеймест. Мана çапса вĕлерсен те, вăл нимĕн тăвас çук. Çатма çинчи пăрçа пек ăшаланатăп.

— Э, мĕншĕн-ха вăл çав тери урса кайнă?

— Çуркунне çĕр теçеттин çĕрне çухатнăранпа пĕр ырă кун пулман. Ялан вĕчĕхсе çӳрет. Ним тăвайман енне тарçиеене хĕнет, мана куç уçтармасть, — йĕме чарăнса каларĕ Кристин. — Халĕ ак тата шуррисем килеççĕ тенине илтсен, пире ĕлĕкхи утелне çĕрĕ çине хăвалама тытăнчĕ, сирĕн ялсем акнă тырра вырма хистет. Эпир хăратпăр. Халăх пухăнсан тем курассу пур. Паян акă хире ирех жнейка кăларттарчĕ, мана тарçисемпе пĕрле кĕлте çыхма хăваласа ячĕ. Эпĕ вăрттăн кунта тарса килтĕм. Сирĕн ялйышсене пĕлтерес терĕм.

Кăна илтсен, эпĕ текех вырăн çинче йăваланса выртаймарăм. Тăрса урама тухрăм та тĕлĕнсех кайрăм: пирĕн ялти хĕрлĕ салтаксем çĕрле ушкăнĕпех таçта куçса кайнă, пĕри те юлман. Кĕтӳ хăвалакан хĕрарăмсем Савик хуçа утелне çĕрне выртарма тытăнни çинчен калаçаççĕ. Пурте хăраса ӳкнĕ.

— Вăт сана çĕр!

— Эпир акаканни пултăмăр, Савик улпут каллех вырса илекенни пулчĕ!

— Пирĕн арçынсем ăçта кайса кĕнĕ-ши, пĕри пĕр сас памаççĕ?!

— Вăрçăра тупăран хăраман, килте Савик кăшкăрашнинчен те хăраççĕ!

— Пирĕн, хĕрарăмсен, хамăрăн сенĕксем йăтса каймалла-тăр!

Çапла арçынсене намăслантарса кăшкăрашакан хĕрарăмсем ялти салтаксене те тустарма тытăнаççĕ.

— Çĕр варринче лашисене йĕнерлерĕç те таçта кайса кĕчĕç! — тет Шаккаман кинĕ.

— Сăкăт урамĕпе кайрĕç вĕсем!

— Темĕн, Пăвинче шуррисем, тет, çав.!

— Апла вĕсем Пăва еннелле тапрĕç пуль?!

— Эккей, самай пире хӳтĕлес чух тухса кайрĕç!

— Ухикĕ те чылайранпа курăнмасть. Çуркунне çĕр валеçнĕ чух пуринчен малтан чупкаларĕ, халĕ шăрши те çук!

Хĕрарăмсем темĕн чул шавласан та, арçынсем урама тухмарĕç. Эпĕ киле таврăнтăм. Лупасайĕнчи каска çине асатте килсе ларнине куртăм. Эпĕ сисетĕп, вăл та Савик хуçа иртĕнни пирки шухăшлать.

Урамра кĕтӳçĕ пушши шаплатни илтĕнми пулсанах, пирĕн пата Эрнаслу инке чупса килчĕ.

— Ăçта çав Кристин, ах, темĕн курăн тата, темĕн курăн, — сăмаха йынăшарах тăсса ячĕ вăл.

Пӳртрен Кристин сиксе тухрĕ.

— Мĕн пулнă, анне?

— Сан хыççăн хуняçу Якрава янă, часрах таврăнма хушрĕ тет, темле салтаксем килнĕ тет.

— Савик хуçан Чĕмпĕрти ывăлĕ, Зосим текенни, шуррисене ертсе килчĕ, — акă мĕн пĕлтерчĕ Кристина чĕнме килнĕ Якрав тарçă, — хăй тата пĕлтĕрхинчен те усалрах. Кăшкăрашать. Тумĕсем яп-яка та çап-çутă. Хуле урлă пĕр енчен хĕçĕ, тепĕр енчен кĕске пăшал çакса янă. Ĕлĕкхи самана çаврăнать тет.

— Миçен хăйсем? — Якравран ыйтрĕ асатте.

— Çирĕм юланут. Лашисем пĕринчен пĕри таса вара.

— Разведка пулмалла, — тесе, асатте тепĕр хут чĕлĕм тивертсе ячĕ.

Якрав Кристин аппана васкатса çапла каларĕ:

— Эсĕ, кин, кай ĕнтĕ. Эпĕ пымастăп.

— Мĕнле пымастăн?

— Савик хуçа патакне çисе çитет пулĕ. Паçăр вăл ватă Ваçике вĕтсе тăкрĕ, халĕ, шуррисем килнĕшĕн савăнса, паян — мана, ыран — теприне çапса пăрахĕ. Йытă çимен патака çисе пурăнни çитет пулĕ.

— Ăçта кайса кĕрес тетĕн вара?

— Тĕнче аслă, кинĕм...

— Ара, вăл сана тыттарса яма пултарать вĕт?

— Хăтланса пăхтăр, анчах манан хӳре кĕске, тытма хĕн.

Эрнаслу инкепе Кристин тухса кайсан, Якрав каска çине асаттепе юнашар ларчĕ те тарланă çамкине çаннипе шăлса илчĕ.

— Ярхуна пĕлтересчĕ, уншăн халлĕхе пытаннинчен ырри пулмĕ. Хĕрлисем килсен, Савик хуçан тармаллипех тарма тивĕ вара.

— Ĕнер кунта хĕрлисем пурччĕ те, сахалтарахчĕ çав, çĕрле каялла чакрĕç пулмалла, — терĕ асатте.

— Кусем те нумаях мар, çирĕм юланут çар-и вăл, халăхпа тăрсан, вĕсене чулпа пере-перех хăваласа яма пулать те, çыннисем пирĕн йăвашрах-ха. Çилленсе çитеймен.

Эпир лупасайĕнче калаçса ларнă май сисмерĕмĕр те — урамра ура сассисем илтĕнсе кайрĕç. Хыçалти хапхаран инке чупса кĕчĕ.

— Пĕтрĕмĕр вĕт, шуррисем Ярхуна тытса килчĕç, — терĕ вăл мана.

Çав вăхăтрах такамсем урамран пирĕн хапхана шанлаттарма тытăнчĕç:

— Эй, хуçи килте-и?!

Якрав сасартăк аслăк çине хăпарса пытанчĕ, асатте васкаса хапха патне пырса тăчĕ:

— Халех уçатăп, халех!

Картишне Ильпăраспа Керим тата виçĕ офицер кĕчĕç. Вĕсенчен пĕри Савик хуçа ывăлĕ, Зосим. Эпĕ тарçăра пурăннă чухне вăл Чĕмпĕрте вĕренетчĕ, каникул вăхăтĕнче килне киле-киле каятчĕ, пĕлтĕр юлташĕпе килсе çынсене пăшалпа хăратса çӳренĕччĕ. Эпĕ ăна, уйăх пек сарлака питлĕскере, халĕ офицер тумĕ тăхăннă пулсан та, çийĕнчех палласа илтĕм.

Аллинчи саламачĕпе вăл мана юнаса çапла каларĕ:

— Çакă-и вăл пĕчĕклех хĕрлисене юратаканни?

— Çакă, ваше благородие, — терĕ те Ильпăрас, офицер умне чупса пычĕ.

— Арестовать! — мана çурăм тăрăх саламатпа сӳсе илчĕ Савик ывăлĕ. — Эпĕ кăтартăп сана Хĕрлĕ Çар!

Пӳртрен анне йĕрсе тухрĕ:

— Ача вĕт вăл, ача, мĕншĕн ăна тиветĕр! — тесе, Зосима йăлăнма тытăнчĕ вăл. — Айван-ха. Нимĕн те пĕлмест.

— Эпир ăна часах ăса кĕртĕпĕр. Упăшку ăçта?!

— Пăвара ĕçлетчĕ вăл. Халь таçта ĕнтĕ?

Мана асаттепе пĕрле хурал пӳртне хупса лартрĕç, Якрава тытнипе тытманнине пĕлеймерĕм. Чӳречерен шурă кокардăллă офицерсем урам тăрăх каллĕ те маллĕ юланутпа кустарса çӳрени курăнать, алăк умĕнчи часовой — ĕлĕкхи уретник ывăлĕ Муратов — час-часах пирĕн çине çаврăнса пăхать.

— Хĕрлисем мана лаша пачĕç хуть, çавăншăн айăплаççĕ, — тет асатте, — анчах сана, ачам, мĕншĕн кунта тытса килчĕç пулать-ха?

Урамра такам çухăрни илтĕнсе кайрĕ. Эпир иксĕмĕр те чуречерен тулалла пăхса илтĕмĕр. Пирĕн куç умне чуна çӳçентерекен картина тухса тăчĕ: хаяр офицерсем кӳршĕри ялăн комбед председательне, Ярхуна, саламатпа çунтарса пыраççĕ: «Калатăн-и, каламастăн-и?» — тесе, тем пирки хистеççĕ. Ярхунăн çийĕнчи тумтирĕ, хаяр йытă туланă пек, йăлтах çурăлса пĕтнĕ, хыçалтан çара çурăмĕ курăнать, питçăмартийĕсенчен юн сăрхăнать. Савик ывăлĕ Зосим аллинчи саламат чашлатса çӳлелле çĕкленмессеренех Ярхун питне хăрах аллипе хупăрлать, кас-кас такăнса, тĕшĕрĕлсех анать. Шĕвĕр пуçлă атă тăхăннă офицерсем ăна урисемпе тапса тăратаççĕ те каллех малалла сĕтĕреççĕ. Офицерсем хыççăн Ильпăраспа Керим пуян тата вĕсен «хӳрисем» сулланса пыраççĕ. Эпир Ярхуна хамăрпа пĕрле хупса лартаççĕ пулĕ тесеччĕ. Офицерсем ăна хурал пӳрчĕ умне йăлтах урăх шухăшпа илсе килнĕ иккен.

Ярхуна асаплантарнине курма офицерсем икĕ юнашар ял çыннисене те ирĕксĕрлесе кунта пухрĕç. Икĕ çамрăк прапорщик çырма хĕрринчен икĕ çĕклем чĕрĕ хăва йăтса килчĕç. Унтан сарлака çăварлă офицер Ярхуна çĕклесе тăратрĕ те, пурте илтчĕр тесе пулас, тем пек кăшкăрса пăрахрĕ:

— Кала часрах, çак вулăсра тата кам коммуниста çырăннă?

Ахлатса сывлакан Ярхун йĕри-тавра пухăнса тăнă ушкăн çине пăхса илчĕ те офицер енне çаврăнса тăчĕ.

— Мана вĕлернипе Совет влаçĕ пĕтмест!

— Молчать!!! Эсĕ пире кам коммунист иккенне кала!

— Эпĕ сире, анчăксене, урăх нимĕн те каламастăп. Зосим, нимĕн тăвайман енне, чĕрĕ хулла ярса тытрĕ, унпа Ярхуна хăмсарма тытăнчĕ.

— Ак çакна куратăн-и? Ак çакна куратăн-и? Ярхун, чăнах та, урăх пĕр сасă та кăлармарĕ. Урса кайнă офицерсем ăна тапса çĕре ӳкерчĕç те тумтирне сӳсе илчĕç. Икĕ прапорщик, икĕ çĕклемри чĕрĕ хулăсене пĕрерĕн илсе, çĕрте выртакан çынна, ых! тесе, мĕнпур вăйĕпе çаптарма тытăнчĕç. Сарлака çăварли çапмассерен: «Кала, кала, коммунистсем камсем!» — тесе тăрать.

Ярхун тăнне çухатсан, сарлака çăварлă офицер ун çине пĕр витре шыв сапрĕ, унтан каска çине тăратса лартрĕ.

— Вилессӳ килмест-тĕк, кала!

Ярхун, ахăртнех, мĕнпур хăватне пухса пулас, офицер еннелле çаврăнчĕ те ун пичĕ çине лач сурчĕ.

— А-а-а, эсĕ тĕреклĕ çын иккен. Эпĕ сана ахалех хĕрхенсе тăратăп иккен! — терĕ те офицер прапорщиксене темскер хушрĕ. Лешсем çийĕнчех тилхепе илсе килчĕç. Сарлака çăварли çак тилхепепе Ярхун пуçне кăшăлласа çыхрĕ, унтан пуслăх пек хулăн вĕрлĕкпе тирсе илчĕ те ерипен пăрма тытăнчĕ. Ярхун пĕрре çеç кăшкăрса илме ĕлкĕрчĕ...

Эпĕ текех тӳссе тăраймарăм — ăнтан кайса урайне тĕшĕрĕлсе антăм. Те нумай выртнă, те сахал — урапа çинче вăранса кайрăм. Ман пуç вĕçĕнче асатте ларать, тепĕр енче — хамăр касри Лăриван старик.

— Тинех тăна кĕтĕн пулать? — мана пуçран савса илчĕ асатте.

— Ăçта каятпăр?

— Пире, ачам, Пăвана илсе каяççĕ.

— Ярхуна вĕлерчĕç-им?

— Вĕлерчĕç, ачам, вĕлерчĕç. Пăвана çитсен, тен, пире те леш тĕнчене ăсатĕç.

Эпĕ пуçа çĕклесе малалла пăхса илтĕм те тĕлĕнсех кайрăм: пирĕн умра та, хыçра та лавсем. Пăва çулĕпе тăвалла хăпаратпăр иккен. Лавсем хыçĕнчен ут утланнă офицерсем пыраççĕ. Кашни лав çине икшер çын ларнă, вĕсем хушшинче эпĕ Михаил Алексеевича куратăп.

— Сана пĕчĕккĕ чухне вилĕмрен хăтарнă учителе те илсе каяççĕ вĕт: Пăваран Йĕпреçе кайма тухсан, Савик ывăлĕ тытнă, тет, ăна. Хăйĕн йыснăшне те хĕрхенмест, — ăнлантарать мана асатте.

Эпĕ Лăриван старик хулĕнчен тĕртсе илетĕп.

— Сана та салтака илчĕç-и-мĕн?

— Мана Пăвана çити сире леçме илсе каятпăр терĕç те, лашана каялла парĕç-и ĕнтĕ?

Алманчă вăрманĕнче пире тăрантас кӳлнĕ лав хăваласа çитрĕ. Эпир каялла çаврăнса пăхрăмăр та Зоя Савельевнăна, Михаил Алексеевич арăмне, палласа илтĕмĕр. Вăл, çамрăк хĕрача пек, тăрантас çинчен сиксе анчĕ те пирĕн умри лав патне чупса пычĕ. Муратов сыхласа пыракан упăшкине шурă тутăрпа çыхнă апат-çимĕç тыттарасшăн пулчĕ. Муратов Зоя Савельевна аллине тĕртсе ячĕ:

— Юрамасть!

Зоя Савельевна патне юланутлă Зосим çаврăнса пычĕ.

— Эсĕ, аппа пулсан та, ман сăмаха хăлхана чикмерĕн иккен, — çилленсе каларĕ вăл, — çав кĕлмĕç хыççăн сĕтĕрĕнсе çӳретĕн.

— Эх, чунсăр, — тесе, Зоя Савельевна çивĕч куçĕсемпе шăллĕне тĕллерĕ, — ман упăшкана хăртиччен каçару ыйтасчĕ. Йысну пулать вĕт вăл!

— Мана коммунист йысна кирлĕ мар. Сана та пуяж атте ятне çĕртсе çӳреме хушмăттăм. Эпĕ ун пек çын таврашĕпе хурăнташланиччен, пĕрех хутне, йытă амине арăм тăвăп, — ĕхĕлтетсе каларĕ мăн кăмăллă Зосим, — эпĕ мĕн хушасса куçран çеç пăхса тăрĕ. Тупнă камшăн хыпса çунма! Пыр, лашуна каялла çавăр та киле кай!

— Эх, шăллăм, шăллăм... Ман хута кĕрес вырăнне, йыснуна тĕрмерен хăтарас вырăнне, эсĕ те çапла калатăн-и?

— Тĕрмерен хăтарасси çинчен ан та ĕмĕтлен! Зоя Савельевна хăйĕн аллинчи тутăр çыххине Михаил Алексеевич умне хучĕ те хăй те унпа юнашар урапа çине сиксе ларчĕ. Унччен те пулмарĕ, Зосим вырăсла кăшкăрса пăрахрĕ:

— Посторонних не допускать!

Зоя Савельевна патне малти юланутсенчен уйрăлса юлнă тепĕр офицер пырса сылтăм аллине тăнлавĕпе танлаштарчĕ.

— Зоя Савельевна, — тархасланăн, сăмаха тăсса пуçларĕ вăл. — Эпĕ сире аçу умĕнчех каларăм. Лăпланăр, выртса канăр терĕм. Эсир пирĕн хыççăн вĕçтерсе килтĕр. Мĕншĕн? Пожеданов сирĕн урăрти пушмак пăтине те тăмасть вĕт? Ахалех чăрманса çӳретĕр.

— Господин Наговицын, прошу Вас, — тесе, Зоя Савельевна офицерăн лаши чĕлпĕрне ярса тытрĕ, тем пиркн ӳкĕтлесе ыйтма тытăнчĕ те, эпĕ унăн сăмахне илтеймерĕм.

Наговицын хушаматли ӳкĕте кĕмерĕ: «Юрамасть, юрамасть!» — тесе, вăл Зоя Савельевнăна хулĕнчен тытса чарчĕ те хыçалти лава кĕтсе илчĕ. Унтан, йĕнерлĕ лаши çинчен сиксе анса, Зоя Савельевнăпа юнашар унăн тăрантасĕ çине ларчĕ.

Шăмалакран иртсен, Зоя Савельевна тепĕр хут Михаил Алексеевич урапи патне пырса, унпа юнашар утма тытăнчĕ. Хальхинче хуралçă ăна хăваламарĕ.

Эпĕ темиçе хут та Михаил Алексеевич куçĕ умне курăнасшăн пулса, лав çинчен тайăла-тайăла пăхрăм. Вăл темшĕн пĕрмай малалла пăхса пырать. Лăриван старик, юланутлă çамрăк офицерсем çине кăтартса, асаттерен çапла ыйтрĕ:

— Кăсем мĕншĕн пурте çутă пакунлă вара?

— Ахвитсерсем иккенне пĕлтерет.

— Пурте-и?

— Пурте.

— Апла, салтакĕсем ăçта-ши вĕсен?

— Салтакĕсем килĕсене тарса пĕтнĕ пуль. Ахаль мар вĕсем сана, утмăлтан иртнĕскере, мобилизаци тунă, — тăрăхласа каларĕ асатте.

— Мана Пăваран каялла ямĕç те-ши? — хăраса ӳкрĕ Лăриван старик.

  
   Çĕрлехи çапăçу


   Тепĕр кун ирхине Пăвана çитрĕмĕр. Хулана кĕрес умĕн офицерсенчен Наговицын хушаматли лавсене чарма хушрĕ, унтан конвойри прапорщиксене темскер каларĕ. Лешсем, лашисем çинчен сиксе анса, Михаил Алексеевич лавĕ патне чупса пычĕç те унăн аллисене хыçалалла хутлатса чĕн пиçиххипе туртса çыхрĕç. Тепĕр минутран конвоирсем пирĕн лава çавăрса илчĕç. Шаккамана урапа çинчен хăваласа антарчĕç, çуран утса пыма хушрĕç, пире, асаттепе иксĕмĕре те, çыхса лартрĕç. Ку çеç те мар-ха. Кашни лав хыççăн икшер юланут тăрса тухрĕç. Урам варрине кĕрсен, çак конвойри юланутсем хĕçĕсене йĕннинчен кăларса лашисен каçанĕ çине тăратрĕç. Чи малта Наговицын пырать, ун хыçĕнчен икĕ юланут, унтан Михаил Алексеевича лартнă лав, каллех икĕ юланут, унтан пирĕн лав...

Урам тулли халăх вĕркет. Хулари мещенсем куçĕсене чарсах пирĕн çине пăхаççĕ. Акă, шăп хула варрине çитсен, эпĕ хирĕç килекен чаплă тăрантас çинче сарлака пакунлă полковник ларса пынине куратăп. Наговицын лашине чарсах полковника рапорт парать, пирĕн çине кăтартать.

Хĕрлĕ чиркӳ патне çитсен, пирĕн лавсене, ушкăнтан уйăрса, тĕрмене илсе кайрĕç. Эпĕ хыçалалла çаврăнса пăхрăм та Зоя Савельевна лавне те, полковник тăрантасне те тек курмарăм.

Тĕрмере пире виçсĕмĕре те пĕр камерăна хупса хучĕç. «Чул миххе çыхса пăрахрĕç», — терĕ Михаил Алексеевич, cтена çумне пĕшкĕнсе ларнă май. Тăваткал камерăн вараланса пĕтнĕ стенисем тăватă енчен те симĕс шапа хырăмĕн курăнса йĕрĕнтереççĕ. Чул урайĕ те, лутра маччи те, кантăка карса илнĕ тимĕр решетки те — сан çине, чăнах та, темле йывăр чул муклашка пусса тăнăн туйăнать. Решеткеллĕ чӳрече çине хĕвел ури ӳкрĕ — шăнасем ларса вараланă кантăк, пушшех те сарăхса, куçа тарăхтарчĕ.

Кĕтесре пĕчĕк кăмака-голландка пур та — халĕ, ăшăра, ăна хутмаççĕ. Тен, çавăнпа та сывлама йывăр: çĕрĕк шăрши кĕрет. Мал енчи стена çумне кусла ураллă сĕтел тĕртсе лартнă: хăмисене саваламан, тумхахлă çул пек катра. Саваламан хăмасенченех тунă тапчансакĕсем те — çап-çара.

Пăртак тăрсан, пирĕн пата икĕ тутара пырса хупрĕç вĕсем. Пăва таврашсемех теççĕ, иккĕшне те такам чĕп-чĕр юн юхиччен хĕнесе пĕтернĕ, аран сьшлаççĕ. Михаил Алексеевич вĕсене тапчансак çине улăхса выртма пулăшрĕ.

Эпир, асаттепе иксĕмĕр, малтанласа тутарcенчен кăштах ютшăнса тăтăмăр. Кăвакарса пĕтнĕ пит-куçлă çынсем тĕрмене мĕншĕн çакланнине пĕлмерĕмĕр эпир. Кăмака çумне лăпчăнса урайне лартамăр та чылайччен сăмах хушмарăмăр. Тутарсем те ахлатса çеç выртрĕç...

Михаил Алексеевич, ахăртнех, çул çинче ларса килнĕ чух ыратнă пилĕкне тӳрлетес тесе, урай тăрăх пĕр-икĕ утăм ярса пусрĕ те пирĕн ума пырса тăчĕ. Асатте, ăна ларма сĕнсе, ал лаппипе чул урайне шăлса илчĕ.

— Сире мĕншĕн тытса килчĕç? — шăппăн ыйтрĕ Михаил Алексеевич.

— Э, кам пĕлет ăна, — терĕ асатте, сухалне якатса. — Савик ывăлĕ салтаксем ертсе килчĕ те саламатпа хăмсарма тытăнчĕ. Кутускăна илсе кайрĕ, унтан кунта çитерчĕç... Ильпăрас Тиххăнĕ тĕтхĕртсе тăчĕ, вăл питех кăшкăрашман пулсан, тен, тивместчĕç те...

— Ашшин, ывăлин, çветтуй сывлăшин ячĕпе тенĕ пек, сире ним айăпсăр тытса хупрĕç пулать, — терĕ Михаил Алексеевич, — çиллине шăнарайманнипе тем тума та хатĕр вĕсем. Сантăра ашшĕшĕн, сана ывăлушăн айăплама тăрĕç, астăвăр, допросра çирĕп тăрăр. Лука Тимофеевича вĕcем, паллах, хĕрлисемпе кайнă тесе шутлаççĕ.

— Мĕн пулĕ ĕнтĕ малалла?

Асатте пире мĕн пулассине пĕлесшĕн, Михаил Алексеевич ăна урăхла ăнланчĕ. Вăл пĕтĕм самана мĕнле пуласси çинчен калама тытăнчĕ.

— Эпир пуянсенчен Савикпе Кериме тата Ильпăраса пĕлетпĕр. Раççейпе илсен, вĕсен йышĕ чылай вара. Пурлăхне илсен, Савикрен çĕр хут пуянрах фабрикантсемпе банкирсем те пур. Патша генералĕсемпе адмиралĕсем те халăх ирĕке тухасран хăраççĕ. Пирĕн патшана вырăнтан сирпĕтнипех лăпланса лармалла мар, унпа пĕрле халăх юнне ĕмсе пурăннă улпутсемпе фабрикантсене те хăваламалла. Вĕсем йышлăн, вăйлă, ăшă вырăнтан хăйсен ирĕкĕпе хăпасшăн мар. Хăпасшăн çеç те мар — ĕлĕкхи саманана çавăрасшăн пире хирĕç вăрçă тапратса ячĕç. Халăх вĕсене пурпĕрех çĕнтерет вĕт, унччен юн тăксах çапăçас пулать...

Михаил Алексеевич мĕн каланине суранланса пĕтнĕ тутарсем те хăлхине тăратсах итлеççĕ. Пĕр вăхăтлăха вĕсем ахлатма, йынăшма, суранĕсене хыпашлама та пăрахрĕç. Акă Михаил Алексеевич чарăнчĕ, йĕри-тавра пăхкаласа илчĕ. Коридортан аттипе шаплаттарса утакан хуралçă иртсе кайни илтĕнчĕ. Асатте, хăй калаçни палăрасран сыхланса, шуррисем Ярхуна мĕнле асаплантарса вĕлерни çинчен сăмах тапратрĕ. Михаил Алексеевич ăна итленĕçемĕн пĕрре шуралса, тепре хĕрелсе каять. Куçĕсем кăвар пек ялкăшса илеççĕ.

— Вулăсра тата кам коммуниста çырăннă тесе темĕн чул асаплантарсан та, вăл пĕр сăмах чĕнмерĕ, пĕтĕм халăх асапне хăй çине илчĕ, — терĕ юлашкинчен асатте.

— Чăн-чăн коммунист çавăн пек пулмалла та! — ура çине сиксе тăчĕ Михаил Алексеевич, — пăхма хăй хавшак çынччĕ вĕт, чунĕпе епле паттăр пулнă вăл!.. Эпĕ Ярхуна та, арăма та хампа пĕрле Йĕпреçе илсе каясшăн пытăм вĕт. Йлкĕреймерĕм. Уесри исполком мана приказ панăччĕ...

Мĕнле приказ панине эпир пĕлеймерĕмĕр вара. Михаил Алексеевича допроса илсе кайрĕç. Тĕрме, суранлă çынсем йынăшнипе, вĕлле пек сăрлатса тăрать. Кăшкăраканни, ылханаканни, аташаканни, йĕрекенни те пур сак чул хӳме тыткăнĕнче. Пирĕн камера умĕнчен час-часах таканлă атăпа шаклаттарса утса иртни илтĕнет. Тепĕр чухне тата допроса илсе тухакансене пăшал кĕпçипе чышса антăхтарни, вăрçни, «ут! ут!» тесе кăшкăрса пăрахни те илтĕнет. Допроса илсе кайнисенчен хăшĕ каялла таврăнмаççĕ те — ку вĕсене персе пăрахнине пĕлтерет, таврăнаканнисем те аран-аран йынăшса сывлаççĕ.

Малтанхи каç пĕр самантлăха та куç хупмарăмăр, Михаил Алексеевич таврăнасса кĕтрĕмĕр, анчах ăна урăх камерăна куçарчĕç пулмалла — килмерĕ. Хамăра та допроса чĕнессе кĕтетпĕр. Халлĕхе пирĕн ят тухмарĕ.

Асатте, турра кĕлтунăн, тем пирки пăшăлтатса ларать. Пире курса тутарсем те çывăрмаççĕ. Михаил Алексеевич калани вĕсен чĕрине те пырса тиврĕ-мĕн — тăтăшах пуçĕсене çĕклесе пирĕн енне çаврăнса пăхаççĕ. Тулти хунар çути урайне кăшт çеç ӳкет те — пĕр-пĕрне курсах тăратпăр. Акă тутарсенчен пĕри тапчан çинчен сĕтĕрĕнсе анчĕ те, уксахласа, пирĕн ума пырса ларчĕ.

— Синь хăш ялтан килчен? — çурри чăвашла, çурри тутарла ыйтрĕ вăл.

— Эпир Юхма таврашĕсем, — терĕ асатте.

— Минь билем. Патăръел. Вулăс кантурĕ пур. Шăнкăртампа юнашар.

— Юхма пасарне пырса курман çын çук-тăр ĕнтĕ вăл ку таврашра, — тутара тарават пулчĕ асатте.

— Тĕрĕс, ами, Юхмара эпĕ нумай пулнă. Буа пек пысăк ял у. Эпĕ таçта та пулнă. Тагир Каюм тесен, мана таçта та пĕлеççĕ. Эпĕ кăмака туса çӳретĕп... Пăва уесĕнче эпĕ пулман ял çук та пулĕ. Тагир Каюма вырăсĕ те, тутарĕ те, чăвашĕ те пĕлет. Шулай. Салтака кайиччен ывăл та кăмака тума вĕреннĕччĕ..

Асатте йынăшса выртаканни çине кăтартрĕ:

— Ку ывăлу-и санăн?

— Юк. Ку мар. Ку ман пек ватă çын вĕт, амутка. Абдулла Юлдашев вăл. Ăна та шуррисен йытти туласа илнĕ. Мĕншĕн туланă?

Шурă сухалне якатса, Тагир Каюм хăех хуравларĕ:

— Абдулла пирĕн Совет присидателĕ! Шулай. Шуррисем килчĕç те тӳрех Абдуллана тапăнчĕç... Кăштах вĕлермерĕç.

Асатте тинех тутарсенчен ютшăнми пулчĕ.

— Эсĕ, Тагир Каюм, кунтарах лар, — тесе, вăл ăна хăйпе юнашар вырăн пачĕ, унтан шыçса кайнă пит-куçĕ çине хĕрхенсе пăхрĕ.

— Сана мĕншĕн айăпларĕç?

— Мана айăпламаççĕ. Манăн ывăла айăплаççĕ. Вăл, салтакран килсен, кăмака тума тытăнмарĕ, продотряда çырăнчĕ, халĕ хĕрлисемпе Хусаненне куçса кайрĕ. Шуррисем мана ывăлшăн ăшалантарчĕç. Тĕрмене те ывăлшăн хупса хучĕç.

— Манăн ывăл та Хусан патĕнче, — терĕ асатте.

— Эй, апла, пирĕн ывăлсем пĕр çулпа çӳреççĕ, пирĕн тепĕр çулпа утмалла. Шулай!

— Утмалла? Тĕрмерен кăлармасан? — хурланса ыйтрĕ асатте.

Тагир Каюм асатте пăшăрханнине шута илмерĕ, çийĕнчех Патăръелĕнчи пĕлĕшĕсем пирки ыйтма тытăнчĕ. Малтан калаçу амалансах пымарĕ те, сăмах иртнĕ çуркунне çĕр валеçни патне çитсен, асатге хăй тĕрмере ларнине те манса кайрĕ пулмалла. Кунĕпе калаçса ларчĕç вĕсем. Кас-кас Абдулла Юлдашев та пуçне çĕклесе сăмах хушкаларĕ. Хĕвел аннă вăхăтра пирĕн камера алăкĕ тепĕр хут уçăлчĕ.

Эпĕ, Михаил Алексеевич таврăнчĕ тесе, савăнса сиксе тăтăм. Надзиратель тахшине çурăмĕнчен тĕке-тĕке кĕртрĕ.

Эиир вăл хамăр кĕтекен çын маррине туйса илтĕмĕр. Тĕксĕм хунар çути лутра çын пичĕ çине ӳкрĕ. Эпĕ ăна таçта курнă, палланă пек туйăнчĕ. Лайăхрах пăхрăм та тĕлĕннипе кĕçех кăшкăрса ямарăм: Ярмуш! Ăна нумай нулмасть продотряд салтакĕсемпе милиционерсем Шăмăршă вулăсĕнче тытса Пăвана илсе килнĕччĕ, хупсах хунă тетчĕç. Мĕнле-ха вăл шуррисен аллине те лекнĕ?

— Эх, Керенски чухнех аванччĕ, — тесе, вăл хăй тытăнчĕ хыпар тума. — Вăхăтлăх правительство тетчĕç те манран пурте хăраса тăратчĕç. Хĕрлисем килчĕç. Мана хĕсĕрлеме тытăнчĕç. Çак тĕрменех хупса лартрĕç. Унтан шуррисем килсе мана ирĕке кăларчĕç. Тав турăм вĕсене, лайăх самана таврăнчĕ терĕм. Пĕр-икĕ кун хула тăрăх савăнса çӳрерĕм те киле кайма шут тытрăм. Ярмуш çуран çӳреме пултарайманни сирĕншĕн паллă ĕнтĕ. Хĕç çакнă пĕр офицер утланса çӳрекен лашана юратса пăрахрăм. Кăвакал мăйлă хăй. Амрисем алăк пек сарлака. Турă. Купарчи çинче шыв кӳлленсе тăма пултарать. Лаша мар — картинка. Ну, вăрларăм çакна. Хула тулли çын вĕркет — эпĕ, лаша утланса, Кипеккассинелле кустартăм. Тытрĕç, мур илесшĕсем. Лаши кăштах йывăртарах чупаканни пулчĕ. Тем пек çаптарсан та тарса ӳкеймерĕм. Хыçалтан пăшалпа шатăртаттарса хăвалаççĕ вĕт. Хăрарăм та пулмалла çав. Хамах каялла çаврăнса тăтăм. Икĕ алла та çĕклерĕм, каçарăр, айăплă терĕм. Ăçта унта!.. Чутах персе пăрахмарĕç. Эсир мĕншĕн çаклантăр кунта?

Асатте Ярмушпа калаçасшăнах пулмарĕ. Ăна курса эпĕ те урайне пĕшкĕнсе лартăм. Кĕпи çаннисене çурса суранĕсене çыхсан, Тагир Каюмпа Юлдашев та, асатте енне çаврăнса, Юхма пасарĕнче тырă мĕн хак иккенне ыйтрĕç, Ярмуш пакăлтатнине илтмен пек пулчĕç. Асатте вĕсемпе кăмăллăн сăмахлама пуçлани Ярмуша килĕшмерĕ. Вăл шăртланма тытăнчĕ.

— Эсĕ, Ахмар старик, мĕншĕн мана сывлăх сунмастăн? Пĕр палламан çын пек чĕнмесĕр ларатăн. Е манран, тĕрмене çакланнă çынтан, йĕрĕнетĕн-и? Эсĕ хăв та тĕрмере вĕт? Мĕншĕн ларнине те пĕлетĕп. Лашашăн ларатăн. Сана хĕрлисем лаша парса хăварнине илтсеччĕ... Эпĕ те лаша пирки çаклантăм. Çылăхсем пирĕн иксĕмĕрĕн те пĕрех. Эпĕ хам вăрланă, эсĕ хĕрлисем вăрланине йышăннă. Мăнуку та лашашăн ларать. Тутарсем те лашашăн лараççĕ пулмалла, — тесе, вăл суранланнă çынсем çине пăхса илчĕ.

— Эпĕ кăмакасем тăватăп, — терĕ Тагир Каюм, юн хытса ларнă тăнлавне хыпаласа, — мана лаша вăрланăшăн хупман, ывăл хĕрлисемпе кайнишĕн хупнă.

— Мана, лаша вăррине, Ярмуша, ĕлĕк кĕпĕрнаттăр пĕлсе тăнă, халĕ шуррисем те, хĕрлисем те пĕлеççĕ. Эпĕ тунма юратмастăп. Тӳрех калатăп. Айăплă. Пăва уесĕнче эпĕ вăрламан ял та çук. Ахмар старикĕнне те ĕне пек пысăк хырăмлă лашине вăрланăччĕ. Айăплă. Вилсен леш тĕнчере мана тӳрех тамăка ăсатаççĕ пулĕ ĕнтĕ. Ну, ку тĕнчере эпĕ виçĕ кунтан ытла ларса курман вара. Халĕ те нумай лармастăп. Пĕрре çеç шăхăратăп: кăларса та яраççĕ. Курăр акă.

Асатте лашине вăрланипе мухтаннине илтсен, эпĕ сивчир тытнă пек чĕтреме тытăнтăм. Манăн мĕнпур вăйпа çак хамăра хур кăтартнă усала сухалĕнчен ярса тытас килет, унăн хĕсĕк куçлă кĕççе пичĕ çине лачлаттарса сурма та хатĕр. Тĕрме стенисен тыткăнĕ çеç кăштах чăрмантарса тăрать — вăйпитти Ярмушран ниçта тарса ӳкме çук. Асатте мана хăй çумне чĕнсе илчĕ. Юлдашевпа Тагир Каюм та йĕрĕнчĕклĕ таса мар япала çыпăçасран шихленнĕн, Ярмушран пăрăнса, пирĕн тавра чĕркуçленсе ларчĕç.

— Мана ака умĕн лашасăр тăратса хăваракан эсĕ пулнине тахçанах сиснĕ эпĕ, — тесе ылханса илчĕ асатте. — Пуçна пултăр!

— Ылханакансем нумай, — ĕхĕлтетсе кулса ячĕ Ярмуш, — анчах мана çĕр те çăтмасть, аçа та çапмасть.

Турă курманнине эпир кăтартма пултаратпăр, — пирĕк хута кĕрсе каларĕ Юлдашев. — Тăваттăн тытсан, шăшие çăпатапа пуснă пек лапчăтса хурăпăр. Йĕксĕк, мĕнпе мухтанать вăл!

— Алла варалас килмест, — терĕ асатте. — Хам салтакра чухнехи пек çамрăкрах пулсан, эпĕ ăна хĕрхенсе тăмалла мар та, хам ватăлтăм ĕнтĕ, çылăха кĕрес килмест.

— Усала пăвса пăрахнăшăн турри каçарать пуль, — шахвăртса илчĕ Юлдашев.

Ярмуш сасартăк чĕнми пулчĕ, хăравçăн пăхкаласа, çăмха пек, алăк патне куçса кайрĕ. Унтан сиксе тăчĕ те пыр тĕпĕпе кăшкăрса ячĕ:

— Хурах!.. Мана пĕтереççĕ!..

Сас-чĕв пулмарĕ. Ярмуш икĕ аллипех тимĕр алăка шаккама тытăнчĕ:

— Кунта мана вĕлересшĕн, хурах!

Хуралçă килсе алăка уçсан, Ярмуш ăна тепĕр камерăна куçарма тархасларĕ, пирĕн çине кăтартса темскер пăшăлтатрĕ.

— Вĕ-ле-ре-ççĕ те-тĕн? — сăмаха тăсса ыйтрĕ хуралçă. — Тĕрĕс тăваççĕ!

Алăк шалт хупăнчĕ.

Ярмуш кĕтессе хутланса ларчĕ те, пирĕнпе пĕр казар пуласшăн тăрăшнă пек, пăшăлтатса илчĕ:

— Хĕрлисем чухне кунта салтак тăратчĕ. Кун пек хаяр марччĕ вăл.

Ирхине пире, пĕр çур сехетлĕхе, тĕрме картишне илсе тухрĕç. Пĕрерĕн тăрса тăвăр картиш тавра умлăн-хыçлăн çаврăннă чухне эпир Михаил Алексеевича куртăмăр, Вăл пире темскер каласшăн пулчĕ, анчах та çиллес надзиратель ăна ушкăнтан уйăрса кайрĕ.

— Сывă пулăр, юхмасене салам калăр, мана паянтан чĕрĕ хăварас çук! — тесе çеç кăшкăрма ĕлкĕрчĕ вăл.

Иккĕмĕш каçхине, чăнах та, шуррисем Михаил Алексеевича таçта илсе кайрĕç.

Каçхине пире те, асаттепе иксĕмĕре, допроса чĕнтерчĕç, анчах тĕрме тулашĕнче вĕçĕмсĕр пăшал пени, кăшкăрашни, ушкăнĕ-ушкăнĕпе такамсем таплаттарса чупса иртни илтĕнсе кайрĕ. Сывлăшра та темскер «у-у-у» тесе ӳлет (хĕрлисен самолечĕсем пулнă иккен).

Допрос тăвакан офицер, сĕтел хушшинчен тухса, чӳрече умне пырса тăчĕ, сывлăшри сасса итлеме тытăнчĕ. Унччен те пулмарĕ, тĕрмепе юнашар çурт çине бомба ӳксе çĕре чĕтретсе илчĕ. Пире сыхлакан салтаксем таçта кайса кĕчĕç, допрос тăвакан офицерĕ те сасартăк тухса вĕçрĕ. Эпир ним тума пĕлместпĕр, тăратпăр анра сурăх пек.

Картишĕнче тахăшĕ кăшкăрса ячĕ:

— Юлташсем! Тĕрме алăкĕ уçă, тухса тарăр часрах! Çавăнтах тепĕр çын сасси коридортан илтĕнчĕ:

— Михаил Алексеевич — ăçта-ши?!

— Пожеданова шыраса тупăр!

Кăна илтсен, эпир текех иккĕленсе тăмарăмăр, урама чупса тухрăмăр. Тĕрме умĕнче пирĕн пек ирĕке тухнă çынсене çул кăтартса тăракан командир кашнийĕнчен ыйтать:

— Юлташсем, Пожеданова кам курнă?!

Эпĕ, пĕр самантлăха чарăнса, командир патне пырса тăтăм:

— Михаил Алексеевича-и? Пирĕнпе пĕр камерăра ларчĕ вăл, — тесе пĕлтертĕм ăна.

— Чĕрĕ-и?!

— Çук, ăна ĕнер персе вĕлерчĕç пулмалла.

— Эх, ĕлкĕреймерĕмĕр иккен, çăлаймарăмăр Михаил Алексеевича! — тесе, командир икĕ аллипе те пуçне ярса тытрĕ. — Наговицын мĕн таран çын пуçне çирĕ пулать!

Тĕрме хапхинчен палкаса тухакан çын мĕлкисем чарăнса тăмаççĕ, тӳрех тăвалла, хула тулашне вăркăнаççĕ.

— Пире Кипеккассинче кĕтĕр! — тет командир.

  
   Ирĕкре


   Тĕрмерен кĕшĕлтетсе тухакан çынсем, ăнсăртран, тӳрех пасар енне чупма тытăнаççĕ. Пăртак кайсан — каялла çаврăнса кăштах чарăнса тăраççĕ, унтан юланутлă командир патне пырса тав тăваççĕ, шуррисене ылханаççĕ, хăйсем мĕншĕн тĕрмене çакланни çинчен калаççĕ. Пĕрисем хĕрлисене пулăшнă, теприсем пуянсем пытарнă тырра продотряда кăтартса панă. Советран лаша, ĕне, çурт-йĕр илнĕ чухăн хресченсем те, ĕлĕкхи земские пăскăртса хăваланă паттăрсем те пур кунта. Пурте шуррисен гарнизонне çĕр варринче аркатса тăкнăшăн хĕпĕртенĕ. Сăмах май ватăраххисем килне таврăнма хăрушă мар-и тесе ыйтаççĕ, çамрăкраххисем хĕрлисен отрядне çырăнма васкаççĕ.

Асаттепе Тагир Каюм халсăр Юлдашева хулĕнчен тытса тăраççĕ. Юланутлă командир вĕсем патне хăй пырса ыйтрĕ:

— Утаймасть-и-мĕн?

Абдулла Юлдашев çывăхри тутар ялĕнчи Совет председателĕ пулнине пĕлсен, командир ăна тӳрех лазарета леçме хушрĕ.

Эпĕ Ухик тухасса кĕтетĕп. Вăл тĕрмери камерăсене тĕрĕслет, Михаил Алексеевич Пожеданова шырать. Командир та çĕр çине çĕклесе çапнă хапхаран танккаса тухакан кашни çынтан ыйтать: «Пожеданов комиссара курман-и?»

Ăна курнисем чылай та, анчах юлашкинчен вăл хăш камерăра ларнине татса калакансем çук! Акă тĕрме канцеляринчи хутсене тустарнă Ухик те васкаса тухрĕ.

— Ултă çынна вĕлерни çинчен çырнă протокол тупрăм, Пожеданова асăнман. Чĕррисен хушшинче те çук, — терĕ вăл, командир умне пырса.

— Апла эпĕ хам кĕрсе пăхам-ха, эсĕ кунта йĕркеле! — пирĕн енне тăсса кăтартрĕ командир.

Ухик, çĕре ӳпĕннĕ хапха çине тăрса, аллине çĕклерĕ:

— Пĕр минутлăха шăп пулăр-ха! — тĕрме умне чарăнса тăнă халăх çине пăхса илчĕ вăл. — Эпир сире шуррисен тыткăнĕнчен хăтартăмăр. Сире Совет влаçне пулăшнăшăн хĕсĕрленĕ. Анчах сирĕнпе пĕрле вăрă-хурахсене те ирĕке кăларас марччĕ! Ун йышшисене сирĕн хăвăрăн астумалла. Эпĕ пĕр Ярмуша кăна пĕлетĕп — ăна камерăран кăлармарăм!

— Ярмуш хăраххисем урăх çук кунта! — харăсах темиçе çын кăшкăрса каларĕç. — Эпир хĕрлисен хутне кĕнĕшĕн çаклантăмăр!

— Апла-тăк — киле вĕçтерĕр! Вăхăта сая ан ярăр! Ирĕке тухнă çынсем, урра! кăшкăрса, Ухике çавăрса илчĕç.

— Хĕрлĕ Çара çырăнатпăр, киле каймастпăр!

— Пирĕн кил шуррисемпе çапăçнă çĕрте!

— Винтовка та граната пар пире!

— Сирĕнтен юлмастпăр эпир!

Ухик кашнинех хулпуççинчен лăпкаса кăмăллать, пăшал та, граната та тупса пама пулать, шур сухаллă стариксене çеç вăл киле ăсанма сĕнет.

— Ма çырмастăн тата?

— Чим-ха, командир тухтăр! — тет Ухик, куçĕпе пире шыраса.

Асатте мана çавăтса малалла ярса пусрĕ, анчах Ухике сăмах хушма ĕлкĕреймерĕ — командир каялла çаврăнса килчĕ.

— Ну, мĕнле? — Ухик командир куçĕнчен пăхса ыйтрĕ.

— Кĕçĕр тĕрмере ларакансен пĕр ушкăнне хула хыçне илсе кайнине курнисем пур, анчах Пожеданов вĕсем хушшинче пулни паллă мар, — терĕ командир.

— Тен, Михаил Алексеевич тарма ĕлкĕрнĕ?! — чĕтресе ӳкрĕ Ухик.

— Тем пекчĕ те...

Ухик, хăй тĕллĕн пăшăлтатса, пирĕн енне çаврăнса пăхрĕ, унтан командирне Хĕрлĕ Çара çырăнма шут тытнă çынсем пирки хыпар турĕ.

— Юрать, Кипеккассине ертсе кай!

Çапла каласа, командир красноармеец çавăтса пынă йĕнерлĕ лаша çине сиксе ларчĕ. Тепĕр лаши çине ординарецĕ утланчĕ. Часах чул сарнă урам тăрăх икĕ лаша юртни илтĕнсе кайрĕ.

Ухик тĕрме умĕнчи çынсене строя тăратса шутласа тухрĕ те пĕр красноармееца хăй патне чĕнсе илчĕ.

— Петров, отряда хула садне илсе кай. Эпĕ халех унта пулатăп! — терĕ те вăл пирĕн ума васкаса пычĕ.

— Эсир мĕн кĕтсе тăратăр?

— Санпа сăмахласа пăхас тетпĕр, — лăпкăн кăна тавăрчĕ асатте.

— Сăмахласа тăма вăхăт çук вĕт, — урампа пыракан отряд енне тăсса кăтартрĕ Ухик.

— Пĕр сăмах калама юрать пулĕ ĕнтĕ?

— Кала, часрах!

— Пирĕн пата хăçан пыратăн?

— Часах пыраймастăп пулĕ.

— Мĕншĕн тата?

— Хăвах куратăн — çапăçу пырать...

— Эсир хуларах юлатăр-и?

— Çук, хуларан халех каятпăр.

— Инçе-и?

— Çук, инçе мар...

Асатте, Ухике ăнланнăн пуçне ухса, çĕлĕкне пусарах лартрĕ.

— Апла пулсан, пирĕн пата та çитсе курăн-ха, — терĕ вăл, савăнса.

— Темĕн çав... Эпĕ Атăл çине тухас тетĕп, унта Чулхуларан флотили килнĕ теççĕ...

— Матроса шыв çинех туртать пулĕ çав.

— Туртать, Тимахви йысна. Нимĕн тума та çук, — кулса ячĕ Ухик.

— Атăл çинче те тинĕсри пек çар пулать-и?

— Пулать. Шуррисене Каспи тинĕсне çитиех хăвалатпăр вара!

— Эпир мĕнле пурăнăпăр ĕнтĕ? Ярхуна вĕлерчĕç, эсĕ хуларан та каятăн...

— Халĕ эсир мансăр тă кам мăйлă пулмаллине пĕлетĕр, — терĕ Ухик. — Шуррисем сире ăса кӳртрĕç пулмалла.

— Çăвар пиçрĕ ĕнтĕ, — килĕшрĕ асатте. — Эсир пире сăмахпа ăнлантарса паратăр, шуррисем тĕрĕслĕхе саламатпа кăтартса хăварчĕç. Ĕмĕр манас çук!..

— Сывă пулăр, Тимахви йысна, — Ухик асаттене алă пачĕ. — Сирĕн киле васкас пулать, манăн отряда хăваласа çитмелле...

Асатте ăна ыталаса çурăмĕнчен лăпкарĕ, тăшмана парăнтарма пехиллерĕ, сывлăх сунчĕ. Ухик ман енне çаврăнчĕ:

— Сантăр, сывă пул!

Сăмсасăр карттус лентисем, ман пит-куçа сĕртĕнсе каллех инçетри тивĕсе аса илтерчĕç.

— Ухик, эпĕ те сирĕнпе пырам-и? Ухик пуçне сулларĕ:

— Юрамасть, санăн вĕренес пулать, Савтăр... Сывă пулăр!

  